ನೀರು ನಿರ್ವಹಣೆ
ಕುಲಪತಿಗಳ ಹಾರೈಕೆ
ಆಧುನಿಕ ಕೃಷಿ ತಂತ್ರಜ್ಞಾನ ಮಾಹಿತಿ ವರ್ಗಾವಣೆ ಇಂದು ತುರ್ತಾಗಿ ನಡೆಯಬೇಕಾದ ಕಾರ್ಯ. ಕೃಷಿ ಸಂಶೋಧನೆಗಳ ಫಲಿತಾಂಶಗಳನ್ನು ರೈತರಿಗೆ ತಲುಪಿಸುವ ಉದ್ದೇಶದಿಂದ ಕೃಷಿ ವಿಶ್ವವಿದ್ಯಾನಿಲಯದ ಕನ್ನಡ ಅಧ್ಯಯನ ವಿಭಾಗವು ಭಾರತ ಸರ್ಕಾರದ ನೆರವಿನಿಂದ ೧೯೬೯-೭೦ರಿಂದ ಕಾರ್ಯನಿರತವಾಗಿದೆ. ಕೃಷಿ ವಿದ್ಯಾರ್ಥಿಗಳಲ್ಲಿ ಮತ್ತು ರೈತರಲ್ಲಿ ಕೃಷಿ ಚಟುವಟಿಕೆಗಳ ಬಗ್ಗೆ ಪ್ರಜ್ಞಾಪೂರ್ವಕವಾದ ತಿಳಿವಳಿಕೆ ಮೂಡಿಸಲು ನೆರವಾಗುವಂತೆ ಕನ್ನಡ ಮಾತೃಭಾಷೆಯಲ್ಲಿ ಆಧುನಿಕ ಕೃಷಿ ವಿಜ್ಞಾನ ಸಾಹಿತ್ಯವನ್ನು ಪ್ರಕಟಿಸುವುದು ಕೃಷಿ ವಿಶ್ವವಿದ್ಯಾನಿಲಯದ ಒಂದು ವಿಶೇಷ ಹೊಣೆಯಾಗಿದೆ. ಈ ದಿಸೆಯಲ್ಲಿ ವಿಭಾಗದಿಂದ ೨೮೫ಕ್ಕೂ ಹೆಚ್ಚು ಪಠ್ಯ ಹಾಗೂ ಪರಾಮರ್ಶನ ಕೃತಿಗಳನ್ನು ಪ್ರಕಟಿಸಲಾಗಿದೆ.
ಪಠ್ಯಪುಸ್ತಕ ಪ್ರಕಟಣಾಕಾರ್ಯದೊಂದಿಗೆ ಕನ್ನಡದಲ್ಲಿ ಅಭ್ಯಾಸ ಮಾಡುವ ವಿದ್ಯಾರ್ಥಿಗಳಿಗೆ, ಲೇಖಕರಿಗೆ ಹಾಗೂ ಬೋಧಕರಿಗೆ ಅನುವಾಗಲೆಂದು ಕೃಷಿ ವಿಜ್ಞಾನದ ವಿವಿಧ ವಿಷಯಗಳಲ್ಲಿ ಪಾರಿಭಾಷಿಕ ಪದಕೋಶಗಳನ್ನು ಪ್ರಕಟಿಸಲಾಗಿದೆ. ಅಲ್ಲದೆ, ೨೦೦೩ನೇ ವರ್ಷದಿಂದ ಕನ್ನಡ ಅಧ್ಯಯನ ವಿಭಾಗವು ಕೃಷಿ ಜ್ಞಾನ ಭಂಡಾರ ಎಂಬ ವಿನೂತನ ಜನಪ್ರಿಯ ಮಾಲಿಕೆಯನ್ನು ಪ್ರಾರಂಭಿಸಿದ್ದು ಇದರಲ್ಲಿ ೩೩ ಪುಸ್ತಕಗಳನ್ನು ಪ್ರಕಟಿಸಲಾಗಿದೆ. ರೈತರ ಜನಮನವನ್ನು ತಲುಪುವ ಉನ್ನತ ಉದ್ದೇಶದಿಂದ ರೈತರಿಗೆಂದೇ ವಿಶೇಷವಾಗಿ ವಿನ್ಯಾಸಗೊಳಿಸಿರುವ ಈ ಕೃತಿಗಳನ್ನು ಸರಳ ಭಾಷೆ ಹಾಗೂ ಸುಂದರರೂಪದಲ್ಲಿ ಹೊರತರಲಾಗುತ್ತಿದೆ.
ಈ ಉದ್ದೇಶ ಸಾಧನೆಗಾಗಿ ಹೆಚ್ಚು ಹೆಚ್ಚು ಶಿಕ್ಷಕರು, ವಿಜ್ಞಾನಿಗಳು ಹಾಗೂ ಲೇಖಕರು ತಮ್ಮ ಪರಿಣತಿಯ ವಿಷಯಗಳಲ್ಲಿ ಕನ್ನಡದಲ್ಲಿ ಕೃತಿಗಳನ್ನು ರಚಿಸಿ ಕೃಷಿ ವಿಜ್ಞಾನದ ಆಧುನಿಕ ಆವಿಷ್ಕಾರ, ತಂತ್ರಜ್ಞಾನ ಹಾಗೂ ಚಿಂತನೆಗಳನ್ನು ಕನ್ನಡ ನಾಡಿನ ರೈತಾಪಿ ವರ್ಗಕ್ಕೆ ತಲುಪಿಸಲು ಸಹಕರಿಸಬೇಕಾಗಿದೆ.
ನೀರು ನಿರ್ವಹಣೆ (ದ್ವಿ.ಮು.) ಪುಸ್ತಕವು ರೈತರಿಗೆ, ಕೃಷಿ ವಿಜ್ಞಾನಿಗಳಿಗೆ, ವಿಸ್ತರಣ ಕಾರ್ಯಕರ್ತರಿಗೆ, ವಿದ್ಯಾರ್ಥಿಗಳಿಗೆ ಹಾಗೂ ಇತರ ಆಸಕ್ತರಿಗೆ ಹೆಚ್ಚು ಉಪಯುಕ್ತವಾಗುವುದೆಂದು ಆಶಿಸಲಾಗಿದೆ.
ಡಾ.ಕೆ.ನಾರಾಯಣಗೌಡ
ಕೃಷಿ ವಿಶ್ವವಿದ್ಯಾನಿಲಯ                                                            
ಗಾಂಧಿ ಕೃಷಿ ವಿಜ್ಞಾನ ಕೇಂದ್ರ
ಬೆಂಗಳೂರು-೫೬೦ ೦೬೫.



ಸಂಪಾದಕರ ಮಾತು
ಫಲವತ್ತಾದ ಮಣ್ಣು ಮತ್ತು ನೀರು ಕೃಷಿ ಉತ್ಪಾದನೆಯ ಜೀವಾಳ. ಲಭ್ಯ ನೀರಿನ ಸಮರ್ಥ ಬಳಕೆ ಹಾಗೂ ಸೂಕ್ತ ನಿರ್ವಹಣೆ ಇಂದಿನ ಪರಿಸ್ಥಿತಿಯಲ್ಲಿ ಅತ್ಯಂತ ಅವಶ್ಯಕ ಕಾರ್ಯವಾಗಿದೆ. ಜಮೀನಿನಲ್ಲಿ ಹೆಚ್ಚು ಇಳಿಜಾರಿರುವಾಗ ಬಿದ್ದ ಮಳೆ ನೀರು ತಗ್ಗಿನತ್ತ ಹರಿದುಹೋಗಿ ಪೋಲಾಗುವುದಲ್ಲದೆ, ಮಣ್ಣನ್ನು ಕೊಚ್ಚಿಕೊಂಡು ಹೋಗುತ್ತದೆ. ಈ ಕಾರಣದಿಂದಾಗಿ ಸಾಗುವಳಿ ಜಮೀನುಗಳ ಫಲವತ್ತತೆ ಕಡಿಮೆಯಾಗಿ ಉತ್ಪಾದನೆ ಕುಗ್ಗುತ್ತದೆ. ಜಮೀನಿನಲ್ಲಿ ಇಳಿಜಾರಿಗೆ ಅಡ್ಡಲಾಗಿ ಸೂಕ್ತ ಅಂತರದಲ್ಲಿ ಬದುಗಳನ್ನು ನಿರ್ಮಿಸಿ ಸಾಗುವಳಿ ಜಮೀನನ್ನು ನಿರ್ವಹಿಸಿದಾಗ ಮಣ್ಣು ಕೊಚ್ಚಣೆ ತಪ್ಪುವುದಲ್ಲದೆ, ಬಿದ್ದ ಮಳೆ ನೀರು ಭೂಮಿಯಲ್ಲಿ ಸಂಗ್ರಹವಾಗುತ್ತದೆ ಹಾಗೂ ಕೃಷಿಯ ಅಧಿಕ ಉತ್ಪಾದನೆಗೆ ದಾರಿಯಾಗುತ್ತದೆ.
ಈ ಕೃತಿಯಲ್ಲಿ ಲೇಖಕರು ನೀರಿನ ನಿರ್ವಹಣೆಯ ಜೊತೆಗೆ ಲವಣ ಮತ್ತು ಸೋಡಿಯಂಯುಕ್ತ ಮಣ್ಣಿನ ಸುಧಾರಣೆ, ಭೂ ಸವಕಳಿ ಮತ್ತು ಸವಕಳಿಗೊಂಡ ಭೂಮಿಯ ಸುಧಾರಣೆ ಹಾಗೂ ಜಲಾನಯನ ಪ್ರದೇಶದ ನಿರ್ವಹಣೆಯ ಬಗೆಗಿನ ವೈಜ್ಞಾನಿಕ ವಿಚಾರಗಳನ್ನು ಅರ್ಥಪೂರ್ಣವಾಗಿ ಮಂಡಿಸಿದ್ದಾರೆ.
ಈ ಕೃತಿಯ ಮೂಲ ಆವೃತ್ತಿಯನ್ನು ದಿ|| ಡಾ.ಎಸ್‌.ವಿ. ಪಾಟೀಲ್‌ಮತ್ತು ಡಾ. ಲ.ಅ. ದೀಕ್ಷಿತ ಅವರು ರಚಿಸಿದ್ದು, ಡಾ.ಲ.ಅ.ದೀಕ್ಷಿತ ಅವರು ಸಮಗ್ರವಾಗಿ ಪರಿಷ್ಕರಿಸಿದ್ದಾರೆ. ಹೆಚ್ಚಿನ ಬೇಡಿಕೆ ಮೇರೆಗೆ ಪ್ರಸ್ತುತ ಕೃತಿಯನ್ನು ದ್ವಿತೀಯ ಮುದ್ರಣ ಮಾಡಲಾಗಿದ್ದು ಈ ಪುಸ್ತಕ ಕರಡೋದುವಿಕೆಯಲ್ಲಿ ವಿಭಾಗದ ಸಹಾಯಕ ಪ್ರಾಧ್ಯಾಪಕರಾದ ಡಾ.ಎಂ.ಸಿ. ಮಲ್ಲಿಕಾರ್ಜುನರವರು ಹಾಗೂ ಡಿ.ಟಿ.ಪಿ. ಸಿದ್ಧಪಡಿಕೆಯಲ್ಲಿ ಶ್ರೀ ಎಲ್‌.ಆರ್. ದೊಡ್ಡರಂಗಯ್ಯ, ಹಿರಿಯ ಬೆರಳಚ್ಚುಗಾರರು ಸಹಕರಿಸಿದ್ದಾರೆ.
ಈ ಪುಸ್ತಕ ಪ್ರಕಟಣೆಯಲ್ಲಿ ಮಾನ್ಯ ವಿಸ್ತರಣಾ ನಿರ್ದೇಶಕರಾದ ಡಾ.ಆರ್.ಎಸ್‌.ಕುಲಕರ್ಣಿಯವರು ನೀಡಿದ ಪ್ರೋತ್ಸಾಹ ಮತ್ತು ಬೆಂಬಲಗಳಿಗಾಗಿ ಅವರಿಗೆ ಆದರದ ಕೃತಜ್ಞತೆಗಳು ಸಲ್ಲುತ್ತವೆ.
ನೀರು ನಿರ್ವಹಣೆ ಕೃತಿಯು ದ್ವಿತೀಯ ಮುದ್ರಣವಾಗಿ ಹೊರಬರುತ್ತಿದ್ದು ಎಲ್ಲ ರೈತರು, ಬೋಧಕರು, ವಿಜ್ಞಾನಿಗಳು ಹಾಗೂ ವಿದ್ಯಾರ್ಥಿಗಳಿಗೆ ಸದುಪಯೋಗವಾಗುವುದೆಂದು ಆಶಿಸಲಾಗಿದೆ.
ಡಾ. ಉಷಾಕಿರಣ್‌
ಪ್ರಾಧ್ಯಾಪಕರು ಮತ್ತು ಮುಖ್ಯಸ್ಥರು
ಕನ್ನಡ ಅಧ್ಯಯನ ವಿಭಾಗ
ಹಾಗೂ
ಕನ್ನಡ ಅಭಿವೃದ್ಧಿ ಸಮಿತಿ ಕಾರ್ಯದರ್ಶಿ
ಕೃಷಿ ವಿಶ್ವವಿದ್ಯಾನಿಲಯ
ಹೆಬ್ಬಾಳ, ಬೆಂಗಳೂರು-೨೪


ನೀರು ನಿರ್ವಹಣೆ : ಲೇಖಕರ ನುಡಿ
ಸಕಲ ಜೀವಿಗಳ ಅಸ್ತಿತ್ವಕ್ಕೆ ನೀರು ಮೂಲಾಧಾರ. ಭೂಮಂಡಲದ ಮುಕ್ಕಾಲು ಭಾಗದಲ್ಲಿ ನೀರೇ ಇರುವುದು ಸತ್ಯವಾದರೂ ಈ ನೀರಿನ ಅತ್ಯಲ್ಪಭಾಗ ಮಾತ್ರ ಭೂಮಿಯ ಮೇಲೆ ವಾಸಿಸುವ ಸಸ್ಯ ಮತ್ತು ಪ್ರಾಣಿಗಳಿಗೆ ಉಪಯುಕ್ತ ಎಂಬುದೂ ಅಷ್ಟೇ ಕಟು ಸತ್ಯ.
ನೀರು ಘನ, ದ್ರವ ಮತ್ತು ವಾಯು ರೂಪಗಳನ್ನು ತಾಳುತ್ತ, ನೆಲ, ಸಾಗರ ಮತ್ತು ವಾಯು ಮಂಡಲದಲ್ಲಿ ಅವಿರತವಾಗಿ ಸುತ್ತುತ್ತಿರುತ್ತದೆ. ಇದಕ್ಕೆ ಜಲಚಕ್ರವೆಂದು ಹೆಸರು. ಈ ಚಕ್ರದ ಒಂದು ಭಾಗವಾದ ಮಳೆ ನಮಗೆಲ್ಲ ಪರಿಚಿತ. ಮಳೆಯ ವೈವಿಧ್ಯತೆಯ ಸರಿಯಾದ ಪರಿಚಯವಿದ್ದರೆ ಮಾತ್ರ ಈ ಮಳೆಯಿಂದ ದೊರೆಯುವ ನೀರಿನ ಸಮರ್ಥ ನಿರ್ವಹಣೆ ಸಾಧ್ಯವಾದೀತು. ಉದಾಹರಣೆಗೆ, ಕೆಲವು ಪ್ರದೇಶಗಳಲ್ಲಿ ವಾರ್ಷಿಕವಾಗಿ ಬೀಳುವ ಮಳೆಯ ಪ್ರಮಾಣ ಕಡಿಮೆ. ಸಮಯ ಅನಿಶ್ಚಿತ ಮತ್ತು ವೇಗವು ಅಧಿಕ. ಇಂಥ ಪ್ರದೇಶಗಳಲ್ಲಿ ಸಾಧ್ಯವಾದಷ್ಟು ನೀರಿನ ಭಾಗವನ್ನು ಮಣ್ಣಿನೊಳಗೆ ಮತ್ತು ಹೊರಗೆ ಸಂಗ್ರಹಿಸಿಟ್ಟುಕೊಳ್ಳುವ ಸೂಕ್ತ ವಿಧಾನಗಳನ್ನು ಸಂಯೋಜಿಸಬೇಕಾಗುತ್ತದೆ. ಇನ್ನು ಕೆಲವು ಪ್ರದೇಶಗಳಲ್ಲಿ ಅಧಿಕ ಮಳೆ ಬೀಳುವುದು ಸಾಮಾನ್ಯ.
ಮೇಲೆ ಸೂಚಿಸಿದ ಹಲವು ಸಮಸ್ಯೆಗಳನ್ನು ಸಮರ್ಥವಾಗಿ ಎದುರಿಸಲು ಮತ್ತು ಇವುಗಳಿಗೆ ಸೂಕ್ತ ಪರಿಹಾರಗಳನ್ನು ಕಂಡುಹಿಡಿದು ಪರಿಸ್ಥಿತಿಯನ್ನು ಲಾಭದಾಯಕವಾಗಿ ಪರಿವರ್ತಿಸಿಕೊಳ್ಳಲು ನೀರಿನ ಮೂಲಭೂತ ಗುಣಗಳನ್ನು ಮೊದಲು ಅರಿತುಕೊಳ್ಳುವುದು ಅವಶ್ಯ. ಇದರಿಂದ ಈ ಅಮೂಲ್ಯ ಸಂಪನ್ಮೂಲದ ಸರಿಯಾದ ನಿರ್ವಹಣೆ ವಿಧಾನಗಳನ್ನು ಅರಿಯಲು ಮತ್ತು ಹೊಸ ವಿಧಾನಗಳನ್ನು ಸಂಯೋಜಿಸಲು ಸಾಧ್ಯವಾಗುತ್ತದೆ. ಪ್ರಸ್ತುತ ಕೃತಿಯಲ್ಲಿ ಈ ಅಂಶಗಳನ್ನು ಕುರಿತು ಚರ್ಚಿಸಲಾಗಿದೆ.
ಈ ಪುಸ್ತಕದ ಸಿದ್ಧತೆಗೆ ಪೂರಕ ಗ್ರಂಥಗಳನ್ನು ಒದಗಿಸಿಕೊಟ್ಟ ಡಾ. ಎ.ಎಂ. ಚಂದ್ರಶೇಖರಯ್ಯ, ಶಿಕ್ಷಣ ನಿರ್ದೇಶಕರು (ನಿವೃತ್ತ), ಮತ್ತು ಡಾ.ಎಸ್‌.ಕೆ. ಪಾಟೀಲ, ಶಿಕ್ಷಣ ನಿರ್ದೇಶಕರು, ಅರಣ್ಯ ಮಹಾ ವಿದ್ಯಾಲಯ, ಶಿರಸಿ ಹಾಗೂ ಅಲ್ಲಿನ ಗ್ರಂಥಾಲಯ ಸಹಾಯಕರಾದ ಶ್ರೀ ಎಂ.ಆರ್.ನದಾಫ್‌ಮತ್ತು ಶ್ರೀ ಎಂ.ಪಿ. ದೊಡ್ಡಮನಿ ಇವರಿಗೆ, ಸ್ವಪ್ರೇರಣೆಯಿಂದ ಚಿತ್ರ ಬರೆದುಕೊಟ್ಟ ಡಾ. ಆರ್.ವಿ.ಶಾಮನೂರು ಕೃಷಿ ಅಧಿಕಾರಿಗಳು ಇವರಿಗೆ ಹಾಗೂ ಪುಸ್ತಕದ ಬರವಣಿಗೆಯ ಯಶಸ್ಸಿಗೆ ಕಾರಣರಾದ ಶ್ರೀಮತಿ ಸಾವಿತ್ರಿ ಎಲ್‌.ದೀಕ್ಷಿತ ಇವರೆಲ್ಲರಿಗೂ ಹೃತ್ಪೂರ್ವಕ ಕೃತಜ್ಞತೆಗಳು.
ವಿದ್ಯಾರ್ಥಿಗಳನ್ನು ಕೇಂದ್ರಬಿಂದುವಾಗಿಟ್ಟುಕೊಂಡು ಈ ಪುಸ್ತಕವನ್ನು ಸಿದ್ಧಪಡಿಸಲಾಗಿದೆಯಾದರೂ ಕೃಷಿಕರಿಗೆ, ವಿಸ್ತರಣಾ ಕಾರ್ಯಕರ್ತರಿಗೆ ಮತ್ತು ಕೃಷಿಯಲ್ಲಿ ಆಸಕ್ತಿಯಿರುವ ಇತರರಿಗೆ ಈ ಪುಸ್ತಕದಲ್ಲಿರುವ ವಿವರಗಳು ಪ್ರಯೋಜನಕಾರಿಯಾಗಬಲ್ಲವು. ಓದುಗರು ಇದರ ಅತ್ಯಧಿಕ ಪ್ರಯೋಜನವನ್ನು ಪಡೆಯಲೆಂಬುದೇ ಲೇಖಕರ ಮಹದಾಸೆ.
ಡಾ.ಎಸ್‌.ವಿ.ಪಾಟೀಲ
ಡಾ.ಲ.ಅ.ದೀಕ್ಷಿತ



೧. ಮಣ್ಣಿನ ಆರ್ದ್ರತೆ* : ಮಣ್ಣು-ನೀರು-ಸಸ್ಯಗಳ ಸಂಬಂಧ
ಮಣ್ಣು–ನೀರು–ಸಸ್ಯಗಳ ಸಂಬಂಧ
ಮಣ್ಣು, ನೀರು ಮತ್ತು ಸಸ್ಯಗಳಲ್ಲಿ ಅತಿ ನಿಕಟವಾದ ಪರಸ್ಪರ ಸಂಬಂಧವಿದೆ. ಕೆಳಗಿನ ಸಂಗತಿಗಳು ಈ ಮಾತಿಗೆ ಪುಷ್ಟಿಯನ್ನು ಕೊಡುತ್ತವೆ.
· ಮಣ್ಣಿನ ಮೇಲ್ಭಾಗದಿಂದ ಮತ್ತು ಸಸ್ಯಗಳ ಎಲೆಗಳ ಮೂಲಕ ನೀರು ಆವಿಯ ಮತ್ತು ಬಾಷ್ಪದ ರೂಪದಲ್ಲಿ ನಿರಂತರವಾಗಿ ಹೊರಹೊಮ್ಮುತ್ತಿರುತ್ತದೆ. ಈ ಕಾರ್ಯವು ಅವಿರತವಾಗಿ ಸಾಗಲು ಮಣ್ಣಿಗೆ ಸೂಕ್ತ ಪ್ರಮಾಣದಲ್ಲಿ ನೀರಿನ ಪೂರೈಕೆಯು ಆಗುತ್ತಿರಬೇಕು. ಇಷ್ಟೇ ಅಲ್ಲ, ಸಸ್ಯಗಳಿಗೆ ಅವಶ್ಯಕತೆ ಇರುವಾಗ ಯೋಗ್ಯ ಪ್ರಮಾಣದಲ್ಲಿ ನೀರು ದೊರೆಯುವಂತಿರಬೇಕು.
· ನೀರು ಮಣ್ಣಿನಲ್ಲಿರುವ ಸಸ್ಯ ಪೋಷಕಗಳನ್ನು ತನ್ನಲ್ಲಿ ಕರಗಿಸಿಕೊಂಡು ಮೃತ್ತಿಕಾ ದ್ರಾವಣವಾಗುತ್ತದೆ. ಬೇರುಗಳ ಮೂಲಕ ಈ ದ್ರಾವಣವನ್ನು ಸಸ್ಯಗಳು ಹೀರಿಕೊಂಡು ತಮಗೆ ಬೇಕಾದ ಪೋಷಕಗಳನ್ನು ಪಡೆದುಕೊಳ್ಳುತ್ತವೆ. ಹೀಗೆ, ನೀರು ಪೋಷಕಗಳ ವಾಹಕದಂತೆ ಕಾರ್ಯವನ್ನು ನಿರ್ವಹಿಸುತ್ತದೆ.
· ಸರಿಯಾದ ಪ್ರಮಾಣದಲ್ಲಿ ಹವೆಯು ಮಣ್ಣಿನಲ್ಲಿರಬೇಕು. ಅದರಂತೆಯೇ ಮಣ್ಣಿನ ಉಷ್ಣತಾಮಾನವೂ ಸಸ್ಯಗಳಿಗೆ ಹಿತಕರವಾಗಿರಬೇಕು. ಇವುಗಳಿಗೂ ನೀರಿಗೂ ನಿಕಟವಾದ ಸಂಬಂಧವಿದೆ.
· ಮಣ್ಣಿನಲ್ಲಿರುವ ಸಕಲ ಜೀವಿಗಳು ತಮ್ಮ ಚಟುವಟಿಕೆಗಳನ್ನು ನಡೆಸಲು ಮತ್ತು ಮಣ್ಣಿನಲ್ಲಿ ಹಲವು ಬಗೆಯ ರಾಸಾಯನಿಕ ಕ್ರಿಯೆಗಳು ಸಾಗಲು ನೀರು ಅತ್ಯವಶ್ಯ.
· ಸಸ್ಯದ ಕೋಶದಲ್ಲಿರುವ ಜೀವರಸದ ಅಸ್ತಿತ್ವಕ್ಕೆ ಮತ್ತು ಅದು ಕ್ರಿಯಾಶೀಲವಾಗಿರಬೇಕಾದರೆ ನೀರು ಬೇಕೇ ಬೇಕು.
· ಹರಿಯುವ ನೀರಿನ ರಭಸಕ್ಕೆ ಮಣ್ಣು ಕೊಚ್ಚಿ ಹೋಗಿ ಕೆರೆ, ಸರೋವರ, ನದಿ, ಹಳ್ಳಗಳು ಇತ್ಯಾದಿಗಳಲ್ಲಿ ಈ ಮಣ್ಣು ಸಂಗ್ರಹವಾಗುತ್ತದೆ. ಈ ಬಗೆಯ ಅನಾನುಕೂಲಗಳು ನಡೆಯದಂತಾಗಬೇಕು.
ಮಣ್ಣಿನ ಆರ್ದ್ರತೆಯ ಬಗ್ಗೆ ಹೆಚ್ಚಿನ ವಿವರಗಳನ್ನು ಅರಿತುಕೊಂಡರೆ, ಮಣ್ಣು ಮತ್ತು ನೀರು ಇವುಗಳನ್ನು ಸಮರ್ಥ ರೀತಿಯಿಂದ ಬಳಸಿಕೊಂಡು ಸಸ್ಯಗಳಿಗೆ ಪೂರ್ಣ ಪ್ರಯೋಜನವಾಗುವಂತೆ ನೋಡಿಕೊಳ್ಳಲು ಮತ್ತು ಅಮೂಲ್ಯವಾದ ನೈಸರ್ಗಿಕ ಸಂಪನ್ಮೂಲಗಳು ವ್ಯರ್ಥವಾಗದಂತೆ ಮಾಡಲು ನೆರವು ದೊರೆಯುತ್ತದೆ.
ಮಣ್ಣಿನ ಜಲಧಾರಣಾ ಸಾಮರ್ಥ್ಯ
ಮಣ್ಣು ಸಂಪೂರ್ಣವಾಗಿ ಹಸಿಯಾಗುವಷ್ಟು ಮಳೆಯು ಬಂದು, ಮಳೆಯು ನಿಂತ ನಂತರ ಅಥವಾ ನೀರಾವರಿಯನ್ನು ಒದಗಿಸಿ ಅದನ್ನು ನಿಲ್ಲಿಸಿದನಂತರ ಮಣ್ಣನ್ನು ವೀಕ್ಷಿಸಿದರೆ ಅದರಲ್ಲಿರುವ ಎಲ್ಲ ರಂಧ್ರಗಳೂ ನೀರಿನಿಂದ ತುಂಬಿರುವುದನ್ನು ಕಾಣಬಹುದು. ಕೆಲ ಸಮಯದೊಳಗೆ (ಒಂದೆರಡು ದಿನಗಳೊಳಗೆ) ಗುರುತ್ವಾಕರ್ಷಣೆಯಿಂದ ಈ ನೀರಿನ ಸ್ವಲ್ಪ ಭಾಗವು ಬಸಿದು ಭೂಮಿಯಾಳಕ್ಕೆ ಹೋಗಿರುತ್ತದೆ. ಉಳಿದಿರುವ ನೀರು ಗುರುತ್ವಾಕರ್ಷಣೆಯಿಂದ ಬಸಿಯದಂತೆ ಕೆಳಗೆ ವಿವರಿಸಿದ ಎರಡು ಶಕ್ತಿಗಳು ನೋಡಿಕೊಳ್ಳುತ್ತವೆ.
ಅ) ಪರಕರ್ಷಣ (ಕರ್ಷಣ = ಆಕರ್ಷಣ) ಶಕ್ತಿ: ವಿಭಿನ್ನ ಪ್ರಕಾರಗಳ ವಸ್ತುಗಳಲ್ಲಿರುವ ಪರಸ್ಪರ ಆಕರ್ಷಣ ಶಕ್ತಿಗೆ “ಪರಕರ್ಷಣ ಶಕ್ತಿ” ಎನ್ನುತ್ತಾರೆ. ಮಣ್ಣಿನ ಮತ್ತು ನೀರಿನ ಕಣಗಳು ವಿಭಿನ್ನ ವಸ್ತುಗಳಾಗಿರುವುದರಿಂದ ಪರಸ್ಪರ ಆಕರ್ಷಿತವಾಗುತ್ತವೆ. ಈ ಶಕ್ತಿಯ ಕಾರಣದಿಂದ ಮಣ್ಣಿನ ಪ್ರತಿ ಕಣದ ಸುತ್ತ ತೆಳುವಾದ ಪೊರೆಯ ರೂಪದಲ್ಲಿ ನೀರು ಅಂಟಿಕೊಂಡಿರುತ್ತದೆ. ಪರಕರ್ಷಣ ಶಕ್ತಿಯು ಮರಳು ಮತ್ತು ನೀರಿನ ಮಧ್ಯದಲ್ಲಿ ಅತಿ ಕಡಿಮೆ ಪ್ರಮಾಣದಲ್ಲಿದ್ದರೆ ಅತಿ ಸೂಕ್ಷ್ಮ ಎರೆ ಕಣ ಮತ್ತು ನೀರಿನ ಕಣಗಳಲ್ಲಿ ಅಧಿಕ ಪ್ರಮಾಣದಲ್ಲಿರುತ್ತದೆ. ಆದ್ದರಿಂದಲೇ, ಮರಳು ಮಣ್ಣಿಗಿಂತ ಎರೆ ಮಣ್ಣಿನ ಜಲಧಾರಣಾ ಶಕ್ತಿಯು ಅತಿ ಹೆಚ್ಚು.
ಪರಕರ್ಷಣ ಶಕ್ತಿಯ ಪ್ರಭಾವವು ಮಣ್ಣಿನ ಕಣಗಳು ಸಮೀಪದಲ್ಲಿ ಅತ್ಯಧಿಕವಾಗಿರುತ್ತದೆ. ಕಣಗಳಿಂದ ದೂರ ಸಾಗಿದಂತೆ. ಈ ಶಕ್ತಿಯ ಪ್ರಮಾಣವು ಕಡಿಮೆಯಾಗುತ್ತಾ ಹೋಗುತ್ತದೆ.
ಆ) ಸ್ವಕರ್ಷಣ ಶಕ್ತಿ: ಒಂದೇ ವಸ್ತುವಿನ ಕಣಗಳಲ್ಲಿರುವ ಪರಸ್ಪರ ಆಕರ್ಷಣೆಗೆ “ಸ್ವಕರ್ಷಣ” ಶಕ್ತಿಯೆನ್ನುವರು. ನೀರಿನ ಕಣಗಳು ಪರಸ್ಪರ ಆಕರ್ಷಿಸುತ್ತವೆಯಾದ್ದರಿಂದ ಗುರುತ್ವಾಕರ್ಷಣೆಯನ್ನು ಎದುರಿಸಿ, ಮಣ್ಣಿನ ಕಣಗಳ ಸುತ್ತ ಸ್ವಲ್ಪ ಪ್ರಮಾಣದಲ್ಲಿ ನೀರು ಉಳಿದುಕೊಳ್ಳಬಲ್ಲದು. ಇದಕ್ಕೆ ಸ್ವಕರ್ಷಣ ಶಕ್ತಿ ಕಾರಣವೆನ್ನಬಹುದು.
ಆಕರ್ಷಣ ಶಕ್ತಿಗಳು ಮತ್ತು ಮಣ್ಣಿನ ಆರ್ದ್ರತೆ
ಮೇಲೆ ವಿವರಿಸಿದ ಗುರುತ್ವಾಕರ್ಷಣ, ಪರಕರ್ಷಣ ಮತ್ತು ಸ್ವಕರ್ಷಣ ಶಕ್ತಿಗಳಿಗೂ ಮಣ್ಣಿನಲ್ಲಿರುವ ಆರ್ದ್ರತೆಗೂ ನಿಕಟ ಸಂಬಂಧವಿದೆ.
ಗರಿಷ್ಠ ಜಲಧಾರಣಾ ಸಾಮರ್ಥ್ಯ: ಮಳೆಯು ಬಂದು ನಿಂತೊಡನೆ ಅಥವಾ ನೀರಾವರಿಯನ್ನು ನಿಲ್ಲಿಸಿದೊಡನೆ, ಮಣ್ಣಿನಲ್ಲಿರುವ ಎಲ್ಲ ರಂಧ್ರಗಳ ನೀರಿನಿಂದ ತುಂಬಿರುತ್ತವೆ. ಈ ಸಂದರ್ಭದಲ್ಲಿ ಮಣ್ಣಿನಲ್ಲಿರುವ ಶೇಕಡಾವಾರು ನೀರಿನ ಪ್ರಮಾಣಕ್ಕೆ ಮಣ್ಣಿನ ಗರಿಷ್ಠ ಜಲಧಾರಣಾ ಸಾಮರ್ಥ್ಯವೆನ್ನುತ್ತಾರೆ.
ಪ್ರಯೋಗ ಶಾಲೆಯಲ್ಲಿ ಗರಿಷ್ಠ ಜಲಧಾರಣಾ ಸಾಮರ್ಥ್ಯವನ್ನು ಕೆಳಗಿನಂತೆ ಕಂಡುಹಿಡಿಯಬಹುದು. ಧಾತುವಿನಿಂದ (ಹಿತ್ತಾಳೆಯಿಂದ) ನಿರ್ಮಿಸಿದ ವಿಶಿಷ್ಟ ಬಗೆಯ ಡಬ್ಬಗಳನ್ನು ಉಪಯೋಗಿಸಬೇಕು. ಇದರ ಕೆಳಭಾಗದಲ್ಲಿ ಸಣ್ಣ ರಂಧ್ರಗಳಿರುತ್ತವೆ. ಅದರ ಮೇಲೆ ಸೋಸು ಕಾಗದದ ತುಂಡನ್ನು ಇಡಬೇಕು. ಡಬ್ಬದಲ್ಲಿ ಮಣ್ಣನ್ನು ಸ್ವಲ್ಪ ಸ್ವಲ್ಪವಾಗಿ ತುಂಬುತ್ತಾ ಮಣ್ಣು ಸರಿಯಾಗಿ ಕುಳಿತುಕೊಳ್ಳುವಂತೆ ಮಾಡಲು ಡಬ್ಬವನ್ನು ನಿಧಾನವಾಗಿ ತಟ್ಟುತ್ತಿರಬೇಕು. ಮಣ್ಣು ತುಂಬಿದ ಡಬ್ಬಗಳನ್ನು ನೀರಿರುವ ಪರಾತ(ತಟ್ಟೆ)ದಲ್ಲಿಡಬೇಕು. ಡಬ್ಬದ ತಳದಲ್ಲಿರುವ ರಂಧ್ರಗಳ ಮೂಲಕ ನೀರು ಮೇಲೇರಿ ಬಂದು ಮಣ್ಣನ್ನು ಒದ್ದೆ ಮಾಡುತ್ತದೆ. ಸುಮಾರು ೧೨ ತಾಸುಗಳಾದ ನಂತರ ಡಬ್ಬಗಳನ್ನು ಹೊರತೆಗೆದು, ಡಬ್ಬಗಳಿಗೆ ಅಂಟಿಕೊಂಡಿರುವ ನೀರನ್ನು ಒರಸಿ, ಕೂಡಲೇ ಭೌತಿಕ ತಕ್ಕಡಿಯಲ್ಲಿ ತೂಗಬೇಕು. ನಂತರ ಈ ಡಬ್ಬಗಳನ್ನು ಶಾಖ ಪೆಟ್ಟಿಗೆಯಲ್ಲಿ ೧೦೫ ರಿಂದ ೧೧೦ ಡಿಗ್ರಿ ಸೆಲ್ಸಿಯಸ್‌ಉಷ್ಣತಾಮಾನದಲ್ಲಿ ೨೪ ಗಂಟೆಗಳ ಕಾಲ ಇಟ್ಟು, ಹೊರತೆಗೆದು, ತಣಿಸಿ, ನಂತರ ತಕ್ಕಡಿಯಲ್ಲಿ ತೂಗಬೇಕು. ಎರಡು ತೂಕಗಳಲ್ಲಿಯ ಅಂತರವು ಮಣ್ಣಿನಲ್ಲಿಯ ನೀರಿನ ಪ್ರಮಾಣವನ್ನು ಸೂಚಿಸುತ್ತದೆ. ಒಣ ಮಣ್ಣಿನ ಆಧಾರದ ಮೇಲೆ ಮಣ್ಣಿನಲ್ಲಿರುವ ಶೇಕಡಾವಾರು ನೀರಿನ ಪ್ರಮಾಣವನ್ನು ಲೆಕ್ಕ ಹಾಕಬೇಕು. ಇದೇ ಮಣ್ಣಿನ ಗರಿಷ್ಠ ಜಲಧಾರಣಾ ಸಾಮರ್ಥ್ಯ.
ಮಣ್ಣಿನ ಜಲಧಾರಣಾ ಸಾಮರ್ಥ್ಯ: ಮೇಲೆ ಹೇಳಿದಂತೆ ಮಣ್ಣಿನ ಎಲ್ಲ ರಂಧ್ರಗಳಲ್ಲಿ ನೀರು ತುಂಬಿಕೊಂಡಿತೆಂದರೆ, ಹವೆಗೆ ಮಣ್ಣಿನಲ್ಲಿ ಸ್ಥಾನವೇ ಇಲ್ಲದಂತಾಗುತ್ತದೆ. ಇಂತಹ ಸ್ಥಿತಿಯಲ್ಲಿ, ಸಸ್ಯದ ಬೇರುಗಳಿಗೆ ಆಮ್ಲಜನಕದ ಕೊರತೆಯಾಗಿ ಬೆಳವಣಿಗೆಯು ಕುಂಠಿತವಾಗುತ್ತದೆ. ಆದರೆ ಸುದೈವದಿಂದ ದೊಡ್ಡ ರಂಧ್ರಗಳಲ್ಲಿರುವ ನೀರು, ಗುರುತ್ವಾಕರ್ಷಣೆಗೊಳಗಾಗಿ ಭೂಮಿಯಾಳಕ್ಕೆ ಚಲಿಸತೊಡಗುತ್ತದೆ. ಸುಮಾರು ೨-೩ ದಿನಗಳಲ್ಲಿ ಈ ಬಗೆಯ ನೀರು ಬಸಿದು ಹೋಗಿ ಪರಕರ್ಷಣ ಮತ್ತು ಸ್ವಕರ್ಷಣ ಶಕ್ತಿಗಳ ಪ್ರಭಾವಕ್ಕೆ ಒಳಗಾದ ನೀರು ಮಾತ್ರ ಮಣ್ಣಿನಲ್ಲಿ ಉಳಿದುಕೊಳ್ಳುತ್ತದೆ. ಈ ಸಮಯದಲ್ಲಿ ಮಣ್ಣಿನಲ್ಲಿರುವ ಶೇಕಡಾವಾರು ನೀರಿಗೆ ಆ ಮಣ್ಣಿನ ಜಲಧಾರಣಾ ಸಾಮರ್ಥ್ಯವೆನ್ನುತ್ತಾರೆ. ನೀರನ್ನು ಬಸಿದು ಹೋಗದಂತೆ ಹಿಡಿದಿಟ್ಟುಕೊಂಡಿರುವ ಈ ಸಾಮರ್ಥ್ಯವು ೦.೧ ರಿಂದ ೦.೩ ವಾಯುಭಾರಕ್ಕೆ ಸಮನಾಗಿರುತ್ತದೆ.
ಮಣ್ಣಿನ ಜಲಧಾರಣಾ ಸಾಮರ್ಥ್ಯವನ್ನು ಈ ಮುಂದೆ ವಿವರಿಸಿದ ವಿಧಾನದಿಂದ ಕಂಡು ಹಿಡಿಯಬಹದುದು.
ಮಣ್ಣಿನ ಜಲಧಾರಣಾ ಶಕ್ತಿಯನ್ನು ತಿಳಿದುಕೊಳ್ಳಬೇಕೆಂದಿರುವ ಭೂ ಭಾಗದಲ್ಲಿ ೨ ರಿಂದ ೩ ಚ.ಮೀ. ಸ್ಥಳವನ್ನು ಆರಿಸಿಕೊಂಡು, ಆ ಸ್ಥಳಕ್ಕೆ ಪೂರೈಸಬೇಕೆಂದಿರುವ ನೀರು ಹೊರಗೆ ಹರಿದು ಹೋಗದಂತೆ ಆ ಸ್ಥಳದ ಸುತ್ತಲೂ ಸಣ್ಣದಾಗಿ ಬದುವನ್ನು ನಿರ್ಮಿಸಬೇಕು. ಎಷ್ಟು ಆಳದವರೆಗಿರುವ ಮಣ್ಣಿನ ಜಲಧಾರಣಾ ಸಾಮರ್ಥ್ಯವನ್ನು ಕಂಡುಹಿಡಿಯಬೇಕಿದೆ ಎಂಬುದನ್ನು ನಿರ್ಧರಿಸಿ, ಅಷ್ಟು ಆಳದವರೆಗಿರುವ ಮಣ್ಣು ಗರಿಷ್ಠ ಜಲಧಾರಣಾ ಸಾಮರ್ಥ್ಯವನ್ನು ತಲುಪಲು ಬೇಕಾಗುವಷ್ಟು ನೀರನ್ನು, ಆರಿಸಿಕೊಂಡ ಸ್ಥಳದಲ್ಲಿ ನಿಲ್ಲುವಂತೆ ಮಾಡಬೇಕು. ಎಲ್ಲ ನೀರು ಕೆಳಗೆ ಇಂಗಿದೊಡನೆ, ಆ ಪ್ರದೇಶವನ್ನು ಪಾಲಿಥಿನ್‌ಹಾಳೆಯಿಂದ ಮುಚ್ಚಿ, ಮಣ್ಣಿನಿಂದ ನೀರು ಆವಿಯಾಗಿ ಹೋಗದಂತೆ ಮಾಡಬೇಕು. ಪಾಲಿಥಿನ್‌ಹಾಳೆಯ ಬದಲು ಸುಮಾರು ೪೦ ರಿಂದ ೪೫ ಸೆಂ.ಮೀ. ದಪ್ಪವಾಗುವಂತೆ ಹುಲ್ಲನ್ನು ಮುಚ್ಚಬಹುದು. ಪ್ರತಿದಿನ ಈ ಪ್ರದೇಶದಲ್ಲಿ ಇಚ್ಛಿತ ಆಳಕ್ಕೆ ಸೂಕ್ತ ಸಾಧನದಿಂದ ಮಣ್ಣಿನ ನಮೂನೆಯನ್ನು ಹೊರತೆಗೆದು, ಶಾಖ ಪೆಟ್ಟಿಗೆಯಲ್ಲಿ ಒಣಗಿಸಿ ಅದರಲ್ಲಿರುವ ನೀರಿನ ಪ್ರಮಾಣದಲ್ಲಿ ಕಂಡುಹಿಡಿಯಬೇಕು. ಈ ರೀತಿ ಮಣ್ಣಿನ ನಮೂನೆಗಳನ್ನು ಸಂಗ್ರಹಿಸಿ, ಅದರಲ್ಲಿಯ ನೀರಿನ ಪ್ರಮಾಣವನ್ನು ಕಂಡು ಹಿಡಿಯುವ ಕಾರ್ಯವನ್ನು ಮುಂದುವರಿಸಬೇಕು. ಮಣ್ಣಿನಲ್ಲಿಯ ನೀರಿನ ಪ್ರಮಾಣವು ಸ್ಥಿರಗೊಂಡಿತೆಂದರೆ ಈ ಕಾರ್ಯವನ್ನು ನಿಲ್ಲಿಸಿ ಆ ಸಮಯದಲ್ಲಿ ಮಣ್ಣಿನಲ್ಲಿರುವ ಶೇಕಡಾವಾರು ನೀರಿನ ಪ್ರಮಾಣವನ್ನು ಕಂಡು ಹಿಡಿದು ಅದೇ ಆ ಮಣ್ಣಿನ ಜಲಧಾರಣಾ ಸಾಮರ್ಥ್ಯವೆಂದು ಪರಿಗಣಿಸಬೇಕು. ಮಣ್ಣಿನ ಗುಣಧರ್ಮಗಳ ಮೇಲಿಂದ ನೀರಿನ ಪ್ರಮಾಣವು ಸ್ಥಿರಗೊಳ್ಳಲು ೪೮ರಿಂದ ೭೨ ಗಂಟೆಗಳು ಬೇಕಾಗಬಹುದು.
ಮಣ್ಣಿನ ಕಣಗಳ ಗಾತ್ರ, ಕಣಗಳ ರಚನೆ, ಸಾವಯವ ಪದಾರ್ಥಗಳ ಪ್ರಮಾಣ ಮತ್ತು ಆ ಮಣ್ಣಿನಲ್ಲಿರುವ ಪ್ರಮುಖ ಖನಿಜಗಳ ಸ್ವಭಾವ ಇತ್ಯಾದಿಗಳು ಮಣ್ಣಿನ ಜಲಧಾರಣಾ ಶಕ್ತಿಯ ಮೇಲೆ ಪ್ರಭಾವವನ್ನು ಬೀರುತ್ತವೆ.
ಸಸ್ಯವನ್ನು ಬಾಡಿಸುವ ಜಲಬಿಂದು: ಮಣ್ಣಿನ ಜಲಧಾರಣಾ ಶಕ್ತಿಯ ಸುಮಾರು ಅರ್ಧದಷ್ಟು ನೀರನ್ನು (ಶೇಕಡಾ ೪೦-೬೦ರಷ್ಟು ಅಂದರೆ ಸರಾಸರಿ ೫೦ರಷ್ಟು ನೀರನ್ನು) ಸಸ್ಯಗಳು ತಮ್ಮ ಬೇರುಗಳ ಮೂಲಕ ಸುಲಭವಾಗಿ ಹೀರಿಕೊಂಡು ಬೆಳೆಯಬಲ್ಲವು. ಒಂದು ಹಂತವನ್ನು ಮುಟ್ಟಿದೊಡನೆ, ಮಣ್ಣಿನಿಂದ ಹೀರಿಕೊಂಡ ನೀರು ಸಸ್ಯಗಳ ಅವಶ್ಯಕತೆಗಳನ್ನು ಪೂರೈಸಲು ಸಾಕಾಗುವುದಿಲ್ಲ. ಆಗ ಸಸ್ಯಗಳು ಬಾಡತೊಡಗುತ್ತವೆ. ಆರಂಭದ ದಿನಗಳಲ್ಲಿ, ಮಧ್ಯಾಹ್ನದ ಬಿಸಿಲಿನಲ್ಲಿ ಮಾತ್ರ ಬಾಡಿ ಮರುದಿನ ಬೆಳಗಾಗುವುದರೊಳಗೆ ಸಾಮಾನ್ಯ ಸ್ಥಿತಿಗೆ ಬಂದಿರುತ್ತವೆ. ಆದರೆ ಕೆಲವೇ ದಿನಗಳಲ್ಲಿ, ನೀರಿನ ಕೊರತೆಯು ಅಧಿಕಗೊಂಡು, ಸಸ್ಯಗಳು ಪೂರ್ತಿಯಾಗಿ ಬಾಡುತ್ತವೆ. ಸಸ್ಯಗಳು ಈ ಹಂತವನ್ನು ಮುಟ್ಟಿದಾಗ ಮಣ್ಣಿನಲ್ಲಿ ಉಳಿದಿರುವ ಶೇಕಡಾವಾರು ನೀರಿಗೆ ಸಸ್ಯಗಳು ಬಾಡಿಸುವ ಜಲಬಿಂದು ಎಂದು ಹೆಸರು. ಇದಕ್ಕೆ ಸಸ್ಯಗಳನ್ನು ಶಾಶ್ವತವಾಗಿ ಬಾಡಿಸುವ ಜಲಮಿತಿ ಎಂಬ ಹೆಸರೂ ಇದೆ. ಬಾಡಿದ ಸಸ್ಯಗಳನ್ನು ಸಾಪೇಕ್ಷ ಆರ್ದ್ರತೆಯು ೯೮ರಿಂದ ೧೦೦ ಇರುವ ವಾತಾವರಣದಲ್ಲಿಟ್ಟರೂ ಅವು ಚೇತರಿಸಿಕೊಳ್ಳುವುದಿಲ್ಲ. ಆದರೆ ನೀರಿನ ಪೂರೈಕೆಯಾದರೆ ಸಸ್ಯಗಳು ಬೆಳೆಯಬಲ್ಲವು.
ಮಣ್ಣಿನಲ್ಲಿರುವ ನೀರಿನ ಪ್ರಮಾಣವು ಸಸ್ಯಗಳನ್ನು ಬಾಡಿಸುವ ಹಂತಕ್ಕೆ ತಲುಪಿದಾಗ ಮಣ್ಣು ೧೫ ವಾಯುಭಾರಕ್ಕೆ ಸಮನಾಗಿರುವ ಶಕ್ತಿಯಿಂದ ನೀರನ್ನು ಹಿಡಿದಿಟ್ಟುಕೊಂಡಿರುತ್ತದೆ.
ಸಸ್ಯಗಳನ್ನು ಬಾಡಿಸುವ ಜಲಬಿಂದುವನ್ನು ಈ ಮುಂದೆ ವಿವರಿಸಿದ ಎರಡು ವಿಧಾನಗಳಿಂದ ಕಂಡುಹಿಡಿಯಬಹುದು.
ಅ. ಗಿಡ್ಡ ತಳಿಯ ಸೂರ್ಯಕಾಂತಿ ಸಸ್ಯದ ಸಹಾಯದಿಂದ: ಸುಮಾರು ಅರ್ಧ ಕಿ.ಗ್ರಾಂ. ಮಣ್ಣನ್ನು ತುಂಬಿದ ಪ್ಲಾಸ್ಟಿಕ್‌ಕುಂಡದಲ್ಲಿ ಗಿಡ್ಡ ತಳಿಯ ಸೂರ್ಯಕಾಂತಿ ಬೀಜಗಳನ್ನು ಬಿತ್ತಬೇಕು. ಮೊದಲು ನಾಲ್ಕೈದು ಬೀಜಗಳನ್ನು ಬಿತ್ತಿ, ಹುಟ್ಟಿ ಬಂದ ನಂತರ ಎರಡು ಉತ್ತಮ ಸಸಿಗಳನ್ನು ಮಾತ್ರ ಇರಲು ಬಿಟ್ಟು ಉಳಿದವುಗಳನ್ನು ಕಿತ್ತು ತೆಗೆಯಬೇಕು. ಕುಂಡದ ಮುಚ್ಚಳದಲ್ಲಿ ಎರಡು ರಂಧ್ರಗಳನ್ನು ಮಾಡಿ, ಪ್ರತಿ ರಂಧ್ರದ ಮುಖಾಂತರ ಒಂದೊಂದು ಸಸಿಯು ಹೊರಬರುವಂತೆ ಮಾಡಿ ಮುಚ್ಚಳವನ್ನು ಹಾಕಿ ಸಸ್ಯಗಳಿಗೆ ಅವಶ್ಯಕವಿರುವಷ್ಟು ನೀರನ್ನು ಪೂರೈಸಬೇಕು. ಸುಮಾರು ಆರು ವಾರಗಳವರೆಗೆ ಸಸಿಗಳನ್ನು ಬೆಳೆಯಲು ಬಿಡಬೇಕು. ಅಷ್ಟರಲ್ಲಿ ಪ್ರತಿ ಸಸಿಗೆ ಐದಾರು ಎಲೆಗಳು ಬಂದಿರುತ್ತದೆ.
ಮಣ್ಣಿನಲ್ಲಿ ಗಾಜಿನ ಕೊಳವೆಯೊಂದನ್ನು ಹುಗಿದು ಅದರ ಮೇಲ್ಭಾಗವನ್ನು ಅರಳೆಯಿಂದ ಮುಚ್ಚಿದರೆ ಹವೆಯಾಡಲು ಅನುಕೂಲವಾಗುತ್ತದೆ. ನೀರು ಬಸಿದು ಹೋಗಲು ಕುಂಡದಲ್ಲಿ ಮಾಡಿದ ರಂಧ್ರವನ್ನೂ ಮುಚ್ಚಬೇಕು. ಮಣ್ಣಿನ ಮೇಲ್ಭಾಗವನ್ನು ಮೇಣದಿಂದ ಮುಚ್ಚಿ ನೀರು ಆವಿಯ ರೂಪದಿಂದ ಹೊರಬೀಳದಂತೆ ನೋಡಿಕೊಳ್ಳಬೇಕು.
ಸಸ್ಯಗಳಿಗೆ ನೀರಿನ ಪೂರೈಕೆಯನ್ನು ನಿಲ್ಲಿಸಿ, ಬಾಡಲು ಬಿಡಬೇಕು. ಎರಡೂ ಸಸ್ಯಗಳು, ಬಾಡಿದ ಚಿಹ್ನೆಯನ್ನು ತೋರಿದೊಡನೆ ಶೇಕಡ ೧೦೦ ಸಾಪೇಕ್ಷ ಆರ್ದ್ರತೆ ಇರುವ ಘಂಟಾ ಪಾತ್ರೆಯಲ್ಲಿಡಬೇಕು. ಸಸ್ಯಗಳಿಂದ ಬಾಷ್ಪ ರೂಪದಲ್ಲಿ ನೀರು ಹೊರ ಹೋಗುವುದನ್ನು ತಪ್ಪಿಸಲು ಘಂಟಾ ಪಾತ್ರೆಯನ್ನು ಕಪ್ಪು ಬಟ್ಟೆ ಇಲ್ಲವೇ ಕಪ್ಪು ಪಾಲಿಥೀನ್‌ನಿಂದ ಮುಚ್ಚಬೇಕು. ಇಡೀ ರಾತ್ರಿಯೆಲ್ಲ ಹಾಗೆಯೇ ಇರಲು ಬಿಡಬೇಕು. ಬೆಳಗಾಗುವುದರೊಳಗೆ ಸಸ್ಯಗಳು ಚೇತರಿಸಿಕೊಂಡು ಸಾಮಾನ್ಯ ಸ್ಥಿತಿಗೆ ಬಂದರೆ ಕುಂಡವನ್ನು ಹೊರತೆಗೆದು ಒಂದೆರಡು ತಾಸುಗಳವರೆಗೆ ಹೊರಗಿಟ್ಟು ಸಸ್ಯಗಳು ಬಾಡಿದೊಡನೆ ಪುನಃ ಘಂಟಾ ಪಾತ್ರೆಯಲ್ಲಿಡಬೇಕು. ಸಸ್ಯಗಳು ಘಂಟಾ ಪಾತ್ರೆಯಲ್ಲಿಟ್ಟಾಗಲೂ ಚೇತರಿಸಲಾರದ ಸ್ಥಿತಿಯನ್ನು ತಲುಪುವವರೆಗೆ ಈ ಕ್ರಿಯೆಯನ್ನು ಮುಂದುವರಿಸಬೇಕು.
ಸಸ್ಯಗಳು ಚೇತರಿಸಿಕೊಳ್ಳದ ಸ್ಥಿತಿಯನ್ನು ಮುಟ್ಟಿದವೆಂದರೆ, ಅವುಗಳನ್ನು ಕತ್ತರಿಸಿ ಕುಂಡದಿಂದ ಮಣ್ಣಿನ ನಮೂನೆಯನ್ನು ತೆಗೆದು, ಶಾಖ ಪೆಟ್ಟಿಗೆಯಲ್ಲಿ ೧೦೫-೧೧೦ ಸೆಲ್ಸಿಯಸ್‌ನಲ್ಲಿ ಒಣಗಿಸಿ, ಮಣ್ಣಿನಲ್ಲಿರುವ ಶೇಕಡಾ ಆರ್ದ್ರತೆಯನ್ನು ಲೆಕ್ಕ ಮಾಡಬೇಕು. ಇದೇ, ಆ ಮಣ್ಣಿನ ಬಾಡಿಸುವ ಬಿಂದು ಎಂದು ತಿಳಿಯಬೇಕು.
ಆ. ಪ್ರೆಶರ್ ಮೆಂಬ್ರೇನ್‌ಸಾಧನದಿಂದ: ಪ್ರೆಶರ್ ಮೆಂಬ್ರೇನ್‌ ಸಾಧನದಲ್ಲಿ, ಮೆಂಬ್ರೀನ್ ಇಟ್ಟು, ಅದರ ಮೇಲೆ ಮಣ್ಣನ್ನು ಇಟ್ಟುಕೊಳ್ಳಬಲ್ಲ ರಬ್ಬರಿನ “ಉಂಗುರ”ಗಳನ್ನು ಇಡಬೇಕು. ಪ್ರತಿ ಉಂಗುರದಲ್ಲಿ ಬಾಡಿಸುವ ಬಿಂದುವನ್ನು ಕಂಡುಕೊಳ್ಳಬೇಕೆಂದಿರುವ ಮಣ್ಣಿನ ನಮೂನೆಯನ್ನು ಹಾಕಬೇಕು. ಇದಕ್ಕೆ ೨೫ ಗ್ರಾಂ ಮಣ್ಣನ್ನು ಉಪಯೋಗಿಸಬೇಕು. ಮೆಂಬ್ರೇನ್ ಮೇಲೆ ಸಾಕಷ್ಟು ನೀರನ್ನು ಹಾಕಿ ರಾತ್ರಿಯೆಲ್ಲ ಹಾಗೆಯೇ ಇರಲು ಬಿಡಬೇಕು. ಉಂಗುರಗಳಲ್ಲಿರುವ ಮಣ್ಣು ನೀರನ್ನು ಹೀರಿಕೊಂಡಿರುತ್ತದೆ. ಮೆಂಬ್ರೇನ್ ಮೇಲಿರುವ ಹೆಚ್ಚಿನ ನೀರನ್ನು ಪಿಚಕಾರಿಯಿಂದ ಹೊರತೆಗೆಯಬೇಕು.
ಸಾಧನದ ಮುಚ್ಚಳವನ್ನು ಭದ್ರಪಡಿಸಿ, ಎಲ್ಲ ಸಂಪರ್ಕಗಳು ಸರಿಯಾಗಿವೆ ಎಂಬುದನ್ನು ದೃಢಪಡಿಸಿಕೊಂಡು, ಮಣ್ಣಿನ ಮೇಲೆ ಭಾರವು ಬೀಳುವಂತೆ ಮಾಡಬೇಕು. ಈ ಭಾರವು ನಿಧಾನವಾಗಿ ಹೆಚ್ಚುತ್ತಾ ೧೫ ವಾಯುಭಾರವನ್ನು ಮುಟ್ಟುವಂತೆ ಮಾಡಬೇಕು. ಇದೇ ಸ್ಥಿತಿಯಲ್ಲಿ, ಸಾಧನವು ೧೮ ರಿಂದ ೨೪ ತಾಸುಗಳವರೆಗೆ ಇರಲು ಬಿಡಬೇಕು. ಪ್ರಾರಂಭದಲ್ಲಿ ಮಣ್ಣಿನಿಂದ ದೊಡ್ಡ ಪ್ರಮಾಣದಲ್ಲಿ ನೀರು ಹೊರ ಬರುತ್ತದೆಯಾದರೂ ನಂತರ ಹೊರ ಬರುವ ನೀರಿನ ಪ್ರಮಾಣವು ನಿಧಾನಗೊಂಡು, ಕೊನೆಗೆ ಹೊರಬರುವ ಕ್ರಿಯೆಯು ನಿಲ್ಲುತ್ತದೆ. ಸಾಧನವನ್ನು ತೆರೆದು, ಮಣ್ಣನ್ನು ಶಾಖ ಪೆಟ್ಟಿಗೆಯಲ್ಲಿ ಒಣಗಿಸಿ ಮಣ್ಣಿನಲ್ಲಿರುವ ಶೇಕಡಾ ಆರ್ದ್ರತೆಯನ್ನು ಲೆಕ್ಕ ಮಾಡಬೇಕು. ಈ ಅಂಕಿಯೇ ಬಾಡಿಸುವ ಬಿಂದು ಎನಿಸುತ್ತದೆ.
ವಾತಾವರಣದಿಂದ ಹೀರಿಕೊಂಡ ಆರ್ದ್ರತೆ: ಮಣ್ಣನ್ನು ಹವೆಯಲ್ಲಿ ಒಣಗಿಸಿದರೂ, ಆ ಮಣ್ಣಿನಲ್ಲಿ ಸ್ವಲ್ಪ ಪ್ರಮಾಣದ ಆರ್ದ್ರತೆಯು ಉಳಿದುಕೊಂಡಿರುತ್ತದೆ. ಈ ಆರ್ದ್ರತೆಯ ಪ್ರಮಾಣವನ್ನು ಕಂಡುಹಿಡಿಯಲು ಮಣ್ಣನ್ನು ಮೊದಲು ಶೇಕಡಾ ೧೦೦ ರಷ್ಟು ಆರ್ದ್ರತೆ ಇರುವ ವಾತಾವರಣದಲ್ಲಿ ಇಡಬೇಕು. ನಂತರ ಮಣ್ಣನ್ನು ಹೊರತೆಗೆದು ಅದರಲ್ಲಿರುವ ಶೇಕಡಾವಾರು ಆರ್ದ್ರತೆಯನ್ನು ಕಂಡುಹಿಡಿಯಬೇಕು.

ಮಣ್ಣಿನಲ್ಲಿರುವ ಈ ಆರ್ದ್ರತೆಯು, ದ್ರವರೂಪದಲ್ಲಿರದೆ ವಾಯುರೂಪದಲ್ಲಿರುತ್ತದೆ ಮತ್ತು ವಾಯುರೂಪದಲ್ಲಿಯೇ ಚಲಿಸುತ್ತದೆ. ಮಣ್ಣಿನ ಕಣಗಳು ಅಧಿಕ ಶಕ್ತಿಯಿಂದ ಆರ್ದ್ರತೆಯನ್ನು ಹಿಡಿದುಕೊಂಡಿರುತ್ತವೆ. ಈ ಶಕ್ತಿಯು ೩೧ ವಾಯುಭಾರಕ್ಕೆ ಸಮ ಎಂದು ಕಂಡು ಬಂದಿದೆ. ಆದ್ದರಿಂದ ಈ ನೀರು ಸಸ್ಯಗಳಿಗೆ ಪ್ರಯೋಜನಕಾರಿಯಾಗಲಾರದು. ಆದರೆ ಮಣ್ಣಿನಲ್ಲಿರುವ ಹಲವು ಪ್ರಕಾರದ ಸೂಕ್ಷ್ಮ ಜೀವಿಗಳು ಈ ಆರ್ದ್ರತೆಯನ್ನು ಉಪಯೋಗಿಸಿಕೊಳ್ಳಬಲ್ಲವು.
ಸ್ಫಟಿಕದಲ್ಲಿರುವ ನೀರು: ಮಣ್ಣಿನ ಕಣದಲ್ಲಿ ರಾಸಾಯನಿಕವಾಗಿ ಸ್ವಲ್ಪ ನೀರು ಬಂಧಿತವಾಗಿರುತ್ತದೆ. ಈ ನೀರನ್ನು ಬೇರ್ಪಡಿಸಲು ೧೦,೦೦೦ ವಾಯುಭಾರದಷ್ಟು ಶಕ್ತಿಯು ಬೇಕಾಗುತ್ತದೆ. ಸಸ್ಯಗಳಿಗೆ ಈ ನೀರು ದೊರೆಯುವುದಿಲ್ಲ. (ಚಿತ್ರ-೧)
ಮಣ್ಣಿನಲ್ಲಿರುವ ಆರ್ದ್ರತೆಯ ವರ್ಗೀಕರಣ
ಮಣ್ಣಿನಲ್ಲಿರುವ ಆರ್ದ್ರತೆ ಮತ್ತು ಸಸ್ಯಗಳಲ್ಲಿರುವ ಪರಸ್ಪರ ಸಂಬಂಧವನ್ನು ಪರಿಗಣಿಸಿ ಮೃತ್ತಿಕಾ ಜಲವನ್ನು ಎರಡು ರೀತಿಯಿಂದ ವರ್ಗೀಕರಿಸುವ ರೂಢಿಯಿದೆ.
೧. ಭೌತಿಕ ವರ್ಗೀಕರಣ: ಭೌತಿಕವಾಗಿ ಮಣ್ಣಿನಲ್ಲಿರುವ ನೀರನ್ನು ಮೂರು ವರ್ಗಗಳಲ್ಲಿ ವಿಂಗಡಿಸಬಹುದು.
ಅ. ಗುರುತ್ವಾಕರ್ಷಣೆಗೆ ಒಳಗಾಗುವ ನೀರು: ಈ ಮೊದಲೇ ವಿವರಿಸಿದಂತೆ ಮಳೆಯು ನಿಂತೊಡನೆ ಅಥವಾ ನೀರಾವರಿಯ ಜಲವನ್ನು ಪೂರೈಸಿದ ನಂತರ ಮಣ್ಣಿನಲ್ಲಿರುವ ಎಲ್ಲ ರಂಧ್ರಗಳು ನೀರಿನಿಂದ ತುಂಬಿರುತ್ತವೆ. ದೊಡ್ಡ ಆಕಾರದ ರಂಧ್ರಗಳಲ್ಲಿರುವ ನೀರು, ಪರಕರ್ಷಣ ಅಥವಾ ಸ್ವಕರ್ಷಣ ಶಕ್ತಿಗೆ ಒಳಪಡುವುದಿಲ್ಲ. ಆದರೆ, ಅದರ ಬದಲು ಗುರುತ್ವಾಕರ್ಷಣೆಯಿಂದ ಈ ನೀರು ಕೆಳಗೆ ಬಸಿದು ಹೋಗುತ್ತದೆ. ಆದ್ದರಿಂದ ಈ ನೀರನ್ನು ಗುರುತ್ವಾಕರ್ಷಣೆಗೆ ಒಳಗಾಗುವ ನೀರು ಎನ್ನುತ್ತಾರೆ.  ಈ ನೀರು ಪೂರ್ತಿಯಾಗಿ ಬಸಿದು ಹೋಗಲು ೨-೩ ದಿನಗಳು ಬೇಕಾಗಬಹುದು. ಕೆಳಗಿನ ಸಂಗತಿಗಳು ಬಸಿದುಹೋಗುವ ನೀರಿನ ವೇಗವನ್ನು ನಿರ್ಧರಿಸುತ್ತವೆ.
· ಮಣ್ಣಿನ ಕಣಗಳ ಗಾತ್ರ: ಉರುಟು ಕಣಗಳ ಪ್ರಾಬಲ್ಯವಿರುವ ಮಣ್ಣಿನಲ್ಲಿ ನೀರು ವೇಗವಾಗಿ ಬಸಿದುಹೋಗುತ್ತದೆ. ಆದರೆ ಜಿನುಗು ಎರೆಕಣಗಳ ಪ್ರಾಬಲ್ಯವಿರುವ ಮಣ್ಣಿನಲ್ಲಿ ಒಟ್ಟು ರಂಧ್ರ ಪ್ರದೇಶವು ಮರಳು ಮಣ್ಣಿಗಿಂತ ಅಧಿಕವಾಗಿದ್ದರೂ ದೊಡ್ಡ ರಂಧ್ರಗಳ ಸಂಖ್ಯೆ ಕಡಿಮೆ. ಆದ್ದರಿಂದ ಎರೆಮಣ್ಣಿನಲ್ಲಿ ನೀರು ನಿಧಾನವಾಗಿ ಬಸಿದುಹೋಗುತ್ತದೆ.
· ಮಣ್ಣಿನ ಕಣಗಳ ರಚನೆ: ಕಾಳಿನಾಕಾರದ ಮತ್ತು ಸ್ಥಿರವಾದ ರಚನೆಯಿರುವ ಮಣ್ಣಿನಲ್ಲಿ ನೀರು ಹೆಚ್ಚು ವೇಗದಿಂದ ಬಸಿಯುತ್ತದೆ.
· ಸಾವಯವ ಪದಾರ್ಥ: ಸೂಕ್ತ ಪ್ರಮಾಣದಲ್ಲಿ ಸಾವಯವ ಪದಾರ್ಥವಿದ್ದರೆ ಮಣ್ಣಿನ ಕಣಗಳ ರಚನೆಯು ಉತ್ತಮಗೊಳ್ಳುತ್ತದೆಯಲ್ಲದೇ ಸ್ಥಿರಗೊಳ್ಳುತ್ತದೆ. ಎರೆಯ ಪ್ರಾಬಲ್ಯವಿರುವ ಮಣ್ಣಿನ ಮಧ್ಯಮ ಮತ್ತು ದೊಡ್ಡ ಆಕಾರದ ಛಿದ್ರಗಳ ಸಂಖ್ಯೆಯು ಹೆಚ್ಚುತ್ತದೆ. ಹೀಗಾಗಿ ಸಾವಯವ ಪದಾರ್ಥವಿರುವ ಎರೆಮಣ್ಣಿನಲ್ಲಿ ನೀರು ತುಲನಾತ್ಮಕವಾಗಿ ವೇಗದಿಂದ ಬಸಿದು ಹೋಗುತ್ತದೆ.
· ಉಷ್ಣತಾಮಾನ: ಉಷ್ಣತಾಮಾನವು ಅಧಿಕಗೊಂಡರೆ, ನೀರಿನ ಸ್ನಿಗ್ಧತೆಯು ಕಡಿಮೆಯಾಗುತ್ತದೆ. ಇದರಿಂದ ಬಸಿಯುವ ವೇಗವು ಹೆಚ್ಚುತ್ತದೆ.
· ಮಣ್ಣಿನಲ್ಲುಂಟಾದ ದಾರಿಗಳು: ಸಸ್ಯದ ಬೇರುಗಳು ಕೊಳೆತ ಮೇಲೆ ಮಣ್ಣಿನಲ್ಲುಂಟಾಗುವ ಪೊಳ್ಳು, ಕೀಟಗಳು, ಎರೆಹುಳುಗಳು ಮತ್ತು ಮಣ್ಣಿನಲ್ಲಿ ವಾಸಿವು ಇತರ ಸಣ್ಣ-ದೊಡ್ಡ ಪ್ರಾಣಿಗಳು ಮಾಡಿದ ದಾರಿಗುಂಟ ನೀರು ವೇಗವಾಗಿ ಬಸಿದು ಹೋಗಲು ಆಸ್ಪದವುಂಟಾಗುತ್ತದೆ.
ಮಣ್ಣಿನಲ್ಲಿಯ ಹವೆಯು ಇರಬೇಕಾದ ದೊಡ್ಡ ರಂಧ್ರಗಳನ್ನು ಈ ನೀರು ಆಕ್ರಮಿಸುತ್ತದೆಯಾದ್ದರಿಂದ, ಸಸ್ಯಗಳು ಆಮ್ಲಜನಕದ ಕೊರತೆಯಾಗಿ ನೀರನ್ನು ಸರಿಯಾಗಿ ಹೀರಿಕೊಳ್ಳಲಾರವು. ಅಲ್ಲದೇ, ಈ ನೀರು ಸ್ವಲ್ಪ ಅವಧಿಯ (೨-೩ ದಿನಗಳು)ವರೆಗೆ ಮಾತ್ರ ಮಣ್ಣಿನಲ್ಲಿರುವುದರಿಂದ ಸಸ್ಯಗಳಿಗೆ ಇದನ್ನು ಬಳಸಲು ಸಾಕಷ್ಟು ಆಸ್ಪದ ಸಿಗುವುದಿಲ್ಲ. ಆದಾಗ್ಯೂ ಈ ಅಲ್ಪ ಸಮಯದಲ್ಲಿಯೇ ಸಸ್ಯಗಳು ಸಣ್ಣ ಪ್ರಮಾಣದಲ್ಲಿ ಈ ನೀರನ್ನು ಹೀರಿಕೊಳ್ಳುವ ಸಾಧ್ಯತೆಯಿದೆ.
ಆ. ಸೂಕ್ಷ್ಮ ರಂಧ್ರಗಳಲ್ಲಿರುವ ನೀರು: ಮಣ್ಣಿನಲ್ಲಿರುವ ಸೂಕ್ಷ್ಮ ರಂಧ್ರಗಳು ಒಂದಕ್ಕೊಂದು ಸಂಪರ್ಕವನ್ನು ಹೊಂದಿ, ಸೂಕ್ಷ್ಮನಾಳಗಳಂತೆ ಕಾರ್ಯವನ್ನು ನಿರ್ವಹಿಸುತ್ತವೆ. ಈ ವರ್ಗದ ನೀರಿನ ಒಂದು ಭಾಗವು ಮಾತ್ರ ಸಸ್ಯಗಳಿಗೆ ದೊರೆಯುತ್ತದೆ.
ಇ. ವಾತಾವರಣದಿಂದ ಹೀರಿಕೊಂಡ ನೀರು: ಮಣ್ಣನ್ನು ಹವೆಯಲ್ಲಿ ತೆರೆದಿಟ್ಟರೆ, ಹವೆಯೊಳಗಿನ ಆರ್ದ್ರತೆಯನ್ನು ಮಣ್ಣು ಹೀರಿಕೊಳ್ಳಬಲ್ಲದು. ಆದರೆ ಈ ನೀರನ್ನು ಮಣ್ಣಿನಿಂದ ಬೇರ್ಪಡಿಸಲು ೩೧ ವಾಯುಭಾರಕ್ಕೆ ಸಮನಾದಷ್ಟು ಶಕ್ತಿಬೇಕು. ಆದ್ದರಿಂದ ಸಸ್ಯಗಳು ಈ ನೀರನ್ನು ಬಳಸಲಾರವು.
೨. ಜೈವಿಕ ವರ್ಗೀಕರಣ: ಮಣ್ಣಿನಲ್ಲಿರುವ ಎಲ್ಲ ನೀರು, ಸಸ್ಯಗಳಿಗೆ ದೊರೆಯಲಾರದು. ಆದ್ದರಿಂದ ಸಸ್ಯಗಳಿಗೆ ಆಗುವ ಪ್ರಯೋಜನವನ್ನು ದೃಷ್ಟಿಯಲ್ಲಿಟ್ಟುಕೊಂಡು ಮಣ್ಣಿನಲ್ಲಿರುವ ನೀರನ್ನು ಎರಡು ವರ್ಗಗಳನ್ನಾಗಿ ವಿಂಗಡಿಸಲಾಗಿದೆ.
ಅ. ಲಭ್ಯಜಲ: ಗುರುತ್ವಾಕರ್ಷಣೆಗೊಳಗಾದ ನೀರು ಸ್ವಲ್ಪ ಸಮಯದವರೆಗೆ ಮಾತ್ರ ಸಸ್ಯಗಳ ಸಮೀಪದಲ್ಲಿ ಇರುವುದರಿಂದ, ಸಸ್ಯಗಳಿಗೆ ಹೇಳಿಕೊಳ್ಳುವ ಪ್ರಮಾಣದಲ್ಲಿ ನೀರು ದೊರೆಯುವುದಿಲ್ಲ. ಆದರೆ ಮಣ್ಣಿನ ಜಲಧಾರಣಾ ಸಾಮರ್ಥ್ಯದಿಂದ ಆರಂಭವಾಗಿ ಸಸ್ಯಗಳನ್ನು ಬಾಡಿಸುವ ಜಲಬಿಂದುವಿನವರೆಗೆ ಇರುವ ನೀರನ್ನು ಸಸ್ಯಗಳು ಬಳಸಿಕೊಳ್ಳಬಲ್ಲವು. ಆದ್ದರಿಂದ ಮಣ್ಣಿನಲ್ಲಿರುವ ಒಟ್ಟು ನೀರಿನ ಈ ಭಾಗಕ್ಕೆ ಲಭ್ಯಜಲವೆಂದು ಹೆಸರು.
ಪರಕರ್ಷಣ ಮತ್ತು ಸ್ವಕರ್ಷಣ ಶಕ್ತಿಗಳಿಂದಾಗಿ ನೀರು ಮಣ್ಣಿನ ಪ್ರತಿ ಕಣದ ಸುತ್ತಲೂ ಪೊರೆಯ ರೂಪದಲ್ಲಿ ಆವರಿಸುತ್ತದೆ. ಕಣದಿಂದ ದೂರಹೋದಂತೆ ಈ ಶಕ್ತಿಗಳ ಪ್ರಭಾವವು ಕಡಿಮೆಯಾಗುತ್ತಾ ಸಾಗುತ್ತದೆ. ಉದಾಹರಣೆಗೆ, ಮಣ್ಣಿನಲ್ಲಿಯ ನೀರು ಸಸ್ಯಗಳನ್ನು ಬಾಡಿಸುವ ಜಲಬಿಂದುವಿನ ಸಮೀಪದಲ್ಲಿದ್ದಾಗ ಮಣ್ಣಿನ ಕಣಗಳ ಸುತ್ತ ಇರುವ ನೀರಿನ ಪೊರೆಯು ತೆಳುವಾಗಿರುತ್ತದೆ. ಆದ್ದರಿಂದ ಪರಕರ್ಷಣ ಮತ್ತು ಸ್ವಕರ್ಷಣ ಶಕ್ತಿಗಳ ಪ್ರಭಾವವು ನೀರಿನ ಕಣಗಳ ಮೇಲೆ ಅಧಿಕವಾಗಿರುತ್ತದೆ. ಈ ಸ್ಥಿತಿಯಲ್ಲಿದ್ದ ನೀರನ್ನು ಹೊರಗೆಳೆಯಲು ೧೫ ವಾಯುಭಾರಕ್ಕೆ ಸಮನಾದ ಶಕ್ತಿಯು ಬೇಕಾಗುತ್ತದೆ. ಹೀಗಾಗಿ ಸಸ್ಯಗಳು ನೀರನ್ನು ಹೀರಿಕೊಳ್ಳಲಾರವು.
ನೀರಿನ ಪ್ರಮಾಣವು ಅಧಿಕಗೊಳ್ಳುತ್ತ, ಮಣ್ಣು ಜಲಧಾರಣಾ ಸಾಮರ್ಥ್ಯವನ್ನು ತಲುಪಿತೆಂದರೆ, ಮಣ್ಣಿನ ಕಣಗಳ ಸುತ್ತಲಿರುವ ನೀರಿನ ಪೊರೆಯು ದಪ್ಪವಾಗುತ್ತದೆ. ಮಣ್ಣಿನ ಕಣಗಳಿಂದ ನೀರಿನ ಕಣಗಳಿರುವ ಅಂತರವು ಅಧಿಕಗೊಳ್ಳುತ್ತದೆ. ಇದರ ಪರಿಣಾಮವಾಗಿ, ನೀರಿನ ಈ ಕಣಗಳ ಮೇಲೆ ಪರಕರ್ಷಣ ಮತ್ತು ಸ್ವಕರ್ಷಣ ಶಕ್ತಿಗಳ ಪ್ರಭಾವವು ಕಡಿಮೆಯಾಗುತ್ತದೆ. ಆದ್ದರಿಂದಲೇ, ಜಲಧಾರಣಾ ಸಾಮರ್ಥ್ಯದಷ್ಟು ನೀರು ಮಣ್ಣಿನಲ್ಲಿರುವಾಗ ಕೇವಲ ೦.೧ ರಿಂದ ೦.೩ ವಾಯುಭಾರಕ್ಕೆ ಸಮನಾದ ಶಕ್ತಿಯಿಂದ ನೀರನ್ನು ಮಣ್ಣಿನಿಂದ ಬೇರ್ಪಡಿಸಬಹುದು. ಸಸ್ಯಗಳು ನೀರನ್ನು ಸುಲಭವಾಗಿ ಹೀರಿಕೊಳ್ಳಬಲ್ಲವು.
ಮಣ್ಣಿನಲ್ಲಿ ಜಲಧಾರಣಾ ಸಾಮರ್ಥ್ಯದಷ್ಟು ನೀರು ಇದ್ದರೆ, ಸಸ್ಯಗಳು ನೀರನ್ನು ಹೆಚ್ಚು ಶ್ರಮವಿಲ್ಲದೆ ಹೀರಿಕೊಳ್ಳುತ್ತವೆ. ನೀರಿನ ಪ್ರಮಾಣವು ಕಡಿಮೆಯಾಗುತ್ತಾ ಸಾಗಿದಂತೆ ನೀರನ್ನು ಹೀರಿಕೊಳ್ಳಲು ಹೆಚ್ಚು ಶಕ್ತಿಯನ್ನು ವ್ಯಯಮಾಡಬೇಕಾಗುತ್ತದೆ. ನೀರು ಬಾಡಿಸುವ ಬಿಂದುವನ್ನು ಮುಟ್ಟಿತೆಂದರೆ ತಮಗೆ ಬೇಕಾಗುವಷ್ಟು ನೀರನ್ನು ಹೀರಿಕೊಳ್ಳಲಾಗದೇ ಸಸ್ಯಗಳು ಬಾಡಿ ಹೋಗುತ್ತವೆ. ಆದ್ದರಿಂದ ಮಣ್ಣಿನಲ್ಲಿರುವ ನೀರಿನ ಮಟ್ಟವು ಸಸ್ಯಗಳನ್ನು ಬಾಡಿಸುವ ಬಿಂದುವನ್ನು ತಲುಪುವವರೆಗೆ ದಾರಿಕಾಯದೇ ಜಲಧಾರಣಾ ಸಾಮರ್ಥ್ಯದ ಆದಷ್ಟು ಹತ್ತಿರ ಇರುವಂತೆ ನೀರಿನ ನಿರ್ವಹಣೆಯನ್ನು ಮಾಡಿದರೆ, ಸಸ್ಯಗಳು ಉತ್ತಮ ರೀತಿಯಿಂದ ಬೆಳೆದು, ಅಧಿಕ ಇಳುವರಿಯನ್ನು ಕೊಡುತ್ತವೆಂದು ಕಂಡು ಬಂದಿದೆ.
ಆ. ಅಲಭ್ಯ ಜಲ: ಸಸ್ಯಗಳು ಬಾಡಿಸುವ ಜಲಬಿಂದುವಿಗಿಂತ ನೀರಿನ ಪ್ರಮಾಣ ಕಡಿಮೆಯಾಯಿತೆಂದರೆ, ಸಸ್ಯಗಳು ಮಣ್ಣಿನಿಂದ ನೀರನ್ನು ಹೀರಿಕೊಳ್ಳಲಾರವು. ಆಗ ಮಣ್ಣು ನೀರನ್ನು ಹಿಡಿದಿಟ್ಟುಕೊಂಡ ಕರ್ಷಣ ಶಕ್ತಿಯು ೧೫ ವಾಯುಭಾರಕ್ಕಿಂತ ಅಧಿಕವಾಗಿರುತ್ತದೆ. ಈ ನೀರಿಗೆ ಅಲಭ್ಯ ನೀರು ಎನ್ನುತ್ತಾರೆ.
ಚಿತ್ರ ೨ನ್ನು ಪರಿಶೀಲಿಸಿದರೆ ನೀರಿನ ಭೌತಿಕ ಮತ್ತು ಜೈವಿಕ ವರ್ಗೀಕರಣಗಳಲ್ಲಿರುವ ಸಂಬಂಧವನ್ನರಿಯಬಹುದು. 

ಆರ್ದ್ರತೆಯ ಪ್ರಮಾಣವನ್ನು ವ್ಯಕ್ತಪಡಿಸುವ ವಿಧಾನ
ಮಣ್ಣಿನಲ್ಲಿರುವ ಆರ್ದ್ರತೆಯ ಪ್ರಮಾಣವನ್ನು ತೂಕದ ಆಧಾರದ ಮೇಲೆ ವ್ಯಕ್ತಪಡಿಸುವುದು ವಾಡಿಕೆ. ಆದರೆ ಕೆಲವು ಬಾರಿ ನೀರನ್ನು ಗಾತ್ರದ ಆಧಾರದ ಮೇಲೆ ಇಲ್ಲವೇ ಆಳದಲ್ಲಿ ಹೇಳಬೇಕಾಗುತ್ತದೆ. ಮಣ್ಣಿನಲ್ಲಿರುವ ಆರ್ದ್ರತೆಯನ್ನು ವ್ಯಕ್ತಪಡಿಸುವ ವಿವಿಧ ವಿಧಾನಗಳನ್ನು ಕೆಳಗಿನ ಉದಾಹರಣೆಗಳಿಂದ ತಿಳಿದುಕೊಳ್ಳಬಹುದು. ಈ ರೀತಿ ಮಣ್ಣಿನಲ್ಲಿರುವ ನೀರನ್ನು ವ್ಯಕ್ತಪಡಿಸಬೇಕಾದ ಪ್ರಸಂಗಗಳು ನೀರಿನ ನಿರ್ವಹಣೆಯ ಸಂದರ್ಭದಲ್ಲಿ ಮೇಲಿಂದ ಮೇಲೆ ಬರುತ್ತವೆಯಾದ್ದರಿಂದ ಇದಕ್ಕೆ ಸಂಬಂಧಿಸಿದ ವಿವರಗಳನ್ನು ಅರಿತುಕೊಳ್ಳುವುದು ಅವಶ್ಯ.
ಶಾಖ ಪೆಟ್ಟಿಗೆಯಲ್ಲಿ ಒಣಗಿಸಿದ ಮಣ್ಣಿನ ತೂಕದ ಆಧಾರದ ಮೇಲೆ ಹಸಿ ಮಣ್ಣಿನಲ್ಲಿರುವ ಆರ್ದ್ರತೆಯನ್ನು ಕಂಡುಕೊಳ್ಳುವ ವಿಧಾನ.
ಬಿಗಿಯಾದ ಮುಚ್ಚಳವಿರುವ ಗಾಜಿನ ಅಥವಾ ಲೋಹದ ಸಣ್ಣ ಪೆಟ್ಟಿಗೆಯಲ್ಲಿ, ಸ್ವಲ್ಪ ಪ್ರಮಾಣದ (೧೦ ರಿಂದ ೨೦ ಗ್ರಾಂ) ಮಣ್ಣನ್ನು ತುಂಬಿ, ಕೂಡಲೇ ಮುಚ್ಚಿ ತೂಕ ಮಾಡಬೇಕು. ಮುಚ್ಚಳವನ್ನು ತೆಗೆದು, ಮಣ್ಣನ್ನು ಪೆಟ್ಟಿಗೆ ಸಹಿತ ಶಾಖಪೆಟ್ಟಿಗೆಯಲ್ಲಿ ೨೪ ಗಂಟೆಗಳ ಕಾಲ ೧೦೫ ರಿಂದ ೧೧೦ ಸೆ. ಉಷ್ಣತಾಮಾನದಲ್ಲಿ ಒಣಗಿಸಬೇಕು. ಮಣ್ಣಿರುವ ಪೆಟ್ಟಿಗೆಯನ್ನು, ಒಣಗಿಸುವ ಸಾಧನದಲ್ಲಿ ತಣಿಸಿ, ತೂಕ ಇವೆರಡು ತೂಕಗಳ ಸಹಾಯದಿಂದ ಮಣ್ಣಿನಲ್ಲಿರುವ ಆರ್ದ್ರತೆಯ ಪ್ರಮಾಣವನ್ನು ಶಾಖಪೆಟ್ಟಿಗೆಯಲ್ಲಿ ಒಣಗಿದ ಮಣ್ಣಿನ ಆಧಾರದ ಕಂಡು ಹಿಡಿಯಬೇಕು. ಕೆಳಗಿನ ಉದಾಹರಣೆಯಿಂದ ಈ ವಿಧಾನವು ಸ್ಪಷ್ಟವಾಗುತ್ತದೆ.
ಈ ಉದಾಹರಣೆಯಲ್ಲಿ ವಿವಿಧ ತೂಕಗಳು ಮುಂದಿನಂತಿದ್ದವೆಂದು ಪರಿಗಣಿಸಲಾಗಿದೆ.
	ಹಸಿ ಮಣ್ಣಿನ ತೂಕ (ಹಸಿ ಮಣ್ಣಿರುವ ಪೆಟ್ಟಿಗೆಯ ತೂಕ – ಖಾಲಿ ಪೆಟ್ಟಿಗೆಯ ತೂಕ)
	=
	೧೮.೫ ಗ್ರಾಂ

	ಶಾಖ ಪೆಟ್ಟಿಗೆಯಲ್ಲಿ ಒಣಗಿಸಿದ ನಂತರ ಮಣ್ಣಿನ ತೂಕ (ಒಣಗಿದ ಮಣ್ಣಿನಲ್ಲಿರುವ ಪೆಟ್ಟಿಗೆಯ ತೂಕ-ಖಾಲಿ ಪೆಟ್ಟಿಗೆಯ ತೂಕ)
	=
	೧೪.೨ ಗ್ರಾ.

	ಆದ್ದರಿಂದ ಮಣ್ಣಿನಲ್ಲಿರುವ ಆರ್ದ್ರತೆಯ ತೂಕ
	=
	೪.೩ ಗ್ರಾಂ


ಒಟ್ಟು ೧೪.೨ ಗ್ರಾಂ ಒಣ ಮಣ್ಣಿನಲ್ಲಿ ೪.೩ ಗ್ರಾಂ ನೀರು (ಆರ್ದ್ರತೆ) ಇದೆ ಎಂದಂತಾಯಿತು. ಇದರ ಮೇಲಿಂದ, ಆ ಮಣ್ಣಿನಲ್ಲಿರುವ ಶೇಕಡಾವಾರು ನೀರನ್ನು (ಶಾಖ ಪೆಟ್ಟಿಗೆಯಲ್ಲಿ ಒಣಗಿಸಿದ ಮಣ್ಣಿನ ಆಧಾರದ ಮೇಲೆ) ಕೆಳಗಿನಂತೆ ಗೊತ್ತುಪಡಿಸಬೇಕು.

ಶಾಖ ಪೆಟ್ಟಿಗೆಯಲ್ಲಿ ಒಣಗಿಸಿದ ಮಣ್ಣಿನ ಆಧಾರದ ಮೇಲೆ ಮಣ್ಣಿನಲ್ಲಿರುವ ಆರ್ದ್ರತೆಯನ್ನು ವ್ಯಕ್ತಪಡಿಸುವ ವಿಧಾನವನ್ನೇ ಎಲ್ಲರೂ ಅನುಸರಿಸುತ್ತಾರೆ. ಇದೇ ಸರಿಯಾದ ವಿಧಾನ. ಹವೆಯಲ್ಲಿ ಒಣಗಿದ ಮಣ್ಣಿನ ಆಧಾರದ ಮೇಲೆಯೂ ಮಣ್ಣಿನಲ್ಲಿರುವ ಆರ್ದ್ರತೆಯನ್ನು ವ್ಯಕ್ತಪಡಿಸಬಹುದು. ಆದರೆ ಒಂದೇ ಮಣ್ಣಿನ ನಮೂನೆಯನ್ನು ಹವೆಯಲ್ಲಿ ಒಣಗಿಸಿದಾಗ ಹವೆಯಲ್ಲಿರುವ ಸಾಪೇಕ್ಷ ಆರ್ದ್ರತೆಯ ಮೇಲಿಂದ ಮಣ್ಣಿನಲ್ಲಿರುವ ಆರ್ದ್ರತೆಯು ಹೆಚ್ಚು ಕಡಿಮೆಯಾಗಬಲ್ಲದು. ಆದರೆ ಒಂದೇ ಮಣ್ಣಿನ ನಮೂನೆಯನ್ನು ಹವೆಯಲ್ಲಿ ಒಣಗಿಸಿದಾಗ ಹವೆಯಲ್ಲಿರುವ ಸಾಪೇಕ್ಷ ಆರ್ದ್ರತೆಯ ಮೇಲಿಂದ ಮಣ್ಣಿನಲ್ಲಿರುವ ಆರ್ದ್ರತೆಯು ಹೆಚ್ಚು ಕಡಿಮೆಯಾಗಬಲ್ಲದು. ಆದ್ದರಿಂದ ಅಸ್ಥಿರವಾದ ಆಧಾರದ ಮೇಲೆ ಲೆಕ್ಕ ಮಾಡಿದಾಗ ಒಂದೇ ರೀತಿಯ ಪರಿಣಾಮವು ದೊರೆಯಲಾರದು. ಶಾಖ ಪೆಟ್ಟಿಗೆಯಲ್ಲಿ ಒಣಗಿದ ಮಣ್ಣಿನ ಆಧಾರದ ಮೇಲೆ ಲೆಕ್ಕವನ್ನು ಮಾಡಿದರೆ ಈ ಸಮಸ್ಯೆಯು ಉದ್ಭವವಾಗುವುದಿಲ್ಲ.
ಮೇಲಿನ ವಿಧಾನದ ಬಳಕೆಯನ್ನು ಹಲವು ಪ್ರಸಂಗಗಳಲ್ಲಿ ಮಾಡಿಕೊಳ್ಳಬಹುದು. ಕೆಲವು ಉದಾಹರಣೆಗಳು ಕೆಳಗಿನಂತಿವೆ (ಕಾಲ್ಪನಿಕ ಅಂಕಿಗಳನ್ನು ಬಳಸಲಾಗಿದೆ):
	೧)
	ಮಣ್ಣು, ಜಲಧಾರಣಾ ಸಾಮರ್ಥ್ಯದಲ್ಲಿದ್ದಾಗ ಸಂಗ್ರಹಿಸಿದ ಹಸಿ ಮಣ್ಣಿನ ತೂಕ
	= ೨೪.೩ ಗ್ರಾಂ

	೨)
	ಅದೇ ಮಣ್ಣು ಬಾಡಿಸುವ ಬಿಂದುವಿನಲ್ಲಿದ್ದಾಗ ಸಂಗ್ರಹಿಸಿದ ಮಣ್ಣಿನ ತೂಕ
	= ೨೧.೧ ಗ್ರಾಂ

	೩)
	ಗಾಳಿಯಲ್ಲಿ ಒಣಗಿದ ಮಣ್ಣಿನ ತೂಕ
	= ೨೦.೦ ಗ್ರಾಂ

	೪)
	ಶಾಖ ಪೆಟ್ಟಿಗೆಯಲ್ಲಿ ಒಣಗಿದ ಮಣ್ಣಿನ ತೂಕ
	= ೧೮.೫ ಗ್ರಾಂ


 
ಈ ಅಂಕಿಗಳ ಸಹಾಯದಿಂದ ಕೆಳಗೆ ತೋರಿಸಿದ ಲೆಕ್ಕಗಳನ್ನು ಮಾಡಬಹುದು.

*      ಆರ್ದ್ರತೆ, ಮಣ್ಣಿನ ಆರ್ದ್ರತೆ, ಮಣ್ಣಿನಲ್ಲಿರುವ ನೀರು, ಮಣ್ಣಿನಲ್ಲಿರುವ ಹಸಿ, ಮೃತ್ತಿಕಾ ಜಲ ಮುಂತಾದವುಗಳನ್ನು ಸಮಾನ ಪದಗಳೆಂದು ಈ ಅಧ್ಯಾಯದಲ್ಲಿ ಬಳಸಿದೆ.
ತೂಕದ ಆಧಾರದ ಮೇಲೆ ಕಂಡುಹಿಡಿದ ಆರ್ದ್ರತೆಯನ್ನು 
ಗಾತ್ರ ಮತ್ತು ಆಳದ ರೂಪಕ್ಕೆ ಪರಿವರ್ತಿಸುವ ವಿಧಾನ:
ಮಳೆಯ ನೀರನ್ನು ಸೆಂ.ಮೀ.ನಲ್ಲಿ ಅಳೆಯುವ ವಾಡಿಕೆ ಇದೆ. ಅದೇ ಹೋಲಿಕೆಗಳಿಗನುಗುಣವಾಗಿ ಮಣ್ಣಿನಲ್ಲಿರುವ ಆರ್ದ್ರತೆಯನ್ನೂ ಆಳದ ರೂಪದಲ್ಲಿ ಹೇಳಬಹುದು. ತೂಕದ ಆಧಾರದ ಮೇಲೆ ಲೆಕ್ಕ ಮಾಡಿದ ನೀರಿನ ಪ್ರಮಾಣದಲ್ಲಿ ಆಳದ ರೂಪಕ್ಕೆ ಪರಿವರ್ತಿಸಲು ಕೆಳಗಿನ ವಿಧಾನವನ್ನು ಅನುಸರಿಸಬಹುದು.
	ಶೇಕಡಾವಾರು ನೀರು (ಗಾತ್ರದಲ್ಲಿ)
	=
	ಶೇಕಡಾವಾರು (ತೂಕದಲ್ಲಿ)
	x
	ಮಣ್ಣಿನ ಗಾತ್ರ ಸಾಂದ್ರತೆ

	
	
	
	
	ನೀರಿನ ಸಾಂದ್ರತೆ


ಉದಾಹರಣೆಗೆ, ಒಂದು ಮಣ್ಣಿನ ಗಾತ್ರ ಸಾಂದ್ರರತೆಯು ಪ್ರತಿ ಘನ ಸೆಂ.ಮೀಗೆ ೧.೩ ಗ್ರಾಂ ಇದೆಯೆಂದೂ ತೂಕದ ಆಧಾರದ ಮೇ ಆ ಮಣ್ಣಿನಲ್ಲಿ ಶೇಕಡಾ ೨೦ ನೀರಿದೆಯುಂದೂ ತಿಳಿದರೆ,
	ಶೇಕಡಾ ನೀರು
(ಗಾತ್ರದ ಆಧಾರದ ಮೇಲೆ)
	= ೨೦ x
	೧.೯
	= ೨೬

	
	
	೧
	


ಸೂಚನೆ : ನೀರಿನ ಸಾಂದ್ರತೆಯು ಪ್ರತಿ ಘನ ಸೆಂ.ವೀ.ಗೆ ೧ ಗರ್ರಾಂ ಎಂದು ಪರಿಗಣಿಸಲಾಗಿದೆ.
ಮೇಲಿನ ಉದಾಹರಣೆಯಂತೆ, ಗಾತ್ರದ ಆಧಾರದ ಮೇಲೆ ಶೇಕಡಾ ೨೬ ರಷ್ಟು ಆರ್ದ್ರತೆ (ನೀರು) ಇದೆ ಎಂದರೆ
ಪ್ರತಿ ೧೦೦ ಘನ ಸೆಂ.ಮೀ. ಮಣ್ಣಿನಲ್ಲಿ ೨೬ ಘನ ಸಿಂ.ಮೀ.ನಷ್ಟು ನೀದೆ ಎಂದು ಹೇಇದಂತಾಯಿತು ಅಥವಾ ಪ್ರತಿ ಘನ ಸೆ.ಮೀ.ನಷ್ಟು ನೀರೆದೆ ಎಂದು ಹೇಳಿದಂತಾಯಿತು ಅಥವಾ ಪ್ರತಿ ಘನ ಸೆಂ.ಮೀ. ಮಣ್ಣಿನಲ್ಲಿ ೨೬ / ೧೦೦ ಅಂದರೆ ೦.೨೬ ಘನ ಸೆಂ.ಮೀ. ನೀರಿದೆ ಎಂದೂ ಹೇಳಬಹುದು. ಇದರ ಮೇಲಿಂದ ಒಂದು ನಿರ್ದಿಷ್ಟ ಆಳದ ಮಣ್ಣಿನಲ್ಲಿ ಎಷ್ಟು ಆಳದಷ್ಟು ನೀರಿದೆ ಎಂಬುದನ್ನು ಹೇಳಲು ಸಾಧ್ಯವಾಗುತ್ತದೆ.
ಮೇಲಿನ ಉದಾಹರಣೆಯ ಮಣ್ಣಿನಲ್ಲಿ (ಗಾತ್ರ ಸಾಂದ್ರತೆ ೧.೩ ಗ್ರಾಂ/ಘನ ಸೆಂ.ಮೀ.ಗೆ) ಗಾತ್ರದ ಆಧಾರದ ಮೇಲೆ ಪ್ರತಿ ಘನ ಸೆಂ.ಮೀ. ಮಣ್ಣಿನಲ್ಲಿ ೦.೨೬ ಘನ ಸೆಂ.ಮೀ. ನೀರಿದೆ. ಆದ್ದರಿಂದ ೩೦ ಸೆಂ.ಮೀ. ಆಳದ ಮಣ್ಣಿನವರೆಗೆ ಇರುವ ನೀರನ್ನು ಕೆಳಗಿನಂತೆ ಕಂಡು ಹಿಡಿಯಬಹುದು.
೩೦ x  ೦.೨೬ ಅಂದರೆ ೭.೮ ಸೆಂ.ಮೀ. ನೀರಿದೆ ಎಂದಾಗುತ್ತದೆ.
ಮಣ್ಣಿನಲ್ಲಿರುವ ನೀರನ್ನು ಕಂಡುಹಿಡಿಯು ವಿವಿಧ ವಿಧಾನಗಳು
ನೇರಪದ್ಧತಿ: ಮಣ್ಣಿನಲ್ಲಿರು ನೀರಿನ ಪ್ರಮಾಣವನ್ನು ಈಗಾಗಲೇ ವಿವರಿಸಿದಂತೆ ನೇರ ಪದ್ಧತಿಯಿಂದ ದಂಡುಹಿಡಿಯಬಹುದು. ಸಂಬಂಧಿಸಿದ ಭೂ ಪ್ರದೇಶದಿಂದ ಮಣ್ಣನ್ನು ಬೈರಿಗೆಯ ಸಹಾಯದಿಂದ ಹೊರ ತೆಗೆದು, ಅಲ್ಯೂಮಿನಿಯಂ ಡಬ್ಬದಲ್ಲಿಟ್ಟು ಮುಚ್ಚಳವನ್ನು ಭದ್ರವಾಗಿ ಹಾಕಿ ಪ್ರಯೋಗ ಶಾಲೆಗೆ ತಂದು ತೂಕ ಮಾಡಬೇಕು. ನಂತರ ಮುಚ್ಚಳವನ್ನು ತೆರೆದು, ಪೆಟ್ಟಿಗೆಯನ್ನು ಶಾಖ ಪೆಟ್ಟಿಗೆಯಲ್ಲಿ ಒಣಗಿಸಿ ಪುನಃ ತೂಕ ಮಾಡಬೇಕು. ಎರಡು ತೂಕಗಳ ಅಂರದ ಮೇಲಿಂದ ಮಣ್ಣಿನಲ್ಲಿರುವ ನೀರಿನ ಪ್ರಮಾಣವನ್ನು ಲೆಕ್ಕ ಮಾಡಬಹುದು.
ನೇರ ಪದ್ಧತಿಯಿಂದ ಮಣ್ಣಿನಲ್ಲಿರು ನೀರಿನ ಸರಿಯಾದ ಪ್ರಮಾಣವನ್ನು ಅನುಸರಿಸುವಲ್ಲಿ ಕೆಲವು ಅನಾನುಕೂಲತೆಗಳಿವೆ. ಉದಾ:
· ಭೂ ಪ್ರದೇಶದಿಂದ ಮಣ್ಣಿನ ನಮೂನೆಗಳನ್ನು ಸಂಗ್ರಹಿಸಲು ಮತ್ತು ಅವುಗಳನ್ನು ಶಾಖ ಪೆಟ್ಟಿಗೆಯಲ್ಲಿ ಒಣಗಿಸಲು ಹೆಚ್ಚು ಸಮಯವು ಬೇಕಾಗುತ್ತದೆ.
· ಮಣ್ಣಿನ ಮನೂನೆಯನ್ನು ಸಂಗ್ರಹಿಸುವ ಕೆಲಸವು ಶ್ರಮದಾಯಕ ಎನ್ನಬಹುದು.
· ಮಣ್ಣಿನ ನಮೂನೆಯನ್ನು ಸಂಗ್ರಹಿಸಲು ಮಣ್ಣನ್ನು ಭೂ ಪ್ರದೇಶದಿಂದ ಹೊರತೆಗೆದು ಸ್ಥಾನಕ್ಕೆ ಒಯ್ದಿಡಲು ಬರುವುದಿಲ್ಲ. ಆದ್ದರಿಂದ ಒಂದು ಸ್ಥಳದಲ್ಲಿರುವ ಮಣ್ಣಿನ ಆರ್ದ್ರತೆಯನ್ನು ಮೇಲಿಂದ ಮೇಲೆ ಕಂಡು ಹಿಡಿಯಲು ಸಾಧ್ಯವಿಲ್ಲ. ಈ ಸಮಸ್ಯಯನ್ನು ನಿವಾರಿಸಲು ಹಲವು ಅಪ್ರತ್ಯಕ್ಷ ಪದ್ಧತಿಗಳನ್ನು ಬಳಸಬಹುದು. ಅಂತಹ ಕೆಲವು ಪ್ರಮುಖವಾದ ಪದ್ಧತಿಗಳು ಮುಂದಿನಂತಿವೆ.
ಅಪ್ರತಕ್ಷ ಪದ್ಧತಿಗಳು
ಮಾಪನಗಳು: ಪರಕರ್ಷಣ ಮತ್ತು ಸ್ವಕರ್ಷಣ ಶಕ್ತಿಯಿಂದ ನೀರು ಮಣ್ಣಿನ ಕಣಗಳ ಸುತ್ತ ಅಂಟಿಕೊಂಡಿರುತ್ತದೆ. ಈ ನೀರನ್ನು ಮಣ್ಣಿನಿಂದ ಬೇರ್ಪಡಿಸಬೇಕೆಂದರೆ (ಹೀರಿಕೊಳ್ಳಬೇಕೆಂದರೆ) ಈ ಶಕ್ತಿಗಳಿಗೆ ಸಮನಾಗಿರುವ ಪ್ರತಿ ಶಕ್ತಿಯು (ಋಣ ಶಕ್ತಿಯು) ಬೇಕಾಗುತ್ತದೆ. ಇತ್ತೀಚಿನ ವರ್ಷಗಳಲ್ಲಿ ಈ ಶಕ್ತಿಯನ್ನು ವಾಯುಭಾರ, ಬಾರ್ ಇಲ್ಲವೇ ಪಾಸ್ಕಲ್‌ಗಳಲ್ಲಿ ಹೇಳುವ ರೂಢಿ ಇದೆ. ಆದರೆ ಕಳೆದ ದಿನಗಳಲ್ಲಿ ಇತರ ಮಾಪನಗಳೂ ಬಳಕೆಯಲ್ಲಿ ಇದ್ದವು. ವಾಯುಭಾರ ಮತ್ತು ಇತರ ಕೆಲ ಪ್ರಮುಖ ಅಳತೆಗಳ ಸಂಬಂಧವನ್ನು ತೋರಿಸುವ ವಿವರಗಳು ಕೆಳಗಿನಂತಿವೆ,
	ಒಂದು ವಾಯುಭಾರ
	= ೧.೦೧೩ x ೧೦೬ ಡಾಯನ್ಸ್‌ಪ್ರತಿ ಚ.ಸೆಂ.ಮೀ.ಗೆ

	
	= ೧.೦೧೩ ಬಾರ್

	
	= ೦.೧೦೧ ಮೆಗಾ ಪಾಸ್ಕಲ್‌

	
	= ೧.೦೩೩ ಕಿ.ಗ್ರಾಂ ಪ್ರತಿ ಚ.ಸೆಂ.ಮೀ.ಗೆ

	
	= ೧೦೩೩ ಸೆಂ.ಮೀ. ನೀರು

	
	= ೭೬.೩೯ ಸೆಂ.ಮೀ. ಪಾದರಸ

	
	= ೧೦೧.೩ ಜೂಲ್‌ಪ್ರತಿ ಕಿ.ಗ್ರಾಂಗೆ

	
	= ೩೪.೦೧ ಅಡಿ ನೀರು

	
	= ೧೪.೭೧ ಪೌಂಡು ಪ್ರತಿ ಚ. ಅಂಗುಲಕ್ಕೆ

	
	= ಪಿ.ಎಫ್‌. (pF) ೩.೦೧೪


ಮಣ್ಣಿನಲ್ಲಿರುವ ನೀರನ್ನು ಅಳೆಯಲು ಈಗಾಗಲೇ ವಿವರಿಸಿದ ನೇರ ಪದ್ಧತಿಯಲ್ಲವೇ ಹಲವು ಅಪ್ರತಕ್ಷ ವಿಧಾನಗಳು ಅಭಿವೃದ್ಧಿಗೊಂಡಿವೆ. ಪ್ರಮುಖ ವಿಧಾನಗಳ ಪರಿಚಯವು ಕೆಳಗಿನಂತಿದೆ.
ಅ. ಮೃತ್ತಿಕಾ ಜಲಾಕರ್ಷಣ ಮಾಪಕ: ಮೃತಿಕಾ ಜಲಾಕರ್ಷಣ ಮಾಪಕವು ಮಣ್ಣಿನಲ್ಲಿರುವ ಶೇಕಡಾವಾರು ನೀರನ್ನು ನೇರವಾಗಿ ಕಂಡು ಹಿಡಿಯುವುದಿಲ್ಲ. ಅದರ ಬದಲು ಮಣ್ಣು ತನ್ನ ಸುತ್ತಲೂ ನೀರನ್ನು ಹಿಡಿದಿಟ್ಟುಕೊಂಡಿರುವ ಆಕರ್ಷಕ ಶಕ್ತಿಯ ಸಾಮರ್ಥ್ಯವನ್ನು ಸೂಚಿಸುತ್ತದೆ. ಈ ಸಾಧನದ ವರ್ಣನೆಯು ಕೆಳಗಿನಂತಿದೆ (ಚಿತ್ರ ೩).

ಒಂದು ಕೊಳವೆಯ ತುದಿಗೆ ವಿಶಿಷ್ಟ ರೀತಿಯಲ್ಲಿ ನಿರ್ಮಿಸಿದ ಸಚ್ಛಿದ್ರವಾದ ಲಂಬಾಕಾರದ ಪಿಂಗಾಣಿಯ ತುಂಡನ್ನು ಜೋಡಿಸಿದೆ. ಈ ಕೊಳವೆಗೆ ಬಾಗಿದ ಇನ್ನೊಂದು ಕೊಳವೆಯನ್ನು ಜೋಡಿಸಿ ಇದರ ತುದಿಯನ್ನು ಪಾದರಸವಿರುವ ಸಣ್ಣ ಪಾತ್ರೆಯಲ್ಲಿ ಮುಳುಗಿಸಿಡುವ ವ್ಯವಸ್ಥೆಯಿದೆ.
ಮೊದಲು ಕೊಳವೆಗಳಲ್ಲಿ ನೀರನ್ನು ತುಂಬಿ, ಒಳಗಿರುವ ಹವೆಯನ್ನು ಹೊರತೆಗೆದು, ಮೊದಲನೆಯ ಕೊಳವೆಯನ್ನು ಗಾಳಿಯಾಡದಂತೆ ಸರಿಯಾಗಿ ಮುಚ್ಚಿ ಮೊಹರು ಮಾಡಬೇಕು. ಪಿಂಗಾಣಿಯ ಭಾಗವನ್ನು ಮಣ್ಣಿನಲ್ಲಿ ಹೂಳಬೇಕು. ಎರಡನೆಯ ಕೊಳವೆಯ ತುದಿಯು ಪಾದರಸದಲ್ಲಿ ಮುಳುಗಿರುತ್ತದೆಯಾದ್ದರಿಂದ ನೀರು ಪಿಂಗಾಣಿಯ ಭಾಗದಿಂದ ಮಾತ್ರ ಒಳ ಬರಲು ಇಲ್ಲವೇ ಹೊರ ಹೋಗಲು ಸಾಧ್ಯವಾಗುತ್ತದೆ. ಹೀಗಾಗುವುದರಿಂದ ಮಣ್ಣಿನಲ್ಲಿರುವ ನೀರಿಗೆ ಮತ್ತು ಕೊಳವೆಯಲ್ಲಿರುವ ನೀರಿಗೆ ಸಂಪರ್ಕವೇರ್ಪಡುತ್ತದೆ. ಮಣ್ಣಿನಲ್ಲಿ ಆರ್ದ್ರತೆಯು ಕಡಿಮೆ ಇದ್ದರೆ ಕೊಳವೆಯೊಳಗಿನ ನೀರು ಹೊರ ಬಂದು ಪಾದರಸವು ಕೊಳವೆಯಲ್ಲಿ ಮೇಲೇರುತ್ತದೆ. ಮಣ್ಣಿನಲ್ಲಿಯ ಆರ್ದ್ರತೆಯು ಹೆಚ್ಚಿದರೆ ನೀರು ಕೊಳವೆಯನ್ನು ಪ್ರವೇಶಿಸಿ ಪಾದರಸವನ್ನು ಕೆಳಗೆ ಇಳಿಸುತ್ತದೆ. ಕೊಳವೆಯಲ್ಲಿರುವ ಪಾದರಸದ ಮಟ್ಟದ ಮೇಲಿಂದ ಮಣ್ಣಿನಲ್ಲಿರುವ ಆರ್ದ್ರತೆಯನ್ನು ಅರಿತುಕೊಳ್ಳಬಹುದು. ಕೊಳವೆಯಲ್ಲಿರುವ ಪಾದರಸದ ಎತ್ತರವು ೨೫ ಸೆಂ.ಮೀ. ಇದ್ದರೆ ಕರ್ಷಣ ಶಕ್ತಿಯು ಸುಮಾರು ೦.೩೪ ವಾಯುಭಾರಕ್ಕೆ ಸಮನಾಗಿರುತ್ತದೆ.
ಮೇಲೆ ವರ್ಣಿಸಿದ ಮಾಪಕವನ್ನು ಪ್ರಯೋಗ ಶಾಲೆಯಲ್ಲಿ ಬಳಸಬಹುದಾದರೂ ಹೊಲದಲ್ಲಿ ಉಪಯೋಗಿಸಲು ಅನುಕೂಲವಾಗಿಲ್ಲ. ಪಾದರಸದ ಬದಲು ನಿರ್ವಾತ ಮಾಪಕವನ್ನು ಬಳಸಿ ಜಲಾಕರ್ಷಣ ಶಕ್ತಿಯನ್ನು ವಾಯುಭಾರದಲ್ಲಿಯೇ ನೇರವಾಗಿ ಓದಲಾಗುವಂತಹ ವ್ಯವಸ್ಥೆ ಇರುವ ಸಾಧನೆಗಳು ನಿರ್ಮಾಣಗೊಂಡಿವೆ.

ಇಂತಹ ಸಾಧನಗಳು ೦ ದಿಂದ ೦.೮ ವಾಯುಭಾರದವರೆಗಿನ ಜಲಾಕರ್ಷಣೆಯನ್ನು ಮಾತ್ರ ಅಳೆಯಬಲ್ಲವು. ಜಲಾಕರ್ಷಣೆಯು ೦.೮ ವಾಯುಭಾರವನ್ನು ಮೀರಿದರೆ, ಹೊರಗಿನ ಹವೆಯು ಒಳಗೆ ಸೇರಿ, ಸಾಧನವು ನಿಷ್ಕ್ರಿಯಗೊಳ್ಳುತ್ತದೆ.
ಆ. ವಿದ್ಯುತ್‌ಪ್ರತಿರೋಧ ಮಾಪಕಗಳು: ಮಣ್ಣಿನಲ್ಲಿಯ ಜಲಾಕರ್ಷಣ ಶಕ್ತಿಯು ಒಂದು ವಾಯುಭಾರವನ್ನು ಮೀರಿದಾಗ ಕಾರ್ಯವನ್ನು ನಿರ್ವಹಿಸಬಲ್ಲ ಜಲಮಾಪಕವನ್ನು ಮಿಚಿಗನ್‌ರಾಜ್ಯ ವಿಶ್ವವಿದ್ಯಾಲಯದ ಬಾಯೋಕಾಸ್‌ಮತ್ತು ಮಿಕ್‌ಎಂಬ ವಿಜ್ಞಾನಿಗಳು ೧೯೪೦ರಲ್ಲಿ ವಿನ್ಯಾಸಗೊಳಿಸಿದರು. ಇದರಲ್ಲಿ ಜಿಪ್ಸಂನಿಂದ ತಯಾರಿಸಿದ ಅಚ್ಚಿನಲ್ಲಿ ಎರಡು ವಿದ್ಯುತ್‌ವಾಹಕ ತಂತಿಗಳನ್ನು ಒಂದಕ್ಕೊಂದು ಸಮಾನಾಂತರದಲ್ಲಿ ಇರುವಂತೆ ಅಳವಡಿಸಲಾಗಿದೆ.
ಆರ್ದ್ರತೆಯನ್ನು ತಿಳಿಯಬೇಕೆಂದಿರುವ ಮಣ್ಣಿನ ಇಚ್ಛಿತ ಆಳದಲ್ಲಿ, ಜಿಪ್ಸಂ ಅಚ್ಚನ್ನು ಹೂತಿಡಬೇಕು. ಅಚ್ಚಿನಿಂದ ಹೊರಬಂದ ತಂತಿಗಳನ್ನು ಮಣ್ಣಿನ ಮೇಲೆಯೇ ಇರಗೊಡಬೇಕು. ಅಚ್ಚು ಸಚ್ಛಿದ್ರವಾಗಿರುತ್ತದೆ. ಮಣ್ಣಿನ ಆರ್ದ್ರತೆಯೊಡನೆ ಸಂಪರ್ಕವು ಏರ್ಪಟ್ಟ ಕೆಲಸಮಯದಲ್ಲಿ ಅಚ್ಚಿನಲ್ಲಿರುವ ಮತ್ತು ಮಣ್ಣಿನಲ್ಲಿರುವ ಆರ್ದ್ರತೆಗಳು ಏಕರೂಪವಾಗುತ್ತದೆ.
ಮಣ್ಣಿನಲ್ಲಿರುವ ಆರ್ದ್ರತೆಯ ಪ್ರಮಾಣವನ್ನು ತಿಳಿಯಬೇಕೆಂದಾಗ, ಮಣ್ಣಿನ ಮೇಲ್ಭಾಗದಲ್ಲಿರುವ ತಂತಿಗಳನ್ನು ಆರ್ದ್ರತಾ ಮಾಪನಕ್ಕೆ ಜೋಡಿಸಬೇಕು. ವಿದ್ಯುತ್ತಿನ ವಹನಕ್ಕೆ, ನೀರಿನಿಂದ ಉಂಟಾಗುವ ಪ್ರತಿರೋಧದ ಪ್ರಮಾಣವು ಗೊತ್ತಾಗುತ್ತದೆ. ಈ ಪ್ರತಿರೋಧವನ್ನು ವಾಯುಭಾರಕ್ಕೆ ಪರಿವರ್ತಿಸಿ ಜಲಾಕರ್ಷಣ ಶಕ್ತಿಯು ಎಷ್ಟು ವಾಯುಭಾರಕ್ಕೆ ಸಮ ಎಂಬುದನ್ನು ನೇರವಾಗಿ ಓದಲು ಬರುವಂತೆ ಆರ್ದ್ರತಾ ಮಾಪಕವನ್ನು ನಿರ್ಮಿಸಲಾಗಿದೆ. ಒಂದೇ ಸ್ಥಳದಲ್ಲಿ ವಿಭಿನ್ನ ಆಳಗಳಲ್ಲಿರುವ ಆರ್ದ್ರತೆಯನ್ನು ತಿಳಿಯಬೇಕೆಂದಾದರೆ ಪ್ರತಿ ಆಳಕ್ಕೆ ಒಂದರಂತೆ ಪ್ರತ್ಯೇಕವಾಗಿ ಜಿಪ್ಸಂ ಅಚ್ಚುಗಳನ್ನು ಹೂತಿಡಬೇಕು. ಈ ಅಚ್ಚುಗಳನ್ನು ಹಲವು ವರ್ಷಗಳವರೆಗೆ ಹಾಗೆಯೇ ಇಡಬಹುದು. ಮಣ್ಣಿನಲ್ಲಿರುವ ಆರ್ದ್ರತೆಯನ್ನು ತಿಳಿಯಬೇಕೆಂದೊಡನೆ ಆರ್ದ್ರತಾ ಮಾಪಕದ ಸಹಾಯದಿಂದ ತಿಳಿಯಲು ಸುಲಭವಾಗುತ್ತದೆ.

ಒಂದು ವಸ್ತುವಿನಲ್ಲಿ (ಇಲ್ಲಿ ಜಿಪ್ಸಂ ಅಚ್ಚು) ಎರಡು ವಿದ್ಯುತ್‌ವಾಹಕ ತಂತಿಗಳನ್ನು ಒಂದಕ್ಕೊಂದು ಸಮಾನಾಂತರದಲ್ಲಿಟ್ಟು, ಆ ತಂತಿಗಳಲ್ಲಿ ವಿದ್ಯುತ್‌ಹರಿಸಿದರೆ ವಿದ್ಯುತ್ತಿನ ವಹನಕ್ಕೆ ಎದುರಾಗುವ ವಿರೋಧವು ಆ ವಸ್ತುವಿನಲ್ಲಿರುವ ಆರ್ದ್ರತೆಯ ಪ್ರಮಾಣವನ್ನು ಅವಲಂಬಿಸಿರುತ್ತದೆ ಎಂಬ ತತ್ವದ ಆಧಾರದ ಮೇಲೆ ಆರ್ದ್ರತಾ ಮಾಪಕವನ್ನು ವಿನ್ಯಾಸಗೊಳಿಸಲಾಗಿದೆ. ಸಂಬಂಧಿಸಿದ ವಸ್ತುವಿನಲ್ಲಿಯ ಆರ್ದ್ರತೆಯು ಕಡಿಮೆಯಾದಂತೆ ವಿದ್ಯುತ್‌ವಹನಕ್ಕೆ ಅಧಿಕ ವಿರೋಧವು ಎದುರಾಗುತ್ತದೆ. ಆರ್ದ್ರತೆಯ ಪ್ರಮಾಣವು ಹೆಚ್ಚಾದಂತೆ ಪ್ರತಿರೋಧ ಕಡಿಮೆಯಾಗುತ್ತದೆ.
ಸಾಮಾನ್ಯವಾಗಿ ಜಿಪ್ಸಂ ಅಚ್ಚುಗಳು, ಸುಮಾರು ೫ ವರ್ಷಗಳವರೆಗೆ ಬಾಳುತ್ತವೆ. ಮದ್ಯಸಾರದಲ್ಲಿ ಕರಗುವ ನೈಲಾನ್ ಅಂಟನ್ನು ಜಿಪ್ಸಂ ಅಚ್ಚಿಗೆ ಲೇಪಿಸಿದರೆ, ಅಚ್ಚು ಹೆಚ್ಚುಕಾಲ ಬಾಳುವುದು. ಜಿಪ್ಸಂ ಅಚ್ಚುಗಳ ಬದಲು ನೈಲಾನ್‌ಅಥವಾ ಪೈಬರ್ ಗ್ಲಾಸಿನಿಂದ ನಿರ್ಮಿಸಿದ ಅಚ್ಚುಗಳನ್ನು ಉಪಯೋಗಿಸಬಹುದು.
ಇ. ನ್ಯೂಟ್ರಾನ್‌ಪದ್ಧತಿ: ನ್ಯೂಟ್ರಾನ್‌ಗಳನ್ನು ಬಳಸಿ ಮಣ್ಣಿನ ಆರ್ದ್ರತೆಯನ್ನು ಕಂಡು ಹಿಡಿಯುವ ಸಾಧನದಲ್ಲಿ ಕೆಳಗಿನ ಮೂರು ಘಟಕಗಳಿವೆ.
i) ವೇಗದಿಂದ ಚಲಿಸುವ ನ್ಯೂಟ್ರಾನ್‌ಗಳನ್ನು  ಹೊರಹೊಮ್ಮಿಸುವ ಮೂಲ.
ii) ಮಂದಗತಿಯ ನ್ಯೂಟ್ರಾನ್‌ಗಳನ್ನು ಗುರುತಿಸುವ ಸಾಧನ.
iii) ಗುರುತಿಸಿದ ನ್ಯೂಟ್ರಾನ್‌ಗಳನ್ನು ಎಣಿಸುವ ವಿಭಾಗ.
ಮಣ್ಣಿನ ಆರ್ದ್ರತೆಯನ್ನು ಅಳೆಯಬೇಕಾದ ಸ್ಥಳದಲ್ಲಿ ೫ ಸೆಂ.ಮೀ. ವ್ಯಾಸದ ಮತ್ತು ಇಚ್ಛಿತ ಆಳದ ರಂಧ್ರವನ್ನು ಕೊರೆದು, ಮೇಲೆ ಹೇಳಿದ ಮೊದಲಿನವರೆಡು ವಿಭಾಗಗಳಿರುವ ಸಾಧನವನ್ನು ಈ ರಂಧ್ರಕ್ಕೆ ಜೋಡಿಸಬೇಕು. ವೇಗದಿಂದ ಚಲಿಸುವ ನ್ಯೂಟ್ರಾನ್‌ಗಳನ್ನು ಹೊರಬಿಟ್ಟೊಡನೆ, ಅವು ಮಣ್ಣಿನಲ್ಲಿರುವ ಜಲಜನಕ ಅಣುಗಳಿಗೆ ಅಪ್ಪಳಿಸುತ್ತವೆ. ಈ ಕ್ರಿಯೆಯಿಂದ ನ್ಯೂಟ್ರಾನ್‌ಗಳ ವೇಗವು ಕಡಿಮೆಯಾಗುತ್ತದೆ. ಮಂದಗತಿಯ ನ್ಯೂಟ್ರಾನ್‌ಗಳನ್ನು ಸಂಬಂಧಿಸಿದ ವಿಭಾಗವು ಗುರುತಿಸುತ್ತದೆ. ಹೊರಗಿರುವ ಮೂರನೆಯ ವಿಭಾಗವು ಮಂದಗತಿಯ ನ್ಯೂಟ್ರಾನ್‌ಗಳನ್ನು ಎಣಿಸುತ್ತದೆ. ಮಣ್ಣಿನಲ್ಲಿ ನೀರಿನ ಪ್ರಮಾಣವು ಅಧಿಕವಿದ್ದರೆ ಮಂದಗತಿಯ ನ್ಯೂಟ್ರಾನ್‌ಗಳ ಸಂಖ್ಯೆಯೂ ಅಧಿಕವಾಗಿರುತ್ತದೆ. ಈ ಸಂಖ್ಯೆಯ ಆಧಾರದ ಮೇಲೆ, ಮಣ್ಣಿನಲ್ಲಿರುವ ಆರ್ದ್ರತೆಯ ಪ್ರಮಾಣವನ್ನು ಕಂಡು ಹಿಡಿಯಬಹುದು. ಮಣ್ಣಿನಲ್ಲಿ ಜಲನಕದ ಮೂಲವು ಪ್ರಮುಖವಾಗಿ ನೀರೇ ಎಂಬುದನ್ನು ಗಮನಿಸಬೇಕು.
[image: ]
ನ್ಯೂಟ್ರಾನ್‌ಗಳನ್ನು ಹೊರಬಿಟ್ಟ ಸ್ಥಳದಿಂದ ಸುಮಾರು ೧೫ ಸೆಂ.ಮೀ. ವ್ಯಾಸದ ಮಣ್ಣಿನ ವಲಯದಲ್ಲಿ ನ್ಯೂಟ್ರಾನ್‌ಗಳು ಚಲಿಸುತ್ತವೆ. ಆದ್ದರಿಂದ ಈ ವಲಯದಲ್ಲಿರುವ ನೀರಿನ ಸರಾಸರಿ ಪ್ರಮಾಣವನ್ನು ಈ ಉಪಕರಣವು ಕಂಡು ಹಿಡಿಯುತ್ತದೆ. ರಂಧ್ರದಲ್ಲಿ ಈ ಸಾಧನವನ್ನು ಪ್ರತಿ ೧೫ ಸೆಂ.ಮೀ. ಆಳದಲ್ಲಿಟ್ಟು ಮಂದಗತಿಯ ನ್ಯೂಟ್ರಾನ್‌ಗಳನ್ನು ಎಣಿಸುತ್ತ ಕೆಳಗೆ ಸಾಗಿದರೆ, ಮಣ್ಣಿನ ಮೇಲಿನ ಸ್ತರದಿಂದ ಕೆಳಗಿನವರೆಗೆ ಪ್ರತಿ ೧೫ ಸೆಂ.ಮೀ. ಆಳದ ಮಣ್ಣಿನಲ್ಲಿರುವ ಆರ್ದ್ರತೆಯ ಪ್ರಮಾಣವನ್ನು ಕಂಡುಹಿಡಿಯಬಹುದು. ಮಣ್ಣಿನಲ್ಲಿ ನಿರ್ಮಿಸಿದ ರಂಧ್ರಕ್ಕೆ ಆಲ್ಯೂಮಿನಿಯಂ ಕೊಳವೆಯೊಂದನ್ನು ಅಳವಡಿಸಿಕೊಂಡರೆ, ರಂಧ್ರವು ಬಹಳ ವರ್ಷಗಳವರೆಗೆ ಬಾಳಿಕೆ ಬರುತ್ತದೆ. ಆಲ್ಯೂಮಿನಿಯಂ ಕೊಳವೆಯಲ್ಲಿಯೇ ನ್ಯೂಟ್ರಾನ್‌ಉಪಕರಣದ ಸಾಧನವನ್ನು ಇಳಿಬಿಟ್ಟು ಆರ್ದ್ರತೆಯನ್ನು ತಿಳಿಯಬಹುದು.
ಮೇಲಿರುವ ಸುಮಾರು ೫ ಸೆಂ.ಮೀ. ಆಳದ ಮಣ್ಣಿನಲ್ಲಿರುವ ಆರ್ದ್ರತೆಯನ್ನು ನ್ಯೂಟ್ರಾನ್‌ಪದ್ಧತಿಯಿಂದ ತಿಳಿಯಲು ಸಾಧ್ಯವಾಗುವುದಿಲ್ಲ. ಇದಕ್ಕಾಗಿ “ಪಲ್ಸ್ಡ್‌ನ್ಯೂಕ್ಲಿಯರ್ ಮ್ಯಾಗ್ನೇಟಿಕ್‌ರಿಸೋನನ್ಸ್‌” ಎಂಬ ಉಪಕರಣವನ್ನು ನಿರ್ಮಿಸಲಾಗಿದೆ. ಮಣ್ಣಿನಲ್ಲಿ ರಂಧ್ರವನ್ನು ಕೊರೆಯದೇ, ಮೇಲ್ಮಣ್ಣಿನ ಆರ್ದ್ರತೆಯನ್ನು ಈ ಉಪಕರಣದಿಂದ ಕಂಡು ಹಿಡಿಯಬಹುದು.
ಮೃತ್ತಿಕಾ ಜಲದ (ಮಣ್ಣಿನಲ್ಲಿರುವ ನೀರಿನ) ಚಲನೆ
ನೀರಿನ ಪ್ರಮುಖ ಚಲನೆಗಳು ಕೆಳಗಿನಂತಿವೆ.
೧. ಮಣ್ಣಿನಲ್ಲಿರುವ ಎಲ್ಲ ರಂಧ್ರಗಳು ನೀರಿನಿಂದ ತುಂಬಿ ಮಣ್ಣು ನೀರಿನಿಂದ ಸಂತೃಪ್ತಗೊಂಡಾಗ ನಡೆಯುವ ಚಲನೆ.
೨. ಮಣ್ಣಿನ ದೊಡ್ಡ ದೊಡ್ಡ ರಂಧ್ರಗಳಲ್ಲಿ ತುಂಬಿಕೊಂಡ ನೀರು ಗುರುತ್ವಾಕರ್ಷಣೆಯಿಂದ ಬಸಿದು ಕೆಳಗೆ ಹೋದ ನಂತರ ಆಗುವ ಚಲನೆ.
೩. ಮಣ್ಣಿನ ಪದರುಗಳಲ್ಲಿ ಕಣಗಳ ಗಾತ್ರವು ಭಿನ್ನವಾಗಿದ್ದರೆ ನಡೆಯುವ ಚಲನೆ.
೪. ಬಾಷ್ಪ ರೂಪದಲ್ಲಿ ನೀರಿನ ಚಲನೆ.
ಮಣ್ಣು ನೀರಿನಿಂದ ಸಂತೃಪ್ತಗೊಂಡಾಗ ನಡೆಯುವ ಚಲನೆ: ಮಳೆಯು ಸುರಿಯುತ್ತಿರುವಾಗ ಅಥವಾ ಮಳೆಯು ನಿಂತೊಡನೆ, ಅದರಂತೆಯೇ ನೀರಾವರಿ ಜಲವನ್ನು ಪೂರೈಸುತ್ತಿರುವಾಗ ಅಥವಾ ನೀರಿನ ಪೂರೈಕೆಯನ್ನು ನಿಲ್ಲಿಸಿದೊಡನೆ, ಮಣ್ಣಿನ ಎಲ್ಲ ರಂಧ್ರಗಳು ನೀರಿನಿಂದ ತುಂಬಿರುತ್ತವೆ. ಈ ಪರಿಸ್ಥಿತಿಯಲ್ಲಿ, ನೀರಿನ ಚಲನೆಯ ಮೇಲೆ ಎರಡು ಸಂಗತಿಗಳು ಪರಿಣಾಮವನ್ನು ಬೀರುತ್ತವೆ.
ಅ. ನೀರಿನ ಮೇಲಿರುವ ಒತ್ತಡ: ಮಣ್ಣಿನಿಂದ ನೀರನ್ನು ಹೊರ ಹಾಕುವ ಶಕ್ತಿಗಳಲ್ಲಿ ಗುರುತ್ವಾಕರ್ಷಣೆಯೇ ಪ್ರಮುಖವೆಂದು ಹೇಳಬಹುದು. ಮಣ್ಣಿನ ಮೇಲ್ಭಾಗದಲ್ಲಿರುವ ನೀರಿನಿಂದ, ಮಣ್ಣಿನ ಕೆಳಭಾಗದಲ್ಲಿರುವ ನೀರಿನವರೆಗೆ (ಉದಾಹರಣೆಗೆ ಜಲಪಾತಳಿಯವರೆಗೆ) ಇರುವ ಅಂತರವೇ ಈ ಒತ್ತಡದ ಪ್ರಮಾಣವನ್ನು ನಿರ್ಧರಿಸುತ್ತದೆ. ಅಂತರವು ಅಧಿಕವಿದ್ದಂತೆ ಒತ್ತಡದ ಪ್ರಮಾಣವೂ ಹೆಚ್ಚುತ್ತದೆ.
ಆ. ನೀರಿನ ವಹನ ಸಾಮರ್ಥ್ಯ: ಮಣ್ಣಿನಲ್ಲಿ ನೀರಿನ ಚಲನೆಗೆ ರಂಧ್ರಗಳು ಎಷ್ಟರಮಟ್ಟಿಗೆ ಅನುಕೂಲವಾಗಿವೆ ಎಂಬ ಸಂಗತಿಯನ್ನು ಈ ಪದವು ಸೂಚಿಸುತ್ತದೆ. ಮಣ್ಣಿನಲ್ಲಿರುವ ರಂಧ್ರಗಳ ಆಕಾರ ಮತ್ತು ಅವು ಒಂದಕ್ಕೊಂದು ಸಂಪರ್ಕಹೊಂದಿದ ರೀತಿ ಇವುಗಳ ಮೇಲೆ ಚಲಿಸುವ ನೀರಿನ ಪ್ರಮಾಣ ಮತ್ತು ವೇಗಗಳು ಅವಲಂಬಿಸಿವೆ.
ಮಣ್ಣಿನಲ್ಲಿರುವ ರಂಧ್ರಗಳ ಆಕಾರದಿಂದುಂಟಾಗುವ ಪರಿಣಾಮವನ್ನು ಕೆಳಗಿನ ವಿವರಣೆಯಿಂದ ತಿಳಿಯಬಹುದು.
· ಒಂದು ಮೀ.ಮೀ. ತ್ರಿಜ್ಯವಿರುವ ರಂಧ್ರದ ಕ್ಷೇತ್ರ ಫಲವು ೦.೧ ಮಿ.ಮೀ. ತ್ರಿಜ್ಯವಿರುವ ರಂಧ್ರದ ಕ್ಷೇತ್ರಫಲಕ್ಕಿಂತ ೧೦೦ ಪಟ್ಟು ಅಧಿಕವಿರುತ್ತದೆ.
· ಅಂದರೆ ೧ ಮಿ.ಮೀ. ತ್ರಿಜ್ಯದ ಒಂದು ರಂಧ್ರವು ೦.೧ ಮಿ.ಮೀ. ತ್ರಿಜ್ಯದ ೧೦೦ ರಂಧ್ರಗಳಿಗೆ ಸಮವೆಂದಂತಾಯಿತು.
· ರಂಧ್ರದೊಳಗಿನಿಂದ ಚಲಿಸುವ ನೀರಿನ ವೇಗವು ತ್ರಿಜ್ಯದ ೪ನೆಯ ಘಾತಕ್ಕೆ ಅನುಗುಣವಾಗಿರುತ್ತದೆ.
· ಆದ್ದರಿಂದ ೧ ಮಿ.ಮೀ. ತ್ರಿಜ್ಯದ ರಂಧ್ರದೊಳಗಿನಿಂದ ಚಲಿಸುವ ನೀರಿನ ವೇಗವು (೧)೪ ಅರ್ಥಾತ್‌೧ ಆಗುತ್ತದೆಯಾದರೆ ೦.೧ ಮಿ.ಮೀ. ತ್ರಿಜ್ಯದ ರಂಧ್ರದೊಳಗಿನಿಂದ ಚಲಿಸುವ ನೀರಿನ ವೇಗವು (೦.೧)೪ ಅಂದರೆ ೦.೦೦೦೦೧ ಎಂದಂತಾಯಿತು.
· ಆದ್ದರಿಂದ ನೀರು ಚಲಿಸುವ ವೇಗದ ದೃಷ್ಟಿಯಿಂದ ೧ ಮಿ.ಮೀ. ತ್ರಿಜ್ಯದ ಒಂದು ರಂಧ್ರದಿಂದ ಚಲಿಸುವ ನೀರು, ೦.೧ ಮಿ.ಮೀ. ತ್ರಿಜ್ಯದ ೧೦,೦೦೦ ರಂಧ್ರಗಳಿಂದ ಚಲಿಸುವ ನೀರಿಗೆ ಸಮವೆಂದಾಯಿತು.
ಮರಳು ಮಣ್ಣಿನಲ್ಲಿ ದೊಡ್ಡ ಆಕಾರದ ರಂಧ್ರಗಳು ಅಧಿಕ ಸಂಖ್ಯೆಯಲ್ಲಿರುವುದರಿಂದ, ನೀರು ಸುಲಭವಾಗಿ ಮತ್ತು ಅತಿ ವೇಗದಿಂದ ಚಲಿಸಿ, ಕೆಳಸ್ತರಗಳಿಗೆ ಬಸಿದು ಹೋಗುತ್ತದೆ. ಅದರಂತೆಯೇ, ಉತ್ತಮ ಮತ್ತು ಸ್ಥಿರವಾದ ರಚನೆಯುಳ್ಳ ಮಣ್ಣಿನಲ್ಲಿ ನೀರು ವೇಗವಾಗಿ ಚಲಿಸುತ್ತದೆ. ಆದರೆ ಎರೆಮಣ್ಣಿನಲ್ಲಿ ದೊಡ್ಡ ಆಕಾರದ ರಂಧ್ರಗಳ ಸಂಖ್ಯೆಯು ಕಡಮೆ. ಅಲ್ಲದೆ ಅತಿ ಜಿನುಗು ಕಣಗಳು ಕೆಲವು ರಂಧ್ರಗಳಲ್ಲಿ ಸೇರಿಕೊಂಡು ನೀರಿನ ಚಲನೆಗೆ ತಡೆಯನ್ನುಂಟು ಮಾಡುತ್ತವೆ.
ಎರೆ ಮಣ್ಣು ಒಣಗಿದಾಗ ಹಲವು ಬಿರುಕುಗಳು ಕಂಡುಬರುತ್ತವೆ. ಮೊದಲನೆಯ ಮಳೆಯು ಬಂದಿತೆಂದರೆ ನೀರು ಈ ಬಿರುಕುಗಳ ಮೂಲಕ ಬಹುವೇಗದಿಂದ ಚಲಿಸಿದರೂ ಸ್ವಲ್ಪ ಸಮಯದಲ್ಲಿಯೇ ಮಣ್ಣು ಬಿರುಕುಗಳನ್ನು ಪ್ರವೇಶಿಸಿ ಅವು ಮುಚ್ಚಿದಾಗ ಮತ್ತು ಎರೆಕಣಗಳು ಉಬ್ಬುವುದರಿಂದ ನೀರಿನ ಚಲನೆಗೆ ತಡೆಯುಂಟಾಗುತ್ತದೆ.
ಗುರುತ್ವಾಕರ್ಷಣೆಯಿಂದ ನೀರು ಬಸಿದ ನಂತರ ಆಗುವ ಚಲನೆ: ದೊಡ್ಡ ದೊಡ್ಡ ರಂಧ್ರಗಳಿಂದ ನೀರು ಬಸಿದು ಹೋದೊಡನೆ ಆ ಸ್ಥಾನವನ್ನು ಹವೆಯು ಆಕ್ರಮಿಸುತ್ತದೆ. ಸಣ್ಣ ಮತ್ತು ಕೆಲವು ಮಧ್ಯಮಾಕಾರದ ರಂಧ್ರಗಳಲ್ಲಿ ಮಾತ್ರು ನೀರು ಉಳಿದುಕೊಂಡಿರುತ್ತದೆ. ಈ ಸ್ಥಿತಿಯಲ್ಲಿಯೂ ಮಣ್ಣಿನಲ್ಲಿ ನೀರು ಚಲಿಸುತ್ತದೆಯಾದರೂ ಈ ಚಲನೆಗೆ ಗುರುತ್ವಾಕರ್ಷಣೆಯು ಮೂಲ ಶಕ್ತಿಯಲ್ಲ. ಕೆಳಗಿನ ವಿವರಣೆಯಿಂದ ನೀರು ಚಲಿಸುವ ವಿಧಾನವನ್ನು ಅರಿಯಬಹುದು.
ಮಣ್ಣಿನ ಮೇಲ್ಭಾಗದಿಂದ ನೀರು ಆವಿಯ ರೂಪದಲ್ಲಿ ಹೊರ ಹೋಗಲು ಆರಂಭವಾಗುತ್ತದೆ. ಸಸ್ಯಗಳೂ ತಮ್ಮ ಬೇರುಗಳ ಸುತ್ತಲಿರುವ ನೀರನ್ನು ಹೀರಿಕೊಳ್ಳುತ್ತವೆ. ಇದರಿಂದ ಈ ಭಾಗದಲ್ಲಿಯ ಮಣ್ಣಿನ ಕಣಗಳ ಸುತ್ತ ಇರುವ ನೀರಿನ ಪೊರೆಯು ಉಳಿದ ಭಾಗದಲ್ಲಿರುವ ನೀರಿನ ಪೊರೆಗಿಂತ ತೆಳುವಾಗುತ್ತದೆ. ಆಕರ್ಷಣ ಶಕ್ತಿಗಳ ಪ್ರಭಾವದಿಂದ ದಪ್ಪ ಪೊರೆಯಿರುವ ದಿಕ್ಕಿನಿಂದ ನೀರು ತೆಳು ಪೊರೆಯಿರುವ ಕಣಗಳ ದಿಕ್ಕಿಗೆ ಚಲಿಸತೊಡಗುತ್ತದೆ. ಆದ್ದರಿಂದ ಮಣ್ಣಿನಲ್ಲಿರುವ ನೀರು, ಯಾವುದೇ ಕಾರಣಕ್ಕಾಗಿ ವ್ಯಯವಾಯಿತೆಂದರೆ ಆ ಸ್ಥಳಕ್ಕೆ ಅಧಿಕ ನೀರಿರುವಲ್ಲಿಂದ ನೀರು ಚಲಿಸುತ್ತದೆನ್ನಬಹುದು.
ಮಣ್ಣಿನಲ್ಲಿರುವ ನೀರು ಯಾವ ಸ್ಥಳದಲ್ಲಿಯಾದರೂ ವ್ಯಯವಾಗಬಹುದಾದ್ದರಿಂದ ಮೇಲೆ, ಕೆಳಗೆ, ಪಾರ್ಶ್ವಕ್ಕೆ ಹೀಗೆ ಯಾವ ದಿಕ್ಕಿನಲ್ಲಾದರೂ ಚಲಿಸಬಹುದು. ಈ ರೀತಿಯ ಚಲನೆಯು ಆರ್ದ್ರ ಮಣ್ಣಿನಲ್ಲಿ ಸದಾ ನಡೆದಿರುತ್ತದೆಯಲ್ಲದೇ ಉಳಿದೆಲ್ಲ ಬಗೆಯ ನೀರಿನ ಚಲನೆಗೆ ಹೋಲಿಸಿದರೆ ಸಸ್ಯದ ದೃಷ್ಟಿಯಿಂದ ಇದು ಅತಿ ಮಹತ್ವದ ಘಟನೆಯೆನ್ನಬಹುದು.
ಮಣ್ಣಿನಲ್ಲಿ ನೀರಿನ ಪ್ರಮಾಣವು ಅಧಿಕವಾಗಿರುವ ನೀರಿನ ಚಲನೆಯ ವೇಗವು ಎರೆಮಣ್ಣಿಗಿಂತ ಮರಳು ಮಣ್ಣಿನಲ್ಲಿ ಅಧಿಕವಾಗಿರುತ್ತದೆ. ಆದರೆ ನೀರಿನ ಪ್ರಮಾಣವು ಕಡಮೆಯಾದಂತೆ ಚಲನೆಯ ವೇಗವು ಮರಳು ಮಣ್ಣಿಗಿಂತ ಎರೆಮಣ್ಣಿನಲ್ಲಿಯೇ ಅಧಿಕವಾಗಿರುತ್ತದೆ.
ವಿಭಿನ್ನ ಕಣಗಾತ್ರವಿರುವ ಪದರುಗಳಲ್ಲಿ ನೀರಿನ ಚಲನೆ: ಮೇಲೆ ಚರ್ಚಿಸಿದ ನೀರಿನ ಚಲನೆಯು ನಡೆಯುವಾಗ, ಮಣ್ಣಿನ ಕಣಗಳ ಗಾತ್ರ ಮತ್ತು ರಚನೆ ಇವು ಮಣ್ಣಿನಲ್ಲಿ ಒಂದೇ ರೀತಿಯಲ್ಲಿದ್ದವೆಂದು ಪರಿಗಣಿಸಲಾಗಿತ್ತು. ಒಂದೊಮ್ಮೆ ಮಣ್ಣಿನ ಕೆಳಭಾಗದಲ್ಲಿ ವಿಭಿನ್ನವಾದ ಭೌತಿಕ ಗುಣಧರ್ಮಗಳಿರುವ ಮಣ್ಣಿನ ಸ್ತರವಿದ್ದರೆ ನೀರಿನ ಚಲನೆಯು ಬೇರೆ ರೀತಿಯಿಂದ ನಡೆಯುತ್ತದೆ.
ಮಣ್ಣಿನ ಮೇಲ್ಭಾಗದಲ್ಲಿ ಎರೆ ಅಥವಾ ಗೋಡು ಮಿಶ್ರಿತ ಎರೆ ಇದ್ದು ಕೆಳಗಿನ ಸ್ತರದಲ್ಲಿ ಮರಳಿನ ಪ್ರಾಬಲ್ಯವಿರುವ ಮಣ್ಣಿದೆ ಎಂದು ಪರಿಗಣಿಸೋಣ. ಮೇಲಿನ ಪದರದಲ್ಲಿರುವ ಮಣ್ಣಿಗೆ ನೀರನ್ನು ಪೂರೈಸಿದಾಗ ನೀರು ಚಲಿಸುತ್ತ ಎರೆ ಮತ್ತು ಮರಳು ಇವೆರಡು ಸ್ತರಗಳು ಸಂಧಿಸುವ ರೇಖೆಯನ್ನು ಮುಟ್ಟಿ ಅಲ್ಲಿಯೇ ತನ್ನ ಚಲನೆಯನ್ನು ಸ್ಥಗಿತಗೊಳಿಸುತ್ತದೆ. ಮರಳು ಮಿಶ್ರಿತ ಸ್ತರವನ್ನು ನೀರು ಪ್ರವೇಶಿಸುವುದಿಲ್ಲ. ಮರಳು ಮಣ್ಣಿನಲ್ಲಿರುವ ದೊಡ್ಡ ಆಕಾರದ ರಂಧ್ರಗಳಿಗಿಂತ ಎರೆಮಣ್ಣಿನಲ್ಲಿರುವ ರಂಧ್ರಗಳೇ ನೀರನ್ನು ಅಧಿಕ ಶಕ್ತಿಯಿಂದ ಆಕರ್ಷಿಸುತ್ತಿರುವುದೇ ನೀರಿನ ಚಲನೆಯು ಸ್ಥಗಿತಗೊಳ್ಳಲು ಕಾರಣ. ಸಂಧಿ ರೇಖೆಯಲ್ಲಿ ನೀರು ಸಂಗ್ರಹಗೊಳ್ಳುತ್ತಾ ಸಾಗಿ ಎರೆಮಣ್ಣಿನ ಪದರದಲ್ಲಿರುವ ಕಣಗಳ ಪರಕರ್ಷಣ ಮತ್ತು ಸ್ವಕರ್ಷಣ ಶಕ್ತಿಗಳ ಮಿತಿಯನ್ನು ಮೀರಿತೆಂದರೆ, ನೀರು ಕೆಳಗಿನ ಮರಳು ಮಣ್ಣಿನ ಸ್ತರಗಳನ್ನು ಪ್ರವೇಶಿಸುತ್ತದೆ.
ಬಾಷ್ಪ ರೂಪದಲ್ಲಿ ನೀರಿನ ಚಲನೆ
ಮಣ್ಣಿನಲ್ಲಿ ಇರುವ ಬಾಷ್ಪ ರೂಪದಲ್ಲಿರುವ ನೀರು ಬಾಹ್ಯಚಲನೆ ಮತ್ತು ಆಂತರಿಕ ಚಲನೆ ಎಂಬ ಎರಡು ರೂಪಗಳಲ್ಲಿ ಚಲಿಸುತ್ತದೆ.
ಅ. ಬಾಹ್ಯ ಚಲನೆ: ಮೇಲ್ಮಣ್ಣಿನಲ್ಲಿರುವ ಆರ್ದ್ರತೆಯು ಆವಿಯಾಗಿ ಮೇಲಿರುವ ವಾಯುಮಂಡಲವನ್ನು ಸೇರಿಕೊಳ್ಳುತ್ತದೆ. ಇದರ ಬಗ್ಗೆ ಹೆಚ್ಚಿನ ವಿವರಗಳನ್ನು ಮುಂದಿನ ಅಧ್ಯಾಯದಲ್ಲಿ ಕೊಡಲಾಗಿದೆ.
ಆ. ಆಂತರಿಕ ಚಲನೆ: ಮಣ್ಣಿನ ಕಣಗಳ ಮಧ್ಯದಲ್ಲಿರುವ ರಂಧ್ರಗಳಿಂದ ಬಾಷ್ಪ ರೂಪದಲ್ಲಿ ನೀರು ಚಲಿಸುತ್ತದೆ. ಬಾಷ್ಪದಿಂದ ಉಂಟಾಗುವ ಒತ್ತಡವೇ ಇಂತಹ ಚಲನೆಗೆ ಚಾಲನೆಯನ್ನು ನೀಡುತ್ತದೆ. ಬಾಷ್ಪದ ಒತ್ತಡವು ಅಧಿಕವಾಗಿರುವ ಸ್ಥಳದಿಂದ ಒತ್ತಡವು ಕಡಮೆಯಿರುವ ಸ್ಥಳಕ್ಕೆ ಬಾಷ್ಪವು ಚಲಿಸುತ್ತದೆ. ಕೆಳಗಿನ ಎರಡು ಪ್ರಸಂಗಗಳಲ್ಲಿ ಬಾಷ್ಪದ ಚಲನೆಯನ್ನು ಕಾಣಬಹುದು:
i) ಮಣ್ಣು ಸಾಕಷ್ಟು ಹಸಿ ಇರುವಾಗ ಮಣ್ಣಿನಲ್ಲಿ ಇರುವ ಹವೆಯ ಸಾಪೇಕ್ಷ ಆರ್ದ್ರತೆಯು ಶೇಕಡ ನೂರರಷ್ಟಿರುತ್ತದೆ. ಆದ್ದರಿಂದ, ಹವೆಯಲ್ಲಿರುವ ಬಾಷ್ಪದಿಂದ ಉಂಟಾಗುವ ಒತ್ತಡವು ತುಲನಾತ್ಮಕವಾಗಿ ಅತಿ ಹೆಚ್ಚು ತದ್ವಿರುದ್ಧವಾಗಿ ಒಣಮಣ್ಣಿನಲ್ಲಿರುವ ಹವೆಯ ಸಾಪೇಕ್ಷ ಆರ್ದ್ರತೆಯು ಅತಿ ಕಡಮೆ. ಆದ್ದರಿಂದ ಅಲ್ಲಿ ಬಾಷ್ಪದಿಂದುಂಟಾಗುವ ಒತ್ತಡವು ಅತ್ಯಲ್ಪ. ಒಂದು ಭೂ ಪ್ರದೇಶದ ಒಂದು ಭಾಗದಲ್ಲಿ ಹಸಿ ಮಣ್ಣಿದ್ದು ಅದಕ್ಕೆ ಹೊಂದಿಕೊಂಡ ಭಾಗದಲ್ಲಿ ಒಣ ಮಣ್ಣಿದ್ದರೆ ಬಾಷ್ಪದ ಒತ್ತಡವು ಅಧಿಕವಿರುವ ಹಸಿ ಮಣ್ಣಿನಿಂದ ಕಡಮೆ ಒತ್ತಡವಿರುವ ಒಣ ಮಣ್ಣಿಗೆ ನೀರು ಬಾಷ್ಪದ ರೂಪದಲ್ಲಿ ಚಲಿಸುತ್ತದೆ.
ii) ಉಷ್ಣತಾಮಾನವು ಅಧಿಕಗೊಂಡಿತೆಂದರೆ ಬಾಷ್ಪದ ಒತ್ತಡವು ಹೆಚ್ಚುತ್ತದೆ. ಆದ್ದರಿಂದ ಬಾಷ್ಪವು ಇಂತಹ ಸ್ಥಳದಿಂದ ತಂಪು ಸ್ಥಳದೆಡೆಗೆ ಚಲಿಸುತ್ತದೆ.
ಮೇಲೆ ವಿವರಿಸಿದಂತೆ ಚಲಿಸುವ ಬಾಷ್ಪದ ಪ್ರಮಾಣವು ಅತಿ ಕಡಮೆ. ಆದ್ದರಿಂದ ಸಾಮಾನ್ಯ ಪರಿಸ್ಥಿತಿಯಲ್ಲಿ ಈ ರೀತಿ ಚಲಿಸುವ ಬಾಷ್ಪದ ನೀರಿನಿಂದ ಬೆಳೆಗಳಿಗೆ ಹೇಳಿಕೊಳ್ಳುವಷ್ಟು ಪ್ರಯೋಜನವಿಲ್ಲವೆನ್ನಬಹುದು. ಆದರೆ, ಎರೆಮಣ್ಣಿನಲ್ಲಿ ಬೆಳೆದ ಚಳಿಗಾಲದ ಬೆಳೆಯಾದ ಗೋಧಿಗೆ ಮತ್ತು ನೀರಿನ ಬರವನ್ನು ಎದುರಿಸುವ ಸಾಮರ್ಥ್ಯವಿರುವ ಇತರ ಕೆಲವು ಬೆಳೆಗಳಿಗೆ ಬಾಷ್ಪದಿಂದ ದೊರೆಯುವ ನೀರು ಪ್ರಯೋಜನಕಾರಿ ಎಂದು ಕಂಡು ಬಂದಿದೆ.
ಮಣ್ಣಿನಲ್ಲಿರುವ ಲಭ್ಯಜಲ ಮತ್ತು ಸಸ್ಯಗಳ ಸಂಬಂಧ
ಮಣ್ಣಿನ ಜಲಧಾರಣಾ ಶಕ್ತಿ ಮತ್ತು ಸಸ್ಯಗಳನ್ನು ಬಾಡಿಸುವ ಬಿಂದು ಇವೆರಡರ ಮಧ್ಯದಲ್ಲಿರುವ ನೀರಿಗೆ ಲಭ್ಯಜಲ (ನೀರು) ಎನ್ನುತ್ತಾರೆ. ಈ ನೀರನ್ನು ಮಣ್ಣಿನ ಕಣಗಳು ೦.೧ ರಿಂದ ೦.೩ರ ವಾಯುಭಾರಕ್ಕೆ ಸಮನಾದ ಶಕ್ತಿಯಿಂದ ಆರಂಭ ಮಾಡಿ (ಜಲಧಾರಣಾ ಶಕ್ತಿಯಲ್ಲಿದ್ದಾಗ), ೧೫ರ ವಾಯು ಭಾರಕ್ಕೆ ಸಮನಾದ ಶಕ್ತಿಯವರೆಗಿರುವ (ಸಸ್ಯಗಳನ್ನು ಬಾಡಿಸುವ ಬಿಂದು) ಕರ್ಷಣ ಶಕ್ತಿಯಿಂದ ಹಿಡಿದಿಟ್ಟುಕೊಂಡಿರುತ್ತವೆ. ಸಸ್ಯದ ಬೇರುಗಳು ಈ ಶಕ್ತಿಯನ್ನು ಮೀರಿದ ಸಾಮರ್ಥ್ಯದಿಂದ ನೀರನ್ನು ಹೀರಿಕೊಳ್ಳಬೇಕಾಗುತ್ತದೆ.
ಬೇರುಗಳ ಸನಿಹದಲ್ಲಿರುವ ನೀರು ಕಡಿಮೆಯಾದೊಡನೆ ಹೆಚ್ಚು ನೀರಿರುವ ಪಕ್ಕದ ಸ್ಥಳದಿಂದ ನೀರು ಚಲಿಸಿ ಬರುತ್ತದೆ. ಆದರೆ ಈ ರೀತಿ ಚಲಿಸಿ ಬರುವ ದೂರವು ಸುಮಾರು ೧ ಸೆಂ.ಮೀ.ನಷ್ಟು ಮಾತ್ರ ಎನ್ನಬಹುದು. ಇದಕ್ಕಿಂತ ದೂರದಲ್ಲಿರುವ ಮಣ್ಣಿನಿಂದ ನೀರು ಚಲಿಸಿ ಬರುತ್ತದೆಯಾದರೂ ಚಲಿಸುವ ವೇಗವು ತೀರಾ ಕಡಮೆ. ಬೇರುಗಳ ಬೆಳವಣಿಗೆಯ ವೇಗವೇ ದೂರದಿಂದ ಚಲಿಸುವ ನೀರಿನ ವೇಗಕ್ಕಿಂತ ಅಧಿಕವಾಗಿರುತ್ತದೆ.
ನಾವು ಒಂದು ವಿಷಯವನ್ನು ಇಲ್ಲಿ ಗಮನಿಸಬೇಕು. ಮಣ್ಣಿನಲ್ಲಿರುವ ಒಟ್ಟು ನೀರು ಮತ್ತು ಲಭ್ಯಜಲ ಇವುಗಳ ಪ್ರಮಾಣವು ಮಣ್ಣಿನ ಎಲ್ಲೆಡೆ ಒಂದೇ ಸಮನಾಗಿ ಇರುವುದಿಲ್ಲ. ಸಸ್ಯದ ಬೇರುಗಳು ಸಾಮಾನ್ಯವಾಗಿ ಮೇಲಿನ ಕೆಲವು ಸೆಂ.ಮೀ. ಆಳದವರೆಗೆ ಬಹು ಸಂಖ್ಯೆಯಲ್ಲಿ ಇರುತ್ತವೆಯಾದರೂ ಮಣ್ಣಿನ ಕೆಳಗಿನ ಸ್ತರಕ್ಕೆ ಹೋದಂತೆ ಬೇರುಗಳ ಸಂಖ್ಯೆಯು ಕಡಿಮೆಯಾಗುತ್ತದೆ. ಇದೂ ಅಲ್ಲದೇ ಮಣ್ಣಿನ ಮೇಲಿನ ಸ್ತರದಿಂದ ನೀರು ಆವಿಯಾಗುತ್ತಲೇ ಇರುವುದರಿಂದ ಈ ಭಾಗದಲ್ಲಿಯ ಆರ್ದ್ರತೆಯು ಕಡಿಮೆಯಾಗುತ್ತಲೇ ಸಾಗುತ್ತದೆ. ಈ ಕಾರಣಗಳಿಂದ ಮಣ್ಣಿನ ಕೆಳಗಿನ ಸ್ತರಗಳಲ್ಲಿ ನೀರು ಜಲಧಾರಣಾ ಶಕ್ತಿಯ ಸಮೀಪದಲ್ಲಿದ್ದರೂ ಮೇಲ್ಮಣ್ಣಿನಲ್ಲಿ ನೀರು ಸಸ್ಯಗಳನ್ನು ಬಾಡಿಸುವ ಬಿಂದುವನ್ನು ಮುಟ್ಟಿರಬಹುದು. ಹೀಗಾಗಿ ಬೇರುಗಳ ಬೆಳವಣಿಗೆಯ ವೇಗವು ಅಧಿಕವಿರುವ ಸಸ್ಯಗಳು ಮೇಲ್ಮಣ್ಣಿನಲ್ಲಿ ನೀರಿನ ಕೊರತೆಯಾದರೂ ಉತ್ತಮ ಇಳುವರಿಯನ್ನು ಕೊಡಬಲ್ಲವು. ಉದಾಹರಣೆಗೆ, ಒಂದು ಮೀಟರಿಗಿಂತ ಆಳವಾದ ಬೇರುಗಳನ್ನು ಹೊಂದಿರುವ ಸೂರ್ಯಕಾಂತಿ ಬೆಳೆಯು, ಕಡಿಮೆ ಆಳದ ಬೇರುಗಳಿರುವ ಸೋಯಾ ಅವರೆಗಿಂತ ಹೆಚ್ಚು ಸಮರ್ಥವಾಗಿ ಮೇಲ್ಮಣ್ಣಿನಲ್ಲಾದ ನೀರಿನ ಕೊರತೆಯನ್ನು ಸಹಿಸಿಕೊಂಡು ಅಪೇಕ್ಷಿತ ಇಳುವರಿಯನ್ನು ಕೊಡಬಲ್ಲದು.
ಮಣ್ಣಿನ ಲಭ್ಯಜಲದ ಮೇಲೆ ಪರಿಣಾಮವನ್ನು ಬೀರುವ ಸಂಗತಿಗಳು
i) ಮಣ್ಣಿನ ಕಣಗಳ ಗಾತ್ರ: ಜಿನುಗು ಎರೆಕಣಗಳ ಹೊರಮೈ ಭಾಗವು ಮರಳು ಕಣಗಳ ಹೊರ ಮೈ ಭಾಗಕ್ಕಿಂತ ಅತ್ಯಧಿಕವಾಗಿರುತ್ತದೆಯಲ್ಲದೆ, ಜಿನುಗು ಕಣಗಳ ಮಣ್ಣಿನಲ್ಲಿ ಸೂಕ್ಷ್ಮ ರಂಧ್ರಗಳ ಸಂಖ್ಯೆಯೂ ಅಧಿಕ. ಹೀಗಾಗಿ ಜಿನುಗು ಕಣಗಳ ಮಣ್ಣಿನಲ್ಲಿ ಸೂಕ್ಷ್ಮ ರಂಧ್ರಗಳ ಸಂಖ್ಯೆಯೂ ಅಧಿಕ. ಹೀಗಾಗಿ ಜಿನುಗು ಕಣಗಳ ಪ್ರಾಬಲ್ಯವಿರುವ ಮಣ್ಣು, ಮರಳು ಮಣ್ಣಿಗಿಂತ ಹೆಚ್ಚು ನೀರನ್ನು ಆಕರ್ಷಿಸಿ ಇಟ್ಟುಕೊಳ್ಳುತ್ತದೆ. ಆದರೆ ಇಂತಹ ಮಣ್ಣುಗಳಲ್ಲಿ ಬಾಡಿಸುವ ಬಿಂದುವೂ ಅಧಿಕವಾಗಿಯೇ ಇರುತ್ತದೆ ಎಂಬುದು ಗಮನಾರ್ಹ.
ಗೋಡು ಮಣ್ಣಿನ ಜಲಧಾರಣಾ ಸಾಮರ್ಥ್ಯವು, ಎರೆ ಮಣ್ಣಿನ ಸಾಮರ್ಥ್ಯಕ್ಕಿಂತ ಕಡಮೆ ಇದ್ದರೂ ಮರಳು ಮಣ್ಣಿಗಿಂತ ಅಧಿಕವಾಗಿರುತ್ತದೆ. ಅದರಂತೆಯೇ ಗೋಡು ಮಣ್ಣನ್ನು ಬಾಡಿಸುವ ಜಲ ಬಿಂದುವು ಮರಳು ಮಣ್ಣಿಗಿಂತ ಅಧಿಕವಿದ್ದರೂ, ಎರೆಮಣ್ಣಿಗಿಂತ ಕಡಮೆ, ಇದರ ಪರಿಣಾಮವಾಗಿ ಗೋಡು ಮಣ್ಣಿನ ಲಭ್ಯ ಜಲವು ಮರಳು ಮತ್ತು ಎರೆಮಣ್ಣುಗಳಿಗಿಂತ ಅಧಿಕವಾಗಿರುತ್ತದೆಂಬುದು ಮಹತ್ವದ ಸಂಗತಿ (ಚಿತ್ರ:೭)
ii) ಕಣಗಳ ರಚನೆ: ಮಣ್ಣಿನ ಕಣಗಳ ರಚನೆಯು ಸರಿಯಾಗಿರಬೇಕು. ದೊಡ್ಡ ರಂಧ್ರಗಳದೇ ಪ್ರಾಬಲ್ಯವಿರುವ ಮಣ್ಣಿನಲ್ಲಿ, ನೀರಿಗಿಂತ ಹವೆಯೇ ಹೆಚ್ಚು ಸ್ಥಳವನ್ನು ಆವರಿಸುತ್ತದೆ. ನೀರಿಗೆ ಆಶ್ರಯವನ್ನು ಕೊಡುವ ಸೂಕ್ಷ್ಮ ಮತ್ತು ಮಧ್ಯಮಾಕಾರದ ರಂಧ್ರಗಳೂ ಹಾಗೂ ಹವೆಗೆ ಇರಲು ಸ್ಥಾನವನ್ನೊದಗಿಸುವ ದೊಡ್ಡ ರಂಧ್ರಗಳೂ ಸೂಕ್ತ ಪ್ರಮಾಣದಲ್ಲಿದ್ದರೆ, ಲಭ್ಯ ನೀರಿನ ಉತ್ತಮ ಸಂಗ್ರಹಕ್ಕೆ ಅನುಕೂಲವುಂಟಾಗುತ್ತದೆ.

iii) ನಿರವಯವ ಖನಿಜಗಳ ಪ್ರಕಾರ: ಮಣ್ಣಿನಲ್ಲಿರುವ ಖನಿಜಗಳ ಪ್ರಕಾರಕ್ಕೂ ಲಭ್ಯ ನೀರಿನ ಪ್ರಮಾಣಕ್ಕೂ ನೇರವಾದ ಮತ್ತು ಪರೋಕ್ಷವಾದ ಸಂಬಂಧವಿದೆ.
iv) ಸಾವಯವ ಪದಾರ್ಥ: ಹ್ಯೂಮಸ್‌ರೂಪದಲ್ಲಿದ್ದ ಸಾವಯವ ಪದಾರ್ಥವು ತನ್ನ ತೂಕದ ೧.೫ ಪಟ್ಟು ಅಥವಾ ಅದಕ್ಕಿಂತಲೂ ಅಧಿಕ ನೀರನ್ನು ಆಕರ್ಷಿಸಿ ಹಿಡಿದಿಟ್ಟುಕೊಳ್ಳಬಹುದು. ಸಾವಯವ ಪದಾರ್ಥವು ಎರೆಮಣ್ಣಿಗಿಂತ ಮರಳುಮಣ್ಣಿನಲ್ಲಿ ಹೆಚ್ಚು ಪರಿಣಾಮಕಾರಿ ಎನಿಸುತ್ತದೆ.
೨. ಒಣ ಭೂಮಿಯ ಬೇಸಾಯ : ಜಲಚಕ್ರ
ಕೃಷಿ ಉತ್ಪಾದನೆಗೆ ನೀರು ಅತ್ಯವಶ್ಯ ಮತ್ತು ಅನಿವಾರ್ಯ, ಭಾರತದ ಒಟ್ಟು ಕೃಷಿ ಭೂಮಿಯ ಸುಮಾರು ಮೂರರಲ್ಲಿ ಎರಡರಷ್ಟು ಪ್ರದೇಶವು ಮಳೆಯನ್ನೇ ಆಶ್ರಯಿಸಿದೆ. ನೀರಾವರಿಯ ವಿಸ್ತರಣೆಯು ಮುಂದುವರಿದರೂ ಒಟ್ಟು ಕೃಷಿ ಕ್ಷೇತ್ರದ ಅರ್ಧಕ್ಕಿಂತ ಹೆಚ್ಚು ಭೂಮಿಯು ಮಳೆಯನ್ನೇ ಅವಲಂಬಿಸಬೇಕಾಗುತ್ತದೆ.
ಭಾರತದ ವಿವಿಧ ಪ್ರದೇಶದ ವಾರ್ಷಿಕ ಮಳೆಯ ಪ್ರಮಾಣದಲ್ಲಿ ಎದ್ದು ಕಾಣುವಷ್ಟು ವೈಪರೀತ್ಯವಿದೆ. ಉದಾಹರಣೆಗೆ, ರಾಜಸ್ಥಾನದ ಪಶ್ಚಿಮಕ್ಕಿರುವ ಕೆಲವು ಪ್ರದೇಶಗಳಲ್ಲಿ ವರ್ಷದ ಸರಾಸರಿ ಮಳೆಯು ಕೇವಲ ೧೦ ಸೆಂ.ಮೀ. ಇದ್ದರೆ ಮೇಘಾಲಯದಲ್ಲಿರುವ ಚಿರಾಪುಂಜಿಯ ವಾರ್ಷಿಕ ಮಳೆಯ ಸರಾಸರಿ ಪ್ರಮಾಣವು ೧೦೦೦ ಸೆಂ.ಮೀ. ನಷ್ಟಿದೆ. ಅದರಂತೆಯೇ ಅತಿ ಶುಷ್ಕ, ಶುಷ್ಕ, ಆರ್ದ್ರ ಮತ್ತು ಅತಿ ಆರ್ದ್ರ ಪ್ರದೇಶಗಳಲ್ಲಿಯ ಬೇಸಾಯ ಪದ್ಧತಿಗಳಲ್ಲಿಯೂ ಬಹಳ ಅಂತರವಿರುವುದು ಸ್ವಾಭಾವಿಕ. ಶುಷ್ಕ ಪ್ರದೇಶದಲ್ಲಿ ಅನುಸರಿಸಬಹುದಾದ ಕೃಷಿ ಪದ್ಧತಿಯ ಪ್ರಮುಖ ವಿವರಗಳು ಕೆಳಗಿನಂತಿವೆ.
ಜಲಚಕ್ರ
ಭೂಮಿಯ ಮೇಲೆ ವಾಸಿಸುವ ಸಕಲ ಜೀವಿಗಳ ಅಸ್ತಿತ್ವಕ್ಕೆ ಆಧಾರವಾದ ನೀರು ವಿವಿಧ ರೂಪಗಳನ್ನು ತಾಳುತ್ತ ನೆಲ, ಸಾಗರ ಮತ್ತು ವಾಯುಮಂಡಲದಲ್ಲಿ ಅವಿರತವಾಗಿ ಸುತ್ತುತ್ತಿರುತ್ತದೆ. ಈ ವ್ಯವಸ್ಥೆಗೆ ಜಲಚಕ್ರ ಎಂಬ ಹೆಸರಿದೆ. ಜಲಚಕ್ರಕ್ಕೆ ಆರಂಭ ಅಥವಾ ಅಂತ್ಯ ಎಂಬುದಿಲ್ಲ. ಆದರೆ ಭೂಮಿಯ ಮುಕ್ಕಾಲು ಭಾಗ (ಪ್ರದೇಶ)ವನ್ನು ನೀರೇ ಆವರಿಸಿರುವುದರಿಂದ, ಚರ್ಚೆಯ ಅನುಕೂಲತೆಗಾಗಿ, ಈ ಜಲಚಕ್ರದ ವರ್ಣನೆಯನ್ನು ಸಮುದ್ರದಿಂದಲೇ ಆರಂಭಿಸುವುದು ವಾಡಿಕೆ. ಸಮುದ್ರದಿಂದ ಹೊರಟ ನೀರಿನ ಪ್ರಯಾಣದಲ್ಲಿನ ವಿವಿಧ ಹಂತಗಳ ಸಂಕ್ಷಿಪ್ತ ವರ್ಣನೆಯು ಕೆಳಗಿನಂತಿದೆ:
· ಸೂರ್ಯ ರಶ್ಮಿಯ ಉಷ್ಣತೆಯಿಂದ ಸಮುದ್ರದ ನೀರು ಆವಿಯಾಗಿ ವಾಯು ಮಂಡಲವನ್ನು ಸೇರುತ್ತದೆ.
· ಆವಿಯು ಊರ್ಧ್ವ ದಿಕ್ಕಿನತ್ತ ಸಾಗುತ್ತ ಸಂಗ್ರಹಗೊಂಡು ಮೋಡವಾಗುತ್ತದೆ.
· ಮೋಡಗಳು ಕೆಲವು ವಿಶಿಷ್ಟ ಪರಿಸರಗಳಿಗೊಳಗಾಗಿ, ಘನೀಭವಿಸಿ, ಮಳೆ, ಆಲಿಕಲ್ಲು, ಹಿಮ ಇತ್ಯಾದಿ ರೂಪಗಳಲ್ಲಿ ಕೆಳಗೆ ಬಂದು ತಲುಪುತ್ತವೆ.
· ಮಾರ್ಗದಲ್ಲಿ ಗಿಡಮರಗಳು ಮಳೆ ಮತ್ತು ಹಿಮವನ್ನು ತಡೆಯುವುದರಿಂದ, ನೀರಿನ ಸ್ವಲ್ಪ ಭಾಗವು ಅವುಗಳಿಗೆ ಅಂಟಿಕೊಳ್ಳುತ್ತದೆ. ಈ ನೀರನ್ನು ಸಸ್ಯಗಳು ಭಾಗಶಃ ಹೀರಿಕೊಳ್ಳುತ್ತವೆ. ಉಳಿದ ಭಾಗವು ಆವಿಯಾಗಿ ವಾಯುಮಂಡಲವನ್ನು ಸೇರುತ್ತದೆ.
· ಭೂಮಿಯನ್ನು ತಲುಪಿದ ನೀರಿನಲ್ಲಿ ಸ್ವಲ್ಪಭಾಗವು ಮಣ್ಣನ್ನು ಪ್ರವೇಶಿಸಿ ಅಲ್ಲಿ ಸಂಗ್ರಹಗೊಳ್ಳುತ್ತದೆ ಇಲ್ಲವೇ ಹೆಚ್ಚು ಆಳಕ್ಕೆ ಬಸಿದು ಹೋಗಿ ಅಲ್ಲಿ ನೆಲಸುತ್ತದೆ ಅಥವಾ ಅಂತರ್ಜಲವನ್ನು ಸೇರಿಕೊಳ್ಳುತ್ತದೆ. ನೀರಿನ ಉಳಿದ ಭಾಗವು ಭೂಮಿಯ ಮೇಲ್ಭಾಗದಲ್ಲಿ ಹರಿದು ಹೋಗಿ ಹಳ್ಳ, ಕೊಳ್ಳ, ನದಿ, ಸರೋವರ ಇತ್ಯಾದಿಗಳನ್ನು ಸೇರುತ್ತದೆ.
· ಮಣ್ಣಿನ ಮೇಲ್ಭಾಗದಲ್ಲಿ ಉಳಿದುಕೊಂಡ ನೀರು ಆವಿಯ ರೂಪದಲ್ಲಿ ಹೋರ ಬಂದು ವಾಯುಮಂಡಲವನ್ನು ಪ್ರವೇಶಿಸುತ್ತದೆ.
· ಭೂಮಿಯ ಆಳಕ್ಕೆ ಬಸಿದು ಹೋದ ನೀರು, ಭೂಮಿಯೊಳಗೆ ಚಲಿಸಿ ತಗ್ಗಿನ ಪ್ರದೇಶದಲ್ಲಿ ಹೊರಬರಬಹುದು. ಇಲ್ಲವೇ ಚಿಲುಮೆಯ ರೂಪದಲ್ಲಿಯೂ ಹೊರಚಿಮ್ಮಬಹುದು.
· ಹಳ್ಳ, ಕೆರೆ, ಸರೋವರಗಳಲ್ಲಿ ಸಂಗ್ರಹಗೊಂಡ ನೀರಿನ ಮೇಲ್ಭಾಗದಿಂದಲೂ ನೀರು ಆವಿಯ ರೂಪದಲ್ಲಿ ಹೊರಬಂದು ವಾಯು ಮಂಡಲವನ್ನು ಸೇರುತ್ತದೆ.
[image: ]
ಭೂ ಪ್ರದೇಶದಲ್ಲಿ ಬೆಳೆಯುತ್ತಿರುವ ಗಿಡಮರಗಳಿಂದ, ಅದರಲ್ಲಿಯೂ ಪ್ರಮುಖವಾಗಿ ಅವುಗಳ ಎಲೆಗಳ ಮುಖಾಂತರ ನೀರು ಬಾಷ್ಪದ ರೂಪದಲ್ಲಿ ಹೊರಬಂದು ಗಾಳಿಯಲ್ಲಿ ಲೀನವಾಗಬಹುದು. ಇದರಂತೆಯೇ ನೀರಿನ ಮೇಲ್ಭಾಗದಲ್ಲಿ ಬೆಳೆಯುವ ಜಲ ಸಸ್ಯಗಳೂ (ಕಳೆಗಳು) ತಮ್ಮ ಎಲೆಗಳ ಮೂಲಕ ನೀರನ್ನು ಬಾಷ್ಪ ರೂಪದಲ್ಲಿ ಹೊರ ಹಾಕುತ್ತವೆ.
· ಪರ್ವತಗಳ ಉನ್ನತ ಶಿಖರಗಳಲ್ಲಿ ನೀರು ಬರ್ಫದ ರೂಪದಲ್ಲಿ ಸಂಗ್ರಹಗೊಳ್ಳುತ್ತದೆ. ಕೆಲವು ಸಂದರ್ಭಗಳಲ್ಲಿ ಬರ್ಫವು ಕರಗಿ ನೀರಿನ ರೂಪದಲ್ಲಿ ಹರಿದು ಕೆಳಗಿರುವ ಭೂ ಪ್ರದೇಶವನ್ನು ಸೇರಬಹುದು.
· ಉತ್ತರ ಮತ್ತು ದಕ್ಷಿಣ ಧೃವ ಪ್ರದೇಶಗಳಲ್ಲಿಯೂ ನೀರು ಬರ್ಫದ ರೂಪದಲ್ಲಿ ಸಂಗ್ರಹವಾಗಿರುತ್ತದೆ.
ಭಾರತದಲ್ಲಿ ವಾರ್ಷಿಕ ಮಳೆ ಮತ್ತು ಮಳೆ ನೀರಿನ ವಿಂಗಡಣೆ
ನಮ್ಮ ದೇಶದಲ್ಲಿ ಪ್ರತಿ ವರ್ಷ ಬರುವ ಮಳೆಯಿಂದ ಸರಾಸರಿ ಸುಮಾರು ೪೦೦ ದಶಲಕ್ಷ ಹೆಕ್ಟೇರು ಮೀಟರು (ದ.ಲ.ಹೆ.ಮೀ) ನೀರು ದೊರೆಯುತ್ತದೆಂದು ಅಂದಾಜು ಮಾಡಲಾಗಿದೆಯಲ್ಲದೇ ಈ ನೀರಿನ ವಿಂಗಡಣೆಯು ಮುಂದಿನಂತೆ ಆಗುತ್ತದೆಯೆಂದೂ ಕಂಡುಬಂದಿದೆ.
ಭಾರತದಲ್ಲಿ ವಾರ್ಷಿಕ ಮಳೆಯಿಂದ ದೊರೆಯುವ ಒಟ್ಟು ನೀರು ೪೦೦ ದ.ಲ.ಹೆ.ಮೀ.

ಇಡೀ ದೇಶವನ್ನು ಗಣನೆಗೆ ತೆಗೆದುಕೊಂಡಾಗ ಮಳೆಯ ನೀರು ಮೇಲೆ ತೋರಿಸಿದಂತೆ ಹಂಚಿಹೋಗುತ್ತದೆಯೆಂದು ಕಂಡುಬರುತ್ತದೆ. ವಿಶಾಲವಾದ ಕ್ಷೇತ್ರದ ಭೂ ಪ್ರದೇಶದಲ್ಲಿ ವಿಭಿನ್ನವಾದ ಹವಾಮಾನ ಮತ್ತು ಭೂ ರಚನೆಯಿರುವುದು ಸ್ವಾಭಾವಿಕ. ಆದರೆ ಸಣ್ಣ ಕ್ಷೇತ್ರದಲ್ಲಿ ಕಂಡು ಬರುವ ಭೂ ರಚನೆಯಲ್ಲಿ ಮತ್ತು ಹವಾಮಾನದಲ್ಲಿ ಹೆಚ್ಚು ಸಾಮ್ಯತೆಯಿರುವ ಸಾಧ್ಯತೆಗಳು ಇರುತ್ತವೆಯಾದ್ದರಿಂದ ಇಂತಹ ಪ್ರದೇಶದಲ್ಲಿ ಬಂದ ಮಳೆಯ ನೀರಿನ ಹಂಚಿಕೆಯು ಬೇರೆ ರೀತಿಯದಾಗಿರಬಹುದು.
ಮಹಾರಾಷ್ಟ್ರ ರಾಜ್ಯದಲ್ಲಿರುವ ಸೊಲ್ಲಾಪುರ ಕೃಷಿ ಸಂಶೋಧನಾ ಕೇಂದ್ರದಲ್ಲಿ ಮಾಡಿದ ಪ್ರಯೋಗಗಳ ಅಂದಾಜಿನ ಪ್ರಕಾರ, ಅಲ್ಲಿ ಬರುವ ವಾರ್ಷಿಕ ಮಳೆಯ ನೀರು ಯಾವ ರೀತಿ ವಿಂಗಡಣೆಯಾಗುತ್ತದೆಂಬುದನ್ನು ಕೆಳಗಿನ ವಿವರಗಳಿಂದ ತಿಳಿಯಬಹುದು.

ಇಡೀ ದೇಶದ ಭೂ ಪ್ರದೇಶವನ್ನು ಪರಿಗಣಿಸಿದಾಗಿನ ಅಂದಾಜಿಗೂ ಸಾಗುವಳಿಯಲ್ಲಿರುವ ಸಣ್ಣ ಕ್ಷೇತ್ರದಲ್ಲಿ ಮಾಡಿದ ಅಂದಾಜಿಗೂ ಅಂತರವಿದೆಯಾದರೂ ಇಂತಹ ವಿವರಗಳಿಂದ ಕೆಲವು ಸಾಮಾನ್ಯ ಸಂಗತಿಗಳ ಅರಿವು ಮೂಡಿ ಬರುತ್ತದೆ.
· ಮಳೆಯ ನೀರಿನ ಗಣನೀಯ ಭಾಗವು ಹರಿದು ಹೋಗಿ ನದಿಯ ಮೂಲಕ ಸಮುದ್ರವನ್ನು ಸೇರುತ್ತದೆ.
· ಮಣ್ಣಿನಲ್ಲಿ ಇಂಗಿದ ನೀರಿನ ಬಹುಭಾಗವು ಭೂಮಿಯಾಳಕ್ಕೆ ಇಳಿಯುತ್ತದೆ. ಇಲ್ಲವೇ ಆವಿಯ ರೂಪದಲ್ಲಿ ಹೊರಬಂದು ವಾಯುಮಂಡಲವನ್ನು ಸೇರುತ್ತದೆ.
· ಮಣ್ಣನ್ನು ಪ್ರವೇಶಿಸಿದ ನೀರಿನ ಒಂದು ಭಾಗವು ಬೆಳೆಗೆ ಲಭ್ಯವಾಗದೇ, ಮಣ್ಣಿನಲ್ಲಿಯೇ ಉಳಿದುಕೊಳ್ಳುತ್ತದೆ.
ಒಣ ಭೂಮಿ ಪ್ರದೇಶಗಳ ವೈಶಿಷ್ಟ್ಯ: ವಾರ್ಷಿಕವಾಗಿ ಬರುವ ಸರಾಸರಿ ಮಳೆಯಾಧಾರದ ಮೇಲಿಂದ ಭೂ ಪ್ರದೇಶಗಳನ್ನು ಮುಂದಿನಂತೆ ವರ್ಗೀಕರಿಸಬಹುದು.
ಕೋಷ್ಟಕ ೧: ವಾರ್ಷಿಕ ಮಳೆಯಾಧಾರದ ಮೇಲೆ ಭೂ ಪ್ರದೇಶದ ವರ್ಗೀಕರಣ
	ಕ್ರ. ಸಂ.
	ವಾರ್ಷಿಕ ಸರಾಸರಿ ಮಳೆಯ ಪ್ರಮಾಣ (ಮಿ.ಮೀ)
	ಪ್ರದೇಶದ ಹೆಸರು

	೧.
	೫೦೦ಕ್ಕಿಂತ ಕಡಿಮೆ
	ಶುಷ್ಕ (Arid)

	೨.
	೫೦೦-೭೫೦
	ಅರೆ ಶುಷ್ಕ (Semiarid)

	೩.
	೭೫೦-೧೧೫೦
	ಅರೆ ಆರ್ದ್ರ (Semi humid)

	೪.
	೧೧೫೦ ಕ್ಕಿಂತ ಅಧಿಕ
	ಆರ್ದ್ರ (Humid)


ಅಲ್ಪ ಮತ್ತು ಅನಿಶ್ಚಿತ ವಾರ್ಷಿಕ ಮಳೆ ಬೀಳುವ ಪ್ರದೇಶದಲ್ಲಿ ನದಿ, ಕೆರೆ, ಬಾವಿ ಇತ್ಯಾದಿ ಜಲ ಮೂಲಗಳಿಂದ ನೀರಿನ ಪೂರೈಕೆಯಿಲ್ಲದೆ ನೆಲ, ಜಲ ಮತ್ತು ಬೆಳೆಗಳ ಸರಿಯಾದ ನಿರ್ವಹಣೆಯಿಂದ ಉತ್ತಮ ಇಳುವಳಿಯನ್ನು ಪಡೆಯುವ ವಿಧಾನಕ್ಕೆ ಒಣ ಭೂಮಿ ಬೇಸಾಯ ಪದ್ಧತಿಯೆಂದೂ ಇಂತಹ ಪ್ರದೇಶಗಳಿಗೆ ಒಣಭೂಮಿ ಬೇಸಾಯ ಪ್ರದೇಶಗಳೆಂದೂ ಹೆಸರು.
ಮೇಲಿನ ಕೋಷ್ಟಕದಲ್ಲಿರುವ ಅರೆಶುಷ್ಕ ಪ್ರದೇಶದಲ್ಲಿ ಅನುಸರಿಸಬೇಕಾದ ಒಣಭೂಮಿ ಬೇಸಾಯ ಪದ್ಧತಿಗಳ ವಿವರಗಳು ಈ ಅಧ್ಯಾಯದಲ್ಲಿವೆ. ಈ ಭೂ ಪ್ರದೇಶದ ವೈಶಿಷ್ಟಗಳು ಕೆಳಗಿನಂತಿವೆ.
ಮಳೆ: ಒಣಭೂಮಿ ಬೇಸಾಯ ಪ್ರದೇಶದಲ್ಲಿ ಬರುವ ಮಳೆಯು ಕೆಲವು ವೈಶಿಷ್ಟಗಳಿಂದ ಕೂಡಿದೆ.
· ಈಗಾಗಲೇ ಸೂಚಿಸಿದಂತೆ, ವಾರ್ಷಿಕ ಮಳೆಯು ಪ್ರಮಾಣವು ಕಡಿಮೆ.
· ಶೇಕಡಾ ಸುಮಾರು ೮೦ ರಷ್ಟು ಮಳೆಯು ಜೂನ್‌ತಿಂಗಳಿನಿಂದ ಸೆಪ್ಟೆಂಬರ್ ತಿಂಗಳುಗಳ ಮಧ್ಯದ ಅವಧಿಯಲ್ಲಿ ಆಗುತ್ತದೆ. ಇದಕ್ಕೆ ಕೆಲವು ಅಪವಾದಗಳಿವೆ. ಬೆಂಗಳೂರು ಪ್ರದೇಶದಲ್ಲಿ ಏಪ್ರಿಲ್‌ಮೇ ತಿಂಗಳುಗಳಲ್ಲಿ ಗಣನೀಯ ಪ್ರಮಾಣದಲ್ಲಿ ಮಳೆಯಾಗಿ ಪುನಃ ಜುಲೈ ತಿಂಗಳಿಂದ ಆರಂಭವಾಗಿ ಸೆಪ್ಟೆಂಬರ್ ಅಕ್ಟೋಬರ್ ತಿಂಗಳುಗಳವರೆಗೆ ಮಳೆಯು ಬೀಳುತ್ತದೆ.
· ಮಳೆಯು ಆರಂಭವಾಗುವ ಸಮಯ ಮತ್ತು ನಂತರ ಮಳೆಯು ಬೀಳುವ ಸಮಯ ಇವು ವರ್ಷದಿಂದ ವರ್ಷಕ್ಕೆ ಅನಿಶ್ಚಿತವಾಗಿವೆ. ನಿರೀಕ್ಷಿಸಿದಾಗ ಮಳೆಯು ಬರದೇ ಅನಿರೀಕ್ಷಿತ ಸಮಯದಲ್ಲಿ ಮಳೆಯು ಬೀಳುವುದು ಸಾಮಾನ್ಯ.
· ಹಂಗಾಮಿನಲ್ಲಿ ಬರುವ ಮಳೆಯ ಹಂಚಿಕೆಯೂ ಅನಿಶ್ಚಿತವೆ. ಕೆಲವು ದಿನ ಅತಿ ಹೆಚ್ಚು ಮಳೆ ಬಂದು ನಂತರದ ಹಲವು ದಿನಗಳವರೆಗೆ ಮಳೆಯೇ ಬಾರದಿರಬಹುದು.
· ಹಲವು ವರ್ಷಗಳಲ್ಲಿ ಬಂದ ಮಳೆಯ ಪ್ರಮಾಣ, ಹಂಚಿಕೆ, ರಭಸ ಇತ್ಯಾದಿಗಳನ್ನು ಅಧ್ಯಯನ ಮಾಡಿದಾಗ ವರ್ಷದಿಂದ ವರ್ಷಕ್ಕೆ ಇರುವ ಅಂತರವು ಅತ್ಯಧಿಕವೆಂದೂ ಯಾವುದೇ ರೀತಿಯ ನಿಯಮ ಬದ್ಧತೆ ಇಲ್ಲವೆಂದೂ ಕಂಡುಬರುತ್ತದೆ.
ಮಣ್ಣಿನ ಗುಣಧರ್ಮಗಳು: ಎರಡು ಗಣಗಳಿಗೆ (Orders) ಸೇರಿದ ಮಣ್ಣುಗಳು ಈ ಪ್ರದೇಶಗಳಲ್ಲಿ ಸಾಮಾನ್ಯವಾಗಿ ಕಂಡುಬರುತ್ತವೆ.
ವರ್ಟಿಸೋಲ್‌ಮತ್ತು ಸಂಬಂಧಿಸಿದ ಕಪ್ಪು ಮಣ್ಣುಗಳು
· ಈ ಗಣಕ್ಕೆ ಸೇರಿದ ಮಣ್ಣಿರುವ ಪ್ರದೇಶವು ರಾಜಸ್ಥಾನ, ಮಹಾರಾಷ್ಟ್ರದ ಪೂರ್ವಭಾಗ, ಮಧ್ಯಪ್ರದೇಶ, ಕರ್ನಾಟಕದ ಉತ್ತರಭಾಗ ಮತ್ತು ಆಂಧ್ರಪ್ರದೇಶ ಪಶ್ಚಿಮಭಾಗಗಳಲ್ಲಿ ಕಂಡುಬರುತ್ತದೆ.
· ಮೇಲಿನ ಪ್ರದೇಶಗಳಲ್ಲಿ ಸಸ್ಯಗಳಿಗೆ ನೀರು ಲಭ್ಯವಾಗುವ ಅವಧಿಯು ೧೩೪ ರಿಂದ ೧೩೮ ದಿನಗಳೆಂದು ಅಂದಾಜು ಮಾಡಲಾಗಿದೆ.
· ಮಣ್ಣಿನಲ್ಲಿ ಎರೆಕಣಗಳ ಪ್ರಮಾಣವು ಶೇಕಡಾ ೩೦ ರಿಂದ ೭೦ರ ವರೆಗೆ ಇರುತ್ತದೆ. ಮೊಂಟ್‌ಮೊರಿಲ್ಲೋನೈಟ್‌ಖನಿಜದ ಪ್ರಾಬಲ್ಯವನ್ನು ಮಣ್ಣಿನಲ್ಲಿ ಕಾಣಬಹುದು. ಜಲಧಾರಣಾ ಶಕ್ತಿಯೂ ಅಧಿಕ.
· ಮಣ್ಣು ಒಣಗಿದೊಡನೆ, ಅಗಲವಾದ ಮತ್ತು ಆಳವಾದ ಬಿರುಕುಗಳು ಕಾಣಿಸಿಕೊಳ್ಳುತ್ತವೆ.
· ಸಾರಜನಕ ಮತ್ತು ರಂಜಕ ಪೋಷಕಾಂಶಗಳ ಕೊರತೆಯ ಈ ಮಣ್ಣಿನಲ್ಲಿ ಸಾಮಾನ್ಯ.
· ದೊಡ್ಡ ಮತ್ತು ಬಿರುಸಿನ ಮಳೆಗಳು ಬರುತ್ತವೆ. ನೀರು ಮಣ್ಣಿನಲ್ಲಿ ನಿಧಾನವಾಗಿ ಇಂಗುವುದರಿಂದ ನೀರು ಭೂಮಿಯ ಮೇಲೆ ಹರಿದು ಹೋಗಿ ತನ್ನೊಡನೆ ಫಲವತ್ತಾದ ಮೇಲ್ಮಣ್ಣನ್ನೂ ಕೊಚ್ಚಿಕೊಂಡು ಹೋಗುತ್ತದೆ.
ಅಲ್ಫಿಸೋಲ್‌ಮತ್ತು ಸಂಬಂಧಿಸಿದ ಕೆಂಪು ಮಣ್ಣು
ಅಲ್ಫಿಸೋಲ್‌ಗಣಕ್ಕೆ ಸೇರಿದ ಮಣ್ಣು ಕರ್ನಾಟಕದ ದಕ್ಷಿಣಭಾಗ ಮತ್ತು ಆಂಧ್ರಪ್ರದೇಶದ ಪಶ್ಚಿಮಭಾಗಗಳಲ್ಲಿ ಕಂಡು ಬರುತ್ತದೆ. ಮಣ್ಣಿನಲ್ಲಿ ಎರೆಕಣಗಳ ಪ್ರಮಾಣವು ಕಡಿಮೆ (ಶೇಕಡಾ ೧೫-೨೦) ಪರಳಿನದೇ ಪ್ರಾಬಲ್ಯವಿದೆ. ಕೆಲವು ಭಾಗಗಳಲ್ಲಿ ಕೆಳಗಿನ ಸ್ತರವು ಗಟ್ಟಿಯಾಗಿರುವುದರಿಂದ ಮೇಲ್ಮಣ್ಣು ಕೊಚ್ಚಿ ಹೋಗುವ ಅಪಾಯವಿದೆ. ಮಳೆಯ ನಂತರ ಮಣ್ಣಿನ ಮೇಲ್ಭಾಗವು ಹೆಪ್ಪುಗಟ್ಟುತ್ತದೆ.
ಮಣ್ಣಿನ ಜಲಧಾರಣಾ ಶಕ್ತಿಯು ಕಡಿಮೆ. ಫಲವತ್ತತೆಯೂ ಅತಿ ಕಡಿಮೆ. ಸಾರಜನಕ, ರಂಜಕ, ಕ್ಯಾಲ್ಸಿಯಂ, ಮೆಗ್ನೀಸಿಯಂ, ಗಂಧಕ ಇತ್ಯಾದಿ ಪೋಷಕಾಂಶಗಳ ಕೊರತೆಯು ಎದು ಕಾಣುತ್ತದೆ.
ಪ್ರಮುಖ ಬೆಳೆಗಳು: ಒಣ ಭೂಮಿ ಪ್ರದೇಶದ ಪ್ರಮುಖ ಬೆಳೆಗಳು ಕೆಳಗಿನಂತಿವೆ.
· ಧಾನ್ಯದ ಬೆಳೆಗಳು: ಜೋಳ, ಗೋಧಿ, ಸಜ್ಜೆ, ಮುಸುಕಿನ ಜೋಳ, ರಾಗಿ
· ಬೇಳೆ ಕಾಳು ವರ್ಗದ ಬೆಳೆಗಳು: ತೊಗರಿ, ಕಡಲೆ, ಅವರೆ, ಉದ್ದು, ಹೆಸರು, ಅಲಸಂದಿ
· ಎಣ್ಣೆಕಾಳು ಬೆಳೆಗಳು: ಸೇಂಗಾ, ಕುಸುಬೆ (ಕುಸುಮೆ), ಎಳ್ಳು
· ವಾಣಿಜ್ಯ ಬೆಳೆಗಳು: ಹತ್ತಿ, ತಂಬಾಕು
ಸಾಂಪ್ರದಾಯಕವಾಗಿ ಬೆಳೆಯುತ್ತಿರುವ ಮೇಲಿನ ಬೆಳೆಗಳನ್ನಷ್ಟೇ ಅಲ್ಲದೇ ಕೆಲವು ಹೊಸ ಬೆಳೆಗಳನ್ನೂ (ಉದಾಹರಣೆಗೆ ಸೂರ್ಯಕಾಂತಿ) ಬೆಳೆಯಲಾಗುತ್ತಿದೆ.
ಒಣ ಬೇಸಾಯ ಪದ್ಧತಿಯ ಬಗ್ಗೆ ನಡೆಸಿದ ಸಂಶೋಧನೆಗಳ ಪರಿಣಾಮಗಳು
ದೇಶದ ಹೆಚ್ಚಿನ ಪ್ರದೇಶವು ಒಣ ಭೂಮಿ ಪ್ರದೇಶ. ಇಲ್ಲಿ ಪರಂಪರಾಗತವಾಗಿ ನಡೆದು ಬಂದ ಬೇಸಾಯ ಪದ್ಧತಿಗಳನ್ನು ಉತ್ತಮಗೊಳಿಸಿ, ಮಣ್ಣಿನ ಉತ್ಪಾದಕತೆಯನ್ನು ಉನ್ನತಗೊಳಿಸಿ ಆ ಭಾಗದಲ್ಲಿಯ ಕೃಷಿಯು ಸುಸ್ಥಿರಗೊಂಡು ಲಾಭದಾಯಕವಾಗುವಂತೆ ಮಾಡುವ ಸದುದ್ದೇಶದಿಂದ ಭಾರತದಲ್ಲಿ ಹಲವು ಸಂಶೋಧನೆಗಳನ್ನು ಕೈಗೊಳ್ಳಲಾಗಿದೆ ಮತ್ತು ಕೈಗೊಳ್ಳಲಾಗುತ್ತಿದೆ. ಈ ಸಂಶೋಧನೆಗಳು ನಡೆದು ಬಂದ ದಾರಿಯ ಸೂಕ್ಷ್ಮ ಪರಿಚಯವು ಮುಂದಿನಂತಿದೆ:
ಕಳೆದ ಶತಮಾನದ ೬೦ನೆಯ ದಶಕದವರೆಗೆ: ಒಣ ಭೂಮಿಯ ಬೇಸಾಯದಲ್ಲಿ ಸುಧಾರಣೆಯನ್ನು ತರುವ ಉದ್ದೇಶದಿಂದ ಕಳೆದ ಶತಮಾನದ ೩೦ರ ದಶಕದಲ್ಲಿಯೇ ಆರಂಭಗೊಂಡವು. ಈ ಕಾರ್ಯಕ್ಕೆಂದು ದೇಶದಲ್ಲಿ ಕೆಲವು ಸಂಶೋಧನಾ ಕೇಂದ್ರಗಳು ಸ್ಥಾಪಿತವಾದವು. ಈ ಕೇಂದ್ರಗಳಲ್ಲಿ ೧೯೪೪ ರವರೆಗೆ ಸಂಶೋಧನೆಗಳು ನಡೆದು ದೊರೆತ ಪರಿಣಾಮಗಳ ಆಧಾರದ ಮೇಲೆ ಕೆಲವು ಹೊಸ ಬೇಸಾಯ ಪದ್ಧತಿಗಳನ್ನು ರೈತರ ಉಪಯೋಗಕ್ಕೆಂದು ಬಿಡುಗಡೆ ಮಾಡಲಾಯಿತು. ಇವು ಮುಂಬಯಿ ಒಣಬೇಸಾಯ ಪದ್ಧತಿ, ಹೈದರಾಬಾದ್‌ಒಣ ಬೇಸಾಯ ಪದ್ಧತಿ ಮತ್ತು ಮದರಾಸು ಒಣ ಬೇಸಾಯ ಪದ್ಧತಿ ಎಂದೇ ಪ್ರಚಲಿತವಾದವು. ಈ ಪದ್ಧತಿಗಳ ಪ್ರಮುಖ ಅಂಶಗಳು ಕೆಳಗಿನಂತಿವೆ:
· ಮಣ್ಣು ಮತ್ತು ನೀರಿನ ಸಂರಕ್ಷಣೆಗೆ ಬದುಗಳ ನಿರ್ಮಾಣ.
· ಪ್ರತಿ ಮೂರು ವರ್ಷಗಳಿಗೆ ಒಮ್ಮೆ ಭೂಮಿಯನ್ನು ನೇಗಿಲಿನಿಂದ ಉಳುಮೆ ಮಾಡುವುದು.
· ಉಳಿದ ವರ್ಷಗಳಲ್ಲಿ ಕುಂಟೆಯನ್ನು ಉಪಯೋಗಿಸಿ ಭೂಮಿಯನ್ನು ಸಿದ್ಧಗೊಳಿಸುವುದು.
· ಪೋಷಕಾಂಶಗಳ ಪೂರೈಕೆಗೆ ಸಾವಯವ ಗೊಬ್ಬರಗಳ (ಸಗಣಿ ಗೊಬ್ಬರ ಅಥವಾ ಕಾಂಪೋಸ್ಟ್‌) ಉಪಯೋಗ ಮಾಡುವುದು.
· ಪ್ರತಿ ಎಕರೆಗೆ ಉಪಯೋಗಿಸುವ ಬೀಜದ ಪ್ರಮಾಣವನ್ನು ಕಡಿಮೆ ಮಾಡಿ ಸಾಲುಗಳ ಅಂತರವನ್ನು ಹೆಚ್ಚಿಸುವುದು.
· ಬೆಳೆಯ ಸಾಲುಗಳ ಮಧ್ಯದಲ್ಲಿ ಮೇಲಿಂದ ಮೇಲೆ ಎಡೆಕುಂಟೆಯನ್ನು ಉಪಯೋಗಿಸುವುದು.
ರೈತರು ಆ ಸಮಯದಲ್ಲಿ ಪ್ರತಿ ಹೆಕ್ಟೇರಿಗೆ ಪಡೆಯುತ್ತಿದ್ದ ೩೦೦ರಿಂದ ೪೦೦ ಕಿ.ಗ್ರಾಂ. ಧಾನ್ಯದ ಇಳುವರಿಗಿಂತ ಶೇಕಡಾ ೧೫-೨೦ರಷ್ಟು ಅಧಿಕ ಇಳುವರಿಯನ್ನು ಹೊಸ ಪದ್ಧತಿಯ ಬಳಕೆಯಿಂದ ದೊರೆಯುತ್ತಿದೆಯೆಂದು ಹೇಳಲಾಯಿತು. ಆದರೆ ಈ ಬೇಸಾಯ ಪದ್ಧತಿಗಳು ರೈತರಲ್ಲಿ ಅಷ್ಟು ಪ್ರಚಲಿತವಾಗಲಿಲ್ಲ. ನಿರೀಕ್ಷಿತ ಯಶಸ್ಸು ದೊರೆಯದಿರಲು ಕೆಳಗಿನ ಕಾರಣಗಳನ್ನು ಮುಂದಿಡಲಾಯಿತು. ಈ ಹೊಸ ಬೇಸಾಯ ಕ್ರಮಕ್ಕೆ
· ಹೆಚ್ಚು ಖರ್ಚು
· ಅಧಿಕ ಶ್ರಮ
· ಇಳುವರಿಯಲ್ಲಿ ಅತಿ ಕಡಿಮೆ ಹೆಚ್ಚಳ
· ಇಳುವರಿಯ ಹೆಚ್ಚಳವು ಅನಿಶ್ಚಿತ
ಒಣ ಭೂಮಿಯಲ್ಲಿ ಬೆಳೆಯುವ ಬೆಳೆಗಳ ಇಳುವರಿಯನ್ನು ಗಣನೀಯವಾಗಿ ಅಧಿಕಗೊಳಿಸುವ ದೃಷ್ಟಿಯಿಂದ ಕಳೆದ ಶತಮಾನದ ೫೦ರ ದಶಕದಲ್ಲಿ, ಪ್ರಯತ್ನವನ್ನು ಪುನಃ ಆರಂಭಿಸಲಾಯಿತು. ಮಣ್ಣಿನ ಸಂರಕ್ಷಣೆಯ ಬಗ್ಗೆ ಸಂಶೋಧನೆಗಳನ್ನು ನಡೆಸಲು, ಪ್ರಾತ್ಯಕ್ಷಿಕೆಗಳನ್ನು ಏರ್ಪಡಿಸಲು ಮತ್ತು ತರಬೇತಿಯನ್ನು ನೀಡಲು ದೇಶದ ವಿವಿಧ ಭಾಗಗಳಲ್ಲಿ ಒಟ್ಟು ೮ ಕೇಂದ್ರಗಳನ್ನು ತೆರೆಯಲಾಯಿತು. ಮಣ್ಣು ಮತ್ತು ನೀರು ಸಂರಕ್ಷಿಸುವುದರ ಮೂಲಕ ಇಳುವರಿಯನ್ನು ಉನ್ನತ ಮಟ್ಟಕ್ಕೆ ಏರಿಸುವ ಉದ್ದೇಶದಿಂದ ಸಮಪಾತಳಿ ಬದುಗಳು, ಇಳಿಜಾರು ಬದುಗಳು (Graded bunds), ಮೆಟ್ಟಲು ಪದ್ಧತಿಯ ಭೂರಚನೆ, (Bench terracing) ಸಮ ಪಾತಳಿಗುಂಟ ಪಟ್ಟ ಬೆಳೆಗಳು ಇತ್ಯಾದಿಗಳು ಪರೀಕ್ಷಿಸಿ ನೋಡಲಾಯಿತು. ಆದರೆ ದುರ್ದೈವದಿಂದ ಈ ಪ್ರಯತ್ನವೂ ನಿರೀಕ್ಷಿಸಿದ ಫಲವನ್ನು ಕೊಡಲಿಲ್ಲ. ಇದಕ್ಕೆ ಮುಂದಿನ ಕಾರಣಗಳಿದ್ದವೆನ್ನಬಹುದು.
· ಆ ಸಮಯದಲ್ಲಿ ಅಲ್ಪಾವಧಿ ತಳಿಗಳಿರಲಿಲ್ಲ. ಆಗ ಬಳಕೆಯಲ್ಲಿದ್ದ ತಳಿಗಳು ಮಾಗಲು ದೀರ್ಘ ಸಮಯ ಬೇಕಾಗುತ್ತಿತ್ತು. ಹೀಗಾಗಿ ಮಣ್ಣಿನಲ್ಲಿ ಆರ್ದ್ರತೆ ಇರುವ ಸಮಯಕ್ಕೂ ದೀರ್ಘಾವಧಿ ತಳಿಗಳ ಬೆಳವಣಿಗೆಯ ವಿವಿಧ ಹಂತಗಳಿಗೂ ಹೊಂದಾಣಿಕಾಗುತ್ತಿರಲಿಲ್ಲ.
· ಆಗ ಬಳಕೆಯಲ್ಲಿರುವ ತಳಿಗಳ ಉತ್ಪಾದನಾ ಸಾಮರ್ಥ್ಯವು ಕೆಳಮಟ್ಟದ್ದಾಗಿತ್ತು. ಉತ್ತಮ ನಿರ್ವಹಣೆಗೆ ಇಳುವರಿಯ ರೂಪದಲ್ಲಿ ನಿರೀಕ್ಷಿದ ಪ್ರತಿಕ್ರಿಯೆಯು ಈ ತಳಿಗಳಿಂದ ಬರುತ್ತಿರಲಿಲ್ಲ.
ಹೀಗಾಗಿ ಬದುಗಳ ನಿರ್ಮಾಣದಿಂದಾದ ನೀರು ಮತ್ತು ಮಣ್ಣಿನ ಸಂರಕ್ಷಣೆಗಳೆರಡನ್ನು ಬಿಟ್ಟರೆ ಈ ಮೇಲಿನ ಪ್ರಯತ್ನದಿಂದ ನಿರೀಕ್ಷಿಸಿದ ಪ್ರಯೋಜನವು ದೊರೆಯಲಿಲ್ಲವೆನ್ನಬಹುದು.
೧೯೬೦ರಿಂದೀಚೆಗೆ ನಡೆದ ಸಂಶೋಧನೆಗಳು: ಕಳೆದ ಶತಮಾನದ ೬೦ರ ಒಣ ಬೇಸಾಯದ ಬೆಳೆಗಳಾದ ಜೋಳ, ಸಜ್ಜೆ, ರಾಗಿ, ಹತ್ತಿ ಬೆಳೆಗಳಲ್ಲಿ ಅಲ್ಪಾವಧಿಯಲ್ಲಿ ಮಾಗುವ ಹವಾಮಾನಕ್ಕೆ ಸ್ಪಂದಿಸದ, ಪೋಷಕಗಳ ಪೂರೈಕೆಗೆ ಉತ್ತಮ ಪ್ರತಿಕ್ರಿಯೆಯನ್ನು ತೋರಿಸುವ, ಅಧಿಕ ಇಳುವರಿಯನ್ನು ಕೊಡುವ, ಉತ್ತಮ ನಿರ್ವಹಣೆಗೆ ಸೂಕ್ತ ಪ್ರತಿಫಲವನ್ನು ನೀಡಬಲ್ಲ ಹೊಸ ತಳಿಗಳ ಬಿಡುಗಡೆಯಾಯಿತು. ಈ ತಳಿಗಳು, ಮಣ್ಣಿನಲ್ಲಿ ಲಭ್ಯವಿರುವ ಆರ್ದ್ರತೆಯ ಸದುಪಯೋಗವನ್ನು ಮಾಡಿಕೊಂಡು ಉತ್ತಮ ಇಳುವರಿಯನ್ನು ಕೊಡುವ ಸಾಮರ್ಥ್ಯವನ್ನು ಹೊಂದಿದ್ದವು. ಈ ಬೆಳವಣಿಗೆಯಿಂದ ಉತ್ಪಾದಕತೆಯಲ್ಲಿರುವ ಅನಿಶ್ಚಿತತೆಯು ಬಹುಮಟ್ಟಿಗೆ ದೂರವಾಯಿತು. ಹೊಸತಳಿಗಳಲ್ಲಿ ಮೇವಿನ ಪ್ರಮಾಣವು ಕಡಿಮೆ ಇದ್ದರೂ ಮತ್ತು ಕೀಟ-ರೋಗಗಳಿಗೆ ಇವು ತುಲನ್ಮಾಕವಾಗಿ ಅಧಿಕ ಪ್ರಮಾಣದಲ್ಲಿ ತುತ್ತಾಗುತ್ತಿದ್ದಾಗ್ಯೂ ಕಾಳಿನ ಇಳುವರಿಯು ಮೂರು ನಾಲ್ಕು ಪಟ್ಟು ಅಧಿಕಗೊಂಡದ್ದರಿಂದ ಒಣಭೂಮಿ ಪ್ರದೇಶದ ರೈತರು ಈ ತಳಿಗಳನ್ನು ಬೇಗನೆ ಸ್ವೀಕರಿಸಿದರು.
ಅಧಿಕ ಇಳುವರಿಯನ್ನು ಕೊಡುವ ತಳಿಗಳ ಅವಿಷ್ಕಾರದಿಂದ ಉತ್ತೇಜಿತರಾಗಿ ಹಾಗೂ ಹಲವು ವಿಷಯಗಳಿಗೆ ಸಂಬಂಧಿಸಿದ ವಿಷಯ ತಜ್ಞರ ಏಕತ್ರಿತ ಮತ್ತು ಸಂಯೋಜಿತ ಪ್ರಯತ್ನದ ಮಹತ್ವವನ್ನರಿತು ಒಣಭೂಮಿ ಕೃಷಿಯ ಅಖಿಲ ಭಾರತ ಸಮನ್ವಯ ಸಂಶೋಧನಾ ಯೋಜನೆಯು (All India CO-ordinated Research Project on Dry Lands) ೨೩  ಕೇಂದ್ರಗಳನ್ನು ೧೯೭೦ರಲ್ಲಿ ಆರಂಭಿಸಲಾಯಿತು. ಅದೇ ಸಮಯದಲ್ಲಿ ಜೋಳ, ಸಜ್ಜೆ, ರಾಗಿ, ಬೇಳೆಕಾಳು ಬೆಳೆಗಳು, ಎಣ್ಣೆಕಾಳು ಬೆಳೆಗಳು ಇತ್ಯಾದಿಗಳ ಬಗ್ಗೆ ಪ್ರತ್ಯೇಕವಾದ ಅಖಿಲ ಭಾರತ ಸಮನ್ವಯ ಯೋಜನೆಗಳೂ ಅಸ್ತಿತ್ವಕ್ಕೆ ಬಂದವು. ಇವೆಲ್ಲ ಒಣಭೂಮಿ ಪ್ರದೇಶದ ಪ್ರಮುಖ ಬೆಳೆಗಳೆಂಬುದನ್ನು ಗಮನಿಸಬೇಕಾದ ಸಂಗತಿ.
ಅಂತರರಾಷ್ಟ್ರೀಯ ಮಟ್ಟದಲ್ಲಿಯೂ ಒಣಭೂಮಿ ಬೇಸಾಯದ ಬಗ್ಗೆ ಆಸ್ಥೆಯುಂಟಾಗಿ ೧೯೭೦ರಲ್ಲಿ ಉಷ್ಣವಲಯದಲ್ಲಿಯ ಅರೆಶುಷ್ಕ ಪ್ರದೇಶ ಬೆಳೆಗಳ ಅಂತರರಾಷ್ಟ್ರೀಯ ಸಂಶೋಧನಾ ಸಂಸ್ಥೆಯು (International Research Institute for the Semi Arid Tropics-ICRISAT) ಆಂಧ್ರಪ್ರದೇಶದ ಪಟನಚೇರು ಎಂಬಲ್ಲಿ ಕಾರ್ಯ ಪ್ರವೃತ್ತವಾಯಿತು. ಇವೆಲ್ಲ ಪ್ರಯತ್ನಗಳಿಗೆ ಪೂರಕವೆಂಬಂತೆ ೧೯೮೫ರಲ್ಲಿ ಒಣಭೂಮಿ ಕೃಷಿಯ ಕೇಂದ್ರೀಯ ಸಂಶೋಧನಾ ಸಂಸ್ಥೆಯು ಆಂಧ್ರಪ್ರದೇಶದ ಹೈದರಾಬಾದಿನಲ್ಲಿ ತನ್ನ ಕಾರ್ಯವನ್ನು ಆರಂಭಿಸಿತು. ಮಳೆ ನೀರಿನ ಸಮರ್ಥ ಬಳಕೆ, ಮಣ್ಣಿನ ಸೂಕ್ತ ನಿರ್ವಹಣೆ ಮತ್ತು ವಿಭಿನ್ನ ಪರಿಸ್ಥಿತಿಗಳಿಗೆ ಸಮಂಜಸವಾಗುವ ಬೇಸಾಯ ಕ್ರಮಗಳಲ್ಲಿ ಸೂಕ್ತ ಹೊಂದಾಣಿಕೆ ಇವುಗಳ ಬಗ್ಗೆ ಒತ್ತು ಕೊಡಲಾಯಿತು.
ಕರ್ನಾಟಕ ರಾಜ್ಯದಲ್ಲಿ ಒಣ ಭೂಮಿಯ ಕೃಷಿ
ಮೇಲೆ ಸೂಚಿಸಿದ ೨೩ ಸಂಶೋಧನಾ ಕೇಂದ್ರಗಳಲ್ಲಿ ಎರಡು ಕೇಂದ್ರಗಳು ಕರ್ನಾಟಕದಲ್ಲಿವೆ. ವರ್ಟಿಸೋಲ್‌ಗಣಕ್ಕೆ ಸೇರಿದ ಮಣ್ಣಿನಲ್ಲಿ ಸಂಶೋಧನೆಯನ್ನು ಕೈಗೊಳ್ಳಲು ಒಂದು ಕೇಂದ್ರವನ್ನು ವಿಜಾಪುರದಲ್ಲಿಯೂ, ಆಲ್ಫಿಸೋಲ್‌ಗಣಕ್ಕೆ ಸೇರಿದ ಮಣ್ಣಿನಲ್ಲಿ ಸಂಶೋಧನೆಗಳನ್ನು ನಡೆಸಲು ಇನ್ನೊಂದು ಕೇಂದ್ರವನ್ನು ಬೆಂಗಳೂರಿನಲ್ಲಿಯೂ ಸ್ಥಾಪಿಸಲಾಗಿದೆ. ಇವೆರಡು ಕೇಂದ್ರಗಳಲ್ಲಿ ಕಳೆದ ಮೂರು ದಶಕಗಳಲ್ಲಿ ನಡೆಸಿದ ಸಂಶೋಧನೆಗಳಿಂದ ಹೊರಬಂದಿರುವ ಪ್ರಮುಖ ಸಂಗತಿಗಳ ಒಳನೋಟವು ಕೆಳನಂತಿದೆ.
ವಿಜಾಪುರ ಕೇಂದ್ರ: ರಾಯಚೂರು, ಬಳ್ಳಾರಿ, ವಿಜಾಪುರ ಜಿಲ್ಲೆಗಳು ಹಾಗೂ ಚಿತ್ರದುರ್ಗ, ಧಾರವಾಡ ಮತ್ತು ಬೆಳಗಾವಿ ಜಿಲ್ಲೆಗಳ ಪೂರ್ವಭಾಗ ಇವು ಈ ಕೇಂದ್ರದ ಪರಿಧಿಯಲ್ಲಿವೆ. ಈ ಪ್ರದೇಶವು ಉತ್ತರ ಆಕ್ಷಾಂಶ ೧೪ ಯಿಂದ ೧೭ ಯವರೆಗೆ ಮತ್ತು ಪೂರ್ವ ರೇಖಾಂಶ ೭೫ ಯಿಂದ ೭೭ ಯವರೆಗೆ ಹಬ್ಬಿದೆ. ಈ ಭಾಗದಲ್ಲಿಯ ಹವಾಮಾನ, ಮಣ್ಣು ಮತ್ತು ಬೆಳೆಗಳ ವಿವರಗಳನ್ನು ಈ ಮುಂದೆ ಕೊಡಲಾಗಿದೆ.
ಹವಾಮಾನ
i) ಮಳೆ: ಬಿಜಾಪುರ ಕೇಂದ್ರವು ಕರ್ನಾಟಕ ರಾಜ್ಯದಲ್ಲಿಯೇ ಅತಿ ಕಡಿಮೆ ಮಳೆ ಬೀಳುವ ಪ್ರದೇಶವಾಗಿದೆ. ಈ ಭಾಗದಲ್ಲಿಯ ವಿವಿಧ ಸ್ಥಳಗಳನ್ನು ಪರಿಗಣಿಸಿದರೆ ವಾರ್ಷಿಕ ಮಳೆಯ ಪ್ರಮಾಣವು ಸರಾಸರಿ ೪೬೦ರಿಂದ ೬೩೦ ಮಿ.ಮೀ.ನಷ್ಟಿದೆ. ಇಡೀ ಪ್ರದೇಶದ ಸರಾಸರಿ ಮಳೆಯು ವರ್ಷದಲ್ಲಿ ೫೭೪ ಮಿ.ಮೀ. ನಷ್ಟಾಗುತ್ತದೆ. ವರ್ಷದಲ್ಲಿ ಮಳೆ ಬೀಳುವ ಒಟ್ಟು ದಿನಗಳು ಸರಾಸರಿ ೩೦ ಮಾತ್ರ. ವಾರ್ಷಿಕ ಮಳೆಯು ಮಳೆಗಾಲದ ಪೂರ್ವದಲ್ಲಿ, ಮಳೆಗಾಲದಲ್ಲಿ ಮತ್ತು ಮಳೆಗಾಲದ ನಂತರ ಯಾವ ರೀತಿ ಹಂಚಿ ಬೀಳುತ್ತದೆಂಬುದನ್ನು ಮುಂದಿನ ಕೋಷ್ಟಕದಲ್ಲಿ ಕೊಡಲಾಗಿದೆ.
ಕೋಷ್ಟಕ ೨: ವಾರ್ಷಿಕ ಮಳೆಯ ಹಂಚಿಕೆ
	ಕ್ರ. ಸಂ.
	ಸಮಯ
	ಹಂಗಾಮು
	ಒಟ್ಟು ಮಳೆಯ ಶೇಕಡಾ

	೧.
	ಏಪ್ರಿಲ್‌ ಮೇ
	ಮಳೆಗಾಲದ ಪೂರ್ವದಲ್ಲಿ
	೧೩

	೨.
	ಜೂನ್‌ ಸೆಪ್ಟೆಂಬರ್
	ಮಳೆಗಾಲದಲ್ಲಿ
	೬೨

	೩.
	ಅಕ್ಟೋಬರ್ ನವೆಂಬರ್
	ಮಳೆಗಾಲದ ನಂತರ
	೨೨

	೪.
	ಇತರ ಸಮಯದಲ್ಲಿ
	
	೩


ii) ಉಷ್ಣತಾಮಾನ: ಈ ಪ್ರದೇಶದ ವಾರ್ಷಿಕ ಗರಿಷ್ಠ ಸರಾಸರಿ ಉಷ್ಣತಾಮಾನವು ಡಿಸೆಂಬರ್‌ಜನವರಿ ತಿಂಗಳುಗಳಲ್ಲಿ ೨೯.೬ ಸೆ. ಇದ್ದರೆ, ಏಪ್ರಿಲ್‌ಮೇ ತಿಂಗಳುಗಳಲ್ಲಿ ೩೮.೫ ಸೆ.ಗೆ ಏರುತ್ತದೆ. ಅದರಂತೆಯೇ ಕನಿಷ್ಠ ಸರಾಸರಿ ಉಷ್ಣತಾಮಾನವು ಡಿಸೆಂಬರ್ ಜನವರಿ ಸಮಯದಲ್ಲಿ ೧೫ ಸೆ. ಇದ್ದದ್ದು, ಏಪ್ರಿಲ್‌ಮೇ ತಿಂಗಳುಗಲಲ್ಲಿ ೨೪ ಸೆ. ನಷ್ಟಾಗುತ್ತದೆ.
iii) ಸಾಪೇಕ್ಷ ಆರ್ದ್ರತೆ: ಫೆಬ್ರವರಿ-ಏಪ್ರಿಲ್‌ತಿಂಗಳ ಅವಧಿಯಲ್ಲಿ ಹವೆಯ ಸಾಪೇಕ್ಷ ಆರ್ದ್ರತೆಯು ಕೇವಲ ಶೇಕಡಾ ೩೫ ಇರುತ್ತದೆಯಾದರೆ ಜುಲೈ-ಸೆಪ್ಟೆಂಬರ್ ತಿಂಗಳ ಸಮಯದಲ್ಲಿ ಶೇಕಡಾ ೭೦ ತಲುಪುತ್ತದೆ.
iv) ಗಾಳಿಯ ವೇಗ: ಈ ಪ್ರದೇಶದಲ್ಲಿ ಗಾಳಿಯು ಬಹು ವೇಗದಿಂದ ಬೀಸುತ್ತದೆ. ಅಕ್ಟೋಬರ್-ಫೆಬ್ರವರಿ ತಿಂಗಳವರೆಗೆ ಗಾಳಿಯ ವೇಗವು ಪ್ರತಿ ಗಂಟೆಗೆ ೬-೭ ಕಿ.ಮೀ. ಇರುತ್ತದೆಯಾದರೂ ಮಾರ್ಚ್‌ತಿಂಗಳಿನಿಂದ ವೇಗವು ಹೆಚ್ಚುತ್ತಾ ಹೋಗಿ ಮೇ ತಿಂಗಳಿನಿಂದ ಆಗಸ್ಟ್‌ತಿಂಗಳವರೆಗೆ, ಪ್ರತಿ ಗಂಟೆಗೆ ೨೦ ಕಿ.ಮೀ. ವೇಗದಿಂದ ಬೀಸುತ್ತಿರುತ್ತದೆ.
v) ತೆರೆದ ಪಾತ್ರೆಯ ಆವಿ ಮಾಪಕದಿಂದ ಆವಿಯಾಗುವ ನೀರು: ವರ್ಷದ ವಿವಿಧ ಸಮಯಗಳಲ್ಲಿ, ಆವಿ ಮಾಪಕದಿಂದ ಆವಿಯಾಗಿ ಹೋಗುವ ನೀರಿನ ಪ್ರಮಾಣಗಳು ಕೆಳಗಿನಂತಿವೆ.
	ವರ್ಷದ ಅವಧಿ
	ಪ್ರತಿದಿನ ಆವಿಯಾಗುವ ನೀರಿನ

	ತಿಂಗಳು
	ಸರಾಸರಿ ಪ್ರಮಾಣ (ಮಿ.ಮೀ.)

	ಜುಲೈ-ಅಕ್ಟೋಬರ್
	೬.೩ ರಿಂದ ೬.೮

	ಡಿಸೆಂಬರ್
	೫.೨

	ಏಪ್ರಿಲ್‌ಮೇ
	೧೨.೫


ಬೆಳೆಗೆ ನೀರಿನ ಕೊರತೆ ಸಮಯ: ಮಳೆಯ ನೀರಿನಿಂದ ಮಣ್ಣಿನ ಆರ್ದ್ರತೆಯು ಅಧಿಕಗೊಳ್ಳುತ್ತದೆ. ಮಣ್ಣಿನಿಂದ ಆವಿಯ ಮತ್ತು ಸಸ್ಯಗಳಿಂದ ಬಾಷ್ಪದ ರೂಪಗಳಲ್ಲಿ ಆರ್ದ್ರತೆಯು ಕಡಿಮೆಯಾಗುತ್ತದೆ. ಮಳೆಯ ಪ್ರಮಾಣವು ಅಧಿಕವಾಗಿರುವ ತಿಂಗಳಲ್ಲಿ, ಮಣ್ಣಿನಲ್ಲಿ ಆರ್ದ್ರತೆಯು ಉಳಿದುಕೊಳ್ಳುತ್ತದೆ. ಆದರೆ ವ್ಯಯದ ಪ್ರಮಾಣವೇ ಮಳೆಯ ನೀರಿಗಿಂತ ಅಧಿಕವಾಯಿತೆಂದರೆ ನೀರಿನ ಕೊರತೆಯುಂಟಾಗುತ್ತದೆ. ಒಣಭೂಮಿಯ ಪ್ರದೇಶದಲ್ಲಿ ಸೆಪ್ಟೆಂಬರ್ ತಿಂಗಳೊಂದನ್ನು ಬಿಟ್ಟರೆ ಇತರ ೧೧ ತಿಂಗಳಲ್ಲಿಯೂ ನೀರಿನ ಕೊರತೆಯಾಗುತ್ತದೆ ಎಂಬುದನ್ನು ಕೆಳಗಿನ ವಿವರಗಳಿಂದ ತಿಳಿದುಬರುತ್ತದೆ.
	ತಿಂಗಳು
	ಮಣ್ಣಿನಲ್ಲಿ ಆರ್ದ್ರತೆಯ ಕೊರತೆ (ಮಿ.ಮೀ.)

	೫೧.೬

	ಸೆಪ್ಟೆಂಬರ್

	ಹೆಚ್ಚುತ್ತಾ ಸಾಗುತ್ತದೆ

	ಡಿಸೆಂಬರ್

ಮಣ್ಣಿನ ಗುಣಧರ್ಮಗಳು
ಮಣ್ಣಿನ ಗುಣಧರ್ಮಗಳು: ಮಣ್ಣು ವಟಿಸೋಲ್‌ಗಣಕ್ಕೆ ಸೇರಿದೆ. ಕಪ್ಪು ಎರೆ ಮಣ್ಣು, ಕೆಂಪು ಎರೆ ಗೋಡು ಮತ್ತು ಕೆಂಪು ಮಣ್ಣು ಹೀಗೆ ಮೂರು ಬಗೆಯ ಮಣ್ಣುಗಳು ಇಲ್ಲಿ ಇವೆ. ಈ ಮಣ್ಣುಗಳ ಬಗ್ಗೆ ಪ್ರಮುಖ ವಿವರಗಳು ಕೆಳಗಿನಂತಿವೆ.
ಅ) ಕಪ್ಪು ಮಣ್ಣು: ಕಪ್ಪು ಮಣ್ಣನ್ನು ಅದರ ಆಳದ ಆಧಾರದ ಮೇಲೆ ಮೂರು ವರ್ಗಗಳಾಗಿ ಮಾಡಬಹುದು.
i) ಆಳವಾದ ಕಪ್ಪು ಮಣ್ಣು: ಆಳವಾದ ಕಪ್ಪುಮಣ್ಣು ಬಾಗಲಕೋಟೆ, ಬೀಳಗಿ, ತಾಲ್ಲೂಕುಗಳಲ್ಲಿ ಕಂಡು ಬರುತ್ತದೆ. ಈ ಮಣ್ಣಿನ ಕೆಲವು ವೈಶಿಷ್ಟ್ಯಗಳು ಕೆಳಗಿನಂತಿವೆ.
· ಮಣ್ಣು ೬೦ ಸೆಂ.ಮೀ.ಗಿಂತಲೂ ಆಳವಾಗಿದೆ.
· ಎರೆಯ ಪ್ರಮಾಣವು ಶೇಕಡಾ ೬೦ರ ಸಮೀಪದಲ್ಲಿದೆ.
· ಮಣ್ಣಿನೊಳಗೆ ನೀರು ಸುಲಭವಾಗಿ ಇಂಗುವುದಿಲ್ಲ.
· ಜಲಧಾರಣಾ ಸಾಮರ್ಥ್ಯವು ಅಧಿಕ. ಪ್ರತಿ ೩೦ ಸೆಂ.ಮೀ.ಆಳದ ಮಣ್ಣು ೬ ಸೆಂ.ಮೀ. ನಷ್ಟು ನೀರನ್ನು ಹಿಡಿದಿಟ್ಟುಕೊಳ್ಳಬಲ್ಲದು.
· ಈ ಮಣ್ಣಿನಲ್ಲಿ ಹಿಂಗಾರು ಬೆಳೆಗಳನ್ನು ಬೆಳೆಯುವುದು ಸಾಮಾನ್ಯ.
ii) ಮಧ್ಯಮ ಆಳದ ಕಪ್ಪುಮಣ್ಣು: ವಿಜಾಪುರ, ಬಾಗೇವಾಡಿ, ಸಿಂದಗಿ, ಜಮಖಂಡಿ, ಬಳ್ಳಾರಿ, ಸಿರಗುಪ್ಪ, ಹಗರಿಬೊಮ್ಮನಳ್ಳಿ, ಹೊಸಪೇಟೆ, ಅಥಣಿ, ಸೌದತ್ತಿ, ಲಿಂಗಸುಗೂರು, ಸಿಂಧನೂರು ಮತ್ತು ಯಲಬುರ್ಗಾ ತಾಲ್ಲೂಕುಗಳಲ್ಲಿ ಮಧ್ಯಮ ಆಳದ ಕಪ್ಪು ಮಣ್ಣು ಕಂಡು ಬರುತ್ತದೆ. ಈ ಪ್ರಕಾರದ ಮಣ್ಣಿನ ಗುಣಧರ್ಮಗಳು ಕೆಳಗಿನಂತಿವೆ.
· ಮಣ್ಣಿನ ಆಳ ೩೦ರಿಂದ ೬೦ ಸೆಂ.ಮೀ.
· ಎರೆಯ ಪ್ರಮಾಣವು ಶೇಕಡಾ ೫೦ರಷ್ಟಿದೆ.
· ಮಧ್ಯಮದಿಂದ ಕಡಮೆ ಪ್ರಮಾಣದಲ್ಲಿ ಮಣ್ಣಿನೊಳಗೆ ನೀರು ಇಂಗುತ್ತದೆ.
· ಜಲಧಾರಣಾ ಸಾಮರ್ಥ್ಯವು ಮಧ್ಯಮ. ಪ್ರತಿ ೩೦ ಸೆಂ.ಮೀ. ಮಣ್ಣು ೫ ಸೆಂ.ಮೀ. ನೀರನ್ನು ಹಿಡಿದಿಟ್ಟುಕೊಳ್ಳಬಲ್ಲದು.
iii) ಕಡಿಮೆ ಆಳದ ಮಣ್ಣು: ವಿಜಾಪುರ, ಸಿಂದಗಿ ಮತ್ತು ಇಂಡಿ ತಾಲ್ಲೂಕುಗಳಲ್ಲಿ ಕಡಿಮೆ ಆಳದ ಮಣ್ಣು ಸಾಮಾನ್ಯ. ಬಾಗೇವಾಡಿ ಮತ್ತು ಮುದ್ದೇಬಿಹಾಳ ತಾಲ್ಲೂಕುಗಳ ಕೆಲವು ಪ್ರದೇಶಗಳಲ್ಲಿಯೂ ಈ ಬಗೆಯ ಮಣ್ಣು ಇದೆ. ಈ ಬಗೆಯ ಮಣ್ಣಿನ ಕೆಲವು ವೈಶಿಷ್ಟ್ಯಗಳು ಕೆಳಗಿನಂತಿವೆ.
· ಮಣ್ಣಿನ ಆಳವು ೩೦ ಸೆಂ.ಮೀ. ಗಿಂತ ಕಡಿಮೆ. ಭೂ ಸವಕಳಿಯಾಗಿ ಮೇಲಿನ ಮಣ್ಣು ಕೊಚ್ಚಿಕೊಂಡು ಹೋಗಿರುವುದರಿಂದ ಮಣ್ಣಿನ ಆಳವು ಕಡಿಮೆಯಾಗಿದೆ.
· ಎರೆಯ ಪ್ರಮಾಣವು ಶೇಕಡಾ ೪೦ರಷ್ಟಿದೆ.
· ಮಣ್ಣಿನ ಮೇಲ್ಭಾಗದಲ್ಲಿ, ಸುಣ್ಣದ ಕಾರ್ಬೊನೇಟಿನ ಗಂಟುಗಳು (Lime nodules) ಕಂಡುಬರುತ್ತವೆ.
· ಮಣ್ಣಿನೊಳಗೆ ನೀರು ಇಂಗುವ ವೇಗ ಮಧ್ಯಮ.
· ಜಲಧಾರಣಾ ಸಾಮರ್ಥ್ಯವು ಕಡಿಮೆ. ಪ್ರತಿ ೩೦ ಸೆಂ.ಮೀ. ಮಣ್ಣು ೩ರಿಂದ ೪ಸೆಂ.ಮೀ. ನೀರನ್ನು ಹಿಡಿದಿಟ್ಟುಕೊಳ್ಳಬಲ್ಲದು.
ಮೇಲೆ ವಿವರಿಸಿದ ಕಪ್ಪು ಮಣ್ಣು ಬಸಾಲ್ಟ್‌(Basalt ) ಶಿಲೆಯಿಂದ ನಿರ್ಮಾಣಗೊಂಡಿದೆ. ಮಣ್ಣಿನಲ್ಲಿ ಮೊಂಟ್‌ಮೊರಿಲೋನೈಟ್‌ಖನಿಜದ ಪ್ರಾಬಲ್ಯವಿದೆ. ಮಣ್ಣು ಒಣಗಿತೆಂದರೆ, ಆಳವಾದ ಬಿರುಕುಗಳು ಕಂಡು ಬರುತ್ತವೆ. ನೀರನ್ನು ಮಣ್ಣಿನೊಳಗೆ ಪ್ರವೇಶಿಸಲು ಮತ್ತು ಆಳಕ್ಕೆ ಬಸಿದು ಹೋಗಲು ಬಿಡುವುದಿಲ್ಲ. ಆಮ್ಲ ಕ್ಷಾರ ನಿರ್ದೇಶಕವು (pH ) ೮ಕ್ಕಿಂತ ಅಧಿಕ. ಸಾರಜನಕ ಮತ್ತು ರಂಜಕದ ಪ್ರಮಾಣವು ಕಡಿಮೆ. ಆದರೆ ಕ್ಯಾಲ್ಸಿಯಂ, ಮೇಗ್ನೀಸಿಯಂ ಮತ್ತು ಪೊಟ್ಯಾಸಿಯಂ ಪೋಷಕಗಳು ಸಮೃದ್ಧವಾಗಿವೆ. ಅದರಂತೆಯೇ ಕಬ್ಬಿಣವನ್ನುಳಿದು ಇತರ ಕಿರು ಪೋಷಕಗಳು ಸಾಕಷ್ಟು ಪ್ರಮಾಣದಲ್ಲಿವೆ.
ಆಳವಾದ ಕಪ್ಪು ಮಣ್ಣಿನ ಭೂಮಿ ಸಪಾಟಾಗಿದೆ. ಮಧ್ಯಮ ಆಳದ ಕಪ್ಪು ಮಣ್ಣಿರುವ ಭೂಮಿಯು ಕೆಲಮಟ್ಟಿಗೆ ಇಳಿಜಾರಾಗಿದೆ. ಇಳಿಜಾರಿನ ಪ್ರಮಾಣವು ಶೇಕಡಾ ೩ರವರೆಗೂ ಇರಬಹುದು. ಆದರೆ ಕಡಿಮೆ ಆಳದ ಮಣ್ಣು ಇರುವ ಭೂಮಿಯು ತಗ್ಗು ದಿಣ್ಣೆಗಳಿಂದ ಕೂಡಿರುತ್ತದೆ.
ಆ) ಕೆಂಪು ಎರೆ ಮಿಶ್ರಿತ ಗೋಡುಮಣ್ಣು (Red clay loam Soil ): ಈ ಬಗೆಯ ಮಣ್ಣು ಬಳ್ಳಾರಿ, ಮುಂಡರಗಿ ಮತ್ತು ಕೊಪ್ಪಳ ತಾಲ್ಲೂಕುಗಳಲ್ಲಿ ಹೆಚ್ಚಿಗೆ ಕಂಡು ಬರುತ್ತಿದೆಯಾದರೂ ಬಾದಾಮಿ, ಹೊಸಪೇಟೆ, ಹಗರಿಬೊಮ್ಮನಹಳ್ಳಿ, ಗೋಕಾಕ್, ರಾಮದುರ್ಗ, ಸೌದತ್ತಿ ಮತ್ತು ಹುನಗುಂದ ತಾಲ್ಲೂಕುಗಳ ಕೆಲವು ಭಾಗದಲ್ಲಿಯೂ ಇಂತಹ ಮಣ್ಣು ಇದೆ. ಸಾಮಾನ್ಯವಾಗಿ, ಕಪ್ಪು ಮಣ್ಣಿನ ಜೊತೆಯಲ್ಲಿ ಅಥವಾ ಗುಡ್ಡದ ಸಮೀಪ ಈ ಮಣ್ಣನ್ನು ಕಾಣಬಹುದು. ಭೂಮಿಯ ಇಳಿಜಾರು ಮತ್ತು ಇತರ ಕಾರಣಗಳಿಂದಾಗಿ, ಈ ಮಣ್ಣು ೧೫ ಸೆಂ.ಮೀ. ಆಳದಿಂದ ೧೦೦ ಸೆಂ.ಮೀ. ಆಳದವರೆಗೂ ಇರಬಹುದು.
ಮಣ್ಣನ್ನು ಪ್ರವೇಶಿಸುವ ನೀರಿನ ವೇಗವು ಮಧ್ಯಮದಿಂದ ಉತ್ತಮ ಎನ್ನಬಹುದು. ಆಮ್ಲ-ಕ್ಷಾರ ನಿರ್ದೇಶಕವು (pH ) ೭ರಿಂದ ೭.೫ ಇದೆ. ಸಾರಜನಕ ಮತ್ತು ರಂಜಕದ ಕೊರತೆಯು ಈ ಮಣ್ಣಿನಲ್ಲಿ ಕಂಡು ಬರುತ್ತದೆಯಾದರೂ ಪೊಟ್ಯಾಸಿಯಂ ಪೋಷಕವು ಮಧ್ಯಮ ಪ್ರಮಾಣದಲ್ಲಿದೆ.
ಇ) ಕೆಂಪು ಮಣ್ಣು: ಬಾದಾಮಿ, ಹರಪನಹಳ್ಳಿ, ಹಡಗಲಿ, ಕೂಡ್ಲಗಿ, ಸಂಡೂರು, ಗಂಗಾವತಿ ಮತ್ತು ಕುಷ್ಟಗಿ ತಾಲ್ಲೂಕುಗಳಲ್ಲಿ ಸಾಮಾನ್ಯವಾಗಿ ಕೆಂಪುಮಣ್ಣು ಕಂಡು ಬರುತ್ತದೆ. ಈ ಮಣ್ಣು ಗ್ರಾನೈಟ್‌, ನಿಸ್‌, ಬೆಣಚುಕಲ್ಲು, ಇಲ್ಲವೇ ಮರಳುಕಲ್ಲಿನಿಂದ ನಿರ್ಮಾಣಗೊಂಡಿರುತ್ತದೆ. ಮಣ್ಣಿನ ಆಳವು ಭೂರಚನೆಯ ಮೇಲಿಂದ ಬದಲಾಗುತ್ತದೆ. ಕೆಲವೇ ಸೆಂ.ಮೀ. ಆಳದಿಂದ ಆರಂಭವಾಗಿ ೨ ಮೀ.ವರೆಗೆ ಆಳವಿರುವ ಮಣ್ಣನ್ನು ಕಾಣಬಹುದು. ಮೃದು ಕಲ್ಲಿನ ಚೂರುಗಳಿಂದ ಕೂಡಿರುವ “ಸಿ” ಸ್ತರವು (C horizon ) ಗಟ್ಟಿಯಾಗಿರುತ್ತವೆ.
ಮಣ್ಣಿನ ಆಮ್ಲ ಕ್ಷಾರ ನಿರ್ದೇಶಕವು (pH ) ೬.೫-೭.೫ರ ವರೆಗೆ ಇರುತ್ತದೆ. ಈ ಮಣ್ಣಿನಲ್ಲಿ ಸುಣ್ಣದ ಗಂಟುಗಳಿರುವುದಿಲ್ಲ. ಆದರೆ ಕಬ್ಬಿಣದ ಹರಳುಗಳು ಕಂಡುಬರುತ್ತವೆ. ಮಣ್ಣಿನೊಳಗಿಂದ ನೀರು ಸುಲಭವಾಗಿ ಬಸಿದು ಹೋಗಬಲ್ಲದು. ಜಲಧಾರಣಾ ಸಾಮರ್ಥ್ಯವು ಕಡಮೆ. ಪ್ರತಿ ೩೦ ಸೆಂ.ಮೀ. ಆಳದ ಮಣ್ಣಿನಲ್ಲಿ ೩ ಸೆಂ.ಮೀ. ಆಳದ ನೀರು ಇರಬಲ್ಲದು. ಮಣ್ಣಿನಲ್ಲಿ ಶೇಕಡಾ ೧೫ರಿಂದ ೨೦ ಎರೆಯಿರುತ್ತದೆ. ಸಾರಜನಕ, ರಂಜಕ ಮತ್ತು ಪೊಟ್ಯಾಸಿಯಂಗಳ ಕೊರತೆಯೂ ಕಂಡು ಬರುತ್ತದೆ. ಈ ಮಣ್ಣಿನಲ್ಲಿ ಮುಂಗಾರಿ ಬೆಳೆಗಳನ್ನು ಬೆಳೆಯುವುದು ಸಾಮಾನ್ಯ.
ಹರಿದು ಹೋಗುವ ನೀರಿನ ಮತ್ತು ಕೊಚ್ಚಿ ಹೋಗುವ ಮಣ್ಣಿನ ರಕ್ಷಣೆ: ಅತಿ ರಭಸದಿಂದ ಬೀಳುವ ಮಳೆ ಮತ್ತು ನೀರನ್ನು ಶೀಘ್ರ ಗತಿಯಿಂದ ಒಳ ಪ್ರವೇಶಿಸಲು ಬಿಡದ ಮಣ್ಣುಗಳಿಂದಾಗಿ ಮಳೆಯ ನೀರು ಇಳಿಜಾರಿನೊಂದಿಗೆ ಹರಿಯುತ್ತಾ ತನ್ನೊಡನೆ ಫಲವತ್ತಾದ ಮಣ್ಣನ್ನೂ ಕೊಚ್ಚಿಕೊಂಡು ಹೋಗುವ ದೃಶ್ಯವು ಇಲ್ಲಿ ಸಾಮಾನ್ಯ. ಈ ನಷ್ಟವನ್ನು ನಿಲ್ಲಿಸಲು ಅಥವಾ ಅದರ ತೀವ್ರತೆಯನ್ನು ತಗ್ಗಿಸಲು ಪರಿಸ್ಥಿತಿಗನುಗುಣವಾಗಿ ಕೆಳಗಿನ ಭೂ ಅಭಿವೃದ್ಧಿಯ ಕಾರ್ಯಗಳನ್ನು ಕೈಗೊಳ್ಳಬೇಕು.
i) ಕಡಿಮೆ ಆಳದ ಕಪ್ಪು ಮಣ್ಣಿನಲ್ಲಿ
·   ಸಮಪಾತಳಿಯ ಬದುಗಳನ್ನು ಇಳಿಜಾರಿಗೆ ಅಡ್ಡವಾಗಿ ೧-೧.೫ ಮೀ. ಲಂಬದ ಅಂತರಕ್ಕೆ ಒಂದರಂತೆ ನಿರ್ಮಿಸಬೇಕು. ಬದುವಿನ ಗಾತ್ರವು ೧-೧.೫ ಚ.ಮೀ. ನಷ್ಟಿರಬೇಕು.
· ಬದುಗಳನ್ನು ಸಮಪಾತಳಿಯೊಂದಿಗೆ ನಿರ್ಮಿಸಬೇಕು. ಅನಿವಾರ್ಯವೆನಿಸಿದಾಗ ದಿನ್ನೆಯ (Ridge ) ದಿಕ್ಕಿನತ್ತ ೧೫ ಸೆಂ.ಮೀ. ಮತ್ತು ತಗ್ಗಿನ ದಿಕ್ಕಿನತ್ತ ೩೦ ಸೆಂ.ಮೀ. ನಷ್ಟು ಬದುವನ್ನು ಸರಿಸಬಹುದು. ಈ ರೀತಿಯ ಬದಲಾವಣೆಯನ್ನು ಮಾಡಿದಾಗ ಮೇಲ್ಭಾಗದ ಭೂಮಿಯನ್ನು ಸಮಪಾತಳಿಯಾಗುವಂತೆ ಮಟ್ಟಮಾಡಬೇಕು.
· ಹೆಚ್ಚಾದ ನೀರು ಸುರಕ್ಷಿತವಾಗಿ ಹರಿದು ಹೊರಹೋಗಲು ಅನುಕೂಲವಾಗುವಂತೆ ಪಾತಳಿಗಿಂತ ೧೫ ಸೆಂ.ಮೀ. ಎತ್ತರದಲ್ಲಿ ಒಡ್ಡನ್ನು (Weir ) ನಿರ್ಮಿಸಬೇಕು.
· ಬದುವಿನ ಮೇಲ್ಭಾಗದ ಎತ್ತರವು ಎಲ್ಲೆಡೆ ಸರಿಯಾಗಿರುವಂತೆ ನೋಡಿಕೊಳ್ಳಬೇಕು.
· ಬದುಗಳ ಮೇಲೆ ಸೂಕ್ತವಾದ ಹುಲ್ಲನ್ನು ಬೆಳೆಸಿ ಬದುಗಳು ಸ್ಥಿರವಾಗಿರುವಂತೆ ಎಚ್ಚರವಹಿಸಬೇಕು.
ii) ಮಧ್ಯಮ ಆಳದ ಕಪ್ಪು ಮಣ್ಣಿನಲ್ಲಿ (ನೀರು ಮಣ್ಣನ್ನು ಪ್ರವೇಶಿಸುವ ವೇಗವು ತಾಸಿಗೆ ೮ ಮಿ.ಮೀ.ಗಿಂತ ಅಧಿಕವಿದ್ದಾಗ)
· ಮೇಲೆ (i) ರಲ್ಲಿ ಸೂಚಿಸಿದಂತೆ ಬದುಗಳನ್ನು ೧ರಿಂದ ೧.೫ಮೀ. ಲಂಬದ ಅಂತರದಲ್ಲಿ ನಿರ್ಮಿಸಬೇಕು. ಬದುವಿನ ಗಾತ್ರವನ್ನು ೧.೨ರಿಂದ ೧.೫ ಚ.ಮೀ.ನಷ್ಟು ಇಡಬೇಕು.
· ಎರಡು ಬದುಗಳ ಮಧ್ಯದಲ್ಲಿ, ಬದುವಿನ ಮೇಲ್ಭಾಗದಲ್ಲಿ ಇರುವ ಕ್ಷೇತ್ರವನ್ನು ಮಟ್ಟ ಮಾಡಬೇಕು.
· ಬದುವಿನ ನಿರ್ಮಾಣಕ್ಕೆ ಅವಶ್ಯವಿರುವ ಮಣ್ಣನ್ನು, ಬದುವಿನ ಕೆಳಭಾಗದಿಂದ ತೆಗೆದುಕೊಳ್ಳಬೇಕು.
· ಬದುಗಳ ಮೇಲ್ಭಾಗವು ಒಂದೇ ಮಟ್ಟದಲ್ಲಿರುವಂತೆ ಎಚ್ಚರ ವಹಿಸಬೇಕಲ್ಲದೆ ಅವುಗಳ ಮೇಲೆ ಸೂಕ್ತವಾದ ಹುಲ್ಲನ್ನು ಬೆಳೆಸಿ ಬದುಗಳು ಸ್ಥಿರವಾಗಿರುವಂತೆ ನೋಡಿಕೊಳ್ಳಬೇಕು. ಮೇಲೆ ಸೂಚಿಸಿದ ಸಮಪಾತಳಿ ಬದುಗಳ ಬದಲು ಸಮಪಾತಳಿ ಬದು ಪಟ್ಟಿಗಳನ್ನು ನಿರ್ಮಿಸಿಕೊಳ್ಳಲೂಬಹುದು.
· ಇದಕ್ಕಾಗಿ, ಪ್ರತಿ ೦.೩ ಮೀ. ಲಂಬದ ಅಂತರದಲ್ಲಿ ೦.೨೪ ಚ.ಮೀ. ಗಾತ್ರದ ಸಣ್ಣ ಬೋದುಗಳನ್ನು (bunds) ಇಳಿಜಾರಿಗೆ ಅಡ್ಡಲಾಗಿ ನಿರ್ಮಿಸಿ ಎರಡು ಬೋದುಗಳ ಮಧ್ಯದಲ್ಲಿರುವ ಭೂ ಪ್ರದೇಶವನ್ನು ಮಟ್ಟ ಮಾಡಬೇಕು.
· ಭೂ ಪ್ರದೇಶವನ್ನು ಮಟ್ಟ ಮಾಡುವಾಗ ೧೫ ಸೆಂ.ಮೀ. ಗಿಂತ ಹೆಚ್ಚು ಆಳಕ್ಕೆ ಭೂಮಿಯನ್ನು ಅಗೆಯುವಂತಾಗಬಾರದು.
· ಹೆಚ್ಚಾದ ನೀರು ಪ್ರತಿ ಪಟ್ಟಿಯಿಂದ ಸುರಕ್ಷಿತವಾಗಿ ಹೊರಬೀಳಲು ಸೂಕ್ತ ಒಡ್ಡುಗಳನ್ನು ನಿರ್ಮಿಸಬೇಕು.
ಮೇಲೆ ವಿವರಿಸಿದಂತೆ ಬದುಪಟ್ಟಿಗಳನ್ನು ನಿರ್ಮಿಸಿದರೆ, ಭೂಮಿಯ ಶಾಶ್ವತವಾದ ಅಭಿವೃದ್ಧಿಯಾದಂತಾಗುತ್ತದೆ. ಈ ಕ್ರಮದಿಂದ ಇಳುವಿಯು ಅಧಿಕಗೊಳ್ಳುತ್ತದೆ. ಬದುಗಳು ಸ್ಥಿರವಾಗಿರುವಂತೆ ಮಾಡಲು ಅವುಗಳ ಮೇಲೆ ಸೂಕ್ತವಾದ ಹುಲ್ಲನ್ನು ಬೆಳೆಸಬೇಕು.
iii) ಮಧ್ಯಮ ಆಳದ ಮತ್ತು ಆಳವಾಗಿರುವ ಕಪ್ಪು ಮಣ್ಣಿನಲ್ಲಿ (ನೀರು ಮಣ್ಣನ್ನು ಪ್ರವೇಶಿಸುವ ವೇಗವು ತಾಸಿಗೆ ೮ ಮಿ.ಮೀ.ಗಿಂತ ಕಡಿಮೆ ಇದ್ದರೆ)
· ಸಮಪಾತಳಿಯ ಬದುಪಟ್ಟಿಗಳ ಬದಲು ಮೇಲೆ ಹೇಳಿದ ಅಂತರದಲ್ಲಿ ಮತ್ತು ಅದೇ ಗಾತ್ರದ ಇಳಿಜಾರು ಬದುಪಟ್ಟಿಗಳನ್ನು ನಿರ್ಮಿಸಬಹುದು.
· ಪಟ್ಟಿಗಳಿಗೆ ಶೇಕಡಾ ೦.೨ರಷ್ಟು ಇಳಿಜಾರನ್ನಿಡಬೇಕು.
· ಹೆಚ್ಚಾದ ನೀರು ಸುರಕ್ಷಿತವಾಗಿ ಹೊರಹೋಗುವಂತೆ ಮಾಡಲು ಪ್ರತಿ ಪಟ್ಟಿಯ ಕೊನೆಗೆ ಒಡ್ಡನ್ನು ನಿರ್ಮಿಸಬೇಕು.
ಮೇಲಿನದರ ಬದಲು ೦.೮೫ ಚ.ಮೀ. ಗಾತ್ರದ ಇಳಿಜಾರು ಬದುಪಟ್ಟಿಗಳನ್ನೂ ನಿರ್ಮಿಸಬಹುದು.
· ಎರಡು ಪಟ್ಟಿಗಳ ಮಧ್ಯದ ಲಂಬ ಅಂತರವು ೦.೭೫-೧ ಮೀ. ಇರಬೇಕು.
· ಬದುಪಟ್ಟಿಗಳನ್ನು ಶೇಕಡಾ ೦.೧-೦.೨ರಷ್ಟು ಇಳಿಜಾರನ್ನಿಟ್ಟು ನಿರ್ಮಿಸಬೇಕು. ಆದರೆ ಈ ರೀತಿಯ ಬದುಪಟ್ಟಿಯನ್ನು ನಿರ್ಮಿಸಿದಾಗ ಪಟ್ಟಿಯ ಮೇಲ್ಭಾಗದ ನಾಲ್ಕನೆ ಒಂದು ಭಾಗದ ಪ್ರದೇಶವನ್ನು ಮಟ್ಟ ಮಾಡಬೇಕಾಗುತ್ತದೆ.
· ಬೋದುಗಳ ಮೇಲ್ಭಾಗದಲ್ಲಿ ಸೂಕ್ತವಾದ ಹುಲ್ಲನ್ನು ಬೆಳೆಸಬೇಕು. ಇದರಿಂದ ಬೋದುಗಳು ಸ್ಥಿರಗೊಳ್ಳುತ್ತವೆ.
· ಹೆಚ್ಚಾದ ನೀರು ಸುರಕ್ಷಿತವಾಗಿ ಹೊರಹೋಗಲು ಅನುಕೂಲವಾಗುವಂತೆ ಒಡ್ಡುಗಳನ್ನು ನಿರ್ಮಿಸಬೇಕು.
iv) ಕೆಂಪು ಮಣ್ಣಿನಲ್ಲಿ (ಮಳೆಯ ಪ್ರಮಾಣವು ೬೦೦ ಮಿ.ಮೀ.ಗಿಂತ ಕಡಿಮೆ ಇರುವಲ್ಲಿ)
· ಕೆಂಪು ಮಣ್ಣಿನಲ್ಲಿ ೦.೫೪ ರಿಂದ ೦.೮೧ ಚ.ಮೀ. ಗಾತ್ರದ ಸಮಪಾತಳಿ ಬದುಗಳನ್ನು ಪ್ರತಿ ೧-೧.೫ ಮೀ. ಲಂಬದ (Perpendicular) ಅಂತರದಲ್ಲಿ ನಿರ್ಮಿಸಬೇಕು.
· ಬದುವಿನ ಮೇಲ್ಭಾಗವು ಒಂದೇ ಮಟ್ಟದಲ್ಲಿರುವಂತೆ ನೋಡಿಕೊಳ್ಳಬೇಕು.
v) ಕೆಂಪು ಮಣ್ಣಿನಲ್ಲಿ (ಮಳೆಯ ಪ್ರಮಾಣವು ೬೦೦ ಮಿ.ಮೀ.ಗಿಂತ ಅಧಿಕವಾಗಿರುವಲ್ಲಿ)
· ಬದುಗಳ ಗಾತ್ರವನ್ನು ೦.೫೪ ರಿಂದ ೦.೮೧ ಚ.ಮೀ.ನಷ್ಟು ಇಟ್ಟು ಇಳಿಜಾರು ಬದುಗಳನ್ನು ಪ್ರತಿ ೧-೧.೫ ಮೀ. ಲಂಬದ ಅಂತರದಲ್ಲಿ ನಿರ್ಮಿಸಬೇಕು.
· ಬದುವಿನ ಇಳಿಜಾರು ಶೇಕಡಾ ೦.೨ರಿಂದ ೦.೪ ಇರುವಂತೆ ನೋಡಿಕೊಳ್ಳಬೇಕು.
· ಸಮಪಾತಳಿಗುಂಟ ಇಳಿಜಾರು ಬದುಗಳನ್ನು ನಿರ್ಮಿಸುವುದಾದಲ್ಲಿ ಬದುವಿನ ಮೇಲ್ಭಾಗದಲ್ಲಿ ಕಾಲುವೆಯನ್ನು ಅಗೆದು ಹೊರಬಂದ ಮಣ್ಣಿನಿಂದ ಬದುವನ್ನು ನಿರ್ಮಿಸಬೇಕು. ಈ ಕಾಲುವೆಯನ್ನು ಹುಲ್ಲಿನ ಒಡ್ಡಿಗೆ ಜೋಡಿಸಬೇಕು.
vi) ಆಳವಾದ ಕೆಂಪು ಮಣ್ಣಿನಲ್ಲಿ (ಎಲ್ಲ ಪ್ರಮಾಣದಲ್ಲಿ ಮಳೆ ಇರುವಲ್ಲಿ)
· ಶೇಕಡಾ ೦.೨ರಿಂದ ೦.೪ರಷ್ಟು ಇಳಿಜಾರನ್ನಿಟ್ಟು ಭೂಮಿಯ ಇಳಿಜಾರಿಗೆ ಅಡ್ಡವಾಗಿ ಇಳಿಜಾರಾದ ಬದುಪಟ್ಟಿಗಳನ್ನು ನಿರ್ಮಿಸಬೇಕು.
· ಪ್ರತಿ ಬದುಪಟ್ಟಿಯ ಅಗಲವನ್ನು ೧೨-೧೫ ಮೀ. ಮತ್ತು ಉದ್ದವನ್ನು ೧೨೦-೧೫೦ ಮೀ. ಇಡಬೇಕು.
· ಪಟ್ಟಿಯ ಅಗಲದ ದಿಕ್ಕಿನಲ್ಲಿ ಭೂಮಿಯನ್ನು ಮಟ್ಟಮಾಡಬೇಕು. ಮಟ್ಟವನ್ನು ಮಾಡುವಾಗ ಭೂಮಿಯನ್ನು ೧೫ ಸೆಂ.ಮೀ. ಗಿಂತ ಹೆಚ್ಚು ಆಳವಾಗಿ ಅಗೆಯುವ ಪ್ರಸಂಗವು ಬಾರದ ರೀತಿಯಲ್ಲಿ ಪಟ್ಟಿಯ ಅಗಲವನ್ನು ನಿರ್ಧರಿಸಬೇಕು.
· ಪಟ್ಟಿಯ ಕೊನೆಗೆ ಹುಲ್ಲಿನ ಒಡ್ಡನ್ನು ನಿರ್ಮಿಸಬೇಕು.
ಇದೊಂದು ಶಾಶ್ವತವಾದ ಭೂಮಿಯ ಅಭಿವೃದ್ಧಿಯಾಗಿದ್ದು ಇಳುವರಿಯನ್ನು ಅಧಿಕಗೊಳಿಸಲು ಉತ್ತಮ ಕ್ರಮವೆನ್ನಬಹದು.
ಬದುಗಳ ಮಧ್ಯದಲ್ಲಿರುವ ಭೂಮಿಯ ನಿರ್ವಹಣೆ: ಕೇವಲ ಬದುಗಳನ್ನು ನಿರ್ವಿಸುವುದರಿಂದ ಮಣ್ಣು ಮತ್ತು ನೀರಿನ ಸಂರಕ್ಷಣೆಯನ್ನು ಮಾಡಬೇಕೆಂಬ ಉದ್ದೇಶವು ಸಂಪೂರ್ಣವಾಗಿ ಸಫಲವಾಗುವುದಿಲ್ಲ. ಸಮಪಾತಳಿಯ ಬದುಗಳನ್ನು ನಿರ್ಮಿಸಿದ್ದಲ್ಲಿ ನೀರು ಹರಿದು ಬಂದು ಬದುವಿನ ಮೇಲ್ಭಾಗದಲ್ಲಿ ನಿಂತು ಅಲ್ಲಿಯ ಭೂಮಿಯು ಚೌಗು ಆಗಬಹುದು. ಇಳಿಜಾರು ಬದುಗಳನ್ನು ನಿರ್ಮಿಸಿದಲ್ಲಿ ನಿರೀಕ್ಷೆಗಿಂತ ಅಧಿಕ ನೀರು ಬದುವಿನೊಂದಿಗೆ ಹರಿದು ಹೋಗಬಹುದು. ಮಣ್ಣು ಮತ್ತು ನೀರಿನ ಸಂರಕ್ಷಣೆಯ ಕಾರ್ಯವು ಹೆಚ್ಚು ಸಮರ್ಪಕವಾಗಿ ಆಗಬೇಕೆಂದರೆ ಸಾಧ್ಯವಾದಷ್ಟು ಹೆಚ್ಚು ನೀರು ಮಣ್ಣಿನಲ್ಲಿ ಇಂಗುವಂತಾಗಬೇಕು. ಇದಕ್ಕಾಗಿ ಕೈಗೊಳ್ಳಬೇಕಾದ ಕೆಲವು ಕ್ರಮಗಳು ಕೆಳಗಿನಂತಿವೆ.
i) ಎಲ್ಲ ಬಗೆಯ ಮಣ್ಣುಗಳಲ್ಲಿ
· ಎರಡು ಬದುಗಳ ಮಧ್ಯದ ಭೂಮಿಯಲ್ಲಿ ಕಂಡುಬರುವ ಸಣ್ಣಪುಟ್ಟ ತಗ್ಗು ದಿನ್ನೆಗಳನ್ನು ಹೋಗಲಾಡಿಸಿ, ಭೂಮಿಯನ್ನು ಇಳಿಜಾರಿಗೆ ಅಡ್ಡಲಾಗಿದೆ, ಕೆಲಮಟ್ಟಿಗೆ ಮಟ್ಟಮಾಡಬೇಕು. ಈ ಕ್ರಮದಿಂದ ಮಳೆಯ ನೀರು ಎಲ್ಲಡೆ ಸಮನಾಗಿ ಹರಡಲು ಅನುಕೂಲವುಂಟಾಗುತ್ತದೆಯಲ್ಲದೇ ಕೊರಕಲುಗಳ ನಿರ್ಮಾಣಕ್ಕೆ ತಡೆಯುಂಟಾಗುತ್ತದೆ.
· ಉಳುಮೆ ಮಾಡುವ, ಕುಂಟೆಯನ್ನು ಹೊಡೆಯುವ, ಬಿತ್ತುವ ಮತ್ತು ಇತರ ಬೇಸಾಯ ಕಾರ್ಯಗಳನ್ನು ಸಮಪಾತಳಿಯೊಂದಿಗೆ ಇಲ್ಲವೇ ಕುಂಜಿ ರೇಖೆಗುಂಟ (Key Line ) ಮಾಡಬೇಕು. ಇದರಿಂದ ಇಳುಕಲಿನೊಡನೆ ಹರಿದುಹೋಗುವ ನೀರಿಗೆ, ಸಣ್ಣ ಸಣ್ಣ ತಡೆಗಳನ್ನು ಒಡ್ಡಿದಂತಾಗಿ ನೀರಿನ ವೇಗವು ತಗ್ಗುತ್ತದೆ.
· ಉಳುಮೆ ಮಾಡುವ, ಹರಗುವ, ಬಿತ್ತುವ ಮತ್ತು ಇತರ ಬೇಸಾಯ ಕಾರ್ಯಗಳನ್ನು ಸಮಪಾತಗಳಿಗುಂಟ ಇಲ್ಲವೇ ಕುಂಜಿ ರೇಖೆವರೆಗೆ  (Key Line ) ಮಾಡಬೇಕು.
· ಬೆಳೆಗಳು ಕೊಯ್ಲಾದೊಡನೆ ಉಳುಮೆ ಮಾಡಿ ಹಂಟೆಗಳನ್ನು ಹಾಗೆಯೇ ಬಿಡಬೇಕು. ಮುಂದಿನ ಹಂಗಾಮಿನಲ್ಲಿ ಬರುವ ಮಳೆಯ ನೀರಿಗೆ ಈ ಹೆಂಟೆಗಳಿಂದ ತಡೆಯುಂಟಾಗಿ ನೀರು ಹರಿದು ಹೋಗುವ ಬದಲು ನೆಲದಲ್ಲಿಯೇ ಇಂಗಲು ಆಸ್ಪದವುಂತಾಗುತ್ತದೆ.
· ಬೆಳೆಗಳ ಕೂಳೆ, ರವದಿ, ಕಸ ಕಡ್ಡಿ ಇತ್ಯಾದಿಗಳನ್ನು ಭೂಮಿಯು ಮೇಲ್ಭಾಗದಲ್ಲಿಯೇ ಹರಡಬೇಕು. ಇಂತಹ ಆಚ್ಛಾದನೆಯಿಂದ ಮಣ್ಣಿನಲ್ಲಿರುವ ಆರ್ದ್ರತೆಯು ಆವಿಯ ರೂಪದಲ್ಲಿ ಹೊರ ಬೀಳುವ ಪ್ರಮಾಣವು ಕಡಿಮೆಯಾಗುತ್ತದೆಯಲ್ಲದೆ ಮುಮಬರುವ ದಿನಗಳಲ್ಲಿ ಬೀಳುವ ಮಳೆಯ ನೀರು ಮಣ್ಣಿನಲ್ಲಿ ಇಂಗಲು ಅನುಕೂಲವುಂಟಾಗುತ್ತದೆ. ಈ ಕ್ರಮದಿಂದ ಮಣ್ಣಿನ ಸಾವಯವ ಪದಾರ್ಥವೂ ಅಧಿಕಗೊಳ್ಳುತ್ತದೆ.
ii) ಹಿಂಗಾರಿ ಬೆಳೆಗಳ ಆಳವಾದ ಕಪ್ಪುಮಣ್ಣಿನಲ್ಲಿ
· ಚೌಕು ಮಡಿಗಳ ನಿರ್ಮಾಣ: ಭೂ ಪ್ರದೇಶವನ್ನು ಅನುಕೂಲಕ್ಕೆ ತಕ್ಕಂತೆ ಚೌಕು ಮಡಿಗಳನ್ನಾಗಿ ಗುರುತು ಮಾಡಿ, ಪ್ರತಿ ಮಡಿಯ ಸುತ್ತಲೂ ೧೫ರಿಂದ ೨೦ ಸೆಂ.ಮೀ. ಎತ್ತರದ ಬೋದುಗಳನ್ನು ನಿರ್ಮಿಸಬೇಕು. ಮಡಿಯ ಅಳತೆಯನ್ನು ೩೦ ಮೀ. ಉದ್ದ ಮತ್ತು ೩೦ ಮೀ. ಅಗಲ ಇಡಬಹುದು ಅಥವಾ ಬೇರೆ ಆಕಾರದ ಮಡಿಗಳನ್ನು ನಿರ್ಮಿಸಿಕೊಳ್ಳಬಹುದು. ಎತ್ತಿನಿಂದ ಎಳೆಯಬಲ್ಲ ಬದು ನಿರ್ಮಾಪಕ  (Bund Former) ಉಪಕರಣದ ಸಹಾಯದಿಂದ ಮಡಿಗಳ ನಿರ್ಮಾಣವು ಸುಲಭ. ಮಡಿಗಳನ್ನು ಜುಲೈ ತಿಂಗಳಲ್ಲಿ ಸಿದ್ಧಪಡಿಸಬೇಕು. ಮಳೆಗಾಲದ ನೀರು ಈ ಮಡಿಗಳಲ್ಲಿ ಹೆಚ್ಚು ಅವಧಿಯವರೆಗೆ ನಿಲ್ಲುವುದರಿಂದ ಭೂಮಿಯೊಳಗೆ ಇಂಗುವ ನೀರಿನ ಪ್ರಮಾಣವು ಅಧಿಕಗೊಳ್ಳುತ್ತದೆ.
ಭೂಮಿಯ ಇಳಿಜಾರು ಶೇಕಡಾ ೨.೫ಕ್ಕಿಂತ ಕಡಿಮೆ ಇರುವಲ್ಲಿ ಚೌಕುಮಡಿಗಳು ಪ್ರಯೋಜನಕಾರಿ.
· ತಟ್ಟೆಯಾಕಾರದ ಗುಣೆಗಳು  (Scoops) : ವಿಶಿಷ್ಟ ರೀತಿಯ ಉಪಕರಣದಿಂದ ಅಥವಾ ಡುಮಗುಂಟೆಗೆ ಹಗ್ಗವನ್ನು ಸುತ್ತಿ ಅದರ ಸಹಾಯದಿಂದ ಭೂಮಿಯಲ್ಲಿ ತಟ್ಟೆಯಾಕಾರದ ಸಣ್ಣ ಸಣ್ಣ ಗುಣಿಗಳನ್ನು ಮಾಡಬೇಕು. ಹಲವಾರು ಸಂಖ್ಯೆಯಲ್ಲಿರುವ ಈ ಗುಣಿಗಳಲ್ಲಿ ಮಳೆಯ ನೀರು ಹೆಚ್ಚು ಸಮಯದವರೆಗೆ ನಿಂತಿರುವುದರಿಂದ ಮಣ್ಣಿನಲ್ಲಿ ಇಂಗಲು ಹೆಚ್ಚು ಸಮಯ ದೊರೆಯುತ್ತದೆ. ಒಂದೆರಡು ದೊಡ್ಡ ಮಳೆಯಾದ ನಂತರ ಈ ಗುಣಿಗಳನ್ನು ಪುನಃ ನಿರ್ಮಿಸಬೇಕಾಗುತ್ತದೆ.
· ಬೋದು ಕಾಲುವೆಗಳು  (Ridges and Furrows) : ಭೂಮಿಯ ಇಳಿಜಾರಿಗೆ ಅಡ್ಡವಾಗಿ ಸ್ವಲ್ಪ ಇಳಿಜಾರನ್ನಿಟ್ಟು, ಬೋದು ಕಾಲುವೆಗಳನ್ನು ನಿರ್ಮಿಸಬೇಕು. ಕಾಲುವೆಗಳಲ್ಲಿ ಪ್ರತಿ ೪ರಿಂದ ೫ ಮೀಟರಿಗೆ ಒಂದರಂತೆ ಮಣ್ಣಿನ ತಡೆಯನ್ನು  (Ridge tying)   ನಿರ್ಮಿಸಬೇಕು. ಈ ತಡೆಗಳು ಬೋದಿಗಿಂತ ಸ್ವಲ್ಪ ಕೆಳಮಟ್ಟದಲ್ಲಿರಬೇಕು. ಇಲ್ಲವಾದರೆ ಹೆಚ್ಚು ನೀರು ಸಂಗ್ರಹಗೊಂಡು ಬೋದುಗಳು ಒಡೆಯಬಹುದು.
· ಸುಬಾಬುಲ್ ಅಥವಾ ಇತರ ಹುಲ್ಲುಗಳನ್ನು ಬೆಳೆಸುವುದು: ಭೂ ಪ್ರದೇಶದಲ್ಲಿ ಪ್ರತಿ ೧೫ರಿಂದ ೨೦ ಮೀ. ಅಂತರಗಳಲ್ಲಿ, ಇಳಿಜಾರಿಗೆ ಅಡ್ಡವಾಗಿ ಸುಬಾಬುಲ್ ಅಥವಾ ಸೂಕ್ತ ಹುಲ್ಲಿನ ಎರಡು ಸಾಲುಗಳನ್ನು ಬೆಳೆಸಬೇಕು. ಬೆಳೆಯು ೧೫-೨೦ ಸೆಂ.ಮೀ. ಗಿಂತ ಎತ್ತರ ಬೆಳೆಯದಂತೆ ಆಗಿಂದಾಗ್ಗೆ ಕತ್ತರಿಸುತ್ತಿರಬೇಕು. ಬೆಳೆಯ ಈ ಸಾಲುಗಳು ಹರಿಯುವ ನೀರಿಗೆ ತಡೆಯನ್ನೊಡ್ಡಿ ನೀರು ಮತ್ತು ಮಣ್ಣನ್ನು ಸಂರಕ್ಷಿಸುತ್ತವೆ. ಇವು ಒಂದು ರೀತಿಯ ಜೀವಂತ ಬದು ಎಂದೇ ಹೇಳಬಹುದು. ಬೆಳೆಯಿಂದ ಸ್ವಲ್ಪ ಪ್ರಮಾಣದಲ್ಲಿ ಮೇವು ದೊರೆಯುತ್ತದೆಯಲ್ಲದೆ ಸುಬಾಬುಲ್‌ನಂತಹ ಬೆಳೆಯು ಮಣ್ಣಿನ ಫಲವತ್ತತೆಯನ್ನು ಉತ್ತಮಗೊಳಿಸುತ್ತದೆ.
· ಪಟ್ಟಿ ಬೆಳೆ: ಎರಡು ಅಥವಾ ಎರಡಕ್ಕಿಂತ ಹೆಚ್ಚು ಬೆಳೆಗಳನ್ನು ನಿರ್ದಿಷ್ಟ ಅಗಲದ ಕ್ಷೇತ್ರಗಳಲ್ಲಿ ಒಂದಾದ ನಮತರ ಒಂದರಂತೆ ಬೆಳೆಯುವ ಪದ್ಧತಿಗೆ ಪಟ್ಟಿ ಬೆಳೆ ಪದ್ಧತಿ ಎನ್ನುತ್ತಾರೆ. ಭೂ ಸವಕಳಿಯನ್ನು ತಡೆಯುವ ಸಾಮರ್ಥ್ಯವಿಲ್ಲದ ಜೋಳ, ಸಜ್ಜೆ ಮುಂತಾದ ಬೆಳೆಗಳನ್ನು ಭೂ ಸವಕಳಿಯನ್ನು ತಡೆಗಟ್ಟುವ ಸಾಮರ್ಥ್ಯವಿರುವ ಸೇಂಗಾ, ಹುರಳಿ ಇತ್ಯಾದಿ ಬೆಳೆಗಳೊಡನೆ ಒಂದಾದ ನಂತರ ಇನ್ನೊಂದು ಬೆಳೆ ಬೆಳೆಯಬೇಕು. ಜೋಳ ಅಥವಾ ಸಜ್ಜೆಯನ್ನು ೨೨ ಮೀ. ಅಗಲದ ಪಟ್ಟಿಯಲ್ಲಿ ಬಿತ್ತಿ ನಂತರ ಸೇಂಗಾ ಬೆಳೆಯನ್ನು ೭.೩ ಮೀ. ಅಗಲದ ಪಟ್ಟಿಯಲ್ಲಿ ಬಿತ್ತುವುದರಿಂದ ನೀರು ಮತ್ತು ಮಣ್ಣಿನ ಸಂರಕ್ಷಣೆಯ ದೃಷ್ಟಿಯಿಂದ ಉತ್ತಮವೆಂದು ಪ್ರಯೋಗಗಳಿಂದ ಕಂಡು ಬಂದಿದೆ. ಪರಿಸ್ಥಿತಿಗೆ ತಕ್ಕಂತೆ ಇದರಲ್ಲಿ ಅವಶ್ಯವೆನಿಸಿದ ಬದಲಾವಣೆಯನ್ನು ಮಾಡಿಕೊಳ್ಳಬಹುದು.
iii) ಕೆಂಪು ಮಣ್ಣಿನಲ್ಲಿ
· ಸಾಲುಗಳ ಮಧ್ಯದ ಅಂತರವು ಅಧಿಕವಿರುವ ಹತ್ತಿ, ಮುಸುಕಿನಜೋಳ, ತೊಗರಿ, ಔಡಲ (ಹರಳು) ಮೊದಲಾದ ಬೆಳೆಗಳನ್ನು ಶೇಕಡಾ ೦.೨ರಿಂದ ೦.೪ರ ಇಳಿಜಾರಿನ ಬೋದು ಕಾಲುವೆ ಪದ್ಧತಿಯಲ್ಲಿ ಬೆಳೆದರೆ ಹರಿದು ಹೋಗುವ ನೀರಿನ ಪ್ರಮಾಣವನ್ನು ಕಡಿಮೆ ಮಾಡಬಹುದು.
· ಕಡಿಮೆ ಅಂತರದ ಸಾಲುಗಳಲ್ಲಿ ಬಿತ್ತುವ ಬೆಳೆಗಳಾದ ಸೇಂಗಾ, ಸಜ್ಜೆ ಇತ್ಯಾದಿಗಳಲ್ಲಿ ಪ್ರತಿ ೩ ಮೀಟರು ಅಂತರಕ್ಕೆ ಒಂದು ಕಾಲುವೆಯನ್ನು ನಿರ್ಮಿಸಬೇಕು. ಇದರಿಂದ ನೀರು ಇಂಗಿ, ಹೆಚ್ಚಾದ ನೀರು ಸುರಕ್ಷಿತವಾಗಿ ಹರಿದು ಹೋಗಲು ಅನುಕೂಲವುಂಟಾಗುತ್ತದೆ.
ಮೇಲೆ ವಿವರಿಸಿದ ಮಣ್ಣು ಮತ್ತು ನೀರಿನ ಸಂರಕ್ಷಣಾ ವಿಧಾನಗಳಲ್ಲದೇ ಕೆಳಗಿನ ಎರಡು ಕ್ರಮಗಳೂ ಈ ಉದ್ದೇಶ ಸಾಧನೆಗೆ ವರ್ಟಿಸೋಲ್‌ ಗಣಕ್ಕೆ ಸೇರಿದ ಮಣ್ಣಿನಲ್ಲಿ ಪ್ರಯೋಜನಕಾರಿ ಎನಿಸಿವೆ.
i) ವಿಶಾಲ ತಳದ ಬದುಗಳು  (Broad Based Bunds) : ಬುಡದ ಅಗಲ ೫ರಿಂದ ೮ ಮೀ.ಗಳು, ಎತ್ತರ ೪೫ರಿಂದ ೬೦ಸೆಂ.ಮೀ.ಗಳು ಮತ್ತು ನಿಧಾನವಾಗಿ ಇಳಿಜಾರಾಗುತ್ತಾ ಹೋಗುವ ವಿಶಾಲ ತಳದ ಬದುಗಳು ವರ್ಟಿಸೋಲ್‌ಗಣಕ್ಕೆ ಸೇರಿದ ಮಣ್ಣಿನಲ್ಲಿ ಪ್ರಯೋಜನಕಾರಿ ಎಂದು ಕಂಡುಬಂದಿದೆ. ಈ ಬದುಗಳ ನಿರ್ಮಾಣದಿಂದ ನೀರು ಮತ್ತು ಮಣ್ಣಿನ ಸಂರಕ್ಷಣೆಯಾಗುತ್ತದೆಯಲ್ಲದೇ ಬದುವಿಗೆ ಸೂಕ್ತ ಇಳಿಜಾರನ್ನಿಟ್ಟರೆ ಹೆಚ್ಚಾದ ನೀರು ಭೂಮಿಗೆ ಅಪಾಯ ತಟ್ಟದಂತೆ ಹೊರ ಹೋಗಲು ಸಾಧ್ಯವಾಗುತ್ತದೆ. ಬದುವಿನ ಆರಂಭದಿಂದ ಕೊನೆಯವರೆಗೆ ಒಂದೇ ಪ್ರಮಾಣದ ಇಳಿಜಾರನ್ನಿಡಬಹುದು. ಇಲ್ಲವೇ ಇಳಿಜಾರಿನ ಪ್ರಮಾಣವನ್ನು ಅವಶ್ಯ ಕಂಡರೆ ಬದಲಿಸಲೂಬಹುದು. ಬದುಗಳು ವಿಶಾಲವಾಗಿರುವುದರಿಂದ ಎಲ್ಲ ಭಾಗಗಳಲ್ಲಿಯೂ ಬೆಳೆಯನ್ನು ಬೆಳೆಯಲು ಸಾಧ್ಯವಾಗಿ ಇಡೀ ಪ್ರದೇಶದ ಸದುಪಯೋಗವಾಗುತ್ತದೆ.
ii) ಲಂಬ ಆಚ್ಛಾದನೆ  (Vertical Mulch) : ಪ್ರತಿ ೪ರಿಂದ ೬ ಮೀ. ಅಥವಾ ಯೋಗ್ಯವೆನಿಸಿದ ಇತರ ಅಂತರದಲ್ಲಿ, ಇಳಿಜಾರಿಗೆ ಅಡ್ಡವಾಗಿ ಸುಮಾರು ಒಂದು ಮೀ. ಆಳದ ಕಾಲುವೆಯನ್ನು ಅಗೆಯಬೇಕು. ಈ ಕಾಲುವೆಯಲ್ಲಿ ಜೋಳದ ದಂಟು, ಹತ್ತಿ ಕಟ್ಟಿಗೆ, ತೊಗರಿ ಕಟ್ಟಿಗೆ ಇತ್ಯಾದಿ ಸಾವಯವ ವಸ್ತುಗಳನ್ನು ಮೇಲ್ಮುಖವಾಗಿರುವಂತೆ ತುಂಬಬೇಕು. ಈ ಸಾವಯವ ವಸ್ತುಗಳು ನೆಲದಿಂದ ೧೦ರಿಂದ ೧೫ ಸೆಂ.ಮೀ. ಮೇಲೆ ಕಾಣುವಂತಿರಬೇಕು. ಮೇಲ್ಭಾಗದಿಂದ ಹರಿದು ಬರುವ ನೀರು ಈ ಕಾಲುವೆಗಳಲ್ಲಿ ಇಂಗುತ್ತದೆ. ಹೀಗಾಗಿ ಎರಡು ಕಾಲುವೆಗಳ ಮಧ್ಯದಲ್ಲಿರುವ ಬೆಳೆಗಳಿಗೆ ಹೆಚ್ಚು ನೀರಿನ ಪೂರೈಕೆಯಾದಂತಾಗುತ್ತದೆ. ಮಳೆ ಕಡಿಮೆ ಆಗುವ ವರ್ಷಗಳಲ್ಲಿ ಲಂಬ ಆಚ್ಛಾದನೆಯ ಪ್ರಯೋಜನವು ಎದ್ದು ಕಾಣುತ್ತದೆ.
ಹೆಚ್ಚಾಗಿರುವ ನೀರಿನ ಸಂಗ್ರಹ ಮತ್ತು ಬಳಕೆ: ಇಲ್ಲಿಯವರೆಗೆ ವಿವರಿಸಿದ ವಿವಿಧ ವಿಧಾನಗಳನ್ನು ಅನುಸರಿಸಿದರೂ ಮಳೆಯ ನೀರೆಲ್ಲವೂ ಮಣ್ಣಿನಲ್ಲಿ ಇಂಗದೆ ಹೆಚ್ಚಿನ ಭಾಗ ಹರಿದು ಹೊರ ಹೋಗುವ ಸಾಧ್ಯತೆಗಳೇ ಅಧಿಕ. ಹೆಚ್ಚಾದ ಈ ನೀರನ್ನು ಭೂ ಪ್ರದೇಶದ ಹೊರ ಹೋಗಲು ಬಿಡದೇ, ಸೂಕ್ತ ಸ್ಥಳದಲ್ಲಿ ಅಥವಾ ಸ್ಥಳಗಳಲ್ಲಿ ಕೃಷಿ ಹೊಂಡಗಳನ್ನು ನಿರ್ಮಿಸಿ ಅವುಗಳಲ್ಲಿ ಸಂಗ್ರಹಿಸಿಟ್ಟರೆ ಮಣ್ಣಿನಲ್ಲಿ ನೀರಿನ ಕೊರತೆಯಾದ ಸಂದರ್ಭಗಳಲ್ಲಿ ಈ ನೀರನ್ನು ಪೂರೈಸಿ ಬೆಳೆಗಳ ಇಳುವರಿಯನ್ನು ಹೆಚ್ಚಿಸಬಹುದು. ನೀರಿನ ಸಂಗ್ರಹಕ್ಕೆ ನಿರ್ಮಿಸಬೇಕಾದ ಕೃಷಿ ಹೊಂಡಗಳ ಬಗ್ಗೆ ಕೆಲವು ಪ್ರಮುಖ ವಿವರಗಳು ಮುಂದಿನಂತಿವೆ:
· ಕೃಷಿ ಹೊಂಡಗಳನ್ನು ಸೂಕ್ತ ಸ್ಥಳದಲ್ಲಿ ನಿರ್ಮಿಸಬೇಕು. ಸ್ವಾಭಾವಿಕವಾಗಿ ತಗ್ಗಿರುವ ಪ್ರದೇಶದಲ್ಲಿ ಮತ್ತು ಹೊಂಡದ ಕೆಳಭಾಗದ ಪ್ರದೇಶಗಳ ಬೆಳೆಗಳಿಗೆ ಗುರುತ್ವಾಕರ್ಷಣೆಯಿಂದ ಹರಿ ನೀರಾವರಿಯನ್ನು (Gravitational flow)  ಕೊಡಲು ಅನುಕೂಲವಾದ ಸ್ಥಳಕ್ಕೆ ಪ್ರಾಶಸ್ತ್ಯ ಕೊಡಬೇಕು.
· ಒಂದು ಹೆಕ್ಟೇರು ಭೂಮಿಯಿಂದ ಹರಿದು ಬರುವ ನೀರನ್ನು ಸಂಗ್ರಹಿಸಲು ಸುಮಾರು ೧೫೦ ಘನ ಮೀ. ಅಳತೆಯ ಹೊಂಡವು ಬೇಕಾಗುತ್ತದೆ.
· ಹೊಂಡದ ಆಳವನ್ನು ೨.೫ ಮೀ.ನಿಂದ ೩ ಮೀ. ಇಡಬೇಕು.
· ಬದಿಯ ಇಳಿಜಾರನ್ನು ೧.೫:೧ ಪ್ರಮಾಣದಲ್ಲಿರುವಂತೆ ನೋಡಿಕೊಳ್ಳಬೇಕು.
· ಅವಶ್ಯಕತೆಗೆ ಅನುಗುಣವಾಗಿ ದೊಡ್ಡದೊಡ್ಡ ಹೊಂಡಗಳನ್ನು ನಿರ್ಮಿಸಿಕೊಳ್ಳಬಹುದು. ಆದರೆ ಪ್ರತಿ ೨-೩ ಹೆಕ್ಟೇರು ಭೂಮಿಯಿಂದ ಹರಿದು ಬರುವ ಹೆಚ್ಚಾದ ನೀರಿಗೆ ಒಂದರಂತೆ ಸಣ್ಣ ಸಣ್ಣ ಹೊಂಡಗಳನ್ನು ನಿರ್ಮಿಸಿಕೊಳ್ಳುವುದು ಉತ್ತಮ.
· ನೀರಿನೊಡನೆ ಬಂದ ರೇವೆಯು ಕೃಷಿ ಹೊಂಡದಲ್ಲಿ ಸಂಗ್ರಹಗೊಳ್ಳುವುದನ್ನು ತಪ್ಪಿಸಲು ಹೊಂಡವನ್ನು ನೀರು ಪ್ರವೇಶಿಸುವುದಕ್ಕಿಂತ ಸ್ವಲ್ಪ ಮೊದಲು ಸೂಕ್ತ ಆಕಾರದ ರೇವೆ ಶೇಖರ ಪೆಟ್ಟಿಗೆಯ (Silt trap) ನಿರ್ಮಾಣ ಮಾಡಬೇಕು.
· ಕೃಷಿ ಹೊಂಡದ ಏರಿಯು (ಬದುವು) ಕುಸಿಯದೇ ಸ್ಥಿರವಾಗಿರುವಂತೆ ಮಾಡಲು ಹೊಂಡದ ಸುತ್ತ ಹುಲ್ಲು ಮತ್ತು ಗಿಡಗಳನ್ನು (ಹಣ್ಣಿನ ಗಿಡಗಳನ್ನು ಬೆಳೆಸುವುದು ಪ್ರಶಸ್ತ) ಬೆಳೆಸಬೇಕು.
· ಹೊಂಡದೊಳಗೆ ಸಂಗ್ರಹಗೊಂಡ ನೀರನ್ನು, ನೀರಾವರಿಗೆಂದು ಬಳಸಬಹುದು.
· ನೀರು ಹರಿದು ಬಂದ ಕ್ಷೇತ್ರದ ೧/೪ ರಿಂದ ೧/೩ ಪ್ರದೇಶಕ್ಕೆ ಎರಡು ಬಾರಿ ನೀರನ್ನು ಪೂರೈಸಬಹುದು.
ಬೆಳೆ ಮತ್ತು ಬೆಳೆ ಪದ್ಧತಿಗಳು
ಅ) ಬೆಳೆಗಳು ಮತ್ತು ಬಿತ್ತುವ ಸಮಯ: ಮಣ್ಣಿನ ಗುಣ ಧರ್ಮಗಳು, ಮಳೆಯ ಆರಂಭದ ಸಮಯ, ಮಣ್ಣಿನಲ್ಲಿ ಸಂಗ್ರಹಗೊಂಡ ಆರ್ದ್ರತೆಯ ಪ್ರಮಾಣ ಇತ್ಯಾದಿಗಳನ್ನು ಪರಿಗಣಿಸಿ, ಬಿತ್ತಬೇಕೆಂದಿರುವ ಬೆಳೆಗಳು, ಅವುಗಳ ತಳಿ ಮತ್ತು ಬಿತ್ತುವ ಸಮಯ ಇತ್ಯಾದಿಗಳನ್ನು ನಿರ್ಧರಿಸಬೇಕು. ಕೋಷ್ಟಕ ೩ರಲ್ಲಿ ಇದರ ಬಗ್ಗೆ ವಿವರಗಳನ್ನು ನೀಡಲಾಗಿದೆ.
ಕೋಷ್ಟಕ ೩: ಮಣ್ಣಿನ ಗುಣಧರ್ಮಗಳನ್ನು ಮತ್ತು ಬಿತ್ತುವ ಹಂಗಾಮುಗಳಿಗೆ ಅನುಗುಣವಾದ ಬೆಳೆಗಳು.
	ಬಿತ್ತುವ ತಿಂಗಳು
	ಕಡಿಮೆ ಆಳದ ಕಪ್ಪು ಮಣ್ಣು
	ಮಧ್ಯಮ ಆಳದ ಮಣ್ಣು
	ಆಳವಾದ ಮಣ್ಣು

	ಜೂನ್
	ಮಿಶ್ರತಳಿ ಸಜ್ಜೆ ತೊಗರಿ ಹಬ್ಬು ಸೇಂಗಾ
	ಜೋಳ, ಮಿಶ್ರಗಳಿ ಸಜ್ಜೆ, ಸೇಂಗಾ, ತೊಗರಿ, ಹೆಸರು ಉದ್ದು
	 

	ಜುಲೈ
	ಮಿಶ್ರತಳಿ ಸಜ್ಜೆ, ತೊಗರಿ ಸೇಂಗಾ (ಜುಲೈ ತಿಂಗಳ ಮಧ್ಯದವರೆಗೆ, ಸೂಯ್ಯಕಾಂತಿ, ನವಣೆ ಎಳ್ಳು, ಗೂರೆಳ್ಳು, ಔಡಲ
	ಮಿಶ್ರತಳಿ ಸಜ್ಜೆ, ಹಬ್ಬು ಸೇಂಗಾ ಮತ್ತು ತೊಗರಿ (ಜುಲೈ ತಿಂಗಳ ಮಧ್ಯದವರೆಗೆ), ಸೂರ್ಯಕಾಂತಿ
	 

	ಆಗಸ್ಟ್
	ಸೂರ್ಯಕಾಂತಿ, ಔಡಲ, ಗೂರೆಳ್ಳು, ಹುರುಳಿ, ಎಳ್ಳು
	ಹತ್ತಿ, ಸೂರ್ಯಕಾಂತಿ
	ಹತ್ತಿ, ಸೂರ್ಯಕಾಂತಿ

	ಸೆಪ್ಟೆಂಬರ್
	ಸೂಯ್ಯಕಾಂತಿ
	ಸೂರ್ಯಕಾಂತಿ (ಸೆಪ್ಟೆಂಬರ್ ತಿಂಗಳ ಮಧ್ಯದವರೆಗೆ), ಕುಸುಬೆ, ಹಿಂಗಾರಿ ಜೋಳ
	 

	 
	ಸೂರ್ಯಕಾಂತಿ (ಸೆಪ್ಟೆಂಬರ್ ತಿಂಗಳ ಮಧ್ಯದವರೆಗೆ), ಕುಸುಬೆ, ಹಿಂಗಾರಿ ಜೋಳ
	 
	 

	ಅಕ್ಟೋಬರ್
	 
	ಹಿಂಗಾರಿ ಜೋಳ
	ಹಿಂಗಾರಿ ಜೋಳ ಮತ್ತು ಕುಸುಬೆ (ಅಕ್ಟೋಬರ್ ತಿಂಗಳ ಮಧ್ಯದವರೆಗೆ), ಗೋಧಿ, ಕಡಲೆ.


ಆ) ಬೆಳೆಗಳ ಬೇಸಾಯಕ್ಕೆ ಕೆಲವು ಉಪಯುಕ್ತ ಸಲಹೆಗಳು
·  ಹಿಂಗಾರಿ ಜೋಳವನ್ನು ಸೆಪ್ಟೆಂಬರ್ ತಿಂಗಳ ಕೊನೆ ಇಲ್ಲವೇ ಅಕ್ಟೋಬರ್ ತಿಂಗಳಿನಲ್ಲಿ ಬಿತ್ತುವುದು ವಾಡಿಕೆ. ಬಿತ್ತುವ ಕಾರ್ಯವನ್ನು ಈಗಿನ ಸಮಯಕ್ಕಿಂತ ೨-೩ ವಾರಗಳ ಮೊದಲೆ ಮುಗಿಸಿದರೆ ಈ ಬೆಳೆಯ ಇಳುವರಿಯು ಅಧಿಕಗೊಳ್ಳುತ್ತದೆ.
· ಸೂಕ್ತ ಸಂಖ್ಯೆಯಲ್ಲಿ ಸಸಿಗಳು ಇರುವಂತೆ ನೋಡಿಕೊಂಡು ಹೆಚ್ಚು ಅಂತರದ ಸಾಲುಗಳಲ್ಲಿ ಬೆಳೆಗಳನ್ನು ಬಿತ್ತುವುದು ಪ್ರಶಸ್ತ. ಮಣ್ಣಿನಲ್ಲಿ ಸಂಗ್ರಹಗೊಂಡ ಆರ್ದ್ರತೆಯ ಆಧಾರದ ಮೇಲೆ ಬೆಳೆಯುವ ಬೆಳೆಗಳಿಗೆ ಈ ನಿಯಮವು ಹೆಚ್ಚು ಅನ್ವಯವಾಗುತ್ತದೆ.
· ಮೇಲಿಂದ ಮೇಲೆ ಮಧ್ಯಂತರ ಬೇಸಾಯವನ್ನು ಮಾಡಬೇಕು.
· ಆಳವಾದ ಕಪ್ಪು ಮಣ್ಣಿನಲ್ಲಿ ಹಿಂಗಾರಿ ಜೋಳ, ಕುಸುಬೆ ಅಥವಾ ಗೋಧಿ ಬೆಳೆಯೊಂದಿಗೆ ಕಡಲೆ ಬೆಳೆಯ ಪರಿವರ್ತನೆಯನ್ನು ಮಾಡಬಹುದು.
· ಮಧ್ಯಮ ಆಳದ ಕಪ್ಪು ಮಣ್ಣಿನಲ್ಲಿ ಹಿಂಗಾರಿ ಜೋಳವನ್ನು ಕುಸುವೆಯೊಡನೆ ಪರಿವರ್ತನೆ ಬೆಳೆಯನ್ನಾಗಿ ಬೆಳೆಯಬಹುದು ಅಥವಾ ಒಂದು ಸಾಲು ಕುಸುಬೆ ಮತ್ತು ೩ ಸಾಲು ಕಡಲೆ ಮಿಶ್ರ ಬೆಳೆಯ ಪದ್ಧತಿಯನ್ನು ಅನುಸರಿಸಬೇಕು.
ಇ) ಅಂತರ ಬೆಳೆ ಪದ್ಧತಿಗಳು: ಈ ಭಾಗಕ್ಕೆ ಸೂಕ್ತವೆಂದು ಕಂಡು ಬಂದ ಕೆಲವು ಪದ್ಧತಿಗಳನ್ನು ಕೋಷ್ಟಕ ೪ರಲ್ಲಿ ಕೊಡಲಾಗಿದೆ.
ಕೋಷ್ಟಕ ೪: ವಿಜಾಪುರ ವಿಭಾಗಕ್ಕೆ ಯೋಗ್ಯವೆನಿಸುವ ಕೆಲವು ಪ್ರಮುಖ ಅಂತರ ಬೆಳೆ ಪದ್ಧತಿಗಳು
	ಅ.ಸ.
	ಅಂತರಬೆಳೆ ಪದ್ಧತಿಗಳು
	ಸಾಲುಗಳ ಪ್ರಮಾಣ

	೧.
	ಮಿಶ್ರತಳಿ ಸಜ್ಜೆ + ತೊಗರಿ
	೨ : ೧

	೨.
	ಮಿಶ್ರತಳಿ ಸಜ್ಜೆ + ಗೆಜ್ಜೆ ಸೇಂಗಾ
	೨ : ೪

	೩.
	ಗೆಜ್ಜೆ ಸೇಂಗಾ + ತೊಗರಿ
	೩ : ೪

	೪.
	ಮುಂಗಾರಿ ಜೋಳ + ತೊಗರಿ
	೨ : ೧

	೫.
	ಕುಸುಬೆ + ಕಡಲೆ
	೧ : ೩ ಅಥವಾ ೨ : ೪

	೬.
	ಕುಸುಬೆ + ಹವೀಜ
	೧ : ೩ ಅಥವಾ ೨ : ೪

	೭.
	ಹಿಂಗಾರಿ ಜೋಳ + ಕಡಲೆ
	೨ : ೧


ಒಂದೇ ಬೆಳೆಯನ್ನು ಬೆಳೆಯುವುದಕ್ಕಿಂತ ಸೂಕ್ತವಾದ ಅಂತರ ಬೆಳೆಗಳನ್ನು ಬೆಳೆಯುವುದರಿಂದ ಮುಂದಿನಂತೆ ಲಾಭಗಳಿವೆ:
· ಅಂತರ ಬೆಳೆಯ ಪದ್ಧತಿಯಲ್ಲಿರುವ ಎಲ್ಲ ಬೆಳೆಗಳು ಯಾವುದೇ ಹಂಗಾಮಿನಲ್ಲಿ ನಷ್ಟಕ್ಕೊಳಗಾಗುವ ಸಂಭವವು ಅತಿ ಕಡಿಮೆ. ಒಂದು ಬೆಳೆಯು ನಷ್ಟವಾದರೆ ಇನ್ನೊಂದು ಬೆಳೆಯಿಂದ ಸ್ವಲ್ಪವಾದರೂ ಆದಾಯ ದೊರೆಯುವ ಸಾಧ್ಯತೆಯೇ ಹೆಚ್ಚು.
· ಒಂದೊಮ್ಮೆ ಈ ಪದ್ಧತಿಯಲ್ಲಿರುವ ಎಲ್ಲ ಬೆಳೆಗಳೂ ಸರಿಯಾಗಿ ಬೆಳೆದರೆ ಆದಾಯವು ಅಧಿಕಗೊಳ್ಳುತ್ತದೆ.
ಹವಾಮಾನಾದ ವೈಪರೀತ್ಯವನ್ನು ಎದುರಿಸಲು ಸಹಾಯಕವಾಗಬಲ್ಲ ಕೆಲವು ಸಲಹೆಗಳು
ಈ ಭಾಗದಲ್ಲಿಯ ಮಳೆಯು ಅನಿಶ್ಚತತೆಯಿಂದ ಕೂಡಿದೆ. ಮಳೆಯು ನಿರೀಕ್ಷಿತ ಸಮಯಕ್ಕೆ ಆರಂಭವಾಗಲಿಕ್ಕಿಲ್ಲ. ಒಂದೊಮ್ಮೆ ಆರಂಭವಾದರೂ ಮಧ್ಯದಲ್ಲಿ ಹಲವು ದಿನಗಳವರೆಗೆ ಮಳೆಯು ಬಾರದೇ ಇರಬಹುದು. ಕೆಲವು ಬಾರಿ ನಿರೀಕ್ಷೆಗಿಂತ ಹೆಚ್ಚು ದಿನಗಳವರೆಗೆ ಮಳೆಗಾಲವು ಮುಂದುವರೆಯಬಹುದು. ಈ ಬಗೆಯ ಸಾಧ್ಯಾಸಾಧ್ಯತೆ ಗಳಿರುವುದರಿಂದ ಯಾವುದೇ ಹಂಗಾಮಿನಲ್ಲಿ ಎದುರಾಗುವ ಹವಾಮಾನಕ್ಕನುಗುಣವಾಗಿ ಕೃಷಿ ಪದ್ಧತಿಗಳ ಬದಲಾವಣೆಗಳನ್ನು ಮಾಡಿಕೊಂಡು ಸಾಧ್ಯವಾದಷ್ಟೂ ಅಧಿಕ ಇಳುವರಿಯನ್ನು ಪಡೆಯುವುದರಲ್ಲಿಯೇ ಕೃಷಿಕನ ಜಾಣ್ಮೆಯಡಗಿದೆ. ಹವಾಮಾನಕ್ಕನುಗುಣವಾಗಿ ಕೃಷಿ ಪದ್ಧತಿಯಲ್ಲಿ ಬದಲಾವಣೆಗಳನ್ನು ಮಾಡಿಕೊಳ್ಳಲು ಕೆಳಗಿನ ಸಲಹೆಗಳು ಪ್ರಯೋಜನಕಾರಿಗಬಲ್ಲವು.
i) ಮುಂಗಾರಿ ಬೆಳೆಗಳಿಗೆ ಅನುಕೂಲವಾಗುವಂತೆ ಸಕಾಲದಲ್ಲಿ ಮಳೆಯು ಆರಂಭವಾದರೆ.
· ಹಗುರ ಮಣ್ಣಿನಲ್ಲಿ: ಕೆಳಗಿನ ಬೆಳೆಗಳನ್ನು ಜೂನ್‌ತಿಂಗಳಿನಲ್ಲಿ ಬಿತ್ತಬಹುದು. ಗೆಜ್ಜೆ ಸೇಂಗಾ, ಹಬ್ಬು ಸೇಂಗಾ, ಸಜ್ಜೆ, ತೊಗರಿ, ಮುಂಗಾರಿ ಜೋಳ, ನವಣೆ, ಮಿಶ್ರತಳಿ ಜೋಳ, ಇವಲ್ಲದೇ ಕೆಳಗೆ ಹೇಳಿದ ಅಂತರ ಬೆಳೆಗಳನ್ನೂ ಬಿತ್ತಬಹುದು. ಮುಂಗಾರಿ ಜೋಳ+ತೊಗರಿ (೨:೧), ಸೇಂಗಾ +ತೊಗರಿ (೩ :೧), ನವಣೆ +ತೊಗರಿ (೨:೧), ಸಜ್ಜೆ +ತೊಗರಿ (೨:೧).
· ಹಿಂಗಾರಿ ಬೆಳೆ ಪ್ರದೇಶದ ಮಧ್ಯಮ ಆಳದ ಕಪ್ಪು ಮಣ್ಣಿನಲ್ಲಿ: ಮುಂಗಾರಿ ಹಂಗಾಮಿನಲ್ಲಿ, ಹೆಸರು ಅಥವಾ ಉದ್ದನ್ನು ಮೊದಲು ಬೆಳೆಯಾಗಿ ಬೆಳೆದು ಹಿಂಗಾರಿನಲ್ಲಿ ಕುಸುಬೆ, ಹಿಂಗಾರಿ ಜೋಳ, ಕಡಲೆ ಇಲ್ಲವೇ ಗೋಧಿಯನ್ನು ಬಿತ್ತಬಹುದು.
·  ಆಳವಾದ ಕಪ್ಪು ಮಣ್ಣಿನಲ್ಲಿ: ಮುಂಗಾರಿ ಹಂಗಾಮಿನಲ್ಲಿ ಯಾವುದೇ ಬೆಳೆಯನ್ನು ಬಿತ್ತದೆ, ಭೂ ಪ್ರದೇಶವನ್ನು ಹಿಂಗಾರಿ ಬೆಳೆಗೆಂದೇ ಮೀಸಲಿಡುವುದಾದರೆ ಅತ್ಯಧಿಕ ನೀರು ಮಣ್ಣಿನಲ್ಲಿಯೇ ಇಂಗಲು ಆಸ್ಪದವುಂಟಾಗಲು ಚೌಕು ಮಡಿಗಳನ್ನಾಗಲೀ, ತಟ್ಟೆಯಾಕಾರದ ಗುಣಿಗಳನ್ನಾಗಲೀ ಅಥವಾ ಬೋದು ಕಾಲುವೆಗಳನ್ನಾಗಲೀ ನಿರ್ಮಿಸಬೇಕು. ಭೂಮಿಯಲ್ಲಿ ಕಳೆಗಳು ಬೆಳೆಯದಂತೆ ಮಾಡಲು ಆಗಾಗ ಕುಂಟೆಯನ್ನು ಹಾಯಿಸುತ್ತಿರಬೇಕು.
ii) ಮುಂಗಾರು ಮಳೆಯ ಸಕಾಲದಲ್ಲಿ ಆರಂಭವಾಗಿ, ಬೀಜಗಳು ಮೊಳಕೆ ಬಂದ ಕೆಲದಿನಗಳ ನಂತರ ಮಳೆ ಬಾರದಿದ್ದರೆ.
· ಸಾಧ್ಯವಿದ್ದಲ್ಲಿ ಬೆಳೆಗೆ ತೆಳುವಾಗಿ ನೀರನ್ನು ಪೂರೈಸಬೇಕು.
· ಸಜ್ಜೆ ಅಥವಾ ಜೋಳವಾದರೆ ಮಳೆ ಬಂದ ನಂತರ ಕೂಳೆಯೆಂದು ಬೆಳೆಯಲು ಬಿಡಬಹುದು.
· ಪುನಃ ಮಳೆಯು ಬಂದೊಡನೆ ಯೂರಿಯಾ ಗೊಬ್ಬರವನ್ನು ನೀರಿನಲ್ಲಿ ಕರಗಿಸಿ ತಯಾರಿಸಿದ ದ್ರಾವಣವನ್ನು (ಶೇಕಡಾ ೨ರ ದ್ರಾವಣವನ್ನು) ಸೇಂಗಾದಂತಹ ಬೆಳೆಯ ಮೇಲೆ ಸಿಂಪಡಿಸಿದರೆ, ಬೆಳೆಯು ಬೇಗನೆ ಚೇತರಿಸಿಕೊಳ್ಳುತ್ತದೆ.
· ಒಮ್ಮೆ ಬಿತ್ತಿದ ಬೆಳೆ ಸಂಪೂರ್ಣವಾಗಿ ಒಣಗಿದರೆ ಮಳೆಯು ಪುನಃ ಬಂದನಂತರ ನವಣೆ, ಅವರೆ, ಹುರುಳಿ, ಮಟಕಿ, ಅಲಸಂದೆ ಅಥವಾ ಸೂರ್ಯಕಾಂತಿ ಬೆಳೆಯನ್ನು ಬಿತ್ತಬೇಕು.
iii) ಜೂನ್‌ತಿಂಗಳಿನಲ್ಲಿ ಮಳೆ ಬಾರದೇ ಜುಲೈ ತಿಂಗಳಿನಲ್ಲಿ ಮಳೆ ಬಂದರೆ–
· ಮುಂಗಾರಿ ಬೆಳೆಗಳ ಪ್ರದೇಶದಲ್ಲಿ ಹಬ್ಬು ಸೇಂಗಾ, ಸೂರ್ಯಕಾಂತಿ ಇಲ್ಲವೇ ನವಣೆಯನ್ನು ಬಿತ್ತಬೇಕು.
· ಹಗುರುಮಣ್ಣಿನಲ್ಲಿ ತೊಗರಿ, ಎಳ್ಳು, ಆಲಸಂದೆ ಇಲ್ಲವೆ ಹುರಳಿಯನ್ನು ಬಿತ್ತಬೇಕು.
· ಹಿಂಗಾರು ಬೆಳೆಯ ಪ್ರದೇಶದಲ್ಲಿ, ಹೆಸರು ಅಥವಾ ಉದ್ದು ಇತ್ಯಾದಿ ಬೆಳೆಗಳನ್ನು ಮುಂಗಾರಿನಲ್ಲಿ ಬಿತ್ತಿದರೆ ಹಿಂಗಾರು ಬೆಳೆಗಳನ್ನು ಸಕಾಲದಲ್ಲಿ ಬಿತ್ತಲು ಸಾಧ್ಯವಾಗುವುದಿಲ್ಲ. ಇಂತಹ ಪ್ರದೇಶಗಳಲ್ಲಿ ಮುಂಗಾರಿನಲ್ಲಿ ಯಾವುದೇ ಬೆಳೆಯನ್ನು ಬಿತ್ತದೆ ಮೇಲಿಂದ ಮೇಲೆ ಕುಂಟೆಯನ್ನಾಡಿಸಿ ಕಳೆಗಳು ಬೆಳೆಯದಂತೆ ನೋಡಿಕೊಳ್ಳಬೇಕು.
· ಜುಲೈ ತಿಂಗಳ ಕೊನೆಯೊಳಗೆ ಹತ್ತಿಯನ್ನು ಬಿತ್ತಬೇಕು.
iv) ಆಗಸ್ಟ್‌ತಿಂಗಳಿನಲ್ಲಿ ಎಂದಿನಂತೆ ಮಳೆಯು ಬಂದರೆ-
· ದತ್ತಿಯ ಬಿತ್ತನೆಯನ್ನು ಮುಗಿಸಬೇಕು. ಹಿರ್ಸುಟಂ (Hirsutum) ಗುಂಪಿನ  ಹತ್ತಿಯ ಬದಲು ಹರ್ಬೇಸಿಯಂ (Herbacium) ಗುಂಪಿನ ಹತ್ತಿಯನ್ನು ಬಿತ್ತಬೇಕು.
· ಹಗುರ ಮಣ್ಣಿನಲ್ಲಿ ಸೂರ್ಯಕಾಂತಿ, ಎಳ್ಳು, ತೊಗರಿ, ನವಣೆ ಮತ್ತು ಹುರುಳಿ ಬೆಳೆಗಳನ್ನು ಬಿತ್ತಿ ಮುಗಿಸಬೇಕು.
· ಬದುವಿನ ಮೇಲೆ ಔಡಲದ ಬೀಜಗಳನ್ನು ಬಿತ್ತಬೇಕು.
· ಮಧ್ಯಮ ಆಳದ ಕಪ್ಪು ಮಣ್ಣಿನಲ್ಲಿ ಸೇಂಗಾ ಬೆಳೆಯನ್ನು ಕೀಳುವುದಕ್ಕಿಂತ ಕೆಲವು ದಿನಗಳ ಮೊದಲೇ ಹತ್ತಿಯ ಬೀಜಗಳನ್ನು ಸಾಲಿನ ಮಧ್ಯದಲ್ಲಿ ಬಿತ್ತಬೇಕು.
v) ಸೆಪ್ಟೆಂಬರ್ ತಿಂಗಳಿನಲ್ಲಿ ಎಂದಿನಂತೆ ಮಳೆ ಬಂದರೆ-
· ವಿಜಾಪುರ ಜಿಲ್ಲೆಯ ಉತ್ತರ ಭಾಗದ ತಾಲೂಕುಗಳಲ್ಲಿ, ಹಿಂಗಾರು ಜೋಳವನ್ನು ಮಧ್ಯಮ ಆಳದ ಕಪ್ಪು ಮಣ್ಣಿನಲ್ಲಿ ಸೆಪ್ಟೆಂಬರ್ ತಿಂಗಳ ಮಧ್ಯದೊಳಗೆ ಬಿತ್ತಿ ಮುಗಿಸಬೇಕು.
· ಬಾಗಲಕೋಟೆ, ಹುನಗುಂದ, ಬೀಳಗಿ, ಮುಧೋಳ ಮತ್ತು ಮುದ್ದೇಬಿಹಾಳ ತಾಲೂಕುಗಳಲ್ಲಿ ಹಿಂಗಾರಿ ಜೋಳದ ಬಿತ್ತನೆಯನ್ನು ಅಕ್ಟೋಬರ್ ತಿಂಗಳ ಮೊದಲವಾರದಲ್ಲಿ ಮುಗಿಸಬೇಕು.
· ಇತರ ಪ್ರದೇಶಗಳಲ್ಲಿ ಬಿತ್ತನೆ ರೂಢಿಯಲ್ಲಿರುವ ಸಮಯಕ್ಕಿಂತ ೨-೩ ವಾರಗಳ ಮೊದಲು ಬಿತ್ತುವುದು ಅಧಿಕ ಇಳುವರಿಯನ್ನು ಪಡೆಯುವ ದೃಷ್ಟಿಯಿಂದ ಪ್ರಶಸ್ತ.
· ಸೂರ್ಯಕಾಂತಿ ಬೀಜಗಳನ್ನು ಸೆಪ್ಟೆಂಬರ್ ತಿಂಗಳ ಮೂರನೆಯ ವಾರದವರೆಗೆ ಬಿತ್ತಬಹುದು.
· ಕುಸುಬೆಯನ್ನು ಸೆಪ್ಟೆಂಬರ್ ತಿಂಗಳ ಕೊನೆಯೊಳಗೆ ಬಿತ್ತಿ ಮುಗಿಸಬೇಕು.
vi) ಅಕ್ಟೋಬರ್ ತಿಂಗಳಿನಲ್ಲಿ ಬಿತ್ತನೆ
· ಹಿಂಗಾರಿ ಜೋಳವನ್ನು ಬಿತ್ತುವ ಕಾರ್ಯವನ್ನು ಅಕ್ಟೋಬರ್ ತಿಂಗಳ ೧೫ರ ವರೆಗೂ ಮುಂದುವರಿಸಬಹುದು. ಬೆಳೆಗೆ ಪೂರೈಸಬೇಕೆಂದಿರುವ ರಾಸಾಯನಿಕ ಗೊಬ್ಬರಗಳ ಅರ್ಧದಷ್ಟನ್ನು ಬಿತ್ತುವಾಗ ಪೂರೈಸಬೇಕು.
· ವಿಜಾಪುರ ಪ್ರದೇಶದಲ್ಲಿ, ಹಿಂಗಾರಿಜೋಳ ಮತ್ತು ಕಡಲೆಗಳನ್ನು ೨:೧ ಪ್ರಮಾಣದಲ್ಲಿ ಮಿಶ್ರ ಬೆಳೆಯಾಗಿ ಬೆಳೆಯಬಹುದು.
· ಕುಸುಬೆ ಮತ್ತು ಕಡಲೆಗಳನ್ನೂ ಮಿಶ್ರ ಬೆಳೆಯಾಗಿ ಬೆಳೆಯಬಹುದು. ಮೂರು ಸಾಲು ಕಡಲೆ ಮತ್ತು ೧ ಸಾಲು ಕುಸುಬೆ ಮಿಶ್ರ ಬೆಳೆಯಿಂದ ಅಧಿಕ ಆದಾಯವನ್ನು ಪಡೆಯಬಹುದು. ಕುಸುಬೆ ಬೆಳೆಯ ಪ್ರದೇಶವನ್ನು ಹೆಚ್ಚಿಸುವುದು ಮೇಲು.
· ಆರ್ದ್ರತೆಯ ಸಂಗ್ರಹವು ಸಾಕಷ್ಟಿರುವ ಮಣ್ಣಿನಲ್ಲಿ ಗೋಧಿಯನ್ನು ಅಕ್ಟೋಬರ್ ತಿಂಗಳ ಕೊನೆಯವರೆಗೂ ಬಿತ್ತಬಹುದು.
· ಮಣ್ಣಿನಲ್ಲಿ ಸಾಕಷ್ಟು ಆರ್ದ್ರತೆ ಇದ್ದರೆ ಹಿಂಗಾರಿ ಜೋಳಕ್ಕೆ ಹೆಕ್ಟೇರಿಗೆ ೧೫ ರಿಮದ ೨೦ ಕಿ.ಗ್ರಾಂ ಸಾರಜನಕವನ್ನು ಮೇಲು ಗೊಬ್ಬರವಾಗಿ ಕೊಡಬೇಕು.
vii) ಮಳೆಗಾಲವು ಬೇಗನೆ ಕೊನೆಗೊಂಡರೆ
· ಹಿಂಗಾರಿ ಜೋಳವನ್ನು ಬಿತ್ತಿ ೪೦ರಿಂದ ೪೫ ದಿನಗಳಾಗುವುದರೊಳಗೆ ಪ್ರತಿ ಮೂರನೆಯ ಅಥವಾ ಎರಡನೆಯ ಸಾಲನ್ನು ಕೀಳಬೇಕು.
· ಹಿಂಗಾರಿ ಜೋಳ ಮತ್ತು ಕುಸುಬೆಯ ಮಿಶ್ರ ಬೆಳೆಯಾಗಿದ್ದಲ್ಲಿ ಕುಸುಬೆಯನ್ನು ಇರಗೊಟ್ಟು ಜೋಳವನ್ನು ಕೀಳಬೇಕು.
· ಮಣ್ಣಿನಲ್ಲಿ ಕಾಣಿಸಿಕೊಳ್ಳುವ ಬಿರುಕುಗಳನ್ನು ಮುಚ್ಚಲು ಮೇಲಿಂದ ಮೇಲೆ ಅಂತರ ಬೇಸಾಯವನ್ನು ಮಾಡುತ್ತಿರಬೇಕು.
· ಕೃಷಿ ಹೊಂಡದಲ್ಲಿ ನೀರು ಸಂಗ್ರಹವಾಗಿದ್ದರೆ ಬೆಳೆಗೆ ನೀರನ್ನು ಪೂರೈಸಬೇಕು. ಈ ರೀತಿ ಒಂದು ಅಥವಾ ಎರಡು ಬಾರಿ ನೀರನ್ನು ಒದಗಿಸಿದರೆ ಹಿಂಗಾರಿ ಜೋಳ, ಕುಸುಬೆ ಮತ್ತು ಕಡಲೆಗಳ ಇಳುವಿಯು ಶೇಕಡಾ ೫೦ರಿಂದ ೬೦ರಷ್ಟು ಅಧಿಕಗೊಳ್ಳುತ್ತದೆ ಎಂದು ಕಂಡು ಬಂದಿದೆ.
· ಸಾಧ್ಯವಿರುವಲ್ಲಿ ಕೂಳೆ, ರವದಿ ಇತ್ಯಾದಿ ಸಾವಯವ ವಸ್ತುಗಳನ್ನು ಮಣ್ಣಿನ ಮೇಲ್ಭಾಗದಲ್ಲಿ ಹರಡಬೇಕು. ಸಾಯವಯ ವಸ್ತುಗಳು ದೊರೆಯದಿದ್ದಲ್ಲಿ ಎಡೆಕುಂಟೆಯ ಸಹಾಯದಿಂದ ಸಡಿಲ ಮಣ್ಣಿನ ಆಚ್ಛಾದನೆಯನ್ನು ನಿರ್ಮಿಸಬೇಕು.
ಮಣ್ಣಿನ ಫಲವತ್ತತೆಯ ನಿರ್ವಹಣೆ: ಮಣ್ಣಿನ ಫಲವತ್ತತೆಯನ್ನು ಕಾಯ್ದುಕೊಳ್ಳಲು ಮತ್ತು ಸಾಧ್ಯವಿದ್ದಲ್ಲೆಲ್ಲ ಅದನ್ನು ಉತ್ತಮಗೊಳಿಸಲು ಕೆಳಗಿನ ಕ್ರಮಗಳು ಪ್ರಯೋಜನಕಾರಿ ಎನ್ನಬಹುದು.
i) ಲಭ್ಯವಿರುವ ಸಾವಯವ ಗೊಬ್ಬರವನ್ನು ಮಣ್ಣಿಗೆ ಪೂರೈಸಬೇಕು. ಇದರಿಂದ, ಮಣ್ಣಿಗೆ ಪೋಷಕಗಳ ಪೂರೈಕೆಯಾಗುವುದಲ್ಲದೇ, ಮಣ್ಣಿನ ರಚನೆಯು ಉತ್ತಮಗೊಳ್ಳುತ್ತದೆ ಮತ್ತು ಜಲಧಾರಣಾ ಶಕ್ತಿಯೂ ಅಧಿಕಗೊಳ್ಳುತ್ತದೆ.
ii) ರಾಸಾಯನಿಕ ಗೊಬ್ಬರಗಳ ಬಳಕೆಯಿಂದ, ಬೆಳೆಗಳ ಇಳುವರಿಯು ಅಧಿಕಗೊಂಡು ನೀರಿನ ಸಮರ್ಥ ಬಳಕೆಯಾಗುತ್ತದೆ. ಈ ಭಾಗದ ಮಣ್ಣಿನಲ್ಲಿ ರಂಜಕದ ಕೊರತೆಯಿರುವುದರಿಂದ ಈ ಪೋಷಕವನ್ನು ಪೂರೈಸುವುದರಿಂದ ಬೆಳೆಯ ಇಳುವಿಯು ಗಣನೀಯವಾಗಿ ಏರುತ್ತದೆ.
iii) ರಾಸಾಯನಿಕ ಗೊಬ್ಬರಗಳನ್ನು ೧೦ ಸೆಂ.ಮೀ. ಆಳದಲ್ಲಿ ಹಾಕುವುದರಿಂದ ಬೆಳೆಗೆ ಹೆಚ್ಚು ಪ್ರಯೋಜನವಾಗುತ್ತದೆಂದು ಕಂಡು ಬಂದಿದೆ. ರಾಸಾಯನಿಕ ಗೊಬ್ಬರಗಳನ್ನು ಹಿಂಗಾರಿ ಬೆಳೆಗಳಿಗೂ ಆಳಕ್ಕೆ ಪೂರೈಸುವುದು ಪ್ರಯೋಜನಕಾರಿ ಎಂದು ಹೇಳಬಹುದು. ಬೀಜ ಮತ್ತು ರಾಸಾಯನಿಕ ಗೊಬ್ಬರಗಳನ್ನು ಏಕಕಾಲಕ್ಕೆ ಬಿತ್ತಬಲ್ಲ ಕೂರಿಗೆಯನ್ನು ಬಳಸುವುದು ಉತ್ತಮ.
iv) ಹಿಂಗಾರಿ ಬೆಳೆಗಳಿಗೆ ಕೊಡಬೇಕಾದ ರಾಸಾಯನಿಕ ಗೊಬ್ಬರಗಳ ಪ್ರಮಾಣವನ್ನು ನಿರ್ಧರಿಸುವಾಗ, ಬಿತ್ತುವ ಸಮಯದಲ್ಲಿ ಮಣ್ಣಿನಲ್ಲಿರುವ ಆರ್ದ್ರತೆಯ ಪ್ರಮಾನವನ್ನು ಪರಿಗಣಿಸಬೇಕು.
v) ಬೇಳೆಕಾಳು ವರ್ಗಕ್ಕೆ ಸೇರಿದ ಬೆಳೆಗಳನ್ನು ಬಿತ್ತನೆಗೆ ಮೊದಲು, ಸೂಕ್ತ ರೈಝೋಬಿಯಂ ಜೈವಿಕ ಗೊಬ್ಬರವನ್ನು ಬೀಜಗಳಿಗೆ ಲೇಪಿಸಬೇಕು.
ಬೆಂಗಳೂರು ಕೇಂದ್ರ: ಬೆಂಗಳೂರು ಕೇಂದ್ರದ ವ್ಯಾಪ್ತಿಯಲ್ಲಿ ಕೋಲಾರ, ಬೆಂಗಳೂರು, ತುಮಕೂರು, ಮೈಸೂರು ಜಿಲ್ಲೆಗಳಲ್ಲದೆ ಹಾಸನ ಮತ್ತು ಶಿವಮೊಗ್ಗ ಜಿಲ್ಲೆಗಳ ಪೂರ್ವ ಭಾಗವು ಒಳಗೊಂಡಿದೆ. ಈ ಪ್ರದೇಶವು ೧೧೦-೩೦” ಗಳಿಂದ ೧೪೦-೧೫” ಉತ್ತರ ಅಕ್ಷಾಂಶ ಹಾಗೂ ೭೫೦-೪೮” ಗಳಿಂದ ೭೮೦-೧೫” ಪೂರ್ವ ರೇಖಾಂಶ ಇವುಗಳ ಮಧ್ಯದಲ್ಲಿದೆ.
ಹವಾಮಾನ
i) ಮಳೆ: ಈ ಪ್ರದೇಶದ ವಾರ್ಷಿಕ ಸರಾಸರಿ ಮಳೆಯು ೬೦೦ ಮಿ.ಮೀ. ನಿಂದ ೮೦೦ ಮಿ.ಮೀ.ನಷ್ಟಿದೆ. ಮಳೆಯ ಅವಧಿಯು ೬ರಿಂದ ೭ ತಿಂಗಳುಗಳು. ಮಳೆಯ ನೀರಿನ ಹಂಚಿಕೆಯು ಕೆಳಗಿನಂತಿದೆ.

	೩.
	ಸೆಪ್ಟೆಂಬರ್‌ನಿಂದ ಅಕ್ಟೋಬರ್‌ತಿಂಗಳವರೆಗೆ

ಮೇ ತಿಂಗಳಿನಲ್ಲಿ ಸುಮಾರು ೧೦೦ ಮಿ.ಮೀ. ಮಳೆಯು ಆಗುತ್ತಿರುವುದು ಈ ಪ್ರದೇಶದ ಒಂದು ವೈಶಿಷ್ಟ್ಯ.
ii) ಉಷ್ಣತಾಮಾನ: ಈ ಪ್ರದೇಶದ ಉಷ್ಣತಾಮಾನದ ವಿವರಗಳು ಕೆಳಗಿನಂತಿವೆ.
· ವಾರ್ಷಿಕ ಸರಾಸರಿ ಗರಿಷ್ಠ ಉಷ್ಣತಾಮಾನ ೨೯.೬೦ ಸೆ.
· ವಾರ್ಷಿಕ ಸರಾಸರಿ ಕನಿಷ್ಠ ಉಷ್ಣತಾಮಾನ ೧೭.೬೦ ಸೆ.
· ಮಾಸಿಕ ಸರಾಸರಿ ಗರಿಷ್ಠ ಉಷ್ಣತಾಮಾನ
ಅತಿ ಹೆಚ್ಚು        ೩೩೦-೩೪೦ ಸೆ.ಮಾರ್ಚ್‌ಏಪ್ರಿಲ್‌ತಿಂಗಳ ಅವಧಿಯಲ್ಲಿ
ಅತಿ ಕಡಿಮೆ       ೨೬೦ ಸೆ. ನವೆಂಬರ್ ಡಿಸೆಂಬರ್ ತಿಂಗಳು ಅವಧಿಯಲ್ಲಿ
· ಮಾಸಿಕ ಸರಾಸರಿ ಕನಿಷ್ಠ ಉಷ್ಣತಾಮಾನ
ಅತಿ ಹೆಚ್ಚು        ೨೦೦-೨೦ ಸೆ. ಏಪ್ರಿಲ್‌ಮೇ ತಿಂಗಳುಗಳಲ್ಲಿ
ಅತಿ ಕಡಿಮೆ       ೧೩.೮೦-೧೪.೯೦ ಸೆ. ಡಿಸೆಂಬರ್ ಜನವರಿ ತಿಂಗಳುಗಳಲ್ಲಿ.
iii) ಸಾಪೇಕ್ಷ ಆರ್ದ್ರತೆ: ಅತಿ ಕಡಿಮೆ ಸಾಪೇಕ್ಷ ಆರ್ದ್ರತೆಯು ಮಾರ್ಚ್‌ತಿಂಗಳಿನಲ್ಲಿ (೭೪%) ಕಂಡು ಬಂದರೆ, ಅತಿ ಹೆಚ್ಚು ಆರ್ದ್ರತೆಯು (೯೧%) ಆಗಸ್ಟ್‌ತಿಂಗಳಿನಲ್ಲಿರುತ್ತದೆ.
ಮಣ್ಣಿನ ಗುಣ ಧರ್ಮಗಳು: ಈ ಪ್ರದೇಶದ ಮಣ್ಣಿನ ಬಣ್ಣ ಕೆಂಪು, ಹೆಮೆಟೈಟ್‌ಮತ್ತು ಲಿಮೋನೈಟ್‌ಗಳಂತಹ ಕಬ್ಬಿಣದ ಆಕ್ಸೈಡ್‌ಗಳು ಮಣ್ಣಿನಲ್ಲಿರುವುದರಿಂದ ಹಳದಿ ಛಾಯೆಯಿರುವ ಕೆಂಪುಬಣ್ಣ ಮಣ್ಣಿಗೆ ಬಂದಿದೆ. ಮಣ್ಣಿನ ನಿರ್ಮಾಣಕ್ಕೆ ಮೂಲ ಶಿಲಾದ್ರವ್ಯವು ಗ್ರಾನೈಟ್‌ಮತ್ತು ನಿಸ್‌.
ಮರಳಿನ ಪ್ರಾಬಲ್ಯವಿರುವ ಗೋಡು ವರ್ಗಕ್ಕೆ ಸೇರಿದ ಈ ಮಣ್ಣಿನಲ್ಲಿ ಶೇಕಡಾ ೭೦ರಷ್ಟು ಮರಳು ಮತ್ತು ಶೇಕಡಾ ೧೫ರಿಂದ ೨೦ ಎರೆಯಿದೆ. ಎರೆ ಕಣಗಳಲ್ಲಿ ಕೆಓಲಿನೈಟ್‌ಗುಂಪಿಗೆ ಸೇರಿದ ಖನಿಜಗಳಿರುವದರಿಂದ
· ಮಣ್ಣು ದಸಿಯಾದಾಗ ಜಿಗುಟಾಗುವುದಿಲ್ಲ.
· ಮಣ್ಣಿನಲ್ಲಿ ನೀರು ಸುಲಭವಾಗಿ ಇಂಗುತ್ತದೆ.
· ಮಳೆಯ ನಂತರ ಮಣ್ಣು ಒಣಗಿತೆಂದರೆ ಮೇಲಿನ ಮಣ್ಣು ಹೆಪ್ಪುಗಟ್ಟುತ್ತದೆ.
ಮೇಲ್ಮಣ್ಣಿನ ರಸಸಾರ (pH) ವು ೫ರಿಂದ ೭ರ ಸಮೀಪದಲ್ಲಿರುತ್ತದೆ. ಸಾವಯವ ಪದಾರ್ಥದ ಪ್ರಮಾಣವು ಕಡಿಮೆ (೧%). ರಂಜಕ ಮತ್ತು ಸಾರಜನಕ ಕೊರತೆಯು ಸಾಮಾನ್ಯ ಆದರೆ ಪೊಟ್ಯಾಸಿಯಂ ಸಾಕಷ್ಟು ಪ್ರಮಾಣದಲ್ಲಿ ಮಣ್ಣಿನಲ್ಲಿ ಕಂಡು ಬರುತ್ತದೆ.
ಹರಿಯುವ ನೀರಿಗೆ ಮತ್ತು ಅದರೊಡನೆ ಕೊಚ್ಚಿ ಹೋಗುವ ಮಣ್ಣಿಗೆ ತಡೆ
· ವಾರ್ಷಿಕ ಮಳೆಯ ಪ್ರಮಾಣವು ೬೦೦ ಮಿ.ಮೀ.ಗಿಂತ ಕಡಿಮೆ ಇರುವ ಮತ್ತು ಮಣ್ಣಿನ ಆಳವೂ ಕಡಿಮೆ ಇರುವ ಪ್ರದೇಶಗಳಲ್ಲಿ ೦.೪ರಿಂದ ೦.೫ ಚ.ಮೀ. ಗಾತ್ರದ ಸಮಪಾತಳಿ ಒಡ್ಡುಗಳನ್ನು ನಿರ್ಮಿಸಬೇಕು.
· ಮಳೆಯ ಪ್ರಮಾಣವು ೬೦೦ ಮಿ.ಮೀ. ಗಿಂತ ಅಧಿಕವಾಗಿರುವ ಮಳು ಆಳವಾದ ಭೂಮಿಯಲ್ಲಿ ಇಳಿಜಾರು ಬದುಗಳನ್ನು ನಿರ್ಮಿಸಬೇಕು.
ಬದುಗಳ ಮಧ್ಯದಲ್ಲಿರುವ ಭೂಮಿಯ ನಿರ್ವಹಣೆ: ಈ ಮೊದಲೇ ಸೂಚಿಸಿದಂತೆ ಮಣ್ಣು ಮತ್ತು ನೀರುಗಳ ಸಂರಕ್ಷಣೆಯು ಸಮರ್ಥ ರೀತಿಯಿಂದ ಆಗಬೇಕೆಂದರೆ ಮಳೆಯ ನೀರಿನ ಅತಿ ಹೆಚ್ಚಿನ ಭಾಗವು ಮಣ್ಣಿನಲ್ಲಿ ಇಂಗಬೇಕು ಮತ್ತು ಮಣ್ಣಿನೊಳಗೆ ಇಂಗಲು ಅವಕಾಶ ಸಿಗದೆ ನೀರು ಕಡಿಮೆ ವೇಗದುಣದ ಹರಿದುಹೋಗಬೇಕು. ಈ ಉದ್ದೇಶಗಳು ಸಾಧ್ಯವಾಗಬೇಕಾದರೆ ಕೆಳಗಿನ ಕ್ರಮಗಳನ್ನು ಕೈಗೊಳ್ಳಬೇಕು:
· ಎರಡು ಬದುಗಳ ಮಧ್ಯದಲ್ಲಿರುವ ಭೂಮಿಯಲ್ಲಿ ಕಂಡು ಬರುವ ಸಣ್ಣಪುಟ್ಟ ತಗ್ಗು ದಿಣ್ಣೆಗಳನ್ನು ಸರಿಪಡಿಸಿ ಸ್ವಲ್ಪಮಟ್ಟಿಗೆ ನೆಲವನ್ನು ಭೂಮಿಗೆ ಅಡ್ಡಲಾಗಿ ಮಟ್ಟ ಮಾಡಬೇಕು. ಈ ಕ್ರಮದಿಂದ ಮಳೆಯ ನೀರು ಎಲ್ಲಡೆಗೆ ಸಮನಾಗಿ ಹರಿಯಲು ಅನುಕೂಲವಾಗಿ ಕೊರಕಲುಗಳು ಉಂಟಾಗುವುದಿಲ್ಲ.
· ಉಳುಮೆ ಮಾಡುವ, ಕುಂಟೆಯನ್ನು ಹಾಯಿಸುವ, ಬಿತ್ತುವ ಮತ್ತು ಇತರ ಬೇಸಾಯ ಕ್ರಮಗಳನ್ನು ಸಮ ಪಾತಳಿಗುಂಟ ಮಾಡಬೇಕು. ಇದರಿಂದ ಇಳಿಜಾರಿನ ಕಡೆಗೆ ಹರಿಯುವ ನೀರಿಗೆ ಅಸಂಖ್ಯಾತ ಸಣ್ಣ ಸಣ್ಣ ತಡೆಗಳನ್ನು ಒಡ್ಡಿದಂತಾಗಿ ಹರಿವಿನ ವೇಗವು ತಗ್ಗುತ್ತದೆ.
· ಬೆಳೆ ಕೊಯ್ಲಾದ ನಂತರ ಬಂದ ಮಳೆಯಿಂದ ಭೂಮಿಯು ಹಸಿಯಾಯಿತೆಂದರೆ ಉಳುಮೆ ಮಾಡಿ ಹೆಂಟೆಗಳನ್ನು ಹಾಗೆಯೇ ಇರಗೊಡಬೇಕು. ಹೀಗೆ ಮಾಡುವುದರಿಂದ ಉಳುಮೆಯ ನಂತರ ಬಂದ ಮಳೆಯ ನೀರು ಹರಿದು ಹೋಗದೇ ಮಣ್ಣಿನಲ್ಲಿಯೇ ಇಂಗಲು ಆಸ್ಪದವುಂಟಾಗುತ್ತದೆ.
· ಪ್ರತಿವರ್ಷವೂ ೧೨ರಿಂದ ೧೫ ಸೆಂ.ಮೀ. ಆಳದವರೆಗೆ ಉಳುಮೆ ಮಾಡಬೇಕು. ಮಣ್ಣಿನ ಕೆಳಸ್ತರವು ಗಟ್ಟಿಯಾಗಿದ್ದರೆ ಉಳುಮೆಯ ಆಳವನ್ನು ಹೆಚ್ಚಿಸಿ ಗಟ್ಟಿಯಾಗಿರುವ ಸ್ತರವನ್ನು ಸಡಿಲಗೊಳಿಸಬೇಕು.
· ಬೆಳೆಗಳ ಕೂಳೆ, ಮುಸುಕಿನ ಜೋಳದ ಒಣಗಿದ ದಂಟು, ಕಸ ಕಡ್ಡಿಗಳು ಮತ್ತು ಇತರ ಸಾವಯವ ಪದಾರ್ಥಗಳನ್ನು ಮಣ್ಣಿನ ಮೇಲ್ಭಾಗದಲ್ಲಿ ಹರಡಬೇಕು. ಇಂತಹ ಆಚ್ಛಾದನೆಯಿಂದ ಮಣ್ಣಿನಲ್ಲಿರುವ ಆರ್ದ್ರತೆಯು ಆವಿಯಾಗುವ ಕ್ರಿಯೆಯನ್ನು ಕಡಿಮೆ ಮಾಡಿದಂತೆ ಆಗುತ್ತದೆಯಲ್ಲದೆ ಮುಂದಿನ ದಿನಗಳಲ್ಲಿ ಬೀಳುವ ಮಳೆಯ ನೀರು ಮಣ್ಣಿನೊಳಗೆ ಇಂಗಲು ಅನುಕೂಲವುಂಟಾಗುತ್ತದೆ. ಇದಲ್ಲದೇ ಮಣ್ಣಿನೊಳಗಿನ ಸಾವಯವ ಪದಾರ್ಥದ ಪ್ರಮಾಣವೂ ಹೆಚ್ಚುತ್ತದೆ.
· ಎರಡು ಬದುಗಳ ಅಂತರವು ೩೦ ಮೀ.ಗಳಿಗಿಂತ ಹೆಚ್ಚಾಗಿದ್ದಲ್ಲಿ, ಪ್ರತಿ ೧೨ರಿಂದ ೧೫ ಮೀ.ಗಳಿಗೆ ಒಂದರಂತೆ ೦.೨ ಚ.ಮೀ. ಗಾತ್ರದ ಸಣ್ಣಸಣ್ಣ ಬದುಗಳನ್ನು ನಿರ್ಮಿಸಬೇಕು. ಈ ಬದುಗಳ ಮೇಲೆ “ಖಸ್‌”(ವಾಳ) ಹುಲ್ಲು ಅಥವಾ ಸ್ಟಾಯ್ಲೋಝೂಂಥಸ್‌ಅಥವಾ ಸುಬಾಬುಲ್‌ಸಸಿಗಳನ್ನು ನೆಡಬೇಕು. ಸುಬಾಬುಲ್‌ಬೆಳಸಿದರೆ ಗಿಡಗಳು ೧೫ ಸೆಂ.ಮೀ.ಗಿಂತ ಹೆಚ್ಚು ಎತ್ತರ ಬೆಳೆಯದಂತೆ ಕತ್ತರಿಸುತ್ತಿರಬೇಕು.
· ಆಳವಾಗಿರುವ ಮಣ್ಣಿನಲ್ಲಿ ೧೨ರಿಂದ ೧೫ ಮೀ. ಅಗಲದ ಪಟ್ಟಿಯನ್ನು ಮಾಡಿ ಸುತ್ತಲೂ ಸುಮಾರು ೨೦ರಿಂದ ೨೫ ಸೆಂ.ಮೀ. ಎತ್ತರೆದ ಬೋದುಗಳನ್ನು ನಿರ್ಮಿಸಬೇಕು. ಪಟ್ಟಿಯ ಉದ್ದವನ್ನು ೧೫೦ ಮೀ.ಗಳವರೆಗೂ ಇಡಬಹುದು. ಪಟ್ಟಿಗಳನ್ನು ಅಗಲದ ಗುಂಟ ಮಟ್ಟಮಾಡಬೇಕು. ಉದ್ದದ ದಿಕ್ಕಿನಲ್ಲಿ ಶೇಕಡಾ ೦.೨ರಿಂದ ೦.೪ ಇಳಿಜಾರು ಇರುವಂತೆ ನೋಡಿಕೊಳ್ಳಬೇಕು. ಭೂಮಿಯನ್ನು ಮಟ್ಟ ಮಾಡುವಾಗ ೧೫ ಸೆಂ.ಮೀ. ಗಿಂತ ಹೆಚ್ಚು ಅಗೆಯುವ ಪ್ರಸಂಗವು ಬರದಂತೆ ಪಟ್ಟಿಯ ಅಗಲವನ್ನು ನಿರ್ಧರಿಸಬೇಕು. ಇದೊಂದು ಭೂಮಿಯ ಶಾಶ್ವತವಾದ ಸುಧಾರಣೆ. ಮಳೆಯ ನೀರು, ಹೆಚ್ಚಿನ ಪ್ರಮಾಣದಲ್ಲಿ ಭೂಮಿಯೊಳಗೆ ಇಂಗಲು ಅನುಕೂಲವಾಗಿ ಬೆಳೆಯ ಇಳುವರಿಯು ಉತ್ತಮಗೊಳ್ಳುತ್ತದೆ. ಕಡಮೆ ಮಳೆ ಆದ ವರ್ಷಗಳಲ್ಲಂತೂ ಪಟ್ಟೆಯನ್ನು ಮಾಡಿದ ಭೂಮಿಯಲ್ಲಿ ಇತರೆಲ್ಲ ಪ್ರದೇಶಗಳಿಗಿಂತ ಎದ್ದು ಕಾಣುವಷ್ಟು ಅಧಿಕ ಇಳುವರಿಯು ದೊರೆಯುತ್ತದೆ.
· ಸಾಲುಗಳ ಅಂತರವು ಹೆಚ್ಚಾಗಿರುವ ಮುಸುಕಿನ ಜೋಳ, ತೊಗರಿ, ಔಡಲ ಮುಂತಾದ ಬೆಳೆಗಳಲ್ಲಿ ಪ್ರತಿ ಎರಡು ಸಾಲುಗಳ ಮಧ್ಯದಲ್ಲಿ ಶೇಕಡಾ ೦.೨ರಿಂದ ೦.೪ ಇಳಿಜಾರು ಇರುವ ಕಾಲುವೆಗಳನ್ನು ನಿರ್ಮಿಸಬೇಕು. ಕಡಿಮೆ ಅಂತರದ ಸಾಲುಗಳಿರುವ ರಾಗಿ, ನೆಲಗಡಲೆಗಳಂತಹ ಬೆಳೆಗಳಲ್ಲಿ, ಪ್ರತಿ ೩ ಮೀ.ಗಳಿಗೆ ಒಂದರಂತೆ ೪೦ ಸೆಂ.ಮೀ. ಅಗಲ ಮತ್ತು ೨೦ ಸೆಂ.ಮೀ. ಆಳದ ಕಾಲುವೆಗಳನ್ನು ನಿರ್ಮಿಸಬೇಕು. ಹೀಗೆ ಮಾಡುವುದರಿಂದ, ಹರಿದು ಹೋಗುವ ನೀರಿಗೆ ತಡೆಯುಂಟಾಗಿ, ಹೆಚ್ಚು ನೀರು ಮಣ್ಣಿನಲ್ಲಿ ಇಂಗಲು ಸಾಧ್ಯವಾಗುತ್ತದೆ.
ಹೆಚ್ಚಾದ ನೀರಿನ ಸಂಗ್ರಹ ಮತ್ತು ಬಳಕೆ
· ಮಳೆ ನೀರು ಮಣ್ಣಿನಲ್ಲಿ ಇಂಗಿದ ಮೇಲೂ ಸ್ವಲ್ಪ ಭಾಗವು ಹರಿದು ಹೋಗುವುದು ಸಾಮಾನ್ಯ. ಈ ನೀರನ್ನು ಸಂಗ್ರಹಿಸಲು ಹೊಂಡಗಳನ್ನು ನಿರ್ಮಿಸಬೇಕು.
· ವಾರ್ಷಿಕ ಮಳೆ ಸುಮಾರು ೭೫೦ ಮಿ.ಮೀ. ಬೀಳುವ ಮತ್ತು ಅದರ ಶೇಕಡಾ ೨೦ ರಿಂದ ೨೫ರಷ್ಟು ನೀರು ಹರಿದು ಹೋಗುವ ಪ್ರದೇಶದಲ್ಲಿ, ಪ್ರತಿ ಹೆಕ್ಟೇರಿನಿಂದ ಹರಿದು ಬರುವ ನೀರನ್ನು ಸಂಗ್ರಹಿಸಲು ೨೫೦ ಘನ ಮೀ. ಅಳತೆಯ ಒಂದು ಹೊಂಡವು ಸಾಕಾಗುತ್ತದೆ.
ನಾಲ್ಕು ಹೆಕ್ಟೇರು ಪ್ರದೇಶದಿಂದ ಹರಿದು ಬರುವ ನೀರನ್ನು ಸಂಗ್ರಹಿಸಲು ೧೫ x ೧೫ ಮೀ. ತಳಭಾಗವಿರುವ ಮತ್ತು ೨೫ x ೨೫ ಮೀ. ಮೇಲ್ಭಾಗವಿರುವ ೩ ಮೀಟರು ಆಲದ ಕೃಷಿ ಹೊಂಡವು ಬೇಕಾಗುತ್ತದೆ.
· ಮರಳಿನ ಪ್ರಾಬಲ್ಯವಿರುವ ಕೆಂಪು ಮಣ್ಣಿನಲ್ಲಿ ನಿರ್ಮಿಸಿದ ಕೃಷಿ ಹೊಂಡದಿಂದ ನೀರು ಬಸಿದು ಹೋಗಿ ನಷ್ಟವಾಗುತ್ತದೆ. ಇಂತಹ ನಷ್ಟವು ಮೊದಲಿನ ೨-೩ ವರ್ಷಗಳಲ್ಲಿ ಅತಿ ಹೆಚ್ಚೆನ್ನಬಹುದು. ಈ ನಷ್ಟವನ್ನು ತಪ್ಪಿಸಲು, ಹೊಂಡದ ತಳಭಾಗವನ್ನು ಮತ್ತು ನಾಲ್ಕೂ ಪಕ್ಕೆಗಳನ್ನು ಒಂದು ಭಾಗ ಸಿಮೆಂಟ್ ಮತ್ತು ಎಂಟು ಭಾಗ ಮರಳಿನ ಮಿಶ್ರಣದಿಂದ ಸುಮಾರು ಐದು ಸೆಂ.ಮೀ. ದಪ್ಪದಷ್ಟು ಲೇಪಿಸಬಹುದು.
· ಬೆಳೆಗೆ ನೀರಿನ ಕೊರತೆಯಾದಾಗ ಹೊಂಡದಲ್ಲಿ ಸಂಗ್ರಹವಾದ ನೀರನ್ನು ಬೆಳೆಗಳಿಗೆ ಪೂರೈಸಬಹುದು. ಹೊಂಡಕ್ಕೆ ಹರಿದು ಬಂದ ಪ್ರದೇಶದ ೧/೪-೧/೩ ಭಾಗದಷ್ಟು ಬೆಳೆಯು ಪ್ರದೇಶಕ್ಕೆ ನೀರನ್ನು ಪೂರೈಸಲು ಸಾಧ್ಯವೆಂದು ಕಂಡು ಬಂದಿದೆ.
· ಬೆಳೆಗಳಿಗೆ ಒಂದು ಅಥವಾ ಎರಡು ಬಾರಿ ನೀರು ಪೂರೈಸಲು ಸಾಧ್ಯವಾದರೆ ಇಳುವರಿಯು ೨-೩ ಪಟ್ಟು ಅಧಿಕಗೊಳ್ಳುವುದೆಂದು ತಿಳಿದು ಬಂದಿದೆ.
ಅ. ಒಂದು ಬೆಳೆ ಪದ್ಧತಿ
· ರಾಗಿಯು ಈ ಭಾಗದ ಮುಖ್ಯ ಬೆಳೆ
· ರಾಗಿಯೊಡನೆ ಮಿಶ್ರ ಬೆಳೆಗಳಾಗಿ ಬೆಳೆಯುವ ಇತರ ಸಾಂಪ್ರದಾಯಕ ಬೆಳೆಗಳೆಂದರೆ ಆವರೆ, ಜೋಳ, ತೊಗರಿ, ಗುರೆಳ್ಳು ಎಳ್ಳು ಇತ್ಯಾದಿಗಳು.
· ಅಲಸಂದಿ, ಮುಸುಕಿನ ಜೋಳ, ಸೂರ್ಯಕಾಂತಿ, ಸೇಂಗಾ ಇತ್ಯಾದಿಗಳು ಇತ್ತೀಚೆಗೆ ಪ್ರಚಲಿತಗೊಂಡ ಹೊಸಬೆಳೆಗಳು.
ಮಣ್ಣು ಹಸಿ ಇರುವಾಗಲೇ ಬೀಜ ಮೊಳಕೆಯೊಡೆದು, ಬೆಳೆದು, ಅಭಿವೃದ್ಧಿಗೊಂಡು ಆರ್ದ್ರತೆಯು ಕಡಿಮೆಯಾಗುವುದರೊಳಗೆ ಬೆಳೆಯು ಮಾಗುವಂತಿರಬೇಕು. ಆದ್ದರಿಂದ ಮಳೆಗಾಲದ ಅವಧಿ, ಮಳೆಯ ಪ್ರಮಾಣ ಮತ್ತು ಮಣ್ಣಿನಲ್ಲಿ ಸಂಗ್ರಹಗೊಳ್ಳುವ ನೀರು ಇತ್ಯಾದಿಗಳನ್ನು ಪರಿಗಣಿಸಿ ಬೆಳೆಗಳನ್ನು ಮತ್ತು ಅವುಗಳ ತಳಿಗಳನ್ನು ಆರಿಸಬೇಕು. ಮಳೆಗಾಲದ ಸ್ಥಿತಿಗತಿಗಳನ್ನು ದೃಷ್ಟಿಯಲ್ಲಿಟ್ಟುಕೊಂಡು ಈ ನಿರ್ಧಾರಗಳನ್ನು ಕೈಗೊಳ್ಳಬೇಕು.
ಆ. ಮಿಶ್ರ ಬೆಳೆ ಪದ್ಧತಿಗಳು: ಒಂದೇ ಬೆಳೆಯನ್ನು ಬೆಳೆಯುವುದಕ್ಕಿಂತ ಮಿಶ್ರ ಬೆಳೆಗಳ ಪದ್ಧತಿಯು ಪ್ರಶಸ್ತವೆನ್ನಬಹುದು. ಸರಿಯಾದ ಮಿಶ್ರ ಬೆಳೆಗಳ ಪದ್ಧತಿಯನ್ನು ಅನುಸರಿಸಿದರೆ ಅಧಿಕ ಆದಾಯವು ದೊರೆಯುತ್ತದೆ. ಆಕಸ್ಮಾತ್ ಒಂದು ಬೆಳೆಯು ಕಾರಣಾಂತರಗಳಿಂದ ನಷ್ಟಗೊಂಡರೂ ಅದರ ಸಹ ಬೆಳೆಯಿಂದ ಸ್ವಲ್ಪವಾದರೂ ಆದಾಯವು ದೊರೆಯುವ ಸಂಭವವಿದೆ. ಈ ಭಾಗಕ್ಕೆ ಪ್ರಯೋಜನಕಾರಿ ಆಗಬಲ್ಲ ಕೆಲವು ಮಿಶ್ರ ಬೆಳೆ ಪದ್ಧತಿಗಳು ಕೆಳಗಿನಂತಿವೆ:
i. ರಾಗಿ+ತೊಗರಿ (೮.೨ ಸಾಲುಗಳ ಪ್ರಮಾಣದಲ್ಲಿ): ಮೇ ಅಥವಾ ಜೂನ್ ತಿಂಗಳಲ್ಲಿ ತೊಗರಿಯನ್ನು ೩.೩ ಮೀ.ಗಳ ಅಂತರದಲ್ಲಿ, ೬೦ ಸೆಂ.ಮೀ. ಜೋಡು ಸಾಲುಗಳಲ್ಲಿ ಶೇಕಡಾ ೦.೨-೦.೪ರ ಇಳಿಜಾರನ್ನಿಟ್ಟು ಬಿತ್ತಬೇಕು. ಜುಲೈ ಅಥವಾ ಆಗಸ್ಟ್‌ತಿಂಗಳಿನಲ್ಲಿ ಎರಡು ಜೋಡಿ ಸಾಲು ತೊಗರಿಗಳ ಮಧ್ಯೆ ರಾಗಿಯನ್ನು ಬಿತ್ತಬೇಕು. ಇಲ್ಲವೇ ಸಸಿಗಳನ್ನು ನೆಡಬೇಕು. ಎರಡು ತೊಗರಿ ಸಾಲುಗಳ ಮಧ್ಯೆ ಕಾಲುವೆಯನ್ನು ನಿರ್ಮಿಸಬೇಕು. ಇದರಿಂದ ಮಳೆಯ ನೀರು ಅಧಿಕ ಪ್ರಮಾಣದಲ್ಲಿ ಮಣ್ಣಿನಲ್ಲಿ ಇಂಗುತ್ತದೆ.
ii. ತೊಗರಿ+ಮುಸುಕಿನ ಜೋಳ (೧.೧ ಸಾಲುಗಳ ಪ್ರಮಾಣದಲ್ಲಿ): ಜುಲೈ ತಿಂಗಳಿಲ್ಲಿ ೩೭.೫ ಸೆಂ.ಮೀ. ಅಂತರವನ್ನಿಟ್ಟು, ಒಂದು ಸಾಲು ತೊಗರಿ ಮತ್ತೊಂದು ಸಾಲು ಮುಸುಕಿನ ಜೋಳ ಬಿತ್ತಬೇಕು. ಉತ್ತಮ ಮಳೆ ಒಂದು ವರ್ಷ ಎರಡೂ ಬೆಳೆಗಳು ಸರಿಯಾಗಿ ಬೆಳೆದು ಅಪೇಕ್ಷಿತ ಇಳುವರಿಯನ್ನು ಕೊಡುತ್ತವೆ. ಮಳೆಯ ಪ್ರಮಾಣವು ಕಡಿಮೆಯಾದ ವರ್ಷ ಬಿತ್ತಿದ ೬೫ ದಿನಗಳ ನಂತರ ಮುಸುಕಿನ ಜೋಳವನ್ನು ಕತ್ತರಿಸಿ ದನಗಳ ಮೇವಿಗೆ ಉಪಯೋಗಿಸಿ ತೊಗರಿಯೊಂದನ್ನೇ ಬೆಳೆಯಲು ಬಿಡಬೇಕು.
iii. ಸೇಂಗಾ (ನೆಲಗಡಲೆ) + ತೊಗರಿ (೮.೨ ಸಾಲುಗಳ ಪ್ರಮಾಣದಲ್ಲಿ): ಜೂನ್‌ಅಥವಾ ಜುಲೈ ತಿಂಗಳಿನಲ್ಲಿ ತೊಗರಿಯನ್ನು ಜೋಡು ಸಾಲುಗಳಲ್ಲಿ ಬಿತ್ತಬೇಕು. ಜೋಡಿಗಳ ಮಧ್ಯದಲ್ಲಿ ಸೇಂಗಾ ಬಿತ್ತಬೇಕು. ಎರಡು ಸಾಲು ತೊಗರಿಗಳ ಮಧ್ಯದಲ್ಲಿ ಕಾಲುವೆಯನ್ನು ನಿರ್ಮಿಸಬೇಕು.
iv. ಜೋಳ+ತೊಗರಿ (೨.೧ ಸಾಲುಗಳ ಪ್ರಮಾಣದಲ್ಲಿ): ಜೋಳ ಮತ್ತು ತೊಗರಿಗಳನ್ನು ೨:೧ ಸಾಲುಗಳ ಪ್ರಮಾಣದಲ್ಲಿ ಏಪ್ರಿಲ್ ಅಥವಾ ಮೇ ತಿಂಗಳಿನಲ್ಲಿ ಬಿತ್ತಬೇಕು. ಜೋಳದ ಕೊಯ್ಲಾದ ನಂತರ ಮಣ್ಣಿನಲ್ಲಿ ಉಳಿದಿರುವ ಆರ್ದ್ರತೆಯನ್ನು ಉಪಯೋಗಿಸಿಕೊಂಡು ತೊಗರಿಯು ಮಾಗುತ್ತದೆ.
v. ಎಳ್ಳು+ತೊಗರಿ (೧೦:೨ ಅಥವಾ ೩:೧ ಸಾಲುಗಳು ಪ್ರಮಾಣದಲ್ಲಿ): ಎಳ್ಳು ಮತ್ತು ತೊಗರಿ ಬೆಳೆಗಳನ್ನು ಏಪ್ರಿಲ್ ತಿಂಗಳಿನಲ್ಲಿ ಬಿತ್ತಬೇಕು. ಎಳ್ಳಿನ ಬೆಳೆ ಕೊಯ್ಲಾದ ನಂತರ ತೊಗರಿ ಸಾಲುಗಳ ಮಧ್ಯದಲ್ಲಿ ರಾಗಿ ಪೈರು ನಾಟಿ ಮಾಡಬಹುದು ಇಲ್ಲವೇ ಹುರುಳಿಯನ್ನು ಬಿತ್ತಬಹುದು. ಆದರೆ ಎಳ್ಳು ಮತ್ತು ತೊಗರಿಗಳನ್ನು ೩:೧ ಸಾಲುಗಳ ಅಂತರದಲ್ಲಿ ಬಿತ್ತಿದರೆ ಎಳ್ಳಿನ ಬೆಳೆಯ ನಂತರ ಇತರೆ ಬೆಳೆಗಳನ್ನು ಬೆಳೆಯಲಾಗುವುದಿಲ್ಲ.
vi. ರಾಗಿ+ಸೋಯಾ ಅವರೆ (೧:೧ ಸಾಲುಗಳ ಪ್ರಮಾಣದಲ್ಲಿ): ಎರಡು ಸಾಲುಗಳಲ್ಲಿ ೪೫ ಸೆಂ.ಮೀ. ಅಂತರವನ್ನಿಟ್ಟು ರಾಗಿಯನ್ನು ಬಿತ್ತಬೇಕು. ಪ್ರತಿ ಎರಡು ರಾಗಿ ಸಾಲುಗಳ ಮಧ್ಯದಲ್ಲಿ ಒಂದು ಸಾಲು ಸೋಯಾ ಅವರೆಯನ್ನು ಬಿತ್ತಬೇಕು. ಎರಡೂ ಬೆಳೆಗಳು ಒಂದೇ ಸಮಯಕ್ಕೆ ಕೊಯ್ಲಿಗೆ ಬರುತ್ತವೆ.
vii. ತೊಗರಿ+ಇತರ ಬೇಳೆಕಾಳು ಬೆಳೆಗಳು: ಜುಲೈ ತಿಂಗಳಿನಲ್ಲಿ ತೊಗರಿಯನ್ನು ಬಿತ್ತಿ, ತೊಗರಿ ಸಾಲುಗಳ ಮಧ್ಯದಲ್ಲಿ ಉದ್ದು, ಅಲಸಂದೆ, ಸೋಯಾ, ಆವರೆ ಇತ್ಯಾದಿಗಳಲ್ಲಿ ಯಾವುದಾದರೊಂದು ಬೆಳೆಯ ಒಂದು ಸಾಲನ್ನು ಬಿತ್ತಬಹುದು.
viii. ಇತರ ಮಿಶ್ರ ಬೆಳೆಗಳು: ಮುಂಗಾರು ಹಂಗಾಮಿನಲ್ಲಿ, ಇತರ ಕೆಲ ಮಿಶ್ರ ಬೆಳೆಗಳನ್ನು ಬೆಳೆಯಬಹುದು. ಉದಾಹರಣೆಗೆ ಔಡಲ+ಸೇಂಗಾ (೧.೮ ಸಾಲುಗಳ ಪ್ರಮಾಣದಲ್ಲಿ) ಅಥವಾ ಹುರುಳಿ+ಗುರೆಳ್ಳು (ಹುಚ್ಚೆಳ್ಳು) ಮಿಶ್ರಣವನ್ನು (೮.೨ ಸಾಲುಗಳ ಪ್ರಮಾಣದಲ್ಲಿ) ಇತ್ಯಾದಿಗಳನ್ನು ಬೆಳೆಯಬಹುದು.
ಇ. ಎರಡು ಬೆಳೆ ಪದ್ದತಿಗಳು: ವರ್ಷದಲ್ಲಿ ೪-೫ ತಿಂಗಳು ಮಾತ್ರ ಮಳೆ ಬೀಳುವ ಪ್ರದೇಶಗಳಲ್ಲಿ ಮೇಲೆ ಹೇಳಿದ ಬೆಳೆಗಳ ಪದ್ಧತಿಯಲ್ಲಿ ಅನುಕೂಲವೆನಿಸಿದವುಗಳನ್ನು ಬೆಳೆಯಬಹುದು. ಆಳವಾದ ಮಣ್ಣಿರುವ ಮತ್ತು ೫ ರಿಂದ ೭ ತಿಂಗಳುಗಳವರೆಗೆ ಮಳೆ ಬೀಳುವ ಪ್ರದೇಶಗಳಲ್ಲಿ ವರ್ಷದಲ್ಲಿ ಎರಡು ಬೆಳೆಗಳನ್ನು ಬೆಳೆಯಲು ಸಾಧ್ಯವಿದೆ. ಪ್ರಯೋಜನಕಾರಿ ಎನಿಸಿದ ಕೆಲವು ಎರಡು ಬೆಳೆ ಪದ್ಧತಿಗಳು ಕೆಳಗಿನಂತಿವೆ:

ಮಣ್ಣಿನ ಫಲವತ್ತತೆಯ ನಿರ್ವಹಣೆ: ಕೆಳಗಿನ ಕ್ರಮಗಳನ್ನು ಅನುಸರಿಸಿದರೆ ಮಣ್ಣಿನ ಫಲವತ್ತತೆಯು ಉತ್ತಮಗೊಳ್ಳುತ್ತದೆಯಲ್ಲದೆ ಬೆಳೆಗಳಿಂದ ಅಧಿಕ ಇಳುವರಿಯನ್ನೂ ನಿರೀಕ್ಷಿಸಬಹುದು.
· ಸಾಧ್ಯವಾದಷ್ಟು ಪ್ರಮಾಣದಲ್ಲಿ ಉತ್ತಮ ಗುಣಮಟ್ಟದ ಸಾವಯವ ಗೊಬ್ಬರವನ್ನು ಮಣ್ಣಿಗೆ ಸೇರಿಸಬೇಕು. ಇದರಿಂದ ಸಸ್ಯ ಪೋಷಕಾಂಶಗಳ ಪೂರೈಕೆಯಾಗುತ್ತದೆಯಲ್ಲದೆ ಮಣ್ಣಿನ ಜಲಧಾರಣಾ ಸಾಮರ್ಥ್ಯವೂ ಅಧಿಕಗೊಳ್ಳುತ್ತದೆ. ಮಳೆಯ ನಂತರ ಮಣ್ಣು ಒಣಗಿದರೆ ಮೇಲ್ಮಣ್ಣಿನಲ್ಲಿ ಹೆಪ್ಪುಗಟ್ಟುವುದನ್ನು ಸಾವಯವ ಪದಾರ್ಥವು ತಡೆಯುತ್ತದೆ.
· ಆಮ್ಲಯುತ ಮಣ್ಣಿಗೆ ಸೂಕ್ತ ಪ್ರಮಾಣದಲ್ಲಿ ಸುಣ್ಣವನ್ನು ಪೂರೈಸಬೇಕು.
· ಸೂಕ್ತ ಪ್ರಮಾಣದಲ್ಲಿ ರಾಸಾಯನಿಕ ಗೊಬ್ಬರಗಳನ್ನು ಪೂರೈಸುವುದರಿಂದ ಬೆಳೆಯ ಇಳುವರಿಯು ಅಧಿಕಗೊಂಡು ನೀರಿನ ಸಮರ್ಥ ಬಳಕೆಯಾಗುತ್ತದೆ.
· ಸೇಂಗಾ ಬೆಳೆಗೆ ಜಿಪ್ಸಂ ಪೂರೈಸುವುದರಿಂದ ಇಳುವರಿಯು ಹೆಚ್ಚುತ್ತದೆಯಲ್ಲದೇ ಸೇಂಗಾ ಬೀಜದಲ್ಲಿಯ ಎಣ್ಣೆಯ ಪ್ರಮಾಣವೂ ಅಧಿಕಗೊಳ್ಳುತ್ತದೆ.
· ಸೇಂಗಾ ಮತ್ತು ಬೇಳೆಕಾಳು ವರ್ಗಕ್ಕೆ ಸೇರಿದ ಬೆಳೆಗಳ ಬೀಜವನ್ನು ಸಂಬಂಧಿಸಿದ ರೈಝೋಬಿಯಂ ಜೈವಿಕ ಗೊಬ್ಬರದಿಂದ ಉಪಚರಿಸಬೇಕು.
· ರಾಸಾಯನಿಕ ಗೊಬ್ಬರಗಳನ್ನು, ಮಣ್ಣಿನ ಮೇಲೆ ಚೆಲ್ಲಬಾರದು (ಬೀರಬಾರದು). ಬೀಜ ಮತ್ತು ರಾಸಾಯನಿಕ ಗೊಬ್ಬರಗಳನ್ನು ಏಕಕಾಲಕ್ಕೆ ಬಿತ್ತುವ ಸಂಯುಕ್ತ ಕೂರಿಗೆಯಿಂದ ನಿಯಮಿತ ಆಳದಲ್ಲಿ ಬೀಳುವಂತೆ ಮಾಡಬೇಕು.
· ಮರಳಿನ ಪ್ರಾಬಲ್ಯವಿರುವ ಮಣ್ಣಿನಲ್ಲಿರುವ ಬೆಳೆಗಳಿಗೆ ಸಾರಜನಕವನ್ನು ಒದಗಿಸುವ ರಾಸಾಯನಿಕ ಗೊಬ್ಬರವನ್ನು ಒಂದೇ ಕಂತಿನಲ್ಲಿ ಪೂರೈಸಿದರೆ ಅದು ನೀರಿನೊಡನೆ ಬಸಿದು ಹೋಗಿ ಬಹುಭಾಗವು ಬೆಳೆಗೆ ದೊರೆಯದಿರಬಹುದು. ಆದ್ದರಿಂದ ಈ ಗೊಬ್ಬರವನ್ನು ೨-೩ ಕಂತುಗಳಲ್ಲಿ ಪೂರೈಸುವುದು ಉತ್ತಮ.
· ಸಾರಜನಕವನ್ನು ಮೇಲು ಗೊಬ್ಬರವಾಗಿ ಬೆಳೆಗೆ ಪೂರೈಸುವಾಗ ಮಣ್ಣಿನಲ್ಲಿ ಸಾಕಷ್ಟು ಆರ್ದ್ರತೆ ಇದೆ ಎಂಬುದನ್ನು ಖಚಿತಪಡಿಸಿಕೊಳ್ಳಬೇಕು.
· ಮಿಶ್ರ ಬೆಳೆ ಪದ್ಧತಿಯನ್ನು ಅನುಸರಿಸಿದಾಗ ಮುಖ್ಯ ಬೆಳೆಗೆ ಕೊಡಬೇಕೆಂದಿರುವ ಮೊದಲ ಕಂತಿನ ಗೊಬ್ಬರವನ್ನು ಎರಡೂ ಬೆಳೆಗಳಿಗೆ ಸಿಗುವಂತೆ ಹಂಚಬೇಕು. ಸಾರಜನಕವನ್ನು ಮೇಲು ಗೊಬ್ಬರವಾಗಿ ಪೂರೈಸುವಾಗ ಅದನ್ನು ಗಾಳಿಯಿಂದ ಸಾರಜನಕವನ್ನು ಸ್ಥಿರೀಕರಿಸಲಾದ ಬೆಳೆಗೆ ಒದಗಿಸಬೇಕು.
ಅಧಿಕ ಇಳಿಜಾರಿನ ಭೂಮಿಯಲ್ಲಿ ನೀರು ಮತ್ತು ಮಣ್ಣಿನ ಸಂರಕ್ಷಣೆ: ಇಲ್ಲಿಯವರೆಗೆ ವಿವರಿಸಿದ ವಿವಿಧ ಭೂ ರಚನೆಗಳು ಮತ್ತು ಕೃಷಿ ವಿಧಾನಗಳು ಅತಿ ಇಳಿಜಾರಿನ ಭೂಮಿಯಲ್ಲಿ ನೀರು ಮತ್ತು ಮಣ್ಣನ್ನು ಸಂರಕ್ಷಿಸಲು ಪರಿಣಾಮಕಾರಿಯಾಗಲಾರವು. ಇಂತಹ ಪರಿಸ್ಥಿತಿಯಲ್ಲಿ ಭೂ-ಜಲ ಸಂರಕ್ಷಣೆ ಮಾಡಲು ಭೂಮಿಯನ್ನು ವಿಶಿಷ್ಟ ರೀತಿಯಲ್ಲಿ ವಿನ್ಯಾಸಗೊಳಿಸಬೇಕಾಗುತ್ತದೆ. ಈ ವಿಷಯಕ್ಕೆ ಸಂಬಂಧಿಸಿದ ಪ್ರಮುಖ ವಿವರಗಳು ಕೆಳಗಿನಂತಿವೆ:
ಭೂ ರಚನೆಯನ್ನು ಎರಡು ಪ್ರಕಾರಗಳಲ್ಲಿ ವಿಂಗಡಿಸಬಹುದು.
i. ಬಹು ವೇಗದಿಂದ ಹರಿದು ಬರುವ ನೀರನ್ನು ತಡೆದು, ಮಣ್ಣನ್ನು ಕೊಚ್ಚಿಕೊಂಡು ಹೋಗುವ ಸಾಮರ್ಥ್ಯವನ್ನು ಕುಗ್ಗಿಸಿ, ಮಂದಗತಿಯಿಂದ ನೀರನ್ನು ಹೊರಗೆ ಕಳುಹಿಸುವ ರಚನೆಗಳು (Interception and Disposal type).
ii. ಬಹುವೇಗದಿಂದ ಹರಿದು ಬರುವ ನೀರನ್ನು ತಡೆದು ಸ್ಥಳದಲ್ಲಿಯೇ ನೀರು ಇಂಗುವಂತೆ ಪ್ರೇರೇಪಿಸುವ ಭೂ ರಚನೆ (Interception and Absorption type).
ವಿಶಾಲ ಕಾಲುವೆಯ ಭೂ ರಚನೆ: ಭೂ ಪ್ರದೇಶದಲ್ಲಿ ವಿಶಾಲವಾದ ಆದರೆ ಅತಿ ಕಡಿಮೆ ಆಳದ (೩೦ ರಿಂದ ೪೦ ಸೆಂ.ಮೀ. ಆಳದ) ಕಾಲುವೆಗಳನ್ನು ನಿರ್ಮಿಸಬೇಕು. ಪಾರ್ಶ್ವಗಳ ಇಳಿಜಾರು ಅತಿ ಕಡಿಮೆಯಿರಬೇಕು. ಕಾಲುವೆಗಳಿಗೂ ಅತಿ ಕಡಿಮೆ ಪ್ರಮಾಣದ ಇಳಿಜಾರನ್ನು ಕೊಡಬೇಕು. ಈ ರೀತಿ ಮಾಡುವುದರಿಂದ ಹೆಚ್ಚಾದ ನೀರು ನಿಧಾನವಾಗಿ ಹರಿದು ಹೋಗಿ, ಭೂ ಪ್ರದೇಶದಿಂದ ಹೊರ ಬೀಳುತ್ತದೆ. ಕಾಲುವೆಯ ತುದಿಗೆ ಹುಲ್ಲನ್ನು ಬೆಳೆಸಿ ನೀರಿನಿಂದ ಭೂ ಪ್ರದೇಶಕ್ಕೆ ಅಪಾಯವಾಗದಂತೆ ಮಾಡಬೇಕು.
ಭೂಮಿಯ ಇಳಿಜಾರು ಶೇಕಡಾ ೧೦ ರಿಂದ ೧೨ರಷ್ಟು ಇರುವಲ್ಲಿ ಈ ರಚನೆಯು ಪ್ರಯೋಜನಕಾರಿ.
ಮೆಟ್ಟಿಲಿನ ಆಕಾರದ ಭೂ ರಚನೆ (Bench Terrace): ಭೂಮಿಯ ಇಳಿಜಾರು ಶೇಕಡಾ ೨೦ಕ್ಕಿಂತ ಅಧಿಕವಾಗಿರುವಲ್ಲಿ ಈ ಬಗೆಯ ಭೂ ರಚನೆಯು ಪ್ರಯೋಜನಕಾರಿ. ಭೂ ಪ್ರದೇಶವನ್ನು ಇಳಿಜಾರಿಗೆ ಅಡ್ಡವಾಗಿ ಸಣ್ಣಸಣ್ಣ ಪಟ್ಟಿಗಳನ್ನಾಗಿ ಗುರುತು ಮಾಡಿಕೊಳ್ಳಬೇಕು. ಪ್ರತಿಯೊಂದು ಪಟ್ಟಿಯನ್ನು ಪ್ರತ್ಯೇಕವಾಗಿ ಮಟ್ಟ ಮಾಡಬೇಕು. ಕೆಳಗಿನ ಪಟ್ಟಿಯು ತನ್ನ ಮೇಲಿನ ಪಟ್ಟಿಗಿಂತ ಕೆಲವು ಸೆಂ.ಮೀ.ಗಳ ಅಂತರದಲ್ಲಿರುತ್ತದೆ. ಹೀಗಾಗಿ ಇಡೀ ಭೂ ರಚನೆಯನ್ನು ವೀಕ್ಷಿಸಿದಾಗ ಒಂದರ ಕೆಳಗೊಂದು ಮೆಟ್ಟಿಲುಗಳಿರುವಂತೆ ಕಾಣುತ್ತದೆ. ಭೂಮಿಯ ಸ್ವರೂಪದ ಮೇಲಿಂದ ಪಟ್ಟಿಯ ಅಗಲವನ್ನು ನಿರ್ಧರಿಸಬೇಕು.
ಮೇಲೆ ಸೂಚಿಸಿದ ಭೂ ರಚನೆಯನ್ನು ೩ ರೀತಿಯಿಂದ ಮಾಡಬಹುದು.
i. ಸಂಪೂರ್ಣ ಮಟ್ಟವಾಗಿರುವ ರಚನೆ: ಪ್ರತಿ ಪಟ್ಟಿಯನ್ನು ಸ್ವಲ್ಪವೂ ಇಳಿಜಾರು ಇರದಂತೆ ಮಟ್ಟಮಾಡಬೇಕು. ನೀರು ಅತಿ ಬೇಗನೆ ಇಂಗುವ, ಆಳವಾದ ಮಣ್ಣಿರುವ ಮತ್ತು ವಾರ್ಷಿಕ ಸರಾಸರಿ ಮಳೆಯು ೭೫೦ ರಿಂದ ೯೦೦ ಮಿ.ಮೀ. ಆಗುವ ಪ್ರದೇಶಗಳಿಗೆ ಈ ಬಗೆಯ ರಚನೆಯು ಉತ್ತಮವೆಂದು ಕಂಡು ಬಂದಿದೆ. ಪ್ರತಿ ಪಟ್ಟಿಯ ಹೊರ ಅಂಚಿನಲ್ಲಿ ಸಣ್ಣ ಬೋದನ್ನು ನಿರ್ಮಿಸಬೇಕು.
ii. ಹೊರಬದಿಗೆ ಇಳಿಜಾರಿನ ರಚನೆ: ಈ ಪ್ರಕಾರದ ರಚನೆಯಲ್ಲಿ ಮಟ್ಟ ಮಾಡುವಾಗ ಪಟ್ಟಿಯ ಹೊರ ದಿಕ್ಕಿನಲ್ಲಿ ಸ್ವಲ್ಪ ಇಳಿಜಾರನ್ನು ಇಡಬೇಕು ಮತ್ತು ಹೊರ ಅಂಚಿನಲ್ಲಿ ಸಣ್ಣ ಬೋದನ್ನು ನಿರ್ಮಿಸಬೇಕು. ಕಡಿಮೆ ಮಳೆ ಬೀಳುವ ಮಧ್ಯಮ ಆಳದ ಮಣ್ಣಿನಲ್ಲಿ ಈ ರಚನೆಯು ಪ್ರಯೋಜನಕಾರಿ ಎನಿಸಿದೆ.
iii. ಒಳದಿಕ್ಕಿಗೆ ಇಳಿಜಾರಿನ ರಚನೆ: ಹೆಚ್ಚಿನ ಮಳೆ ಬೀಳುವ ಹಾಗೂ ಸುಲಭವಾಗಿ ನೀರು ಇಂಗದ ಮಣ್ಣಿರುವ ಪ್ರದೇಶದಲ್ಲಿ ಈ ಪ್ರಕಾರದ ರಚನೆಯನ್ನು ನಿರ್ಮಿಸಬೇಕು. ಭೂಮಿಯನ್ನು ಮಟ್ಟ ಮಾಡುವಾಗ ಪಟ್ಟಿಯ ಹೊರಭಾಗದಿಂದ ಒಳದಿಕ್ಕಿನಲ್ಲಿ ಸ್ವಲ್ಪ ಇಳಿಜಾರನ್ನಿಡಬೇಕು. ಹೀಗೆ ಮಾಡುವುದರಿಂದ ಪಟ್ಟಿಯಲ್ಲಿ ನೀರು ನಿಲ್ಲುತ್ತದೆ. ಹೆಚ್ಚಾದ ನೀರು ಅತಿ ಕಡಿಮೆ ವೇಗದಿಂದ ಹರಿದು ಪಟ್ಟಿಯಿಂದ ಹೊರಗೆ ಹೋಗುವಂತೆ ವ್ಯವಸ್ಥೆಯನ್ನು ಮಾಡಬೇಕು. ನೀರು ಹೊರ ಬೀಳುವಲ್ಲಿ ಹುಲ್ಲಿನ ಒಡ್ಡನ್ನು ನಿರ್ಮಿಸಬೇಕು.
೩. ನೀರಾವರಿ ಜಲದ ನಿರ್ವಹಣೆ : ನೀರಾವರಿಯ ಇತಿಹಾಸ
ಸಸ್ಯಗಳ ಬೆಳವಣಿಗೆಗೆ ನೀರು ಅತ್ಯವಶ್ಯ. ಆದರೆ, ಅವುಗಳ ಬೆಳವಣಿಗೆಯ ವಿವಿಧ ಹಂತಗಳಲ್ಲಿ ಮತ್ತು ಅವುಗಳನ್ನು ವರ್ಷದ ಎಲ್ಲ ಹಂಗಾಮುಗಳಲ್ಲಿ ಬೆಳೆದರೆ ಬೇಕಾಗುವಷ್ಟು ನೀರು ಕೇವಲ ಮಳೆಯಿಂದ ಪೂರೈಕೆಯಾಗಲಾರದು. ಅದಕ್ಕಾಗಿ ಪರ್ಯಾಯ ವ್ಯವಸ್ಥೆಯನ್ನು ಮಾಡಿಕೊಳ್ಳಬೇಕಾಗುತ್ತದೆ. ವಿವಿಧ ಜಲಮೂಲಗಳಿಂದ ನೀರನ್ನು ತಂದು, ಮಣ್ಣಿಗೆ ಪೂರೈಸಿ ಬೆಳೆಗಳಿಗೆ ನೀರು ದೊರೆಯುವಂತೆ ಮಾಡುವ ವಿಧಾನಕ್ಕೆ ನೀರಾವರಿ ಎಂಬ ಹೆಸರಿದೆ. ಇತರ ಕೃಷಿ ಕ್ರಮಗಳನ್ನು ಸೂಕ್ತ ರೀತಿಯಿಂದ ಕೈಕೊಂಡು, ನೀರಾವರಿಯ ಅನುಕೂಲತೆಯನ್ನೂ ಮಾಡಿಕೊಟ್ಟರೆ ಬೆಳೆಯ ಇಳುವರಿ ಅಧಿಕಗೊಳ್ಳುವುದಲ್ಲದೇ, ಉತ್ಪಾದನೆಯ ಅನಿಶ್ಚಿತತೆಯೂ ದೂರವಾಗುತ್ತದೆ. ಆದರೆ ಅಸಮರ್ಪಕ ನೀರಾವರಿಯಿಂದ, ಬೆಳೆಗಳಿಗೆ ಮತ್ತು ಮಣ್ಣಿಗೆ ಅಪಾಯವುಂಟಾಗುವುದೆಂಬುದನ್ನು ಮರೆಯುವಂತಿಲ್ಲ. ಹೆಚ್ಚು ಖರ್ಚಿನ ಈ ವಿಧಾನವನ್ನು ಸಮರ್ಪಕ ರೀತಿಯಿಂದ ಕೈಕೊಂಡು, ಅಧಿಕ ಉತ್ಪಾದನೆ ಮತ್ತು ಹೆಚ್ಚಿನ ಲಾಭಗಳನ್ನು ಪಡೆದು, ಭೂಮಿಯ ಉತ್ಪಾದಕತೆಯು ಕುಗ್ಗುವಂತೆ ಮಾಡಲು ಉಪಯೋಗವಾಗಬಲ್ಲ ಕೆಲವು ಪ್ರಮುಖ ವಿಚಾರಗಳು ಈ ಅಧ್ಯಾಯದಲ್ಲಿವೆ.
ನೀರಾವರಿಯ ಇತಿಹಾಸ
ನೀರಾವರಿಯು ಬಹು ಪುರಾತನವಾದ ಕೃಷಿ ಕಾರ್ಯವೆನ್ನಬಹುದು. ಈಜಿಪ್ಟ್ ಮತ್ತು ಚೀನಾದೇಶಗಳಲ್ಲಿ ೪೦೦೦ ವರ್ಷಗಳಿಗಿಂತ ಹೆಚ್ಚು ಕಾಲದಿಂದ ನೀರಾವರಿಯನ್ನೊದಗಿಸಿ ಬೆಳೆಗಳನ್ನು ಬೆಳೆಯಲಾಗುತ್ತಿದೆ. ಭಾರತದ ಅತಿ ಪ್ರಾಚೀನ ಗ್ರಂಥವಾದ ಋಗ್ವೇದದಲ್ಲಿ ನೀರಾವರಿಯ ಬಗ್ಗೆ ಉಲ್ಲೇಖವಿದೆ. ನಂತರದ ಶತಮಾನಗಳಲ್ಲಿ ಈ ಪದ್ಧತಿಯು ವಿಕಸನಗೊಂಡಿತೆಂಬ ವಿಷಯವು ಪುರಾಣ, ಮಹಾಕಾವ್ಯಗಳು, ಅರ್ಥಶಾಸ್ತ್ರ, ನ್ಯಾಯಶಾಸ್ತ್ರ ಮುಂತಾದ ಪುರಾತನ ಗ್ರಂಥಗಳಿಂದ ಮತ್ತು ಶಾಸನಗಳಿಂದ ತಿಳಿದು ಬರುತ್ತದೆ. ಇವುಗಳಿಂದ ದೊರೆತ ಕೆಲವು ಪ್ರಮುಖ ಸಂಗತಿಗಳು ಕೆಳಗಿನಂತಿವೆ:
· ಬಾವಿಯ ಬಗ್ಗೆ ಮತ್ತು ಬಾವಿಯಿಂದ ನೀರನ್ನು ಮೇಲೆತ್ತುವ ಹಲವು ಬಗೆಯ ಸಾಧನಗಳ ಬಗ್ಗೆ ಋಗ್ವೇದದಲ್ಲಿ ವಿವರಗಳಿವೆ.
· ಅಥರ್ವಣ ವೇದದಲ್ಲಿಯೂ ನೀರಾವರಿಯ ಬಗ್ಗೆ ಹಲವು ಸಂಗತಿಗಳ ಉಲ್ಲೇಖವಿದೆ.
· ಸಚ್ಛಿದ್ರವಾದ ಮತ್ತು ನೀರನ್ನು ಹಿಡಿದಿಟ್ಟುಕೊಳ್ಳುವ ಮಣ್ಣು, ನೀರಾವರಿಗೆ ಸೂಕ್ತವೆಂದೂ ನೀರಾವರಿ ಪದ್ಧತಿಯನ್ನು ಕೈಗೊಳ್ಳುವಾಗ ಭೂಮಿಗೆ ನೀರನ್ನು ಒದಗಿಸಲು ಒಂದು ಮತ್ತು ಹೆಚ್ಚಾದ ನೀರನ್ನು ಹೊರಹಾಕಲು ಇನ್ನೊಂದು ಹೀಗೆ ಎರಡು ಬಗೆಯ ಕಾಲುವೆಗಳು ಇರಬೇಕೆಂದು ನಾರದ ಸ್ಮೃತಿಯಲ್ಲಿ ಹೇಳಿದೆ.
· ಸೂಕ್ತ ಅಂತರಗಳಲ್ಲಿ ಕೆರೆಗಳನ್ನು ಕಟ್ಟಿಸಿ, ಕೃಷಿ ಸುಧಾರಣೆಯತ್ತ ಗಮನವನ್ನು ಹರಿಸಬೇಕೆಂದು ಯುಧಿಷ್ಠಿರನಿಗೆ ನಾರದ ಮಹರ್ಷಿಗಳು ಆದೇಶಿಸಿದ ಪ್ರಸಂಗವು ಮಹಾಭಾರತದಲ್ಲಿ ಬಂದಿದೆ.
· ವರ್ಷವಿಡೀ ನೀರಿರುವ ಇಲ್ಲವೇ ಇತರ ಮೂಲಗಳಿಂದ ನೀರನ್ನು ಸಂಗ್ರಹಿಸಲು ಸಾಧ್ಯವಾಗುವ ಜಲಾಶಯಗಳನ್ನು ನಿರ್ಮಿಸಬೇಕೆಂದೂ ತಮ್ಮದೇ ಆದ ಜಲಾಶಯಗಳನ್ನು ನಿರ್ಮಿಸಿಕೊಳ್ಳುವ ವ್ಯಕ್ತಿಗಳಿಗೆ ನಿವೇಶನ, ರಸ್ತೆಯ ಸೌಲಭ್ಯ ಮತ್ತು ಇತರ ಅವಶ್ಯಕ ಸಾಮಗ್ರಿಗಳನ್ನು ಒದಗಿಸಬೇಕೆಂದೂ ರಾಜನಿಗೆ ನಿರ್ದೇಶನವನ್ನು ನೀಡಿದ ಬಗ್ಗೆ ಕೌಟಿಲ್ಯನ ಅರ್ಥಶಾಸ್ತ್ರದಲ್ಲಿ ಹೇಳಲಾಗಿದೆ.
· ನೀರಾವರಿಗೆ ಜಲಾಶಯವನ್ನು ನಿರ್ಮಿಸಲು ರಚನೆಗೊಂಡ ಸಹಕಾರಿ ಸಂಸ್ಥೆಗಳಿದ್ದ ಬಗ್ಗೆ ಮತ್ತು ನೀರಾವರಿಯ ಪದ್ಧತಿಗನುಗುಣವಾಗಿ ಕಂದಾಯವನ್ನು ವಿಧಿಸಲು ಸರಕಾರದ ವಿಶೇಷ ಅಧಿಕಾರಿಯಿದ್ದ ಬಗ್ಗೆ ಸಹ ಕೌಟಿಲ್ಯನ ಅರ್ಥಶಾಸ್ತ್ರದಲ್ಲಿ ವಿವರಗಳಿವೆ.
· ಕಶ್ಯಪ ಮಹರ್ಷಿಗಳು ಜಲಾಶಯವನ್ನು ನಿರ್ಮಿಸಲು ಸೂಕ್ತ ನಿವೇಶನಗಳನ್ನು ಆರಿಸುವ ಬಗ್ಗೆ ಅವಶ್ಯವಿರುವ ವಿವರಗಳನ್ನು ಮತ್ತು ಜಲಾಶಯಗಳ ವಿವಿಧ ಪ್ರಯೋಜನಗಳನ್ನು ತಮ್ಮ ಕೃಷಿ ಗ್ರಂಥದಲ್ಲಿ ಚರ್ಚಿಸಿದ್ದಾರೆ. ಹೊರಗಿನಿಂದ ನೀರನ್ನು ತಂದು ಈ ಜಲಾಶಯಗಳಲ್ಲಿ ಅದನ್ನು ಸಂಗ್ರಹಿಸುವ ರೀತಿ, ಸಂಗ್ರಹಿಸಿದ ನೀರನ್ನು ವಿನಿಯೋಗಿಸಲು ಮಾಡಿಕೊಳ್ಳಬೇಕಾದ ವಿವಿಧ ರಚನೆಗಳು ಇತ್ಯಾದಿಗಳ ಬಗ್ಗೆ ಈ ಗ್ರಂಥದಲ್ಲಿ ವಿವರಗಳಿವೆ. ಅದರಂತೆಯೇ, ನದಿಗಳಿಂದ, ಸರೋವರಗಳಿಂದ, ಇತರ ಜಲಾಶಯಗಳಿಂದ ಮತ್ತು ಬೆಟ್ಟದ ಇಳಿಜಾರಿನಿಂದ ನೀರನ್ನು ಪೂರೈಸುವ ಕಾಲುವೆಗಳ ಬಗ್ಗೆಯೂ ವಿವರವಾದ ವರ್ಣನೆಯಿದೆ.
· ವರಾಹ, ಸಾರಸ್ವತ, ಗಾರ್ಗ್ಯ, ಹೇಮಾದ್ರಿ ಮೊದಲಾದವರ ಕೃತಿಗಳ ಆಧಾರದ ಮೇಲೆ ಮತ್ತು ತಮ್ಮ ಅನುಭವದಿಂದ, ಮಥುರೆಯ ಚಕ್ರಪಾಣಿಯೆಂಬ ಪಂಡಿತನು, ರಾಜನ ಅಪೇಕ್ಷೆಯ ಮೇರೆಗೆ, “ವಿಶ್ವವಲ್ಲಭ” ಎಂಬ ಗ್ರಂಥವನ್ನು ರಚಿಸಿದ್ದಾನೆ. ಯಾವ ಪ್ರದೇಶದಲ್ಲಿ ನೀರು ಯಾವ ನಿರ್ದಿಷ್ಟ ಸ್ಥಳದಲ್ಲಿದೆ, ಎಷ್ಟು ಆಳದಲ್ಲಿದೆ ಮತ್ತು ಯಾವ ದಿಕ್ಕಿನಲ್ಲಿ ಹರಿಯುತ್ತಿದೆ ಎಂಬುದನ್ನು ಕಂಡು ಹಿಡಿಯುವ ಹಲವು ಕಾರ್ಯತಂತ್ರಗಳ ಬಗ್ಗೆ ಈ ಗ್ರಂಥದಲ್ಲಿ ವಿವರಗಳಿವೆ. ಹೆಚ್ಚಿನ ಮಳೆಯಾಗುವ ಪ್ರದೇಶಗಳಲ್ಲಿ, ಶುಷ್ಕ ಪ್ರದೇಶಗಳಲ್ಲಿ ಮತ್ತು ಪರ್ವತಮಯ ಪ್ರದೇಶಗಳಲ್ಲಿ ಅಂತರ್ಜಲವನ್ನು ಕಂಡು ಹಿಡಿಯುವ ಬಗ್ಗೆ ಪ್ರತ್ಯೇಕ ತಂತ್ರಗಳನ್ನು ವಿವರಿಸಲಾಗಿದೆ. ಒಂದು ಪ್ರದೇಶದಲ್ಲಿ ನೈಸರ್ಗಿಕವಾಗಿ ಬೆಳೆಯುತ್ತಿರುವ ಗಿಡ ಮರಗಳ ಪ್ರಕಾರಗಳು, ಕಲ್ಲು ಮತ್ತು ಮಣ್ಣಿನ ಗುಣಧರ್ಮಗಳು, ಗೆದ್ದಲಿನ ಹುತ್ತಗಳು, ಹುತ್ತದ ಮಣ್ಣಿನ ಸ್ವಭಾವ ಇತ್ಯಾದಿಗಳ ಆಧಾರದ ಮೇಲಿಂದ ಅಂತರ್ಜಲದ ವಿವರಗಳನ್ನು ಅರಿಯುವ ರೀತಿಯನ್ನು ಈ ಗ್ರಂಥದಲ್ಲಿ ಬಣ್ಣಿಸಲಾಗಿದೆ. ಜಲಾಶಯಗಳ ನಿರ್ಮಾಣದ ವಿವರಗಳು ಹಾಗೂ ಅವುಗಳನ್ನು ನಿರ್ಮಿಸುವಾಗ ಎದುರಾಗುವ ಕಲ್ಲು ಬಂಡೆಗಳನ್ನು ಒಡೆದು ತೆಗೆಯುವ ರೀತಿ ಇತ್ಯಾದಿಗಳ ವಿವರಗಳೂ ಈ ಗ್ರಂಥದಲ್ಲಿವೆ.
· ಚಂದ್ರಗುಪ್ತನ ರಾಜ ಪ್ರತಿನಿಧಿಯಾದ ಪುಷ್ಪಗುಪ್ತನು ತೋಡಿಸಿದ “ಸುದರ್ಶನ” ಕೆರೆಯ ನೀರಾವರಿ ಕಾಲುವೆಯನ್ನು, ಅಶೋಕ ಚಕ್ರವರ್ತಿಯ ಪೂರ್ಣಗೊಳಿಸಿದ ವಿಷಯವು ಒಂದು ಐತಿಹಾಸಿಕ ಸತ್ಯಾಂಶವಾಗಿದೆ. ನಂತರ ಆಳಿದ ರಾಜರೂ ಕೃಷಿ ಬಳಕೆಗಾಗಿ ಅನೇಕ ಕೊಳಗಳನ್ನು ನಿರ್ಮಿಸಿದರು. ಇವುಗಳ ಅವಶೇಷಗಳು ಪಶ್ಚಿಮ ಬಂಗಾಳದಲ್ಲಿ ಇಂದಿಗೂ ಕಂಡುಬರುತ್ತದೆ.
· ಬುದ್ಧನ ಕಾಲದಲ್ಲಿಯೂ ನೀರಾವರಿಯ ವಿಸ್ತೃತ ಜಾಲವಿದ್ದ ಬಗ್ಗೆ ವಿವರಗಳಿವೆ.
ಈ ಸಂದರ್ಭದಲ್ಲಿ ಒಂದು ಮಹತ್ವದ ಸಂಗತಿಯನ್ನು ಗಮನಿಸಬೇಕಾದುದು ಅವಶ್ಯವೆನ್ನಬಹುದು. ಉತ್ಪಾದನೆಯು ಅಧಿಕಗೊಂಡು, ನಿಶ್ಚಿತವಾದ ಆದಾಯವು ದೊರೆತು, ಸಮಾಜಗಳು ಸಂಪದ್ಭರಿತವಾಗಿ ಬೆಳೆದು ಬರಲು ನೀರಾವರಿಯಿಂದ ಸಾಧ್ಯವೆಂಬುದರಲ್ಲಿ ಸಂದೇಹವಿಲ್ಲ. ಆದರೆ ನೀರಿನ ಅಸಮರ್ಪಕ ನಿರ್ವಹಣೆ, ಸಂಬಂಧಿಸಿದವರ ಅಲಕ್ಷ್ಯ ಮತ್ತು ರಾಜಕೀಯ ಅಸ್ಥಿರತೆ ಇವುಗಳಿಂದ ನೀರಾವರಿಯನ್ನು ಅವಲಂಬಿಸಿದ ಸಮಾಜವೇ ಅವನತಿಗಿಳಿದು ಇಡೀ ಪ್ರದೇಶವೇ ಜನರ ವಾಸಕ್ಕೆ ನಿಷ್ಪ್ರಯೋಜನವೆನಿಸಿದ ಉದಾಹರಣೆಗಳು ಇತಿಹಾಸದಲ್ಲಿ ಕಂಡು ಬರುತ್ತದೆ. ಇತ್ತೀಚಿನ ದಶಕಗಳಲ್ಲಿ ಅವೈಜ್ಞಾನಿಕ ರೀತಿಯಲ್ಲಿ ನೀರನ್ನು ನಿರ್ವಹಿಸಿದ್ದರಿಂದ ಸಾವಿರಾರು ಹೆಕ್ಟೇರು ಭೂಮಿಯು ಲವಣ ಮತ್ತು ವಿನಿಯಮ ಸೋಡಿಯಂಗಳ ಬಾಹುಬಾಲ್ಯದಿಂದ ಮತ್ತು ಚೌಳಿನಿಂದ ಬೇಸಾಯಕ್ಕೆ ನಿರುಪಯೋಗವೆನಿಸುವ ಸ್ಥಿತಿಯನ್ನು ಮುಟ್ಟಿದೆ ಎಂಬುದನ್ನು ಮರೆಯುವಂತಿಲ್ಲ. ಈ ಘಟನೆಗಳಿಂದ ಸರಿಯಾದ ಪಾಠವನ್ನು ಕಲಿತು, ಪ್ರತಿ ಹನಿ ನೀರು ಸಮರ್ಥ ರೀತಿಯಲ್ಲಿ ಬಳಕೆಯಾಗುವಂತೆ ಲಕ್ಷ್ಯ ವಹಿಸಿ ಭೂಮಿಯ ಉತ್ಪಾದಕತೆಯು ಶಾಶ್ವತವಾಗಿ ಉನ್ನತ ಮಟ್ಟದಲ್ಲಿರುವಂತೆ ನೋಡಿಕೊಳ್ಳಬೇಕಾದುದು ಬೆಳೆಗಾರನ ಅನಿವಾರ್ಯ ಕರ್ತವ್ಯವೆಂಬುದನ್ನು ಮರೆಯಲಾಗದು.
ನೀರಾವರಿಗೆ ಸೂಕ್ತವಾದ ಭೂಮಿಯ ಆಯ್ಕೆ
ನೀರಾವರಿಯಿಂದ ಅಧಿಕ ಇಳುವರಿ, ಹೆಚ್ಚಿನ ಆದಾಯ ಮತ್ತು ಆಕರ್ಷಕ ಲಾಭ ದೊರೆಯುತ್ತವೆಯಾದರೂ ಹಲವು ಪ್ರಸಂಗಗಳಲ್ಲಿ ನೀರಾವರಿಯನ್ನು ಒದಗಿಸಲು ಅಪಾರ ಹಣವನ್ನು ವ್ಯಯಿಸಬೇಕಾಗುತ್ತದೆ. ಈಗಾಗಲೇ ತಿಳಿಸಿದಂತೆ ನೀರಿನ ಅಸಮರ್ಪಕ ಬಳಕೆಯಿಂದ ಭೂಮಿಯು, ಬೇಸಾಯಕ್ಕೆ, ಅಯೋಗ್ಯವೆನಿಸುವ ಅಪಾಯವು ಇವೆಯಾದ್ದರಿಂದ ನೀರಾವರಿಯ ನಿರ್ವಹಣೆಯಲ್ಲಿ ಪ್ರತಿ ಹೆಜ್ಜೆಯನ್ನು ಅತಿ ಎಚ್ಚರಿಕೆಯಿಂದ ಇಡಬೇಕಾದುದು ಅವಶ್ಯ.
ಮೇಲಿನ ವಿಚಾರಗಳನ್ನು ಮನದಲ್ಲಿಟ್ಟುಕೊಂಡು, ನೀರಾವರಿಗೆ ಸೂಕ್ತವಾದ ಭೂಮಿಯನ್ನು ಆರಿಸಿಕೊಳ್ಳುವಾಗ ಗಮನದಲ್ಲಿಡಬೇಕಾದ ಪ್ರಮುಖ ವಿಷಯಗಳು ಕೆಳಗಿನಂತಿವೆ:
ಮಣ್ಣಿನ ಗುಣಧರ್ಮಗಳು: ನಿರಂತರವಾಗಿ ನೀರನ್ನು ಪೂರೈಸಿದರೂ ಯಾವುದೇ ಸಮಸ್ಯೆಯು ಉಂಟಾಗದೆ, ಭೂಮಿಯು ಬೇಸಾಯಕ್ಕೆ ಉಪಯುಕ್ತವಾಗಿಯೇ ಉಳಿದು ಸತತವಾಗಿ ಅಧಿಕ ಉತ್ಪಾದನೆಯನ್ನು ಕೊಡುವ ಸಾಮರ್ಥ್ಯವನ್ನು ಮಣ್ಣು ಹೊಂದಿದೆಯೇ ಎಂಬುದನ್ನು ಪರಿಗಣಿಸಬೇಕು. ಇದಕ್ಕಾಗಿ ಮಣ್ಣಿನ ಹಲವು ಭೌತಿಕ ಮತ್ತು ರಾಸಾಯನಿಕ ಗುಣಧರ್ಮಗಳನ್ನು ಸೂಕ್ಷ್ಮವಾಗಿ ಪರೀಕ್ಷಿಸಬೇಕು. ಮಣ್ಣಿನ ಕೆಳಗಿನ ಗುಣಧರ್ಮಗಳು ಈ ಸಂದರ್ಭದಲ್ಲಿ ಮಹತ್ವದ್ದೆನಿಸಿದೆ.
· ಮಣ್ಣಿನೊಳಗೆ ನೀರು ಚಲಿಸಲು ಆಸ್ಪದಕೊಡುವ ಗುಣ (Permeability)
· ಮಣ್ಣಿನ ಜಲಧಾರಣಾ ಶಕ್ತಿ
· ಮಣ್ಣಿನಲ್ಲಿರುವ ಲವಣದ ಪ್ರಮಾಣ
· ಮಣ್ಣಿನಲ್ಲಿರುವ ವಿನಿಮಯ ಸೋಡಿಯಂನ ಪ್ರಮಾಣ
ಮೇಲಿನವುಗಳಲ್ಲದೇ, ಮಣ್ಣಿನ ಕಣಗಳ ಗಾತ್ರ, ದೊಡ್ಡ ರಂಧ್ರಗಳ ಪ್ರಮಾಣ, ಮಣ್ಣಿನ ಆಳ, ಭೂಮಿಯ ಇಳಿಜಾರು ಮತ್ತು ರಸಸಾರ (pH) ಇವುಗಳನ್ನು ಪರಿಗಣಿಸಬೇಕು. ಇವು ಅಪ್ರತ್ಯಕ್ಷವಾಗಿ ಮೇಲಿನ ಐದು ಗುಣಧರ್ಮಗಳ ಮೇಲೆ ಪರಿಣಾಮವನ್ನು ಬೀರುತ್ತವೆಂಬುದನ್ನು ಗಮನಿಸಬೇಕು.
ನೀರಾವರಿಗೆ ಸೂಕ್ತವೆನಿಸುವ ಮಣ್ಣಿನಲ್ಲಿರಬೇಕಾದ ಕೆಲವು ಗುಣಧರ್ಮಗಳ ವಿವರಗಳು ಕೆಳಗಿನಂತಿವೆ:
i. ಮಧ್ಯಮ ಆಳದ ಮಣ್ಣು ನೀರಾವರಿಗೆ ಯೋಗ್ಯವೆನಿಸಿದೆ.
ii. ಮಣ್ಣಿನೊಳಗೆ ನೀರು ಶೀಘ್ರಗತಿಯಿಂದ ಪ್ರವೇಶಿಸುವಂತಿರಬೇಕು. ಮಣ್ಣನ್ನು ಪ್ರವೇಶಿಸುವ ನೀರಿನ ವೇಗವನ್ನು (Infiltration rate) ಕೆಳಗಿನ ವಿಧಾನದಿಂದ ಕಂಡುಕೊಳ್ಳಬಹುದು.
ಗ್ಯಾಲ್ವನೈಜ್ಡ್ ಕಬ್ಬಿಣದ ದಪ್ಪ ತಗಡಿನಿಂದ ನಿರ್ಮಿಸಿದ ೩೦ ಮತ್ತು ೪೦ ಸೆಂ.ಮೀ. ವ್ಯಾಸದ ಎರಡು ಕೊಳವೆಗಳನ್ನು ಉಪಯೋಗಿಸಬೇಕು. ಪರೀಕ್ಷಿಸಬೇಕೆಂದಿರುವ ಮಣ್ಣಿನಲ್ಲಿ ಈ ಕೊಳವೆಗಳನ್ನು ಒಂದರಲ್ಲಿ ಇನ್ನೊಂದನ್ನು ಇಟ್ಟು ಸುತ್ತಿಗೆಯಿಂದ ಸುಮಾರು ೨೦ ಸೆಂ.ಮೀ. ಆಳಕ್ಕೆ ಇಳಿಯುವಂತೆ ಮಾಡಬೇಕು. ಹೊರಗಿನ ಕೊಳವೆ ಮತ್ತು ಮಣ್ಣಿನ ಮಧ್ಯದಲ್ಲಿ ಪೊಳ್ಳು ಪ್ರದೇಶವು ಇರದಂತೆ ಎಚ್ಚರಿಕೆ ವಹಿಸಬೇಕು. ಈಗ ಕೊಳವೆಗಳನ್ನು ನೀರಿನಿಂದ ತುಂಬಬೇಕು. ನೀರು ಮಣ್ಣಿನೊಳಗೆ ಇಳಿಯುತ್ತಿದ್ದಂತೆ ಕೊಳವೆಯೊಳಗಿನ ಪಾತಳಿಯೂ ಕೆಳಗೆ ಇಳಿಯುತ್ತದೆ. ಒಳಗಿನ ಕೊಳವೆಯೊಳಗಿನ ನೀರಿನ ಪಾತಳಿಯನ್ನು ನಿರ್ದಿಷ್ಟ ಸಮಯಕ್ಕೆ (ಪ್ರತಿ ೫ ರಿಂದ ೧೦ ನಿಮಿಷಗಳಿಗೊಮ್ಮೆ) ಬರೆದುಕೊಳ್ಳಬೇಕು. ಈ ವಿವರಗಳ ಸಹಾಯದಿಂದ ನೀರು ಮಣ್ಣನ್ನು ಪ್ರವೇಶಿಸುವ ವೇಗವನ್ನು ಲೆಕ್ಕ ಮಾಡಬೇಕು.
iii. ಮೇಲೆ ಸೂಚಿಸಿದಂತೆ ಮಣ್ಣಿನೊಳಗೆ ಪ್ರವೇಶಿಸಿದ ನೀರು ಯಾವುದೇ ಅಡೆತಡೆಗಳಿಲ್ಲದೆ ಸರಾಗವಾಗಿ ಭೂಮಿಯ ಆಳಕ್ಕೆ ಬಸಿದು ಹೋಗುವಂತಿರಬೇಕು. ಮಣ್ಣಿನ ಈ ಸಾಮರ್ಥ್ಯವನ್ನು (Permeability) ಪ್ರಯೋಗಶಾಲೆಯಲ್ಲಾಗಲೀ, ಹೊಲಗದ್ದೆಗಳಲ್ಲಾಗಲೀ, ಪರ್ಮಿಯಾ ಮೀಟರ್ (Permeameter) ಎಂಬ ಉಪಕರಣದಿಂದಾಗಲೀ ಕಂಡು ಹಿಡಿಯಬಹುದು. ಮಣ್ಣಿನ ಪಾರ್ಶ್ವ ದೃಶ್ಯವನ್ನು ಸೂಕ್ಷ್ಮವಾಗಿ ವೀಕ್ಷಿಸಿ ನೀರಿನ ಚಲನೆಯನ್ನು ನಿರ್ಬಂಧಿಸುವ ಯಾವುದಾದರೂ ಕಠಿಣ ಪದರು ಇಲ್ಲವೆಂಬುದನ್ನು ಖಚಿತ ಪಡಿಸಿಕೊಳ್ಳಬೇಕು.
iv. ಮಣ್ಣಿನ ಜಲಧಾರಣಾ ಶಕ್ತಿಯು ಅಧಿಕವಿರಬೇಕು. ಆದಾಗ್ಯೂ ಹವೆಯ ಚಲನೆಗೆ ಮತ್ತು ಬೇರುಗಳ ಅಭಿವೃದ್ಧಿಗೆ ಯಾವುದೇ ರೀತಿಯ ತಡೆಯುಂಟಾಗುವಂತಿರಬಾರದು.
v. ಭೂಮಿಯು ಬಹಳ ಇಳಿಜಾರಾಗಿರಬಾರದು. ಒಂದೊಮ್ಮೆ ಭೂಮಿಯನ್ನು ಮಟ್ಟಮಾಡುವ ಪ್ರಸಂಗ ಬಂದರೆ ಮೇಲ್ಮಣ್ಣು ಸಾಕಷ್ಟು ಆಳವಾಗಿರಬೇಕು. ಮಟ್ಟ ಮಾಡಿದರೆ ಕೆಳಮಣ್ಣು ಮೇಲೆ ಕಾಣಿಸಿಕೊಳ್ಳುವಷ್ಟು ಕಡಮೆ ಆಳದ ಮೇಲ್ಮಣ್ಣು ಇರಬಾರದು.
vi. ಮಣ್ಣಿನಲ್ಲಿಯ ಲವಣದ ಪ್ರಮಾಣವು ಅತಿ ಕಡಿಮೆ ಇರಬೇಕು.
ಪ್ರಯೋಗಾಲಯದಲ್ಲಿ ಎರಡು ರೀತಿಯಿಂದ ಮಣ್ಣಿನಲ್ಲಿರುವ ಲವಣದ ಪ್ರಮಾಣವನ್ನು ಕಂಡುಹಿಡಿಯಬಹುದು.
· ನಿರ್ದಿಷ್ಟ ಪ್ರಮಾಣದ ಮಣ್ಣಿಗೆ, ಅಳತೆಯ ಪ್ರಕಾರ ಶುದ್ಧ ನೀರನ್ನು ಬೆರೆಸಿ ಚೆನ್ನಾಗಿ ಅಲುಗಾಡಿಸಿ ಸೋಸು ಕಾಗದದ ಮೂಲಕ ಸೋಸಬೇಕು. ಹೊರಬಂದ ದ್ರಾವಣದ ಸ್ವಲ್ಪ ಭಾಗವನ್ನು ಗಾಜಿನ ಅಥವಾ ಪಿಂಗಾಣಿಯ ಪಾತ್ರೆಯಲ್ಲಿಟ್ಟು ಒಣಗಿಸಿ ಲವಣದ ಪ್ರಮಾಣವನ್ನು ಲೆಕ್ಕ ಹಾಕಬೇಕು.
· ತೂಕ ಮಾಡಿದ ಮಣ್ಣಿಗೆ ನಿರ್ದಿಷ್ಟ ಪ್ರಮಾಣದಲ್ಲಿ ನೀರನ್ನು ಸೇರಿಸಿ ಚೆನ್ನಾಗಿ ಕಲಸಿ ವಿಶಿಷ್ಟ ರೀತಿಯ ಉಪಕರಣದ ಸಹಾಯದಿಂದ ಮಣ್ಣು ನೀರಿನ ಮಿಶ್ರಣದಲ್ಲಿಯ ವಿದ್ಯುತ್ ವಹನವನ್ನು ಅಳೆಯಲಾಗುತ್ತದೆ. ಮಣ್ಣಿನಲ್ಲಿ ಲವಣದ ಪ್ರಮಾಣವು ಅಧಿಕಗೊಂಡಂತೆ ವಿದ್ಯುತ್ ವಹನವೂ (Electric Conductivity) ಅಧಿಕಗೊಳ್ಳುತ್ತದೆ. ವಹನವನ್ನು ಪ್ರತಿ ಸೆಂ.ಮೀ.ಗೆ ಮೋಹ್, ಮಿಲಿಮೋಹ್ ಅಥವಾ ಮೈಕ್ರೋಮೋಹ್‌ಗಳಲ್ಲಿ ವ್ಯಕ್ತಪಡಿಸಬಹುದು.
೧ ಮೋಹ್ = ೧೦೦೦ ಮಿಲಿ ಮೋಹ್‌ಗಳು
೧ ಮಿಲಿಮೋಹ್‌  = ೧೦೦೦ ಮೈಕ್ರೋಮೋಹ್‌ಗಳು
vii. ಉತ್ತಮ ಮಣ್ಣಿನಲ್ಲಿ ವಿನಿಮಯ ಸೋಡಿಯಂನ ಪ್ರಮಾಣವು ಕಡಿಮೆ ಇರಬೇಕು. ಈ ಗುಣಧರ್ಮವನ್ನು ಕಂಡುಹಿಡಿಯಲು ಮಣ್ಣಿನಲ್ಲಿರುವ ವಿನಿಮಯ ಕ್ಯಾಲ್ಸಿಯಂ, ಮೆಗ್ನಿಸಿಯಂ, ಸೋಡಿಯಂ, ಪೊಟ್ಯಾಸಿಯಂ ಮುಂತಾದ ಧನ ಅಯಾನುಗಳನ್ನು ಅರಿತುಕೊಂಡು ಕೆಳಗಿನ ಸಮೀಕರಣದ ಸಹಾಯದಿಂದ ಶೇಕಡಾ ವಿನಿಮಯ ಸೋಡಿಯಂ ಅನ್ನು ಲೆಕ್ಕಮಾಡಬಹುದು.
	ಶೇಕಡಾ ವಿನಿಮಯ ಸೋಡಿಯಂ
	=
	ಪ್ರತಿ ೧೦೦ ಗ್ರಾಂ ಮಣ್ಣಿನಲ್ಲಿರುವ ವಿನಿಮಯ ಸೋಡಿಯಂ ಮಿಲಿಗ್ರಾಂ ಈಕ್ವಿವ್ಯಾಲಂಟಿ (m.e.)

	
	
	ಪ್ರತಿ ೧೦೦ ಗ್ರಾಂ ಮಣ್ಣಿನಲ್ಲಿರುವ ಒಟ್ಟು ವಿನಿಮಯ ಧನ ಆಯಾನ್‌ಗಳು


ಗುಣಧರ್ಮಗಳ ಪರಿಮಾಣದ ಆಧಾರದ ಮೇಲೆ ಮಣ್ಣಿನ ಅರ್ಹತೆಯ ನಿರ್ಧಾರ: ಮಣ್ಣಿನ ಗುಣಧರ್ಮಗಳ ಆಧಾರದ ಮೇಲೆ ನೀರಾವರಿಗೆ ಮಣ್ಣು ಸೂಕ್ತವಿದೆಯೇ ಎಂಬುದನ್ನು ನಿರ್ಧರಿಸುವ ಕೆಲವು ವಿಧಾನಗಳ ವಿವರಗಳು ಕೆಳಗಿನಂತಿವೆ:
i. ನೀರಾವರಿಗೆ ಮಣ್ಣಿನ ಅರ್ಹತೆಯನ್ನು ನಿರ್ದಿಷ್ಟ ಪರಿಮಾಣದ ಆಧಾರದ ಮೇಲೆ ನಿರ್ಧರಿಸುವ ವಿಧಾನವನ್ನು ಸ್ಟೋರಿ (Storie) ಎಂಬುವರು ಸೂಚಿಸಿದರು. ಈ ಪದ್ಧತಿಯಲ್ಲಿ, ಮಣ್ಣಿನ ಗುಣಧರ್ಮಗಳನ್ನು ನಾಲ್ಕು ಗುಂಪುಗಳಲ್ಲಿ ವಿಂಗಡಿಸಿದರು. ಪ್ರತಿ ಗುಂಪಿನಲ್ಲಿರುವ ಗುಣಧರ್ಮಗಳ ಆಧಾರದಿಂದ ಆ ಗುಂಪಿಗೆ ಅಂಕಗಳನ್ನು (%) ನಿಗದಿಪಡಿಸಿದರು. ನಾಲ್ಕೂ ಗುಂಪುಗಳಿಗೆ ಈ ರೀತಿ ನಿಗದಿಪಡಿಸಿದ ಶೇಕಡಾವಾರು ಅಂಕಗಳನ್ನು ಒಂದಕ್ಕೊಂದು ಗುಣಿಸಿ ಬಂದ ಮೊತ್ತವನ್ನು (%) ಆ ಮಣ್ಣಿನ ಅರ್ಹತೆಯೆಂದು ಪರಿಗಣಿಸಿದರು. ಉದಾಹರಣೆಗೆ, ಒಂದು ಮಣ್ಣಿನ ನಾಲ್ಕು ಗುಂಪಿನ ಗುಣಧರ್ಮಗಳಿಗೆ ಕೆಳಗಿನ ಅಂಕಗಳು ದೊರೆತರೆ,
	ಗುಣಧರ್ಮಗಳ ಗುಂಪು
	ದೊರೆತ ಅಂಕ (ಶೇ.)

	ಅ
	೭೦

	ಆ
	೯೦

	ಇ
	೮೦

	ಈ
	೬೦


ಆ ಮಣ್ಣಿಗೆ ದೊರೆತ ಶೇಕಡವಾರು ಅಂಕಗಳನ್ನು ಮುಂದಿನಂತೆ ಲೆಕ್ಕ ಮಾಡಿದರು.
	ಮಣ್ಣಿನ ಸರಾಸರಿ ಅಂಕ (ಶೇಕಡಾ)
	=
	೭೦ x ೯೦ x ೮೦ x ೬೦
	= ೩೦.೨೪

	
	
	೧೦೦ x ೧೦೦ x ೧೦೦ x ೧೦೦
	


ಮೇಲಿನಂತೆ ಅಂದಾಜು ಮಾಡಿದ ಮಣ್ಣಿನ ಸರಾಸರಿ ಅಂಕಗಳ ಮೇಲಿಂದ ಮಣ್ಣುಗಳನ್ನು ೬ ವರ್ಗಗಳಲ್ಲಿ ವಿಂಗಡಿಸಿದರು.
	ಸರಾಸರಿ ಅಂಕ
	ವರ್ಗ
	ನೀರಾವರಿಗೆ ಉಪಯುಕ್ತತೆ

	೮೦ ರಿಂದ ೧೦೦
	I
	ಅತ್ಯುತ್ತಮ

	೬೦ ರಿಂದ ೭೯
	II
	ಉತ್ತಮ

	೪೦ ರಿಂದ ೫೯
	III
	ಕೆಲವು ಮಿತಿಗಳಿವೆ

	೨೦ ರಿಂದ ೩೯
	IV
	ನೀರಾವರಿಗೆ ಉಪಯುಕ್ತವಲ್ಲ

	೧೦ ರಿಂದ ೧೯
	V
	ನೀರಾವರಿಗೆ ಸೂಕ್ತವಲ್ಲ

	೧೦ಕ್ಕಿಂತ ಕಡಿಮೆ
	VI
	ಬೇಸಾಯಕ್ಕೆ ಸೂಕ್ತವಲ್ಲದ ಭೂಮಿ


ii. ದಾಸ್ತನೆ ಮತ್ತು ಸರಾಫ್ ಎಂಬುವರು ನೀರಾವರಿಗೆ ಮಣ್ಣಿನ ಅರ್ಹತೆಯನ್ನು ನಿರ್ಧರಿಸುವ ವಿಧಾನವನ್ನು ೧೯೬೬ರಲ್ಲಿ ಸೂಚಿಸಿದರು. ಈ ವಿಧಾನದ ವಿವರಗಳು ಕೋಷ್ಟಕ ೫ ರಲ್ಲಿವೆ. ಈ ವಿವರಗಳ ಮೇಲಿಂದ ಮಣ್ಣನ್ನು ೫ ಗುಂಪುಗಳಲ್ಲಿ ವಿಂಗಡಿಸಿ ನೀರಾವರಿಗೆ ಉಪಯುಕ್ತ ಮತ್ತು ನಿರುಪಯುಕ್ತ ಎಂಬುದಾಗಿ ವರ್ಗೀಕರಿಸಿದರು.
ಕೋಷ್ಟಕ ೫. ನೀರಾವರಿಗೆ ಭೂಮಿಯ ಉಪಯುಕ್ತತೆಯನ್ನು ನಿರ್ಧರಿಸುವ ಪದ್ಧತಿ
ಕೋಷ್ಟಕ ೬. ನೀರಾವರಿಗೆ ಮಣ್ಣಿನ ವರ್ಗೀಕರಣ

ಕೆಳಗೆ ಕೊಟ್ಟ ವಿವರಣೆ ಮತ್ತು ಉದಾಹರಣೆಯಿಂದ ಮೇಲಿನ ೫ ಮತ್ತು ೬ ಕೋಷ್ಟಕಗಳ ಬಳಕೆಯು ಸ್ಪಷ್ಟವಾಗುತ್ತದೆ.
· ಮಣ್ಣನ್ನು ಪರೀಕ್ಷಿಸಿ ಕೋಷ್ಟಕ ೫ರಲ್ಲಿ ಹೇಳಿದ ಐದು ಗುಣಧರ್ಮಗಳನ್ನು ಪರಿಶೀಲಿಸಿ ಪ್ರತಿ ಗುಣಧರ್ಮಕ್ಕೆ ದೊರೆಯುವ ಅಂಕವನ್ನು (೦ಯಿಂದ ೩) ಗುರುತು ಮಾಡಬೇಕು.
· ಈ ಅಂಕಗಳನ್ನು, ಒಂದಕ್ಕೊಂದು ಗುಣಿಸಿ, ಬಂದ ಗುಣ ದೊರೆತ ಲಬ್ಧವನ್ನು ಕೋಷ್ಟಕ ೬ರಲ್ಲಿ ಕೊಟ್ಟ ವಿವರಗಳೊಡನೆ ತುಲನೆ ಮಾಡಿ, ಪರೀಕ್ಷಿಸುತ್ತಿರುವ ಮಣ್ಣು ಯಾವ ವರ್ಗಕ್ಕೆ ಸೇರಿದೆ ಎಂಬುದನ್ನು ನೋಡಿ ನೀರಾವರಿಗೆ ಉಪಯೋಗ ಮಾಡಲು ಮಣ್ಣಿನ ಗುಣವನ್ನು ನಿರ್ಧರಿಸಬೇಕು.
· ಉದಾಹರಣೆ: ಒಂದು ಮಣ್ಣನ್ನು ಪರೀಕ್ಷಿಸಿದಾಗ, ಐದು ಗುಣಧರ್ಮಗಳಿಗೆ ಅನುಕ್ರಮವಾಗಿ ೩,೨,೨,೨ ಮತ್ತು ೩ ಅಂಕಗಳು ದೊರೆತಿವೆಯೆಂದು ತಿಳಿಯೋಣ. ಅವುಗಳನ್ನು ಒಂದಕ್ಕೊಂದು ಗುಣಿಸಿ, ಅದರ ಗುಣಲಬ್ಧವನ್ನು ಕಂಡು ಹಿಡಿಯಬೇಕು.
ಗುಣಲಬ್ಧ =  ೩ x ೨ x ೨ x ೨ x ೩ = ೭೨ ಎಂದಾಯಿತು.
ಕೋಷ್ಟಕ ೬ರ ಪ್ರಕಾರ ಈ ಮಣ್ಣು ವರ್ಗಕ್ಕೆ IIಕ್ಕೆ ಸೇರುತ್ತದೆ. ಅಂದರೆ ಇದು ನೀರಾವರಿಗೆ ಉತ್ತಮ ಎಂದಾಯಿತು.
ಕೋಷ್ಟಕ ೬ರಲ್ಲಿ ಕೊಟ್ಟ ವಿಷಯಗಳ ಬಗ್ಗೆ ಕೆಳಗಿನ ವಿವರಗಳನ್ನು ಗಮನಿಸಬಹುದು.
· Vನೆಯ ವರ್ಗದ ಮಣ್ಣು ನೀರಾವರಿಗೆ ಸೂಕ್ತವಲ್ಲ ಎಂದು ಹೇಳಿದೆ. ಈ ಮಣ್ಣನ್ನು ನೀರಾವರಿಗೆ ಉಪಯೋಗಿಸಲೇಬಾರದು.
· ಅದರಂತೆಯೇ ವರ್ಗ IVರ ಮಣ್ಣನ್ನು “ಕನಿಷ್ಠ” ಎಂದು ಹೆಸರಿಸಲಾಗಿದೆ. ಇಂತಹ ಮಣ್ಣನ್ನು ನೀರಾವರಿಗೆಂದು ಬಳಸದೇ ಇರುವುದು ಒಳ್ಳೆಯದು.
· “ಮಧ್ಯಮ” ಎಂದು ಹೇಳಿದ, ವರ್ಗ IIIಕ್ಕೆ ಸೇರಿದ ಮಣ್ಣಿನಲ್ಲಿ ನೀರಾವರಿಯನ್ನು ಮಾಡುವಾಗ ಮಣ್ಣು ಹಾಳಾಗದಂತೆ ಅವಶ್ಯವಿರುವ ವಿಶೇಷ ಮುನ್ನೆಚ್ಚರಿಕೆಗಳನ್ನು ವಹಿಸಬೇಕು.
· ವರ್ಗ I ಮತ್ತು IIಕ್ಕೆ ಸೇರಿದ ಮಣ್ಣನ್ನು ಬಳಸುವಾಗ ನೀರಾವರಿ ಬೇಸಾಯದಲ್ಲಿ ಅನುಸರಿಸಬೇಕಾದ ಸಾಮಾನ್ಯ ವಿಷಯಗಳತ್ತ ಲಕ್ಷ್ಯವಿತ್ತರೆ ಸಾಕಾಗುತ್ತದೆ.
iii. ನೀರಾವರಿಯನ್ನೊದಗಿಸಿ ಬತ್ತವನ್ನು ಬೆಳೆಯುವುದಾದಲ್ಲಿ, ಭೂಮಿಯು ನೀರಾವರಿಗೆ ಸೂಕ್ತವಿದೆಯೇ ಎಂದು ನಿರ್ಧರಿಸುವಾಗ ಬೇರೆ ಪದ್ಧತಿಯನ್ನು ಅನುಸರಿಸಬೇಕಾಗುತ್ತದೆ. ಈ ಬೆಳೆಯನ್ನು ಯಶಸ್ವಿಯಾಗಿ ಬೆಳೆಯಬೇಕಾದರೆ ಗದ್ದೆಯಲ್ಲಿ ನೀರು ಸದಾ ನಿಂತಿರಬೇಕಾಗುತ್ತದೆ. ಆದ್ದರಿಂದ ನೀರು ಬಸಿದು ಹೋಗದೇ ಇರುವ ಗುಣಧರ್ಮವೇ ಇಲ್ಲಿ ಸರಿ ಎನ್ನಬಹುದು. ಇಲ್ಲವಾದರೆ ಬತ್ತದ ಬೆಳೆಗೆ ಪೂರೈಸಿದ ನೀರೆಲ್ಲ ಬಸಿದು ಹೋಗಿ ವ್ಯರ್ಥವಾಗುವುದಲ್ಲದೇ, ಮೇಲಿಂದ ಮೇಲೆ ನೀರನ್ನು ಪೂರೈಸುತ್ತಿರಬೇಕಾಗುತ್ತದೆ. ಈ ವಿಶಿಷ್ಠ ಪರಿಸ್ಥಿತಿಯನ್ನು ದೃಷ್ಟಿಯಲ್ಲಿಟ್ಟುಕೊಂಡು ವಾಮದೇವನ್ ಮತ್ತು ದಾಸ್ತಾನೆ ಇವರು ಕೆಸರು ಪದ್ಧತಿಯಿಂದ ಬತ್ತದ ಬೆಳೆಯನ್ನು ಬೆಳೆಯುವಾಗ ಭೂಮಿಯನ್ನು ಆರಿಸಲು ಉಪಯೋಗವಾಗಬಲ್ಲ ವರ್ಗೀಕರಣವನ್ನು ೧೯೬೭ರಲ್ಲಿ ಮಾಡಿದ್ದಾರೆ. ವಿವರಗಳು ಕೆಳಗಿನಂತಿವೆ.

ಭೂಮಿಯನ್ನು ನೀರಾವರಿಗೆಂದು ಆರಿಸುವಾಗ ಮೇಲೆ ವಿಸ್ತರಿಸಿದ ಅಥವಾ ಇನ್ನಾವುದಾದರೂ ಸೂಕ್ತ ಪದ್ಧತಿಯನ್ನು ಅನುಸರಿಸಿ, ಮಣ್ಣು ನೀರಾವರಿಗೆ ಸೂಕ್ತವಿದೆ ಎಂಬುದನ್ನು ಖಚಿತ ಪಡಿಸಿಕೊಂಡ ನಂತರವೇ ನೀರಾವರಿಯನ್ನು ಆರಂಭಿಸಬೇಕು. ಇದು ಮಣ್ಣಿನ ಆರೋಗ್ಯ, ರೈತನ ಹಿತ ಮತ್ತು ದೇಶದ ಅಮೂಲ್ಯ ಸಂಪನ್ಮೂಲದ ಸದ್ಭಳಕೆ ಈ ದೃಷ್ಟಿಯಿಂದ ಶ್ರೇಯಸ್ಕರವೆನ್ನಬಹುದು.
ನೀರಾವರಿಯನ್ನು ಪ್ರಾರಂಭಿಸಲು ಭೂಮಿಯ ಅಭಿವೃದ್ಧಿ
ನೀರಾವರಿಯನ್ನು ಪ್ರಾರಂಭಿಸಲು ಭೂಮಿಯ ಅಭಿವೃದ್ಧಿ
ಮೊದಲ ಬಾರಿಗೆ ನೀರಾವರಿಯನ್ನು ಆರಂಭಿಸಬೇಕೆಂದಾಗ ಬಹುತೇಕ ಪ್ರಸಂಗಗಳಲ್ಲಿ ಭೂಮಿಯನ್ನು ಒಂದಲ್ಲ ಒಂದು ರೀತಿಯಿಂದ ಅಭಿವೃದ್ಧಿಪಡಿಸಿ, ನೀರಾವರಿಗೆ ಸರಿ ಎನಿಸುವಂತೆ ಬದಲಿಸಬೇಕಾಗುತ್ತದೆ. ಎಲ್ಲ ಬಗೆಯ ನೀರಾವರಿ ಪದ್ಧತಿಗಳಿಗೆ ಭೂಮಿಯನ್ನು ಒಂದೇ ವಿಧವಾಗಿ ಸಿದ್ದಗೊಳಿಸುವ ಅವಶ್ಯಕತೆಯೂ ಇಲ್ಲ. ಅದರಂತೆಯೇ ಸ್ವಲ್ಪವೂ ಇಳಿಜಾರು ಇರದಂತೆ ಭೂಮಿಯನ್ನು ಮಟ್ಟ ಮಾಡುವ ಕಾರ್ಯವು ಅನವಶ್ಯಕವಷ್ಟೇ ಅಲ್ಲ, ಹಲವು ಪ್ರಸಂಗಗಳಲ್ಲಿ ಅಪಾಯಕಾರಿಯೂ ಎನಿಸಬಹುದು. ಭೂಮಿಯನ್ನು ನೀರಾವರಿಗೆಂದು ಅಭಿವೃದ್ಧಿಪಡಿಸುವಾಗ ಕೆಳಗಿನ ಸಂಗತಿಗಳನ್ನು ಪರಿಗಣಿಸಬೇಕು.
ಮಣ್ಣಿನ ಗುಣಧರ್ಮಗಳು: ಮೇಲ್ಮಣ್ಣನ್ನಲ್ಲದೇ ಕೆಳಗಿನ ಪದರಗಳಲ್ಲಿರುವ ಮಣ್ಣನ್ನೂ ಪರೀಕ್ಷಿಸಬೇಕು. ಮಣ್ಣಿನ ಆಳ, ಕಣಗಳ ಗಾತ್ರ, ಇತರ ವೈಶಿಷ್ಟ್ಯಗಳು ಮೊದಲಾದ ಗುಣಧರ್ಮಗಳನ್ನು ಸೂಕ್ಷ್ಮವಾಗಿ ಪರಿಶೀಲಿಸಿ, ಭೂಮಿಯನ್ನು ಎಷ್ಟರಮಟ್ಟಿಗೆ ಮಟ್ಟ ಮಾಡಲು ಸಾಧ್ಯವೆಂಬುದನ್ನು ನಿರ್ಧರಿಸಬಹುದು. ಅನಿವಾರ್ಯ ಪ್ರಸಂಗಗಳಲ್ಲಿ ಬಿಟ್ಟರೆ ಮಣ್ಣನ್ನು ೧೫ ಸೆಂ.ಮೀ.ಗಿಂತ ಆಳವಾಗಿ ಅಗೆದು ಮಟ್ಟ ಮಾಡುವುದು ಸರಿಯಲ್ಲ.
ಭೂಮಿಯ ಇಳುಕಲ್ಲು (ಇಳಿಜಾರು): ಭೂಮಿಯು ಅತಿ ಇಳಿಜಾರಾಗಿದ್ದು, ಮಣ್ಣಿನ ಆಳವು ಕಡಿಮೆ ಇದ್ದರೆ ಭೂಮಿಯನ್ನು ಮಟ್ಟ ಮಾಡುವ ಕಾರ್ಯವನ್ನು ಕೈಗೆತ್ತಿಕೊಳ್ಳಬಾರದು. ಅಂತಹ ಭೂಮಿಯನ್ನು ನೀರಾವರಿಗೆ ಬಳಸದಿರವುದೇ ಉತ್ತಮ. ಒಂದೊಮ್ಮೆ, ಈ ಬಗೆಯ ಭೂಮಿಯನ್ನು ನೀರಾವರಿಗೆ ಉಪಯೋಗಿಸಲೇಬೇಕಾದರೆ ಅನಿವಾರ್ಯತೆಯು ಇದ್ದರೆ ಆ ಭೂ ರಚನೆಗೆ ಹೊಂದಾಣಿಕೆಯಾಗಬಲ್ಲ ನೀರಾವರಿ ಪದ್ಧತಿಯನ್ನು (ಉದಾಹರಣೆಗೆ ಸಿಂಚನ ಪದ್ಧತಿಯನ್ನು) ಅಳವಡಿಸಿಕೊಳ್ಳಬೇಕು.
ಕೆಳಗೆ ತಿಳಿಯಪಡಿಸಿದಂತೆ ಭೂಮಿ ಇಳುಕಲು ನಿರ್ದಿಷ್ಟ ಪ್ರಮಾಣದಲ್ಲಿ ಉಳಿಯುವಂತೆ ಮಟ್ಟ ಮಾಡುವುದು ಸೂಕ್ತವೆಂದು ಕಂಡು ಬಂದಿದೆ.
	ಮಣ್ಣಿನ ಪ್ರಕಾರ
	ಇಡಬಹುದಾದ ಇಳಿಜಾರಿನ ಪ್ರಮಾಣ (ಶೇಕಡಾ)

	ಎರೆಕಣಗಳ ಪ್ರಾಬಲ್ಯವಿರುವ ಮಣ್ಣು
	೦.೦೫-೦.೨೫

	ಗೋಡು
	ಮಣ್ಣು   ೦.೦೨-೦.೪೦

	ಮರಳು
	ಮಣ್ಣು   ೦.೨೫-೦.೬೫


ಭೂಮಿಯನ್ನು ಉದ್ದದ ದಿಕ್ಕಿಗೆ ಲಂಬವಾಗಿ ಮಟ್ಟ ಮಾಡಬೇಕು. ಇಳಿಜಾರಿನ ಪ್ರಮಾಣವು ಅಧಿಕವಿದ್ದಾಗ, ಭೂಮಿಯನ್ನು ಸರಿಯಾದ ಆಕಾರದಲ್ಲಿ ಸಣ್ಣಪಟ್ಟಿಗಳಾಗಿ, ವಿಂಗಡಿಸಿ, ಪ್ರತಿ ಪಟ್ಟಿಯನ್ನು ಅದರ ಅಗಲದ ದಿಕ್ಕಿನಲ್ಲಿ ಮಟ್ಟ ಮಾಡಬಾರದು. ಇಳಿಜಾರಿನ ಪ್ರಮಾಣವು ಹೆಚ್ಚಾಗಿದ್ದರೆ ಭೂಮಿಯನ್ನು ಮೆಟ್ಟಿಲಿನ ಆಕಾರಕ್ಕೆ ಪರಿವರ್ತಿಸಿ, ಪ್ರತಿ ಮೆಟ್ಟಿಲಿನಲ್ಲಿರುವ ಭೂಮಿಯನ್ನು ಮಟ್ಟ ಮಾಡಬೇಕು.
ಮಳೆಯ ಸ್ವಭಾವ: ಸಂಬಂಧಿಸಿದ ಪ್ರದೇಶಗಳಲ್ಲಿ ಬೀಳುವ ಮಳೆಯ ಪ್ರಮಾಣ, ಅದರ ತೀವ್ರತೆ, ಮಳೆ ಬರುವ ಒಟ್ಟು ದಿನಗಳು, ಮಳೆಗಳ ಮಧ್ಯಂತರ ಇತ್ಯಾದಿ ಸಂಗತಿಗಳನ್ನು ಅನುಲಕ್ಷಿಸಿ ಇಡಬೇಕಾದ ಇಳಿಜಾರಿನ ಪ್ರಮಾಣವನ್ನು ನಿರ್ಧರಿಸಬೇಕು. ಮಳೆಯ ನೀರು ಅತಿ ವೇಗವಾಗಿ ಹರಿದು, ಮಣ್ಣು ಕೊಚ್ಚಿ ಹೋಗದಂತೆ ಮತ್ತೆ ಅತಿ ಹೆಚ್ಚು ನೀರು ಭೂಮಿಯೊಳಗೆ ಇಂಗಲು ಆಸ್ಪದವು ದೊರೆಯುವಂತಾಗುವಷ್ಟು ಪ್ರಮಾಣದಲ್ಲಿ ಇಳಿಜಾರು ಉಳಿಯುವಂತೆ ನೋಡಿಕೊಳ್ಳಬೇಕು.
ಬೆಳೆಯ ಬೇಕೆಂದಿರುವ ಬೆಳೆಗಳು: ಅಧಿಕ ಆದಾಯ ಮತ್ತು ಆಕರ್ಷಕ ಲಾಭ ಬರುವ ಬೆಳೆಗಳಿಗೆ ಹೆಚ್ಚು ಪರಿಶ್ರಮವನ್ನು ಮಾಡಿ ಭೂಮಿಯನ್ನು ಅಭಿವೃದ್ಧಿಪಡಿಸುವುದು ಅರ್ಥಪೂರ್ಣವೆನಿಸೀತು. ಆದರೆ, ಕಡಿಮೆ ಆದಾಯ ಮತ್ತು ಅಲ್ಪ ಲಾಭವನ್ನು ತರುವ ಬೆಳೆಯನ್ನು ಬೆಳೆಯುವುದಾದರೆ, ಭೂಮಿಯನ್ನು ಮಟ್ಟ ಮಾಡಿ ಅಭಿವೃದ್ಧಿ ಪಡಿಸಲು ಹೆಚ್ಚು ಖರ್ಚು ಮಾಡುವುದು ಜಾಣತನವೆನಿಸಲಾರದು.
ನೀರಾವರಿಯ ಪ್ರಕಾರ: ಪ್ರತಿಯೊಂದು ಬಗೆಯ ನೀರಾವರಿ ಪದ್ಧತಿಗೂ ತನ್ನದೇ ಆದ ಅವಶ್ಯಕತೆಗಳಿವೆ. ಉದಾಹರಣೆಗೆ, ಸೇಚನ ನೀರಾವರಿ ಪದ್ಧತಿಗೆ ಅಥವ ಅನಿಯಂತ್ರಿತ ನೀರಾವರಿಯನ್ನು ಮಾಡುವುದಾದರೆ ಭೂಮಿಯನ್ನು ಮಟ್ಟ ಮಾಡುವ ಅವಶ್ಯಕತೆ ಇಲ್ಲ. ಆದರೆ ಮಡಿ ಪದ್ಧತಿಯ ನೀರಾವರಿಯನ್ನು ಅನುಸರಿಸುವುದಾದರೆ, ಭೂಮಿಯು ಮಟ್ಟವಾಗಿರಬೇಕಾಗಿರುತ್ತದೆ. ಆದ್ದರಿಂದ, ಅನುಸರಿಸಬೇಕೆಂದಿರುವ ನೀರಾವರಿಯ ಪದ್ಧತಿಯನ್ನು ಬದಲಿಸುವ ಪ್ರಸಂಗವಿದ್ದರೆ ಯಾವ ನೀರಾವರಿಯ ಪದ್ಧತಿಗೆ ಅತಿ ಹೆಚ್ಚು ಮಟ್ಟವಾದ ಭೂಮಿಯು ಬೇಕಾಗುತ್ತದೆಯೋ ಆ ಪದ್ಧತಿಗೆ ಅನುಕೂಲವಾಗುವ ರೀತಿಯಲ್ಲಿ ಭೂಮಿಯನ್ನು ಅಭಿವೃದ್ದಿಪಡಿಸುವುದು ಉತ್ತಮವೆನ್ನಬಹುದು.
ನೀರಾವರಿಯ ವಿಧಾನಗಳು: ನೀರಾವರಿಯ ಹಲವು ವಿಧಾನಗಳನ್ನು ಕೆಳಗೆ ತೋರಿಸಿದ ಮೂರು ಗುಂಪುಗಳಲ್ಲಿ ವಿಂಗಡಿಸಬಹುದು.
೧. ಭೂಮಿಯ ಮೇಲ್ಭಾಗದಲ್ಲಿ ನೀರನ್ನು ಪೂರೈಸುವ ವಿಧಾನ.
೨. ನೀರು ಮೇಲಿನಿಂದ ಬಂದು ಭೂಮಿಯ ಮೇಲೆ ಬೀಳುವ ವಿಧಾನ.
೩. ಭೂಮಿಯೊಳಗಿನಿಂದ ನೀರನ್ನು ಪೂರೈಸುವ ವಿಧಾನ.
ಮೇಲಿನ ಪ್ರತಿ ವಿಧಾನದಲ್ಲಿಯೂ ಹಲವು ಪದ್ಧತಿಗಳಿವೆ. ಇವುಗಳಲ್ಲಿ ಯಾವ ಪದ್ಧತಿಯನ್ನು ಅನುಸರಿಸಬೇಕೆಂದು ನಿರ್ಧರಿಸುವಾಗ ಹಲವು ಸಂಗತಿಗಳನ್ನು ಪರಿಗಣಿಸಬೇಕಾಗುತ್ತದೆ. ಅವುಗಳಲ್ಲಿ ಪ್ರಮುಖವಾದವುಗಳು ಕೆಳಗಿನಂತಿವೆ.
ಅ. ಭೂಮಿಯ ಮತ್ತು ಮಣ್ಣಿನ ಗುಣಧರ್ಮಗಳು
i. ಭೂಮಿಯ ಬಾಹ್ಯ ರಚನೆ: ಇಳಿಜಾರಿನ ದಿಕ್ಕು, ಶೇಕಡಾವಾರು ಪ್ರಮಾಣ ಮತ್ತು ಭೂ ರಚನೆ ಇವುಗಳನ್ನು ಪರಿಗಣಿಸಿ ಅನುಸರಿಸಬೇಕಾದ ನೀರಾವರಿ ಪದ್ದತಿಯನ್ನು ನಿರ್ಧರಿಸಬೇಕಾಗುತ್ತದೆ. ಉದಾಹರಣೆಗೆ, ತಗ್ಗು ದಿನ್ನೆಗಳಿರುವ ಭೂಮಿಯಲ್ಲಿ ಸೇಚನ ನೀರಾವರಿ ಇಲ್ಲವೇ ಅನಿಯಂತ್ರಿತ ನೀರು ಪೂರೈಕೆಯ ಪದ್ಧತಿಯನ್ನು ಅನುಸರಿಸಬೇಕಾಗುತ್ತದೆ. ಒಂದೇ ರೀತಿಯ ಇಳಿಜಾರಿದ್ದು, ಉದ್ದವಾಗಿರುವ ಭೂಮಿಗೆ ಕಾಲುವೆ ಬೋದು ಪದ್ಧತಿ ಇಲ್ಲವೇ ಬದು ಪಟ್ಟಿ ಪದ್ಧತಿಯು ಸೂಕ್ತವೆನಿಸುತ್ತದೆ. ಸಪಾಟು ಮಡಿಪದ್ಧತಿಯ ನೀರಾವರಿಯನ್ನು ಸಮಪಾತಳಿಯಿರುವ ಭೂಮಿಯಲ್ಲಿ ಅನುಸರಿಸಬಹುದು.
ii. ನೀರು, ಮಣ್ಣನ್ನು ಪ್ರವೇಶಿಸುವ ಮತ್ತು ಮಣ್ಣಿನೊಳಗಿಂದ ಬಸಿದು ಹೋಗುವ ವೇಗ: ನಿಧಾನವಾಗಿ ನೀರು ಮಣ್ಣನ್ನು ಪ್ರವೇಶಿಸುವ ಮತ್ತು ವೇಗವಾಗಿ ಬಸಿದು ಕೆಳಗೆ ಇಳಿಯುವ ಮಣ್ಣಿನಲ್ಲಿ ನೀರು ಹೆಚ್ಚು ಸಮಯದವರೆಗೆ ಮಣ್ಣಿನಲ್ಲಿಯೇ ನಿಂತಿರುತ್ತದೆ. ಇಂತಹ ಭೂಮಿಯಲ್ಲಿ ಮಡಿ ಪದ್ಧತಿಯ ನೀರಾವರಿಯು ಸೂಕ್ತವೆನಿಸುತ್ತದೆ.
iii. ಕೆಳಸ್ತರದಲ್ಲಿರಬಹುದಾದ ಗಟ್ಟಿಪದರು, ನೀರಿನ ಪಾತಳಿ ಮತ್ತು ನೀರಿನಲ್ಲಿರುವ ಲವಣದ ಪ್ರಮಾಣ: ನೀರಾವರಿಯ ಜಲದಲ್ಲಿ ಅಧಿಕ ಪ್ರಮಾಣದಲ್ಲಿ ಲವಣಗಳಿದ್ದರೆ ಅಥವಾ ನೀರಿನ ಪಾತಳಿಯು ಆಳವಾಗಿದಿದ್ದರೆ ಇಲ್ಲವೇ ನೀರನ್ನು ಬಸಿಯಲು ಬಿಡದಂತಹ ಗಟ್ಟಿ ಪದರು ಸನಿಹದಲ್ಲಿಯೇ ಇದ್ದರೆ ತೆಳುವಾಗಿ ನೀರನ್ನು ಒದಗಿಸಲು ಸಾಧ್ಯವಾಗುವಂತಹ ಪದ್ಧತಿಯನ್ನು ಅನುಸರಿಸಬೇಕು.
iv. ಮಣ್ಣಿನಲ್ಲಿರುವ ಲವಣಾಂಶಗಳು: ಮಣ್ಣಿನಲ್ಲಿರುವ ಲವಣದ ಪ್ರಮಾಣವು ಅಧಿಕವಾಗಿದ್ದರೆ ಪ್ರತಿ ಕಂತಿಗೂ ಹೆಚ್ಚು ಪ್ರಮಾಣದ ನೀರನ್ನುಪೂರೈಸಲು ಅನುಕೂಲವುಳ್ಳ ಪದ್ಧತಿಯನ್ನು ಅನುಸರಿಸಬೇಕು. ಇದರಿಂದ, ಲವಣಗಳು ಭೂಮಿಯ ಆಳಕ್ಕೆ ಬಸಿದು ಹೋಗಲು ಆಸ್ಪದವುಂಟಾಗುತ್ತದೆ.
v. ಕಣಗಳ ರಚನೆ: ಮಣ್ಣಿನ ಕಣಗಳ ರಚನೆಯು ಸ್ಥಿರವಾಗಿರದ ಮಣ್ಣಿನಲ್ಲಿ ರಚನೆಯನ್ನು ಆದಷ್ಟು ಕಾಪಾಡಬಲ್ಲ ನೀರಾವರಿ ಪದ್ದತಿಯನ್ನು ಅನುಸರಿಸಬೇಕು. ಬೋದು ಕಾಲುವೆ ಪದ್ಧತಿ ಇಲ್ಲವೇ ಏರು ಮಡಿ ಪದ್ಧತಿಗಳು ಪ್ರಶಸ್ತವೆನ್ನಬಹುದು.
ಆ. ಬೆಳೆಗಳಿಗೆ ಸಂಬಂಧಿಸಿದ ಸಂಗತಿಗಳು: ಕೆಳಗಿನ ವಿಷಯಗಳನ್ನು ಪರಿಗಣಿಸಿ ಸೂಕ್ತ ಪದ್ಧತಿಯನ್ನು ಆರಿಸಿಕೊಳ್ಳಬೇಕು.
i. ಬೆಳೆಯನ್ನು ನೆಡುವ ಪದ್ಧತಿ: ಬೀಜಗಳನ್ನು ಚೆಲ್ಲುವ ಅಥವಾ ಸಾಲುಗಳಲ್ಲಿ ಬಿತ್ತುವ ಇಲ್ಲವೇ ಸಸಿಗಳನ್ನು ನಾಟಿ ಮಾಡುವ ಪದ್ಧತಿ.
ii. ಬೇರುಗಳ ಬೆಳವಣಿಗೆಯ ರೀತಿ: ಸಸ್ಯದ ಬೇರುಗಳ ಆಳ, ಪಸರಿಸುವ ರೀತಿ ಇತ್ಯಾದಿ.
iii. ಬೆಳವಣಿಗೆಯ ರೀತಿ: ಸಸ್ಯಗಳು ಭೂಮಿಗೆ ಲಂಬವಾಗಿ ಬೆಳೆಯುತ್ತವೆಯೇ ಅಥವಾ ಸಮಾನಾಂತರವಾಗಿ ಬೆಳೆಯುತ್ತವೆಯೇ ಇತ್ಯಾದಿ.
iv. ಆರ್ಥಿಕ ಮಹತ್ವದ ಸಸ್ಯ ಭಾಗ: ಭೂಮಿಯೊಳಗೆ ಅಭಿವೃದ್ಧಿಗೊಳ್ಳುವ ಬೇರುಗಳು ಇಲ್ಲವೇ ಗಡ್ಡೆಗಳು, ಭೂಮಿಯ ಮೇಲ್ಭಾಗದಲ್ಲಿ ಬೆಳೆಯುವ ಎಲೆಗಳು, ಹೂವುಗಳು ಹಣ್ಣುಗಳು, ಕಾಂಡಗಳು ಇತ್ಯಾದಿಗಳು.
v. ಬೆಳೆಗೆ ಕೊಡಬೇಕಾದ ಒಟ್ಟು ನೀರಿನ ಪ್ರಮಾಣ: ಕಡಿಮೆ, ಮಧ್ಯಮ, ಅಧಿಕ ಇತ್ಯಾದಿ.
vi. ನಿಂತ ನೀರನ್ನು ಮತ್ತು ಆಮ್ಲಜನಕದ ಕೊರತೆಯನ್ನು ತಡೆದುಕೊಳ್ಳುವ ಸಾಮರ್ಥ್ಯ.
ಇ. ನೀರಾವರಿಗೆ ಲಭ್ಯವಿರುವ ನೀರಿನ ಸಂಗ್ರಹ ಮತ್ತು ಜಲದ ಪ್ರವಾಹ: ನೀರಾವರಿ ಜಲದ ಸಮಗ್ರ ಮತ್ತು ನೀರಿನ ಪ್ರವಾಹದ ಪ್ರಮಾಣ ಇವುಗಳನ್ನು ಪರಿಗಣಿಸಿ ನೀರಾವರಿ ಪದ್ಧತಿಯನ್ನು ಆರಿಸಿಕೊಳ್ಳಬೇಕು. ಉದಾಹರಣೆಗೆ, ನೀರಿನ ಪ್ರವಾಹವು ಕಡಿಮೆ ಇರುವಾಗ ಬದು ಕಾಲುವೆ ಪದ್ಧತಿಯನ್ನು ಅನುಸರಿಸುವುದು ಉತ್ತಮ. ಅದರ ಬದಲು ಸಪಾಟು ಮಡಿ ಇಲ್ಲವೇ ಬದು ಪಟ್ಟಿ ಪದ್ಧತಿಯನ್ನು ಅನುಸರಿಸಿದರೆ ನೀರಾವರಿ ಜಲವು ಮುಂದೆ ಸಾಗದೇ ಮಡಿಯ ಅಥವಾ ಬದು ಪಟ್ಟಿಯ ಆರಂಭದಲ್ಲೇ ಬಹುಪಾಲು ನೀರು ಇಂಗಿ ಮುಂದಿನ ಭಾಗಕ್ಕೆ ಕಡಿಮೆ ನೀರು ದೊರೆಯಬಹುದು.
ನೀರಿನಲ್ಲಿ ಲವಣಗಳಿದ್ದರೆ ಅಧಿಕ ಪ್ರಮಾಣದಲ್ಲಿ ನೀರನ್ನು ಪೂರೈಸಬೇಕಾದ ನೀರಾವರಿ ಪದ್ಧತಿಯನ್ನು ಆರಿಸಿಕೊಳ್ಳುವುದು ಉತ್ತಮ. ಇದರಿಂದ ಲವಣಗಳು ಮಣ್ಣಿನಾಳಕ್ಕೆ ಬಸಿದು ಹೋಗಲು ಸಾಧ್ಯವಾಗಿ, ಮಣ್ಣಿನ ಮೇಲ್ಭಾಗದಲ್ಲಿ ಲವಣಗಳು ಸಂಗ್ರಹವಾಗುವುದನ್ನು ಬಹುಮಟ್ಟಿಗೆ ತಪ್ಪಿಸಬಹುದು.
ಭೂಮಿಯ ಮೇಲ್ಭಾಗದಲ್ಲಿ ನೀರನ್ನು ಪೂರೈಸುವ ವಿಧಾನಗಳು: ಈ ವಿಧಾನದಡಿ ಬರುವ ಹಲವು ಬಗೆಯ ನೀರಾವರಿ ಪದ್ಧತಿಗಳ ವಿವರಗಳು ಕೆಳಗಿನಂತಿವೆ.
ಅನಿಯಂತ್ರಿತ ನೀರು ಪೂರೈಕೆ ಪದ್ಧತಿ (Flooding): ಯಾವುದೇ ವ್ಯವಸ್ಥಿತ ರೀತಿಯಿಂದ ಭೂಮಿಯನ್ನು ಸಿದ್ಧಪಡಿಸುವ ಅಗತ್ಯವಿಲ್ಲ. ಎತ್ತರ ಪ್ರದೇಶದಲ್ಲಿರುವ ಕಾಲುವೆಯಿಂದ ನೀರನ್ನು ಹೊರಬಿಡಲಾಗುತ್ತದೆ. ಭೂಮಿಯ ಇಳಿಜಾರಿನೊಡನೆ ಎಲ್ಲೆಡೆ ನೀರು ಪಸರಿಸುತ್ತದೆ. (ಚಿತ್ರ ೧೭). ಈ ಪದ್ಧತಿಯನ್ನು ಮುಂದಿನ ಪರಿಸ್ಥಿತಿಗಳಲ್ಲಿ ಬಳಸಬಹುದು.

· ಭೂಮಿಯು ಸಮ ಪಾತಳಿಯಲ್ಲಿರದೇ, ತಗ್ಗು ದಿಣ್ಣೆಗಳಿಂದ ಕೂಡಿದ್ದು, ಬೇರೆ ರೀತಿಯ ನೀರಾವರಿ ಪದ್ಧತಿಯನ್ನು ಅನುಸರಿಸಲು ಸುಲಭ ಸಾಧ್ಯವೆನಿಸಿದಾಗ
· ಬೆಳೆಗೆ ಒಂದೆರಡು ಬಾರಿ ಮಾತ್ರ ನೀರನ್ನೊದಗಿಸುವ ಪ್ರಸಂಗವಿದ್ದಾಗ,
· ಹವಾಮಾನ ವೈಪರೀತ್ಯಗಳಿಂದ ಬೆಳೆಗೆ ಅನಿರೀಕ್ಷಿತವಾಗಿ ನೀರನ್ನು ಪೂರೈಸಬೇಕಾದಾಗ,
· ನೀರಾವರಿ ಜಲವು ದೊಡ್ಡ ಪ್ರಮಾಣದಲ್ಲಿ ಲಭ್ಯವಿದ್ದಾಗ ಮತ್ತು
· ಸುಲಭವಾಗಿ ನೀರು ದೊರೆಯುವಂತಿರುವಾಗ
ಗುಣಗಳು:
· ನೀರಾವರಿಗಾಗಿ ಭೂಮಿಯನ್ನು ಯಾವುದೇ ರೀತಿಯಿಂದ ಸಿದ್ಧಪಡಿಸುವುದಿಲ್ಲವಾದ್ದರಿಂದ, ಆ ಭೂಮಿಯಲ್ಲಿ ಬದುಗಳಾಗಲೀ, ಕಾಲುವೆಗಳಾಗಲೀ ನಿರ್ಮಾಣಗೊಳ್ಳುವುದಿಲ್ಲ. ಆದ್ದರಿಂದ, ಬಿತ್ತಲು ಮತ್ತು ಮಧ್ಯಂತರ ಬೇಸಾಯವನ್ನು ಮಾಡಲು ಎತ್ತುಗಳಿಂದ ಎಳೆಯುವ ಇಲ್ಲವೇ ಯಂತ್ರಚಾಲಿತ ಉಪಕರಣಗಳನ್ನು ನಿರಾತಂಕವಾಗಿ ಉಪಯೋಗಿಸಬಹುದು.
· ನೀರಾವರಿಗೆಂದು ಭೂಮಿಯನ್ನು ಸಿದ್ಧಪಡಿಸಲು ಇತರ ಪದ್ಧತಿಗಳಲ್ಲಿ ಇರುವಂತೆ ಇಲ್ಲಿ ಯಾವುದೇ ಹಣವನ್ನು ಖರ್ಚು ಮಾಡಬೇಕಾಗಿಲ್ಲ.
ಅವಗುಣಗಳು
· ನೀರು ದೊಡ್ಡ ಪ್ರಮಾಣದಲ್ಲಿ ವ್ಯರ್ಥವಾಗುತ್ತದೆ.
· ಭೂಮಿಯ ಎಲ್ಲಡೆ ನೀರು ಸಮನಾಗಿ ಪಸರಿಸುವುದಿಲ್ಲ. ತಗ್ಗುಗಳಿರುವಲ್ಲಿ ಹೆಚ್ಚು ನೀರು ನಿಂತರೆ ದಿಣ್ಣೆಗಳಿರುವಲ್ಲಿ ನೀರು ತಲುಪುವುದೇ ಇಲ್ಲ.
· ನೀರಿನ ನಿಯಂತ್ರಣವು ದುಃಸಾಧ್ಯವೆನಿಸುತ್ತದೆ. ದಿಣ್ಣೆಯ ಪ್ರದೇಶಕ್ಕೆ ನೀರು ಸಿಗುವಂತೆ ಮಾಡಲು ಮತ್ತು ತಗ್ಗುಗಳಿರುವಲ್ಲಿ ಹೆಚ್ಚು ನೀರು ನಿಲ್ಲದಂತೆ ಮಾಡಲು, ಆಳುಗಳು ಬಹಳ ಪರಿಶ್ರಮ ಪಡಬೇಕಾಗುತ್ತದೆ. ಹೀಗಾಗಿ, ನೀರಾವರಿಯನ್ನು ಮಾಡಲು ಹೆಚ್ಚು ಸಂಖ್ಯೆಯಲ್ಲಿ ಆಳುಗಳು ಬೇಕು.
· ಕೆಲಮಟ್ಟಿಗೆ ಭೂ ಸವಕಳಿಯು ಆಗುತ್ತದೆ.
ಸೂಕ್ತ ಬೆಳೆಗಳು: ಗೋಧಿ, ಸೇಂಗಾ ಮತ್ತು ಕಡಿಮೆ ಅಂತರದಲ್ಲಿ ಬಿತ್ತುವ ಬೆಳೆಗಳು.
ಬದುಪಟ್ಟಿ ಪದ್ಧತಿ (Border strip): ಬದು ಪಟ್ಟಿ ಪದ್ಧತಿಯ ನೀರಾವರಿಯಲ್ಲಿ, ಭೂಮಿಯನ್ನು ಕಡಿಮೆ ಅಗಲದ, ಉದ್ದವಾಗಿರುವ ಪಟ್ಟಿಗಳನ್ನಾಗಿ ವಿಭಾಗಿಸಿ, ಪ್ರತಿ ಪಟ್ಟಿಯ ಸುತ್ತಲೂ ೧೫ ರಿಂದ ೩೦ ಸೆಂ.ಮೀ. ಎತ್ತರದ ಸಣ್ಣ ಬದುಗಳನ್ನು ನಿರ್ಮಿಸಬೇಕು. ಪಟ್ಟಿಯ ಉದ್ದದ ದಿಕ್ಕಿನಲ್ಲಿ ನಿರ್ದಿಷ್ಟ ಪ್ರಮಾಣದ ಇಳಿಜಾರು ಇರುವಂತೆ ನೋಡಿಕೊಳ್ಳಬೇಕು. ಆದರೆ, ಪಟ್ಟಿಯ ಅಗಲದಲ್ಲಿ ಸಮಪಾತಳಿಯಾಗುವಂತೆ ಮಟ್ಟ ಮಾಡಬೇಕು. ಈ ಬಗೆಯ ಭೂ ರಚನೆಯಿಂದ, ಬದು ಪಟ್ಟಿಯ ಮೇಲ್ಭಾಗವನ್ನು ಪ್ರವೇಶಿಸಿದ ನೀರು ತೆಳುವಾದ ಹಾಳೆಯಂತೆ ಸಾಗುತ್ತ ಕೊನೆಯನ್ನು ತಲುಪುತ್ತದೆ.
[image: https://kanaja.karnataka.gov.in/wp-content/uploads/2011/11/28_Water-300x161.jpg]
i. ಬದು ಪಟ್ಟಿಯ ಅಗಲ: ಪಟ್ಟಿಯ ಇಳಿಜಾರು ಮತ್ತು ಹರಿದು ಬರುವ ನೀರಿನ ಪ್ರಮಾಣ (ಪ್ರತಿ ಸೆಕೆಂಡಿಗೆ ಲೀಟರುಗಳಲ್ಲಿ) ಗುರುತಿಸಿ ಪಟ್ಟಿಯ ಅಗಲವನ್ನು ನಿರ್ಧರಿಸಬೇಕು. ನೀರಿನ ಪ್ರಮಾಣವು ಅಧಿಕಗೊಂಡಂತೆ, ಪಟ್ಟಿಯ ಅಗಲವನ್ನು ಹೆಚ್ಚಿಸಬೇಕು. ಅದರಂತೆಯೇ, ಪಟ್ಟಿಯ ಇಳಿಜಾರು ಅಧಿಕವಾದಂತೆ, ಅಗಲವನ್ನು ಕಡಿಮೆ ಮಾಡಬೇಕು. ಸಾಮಾನ್ಯವಾಗಿ, ಅಗಲವನ್ನು ೩ ಸೆಂ.ಮೀ.ಗಳಿಂದ ೧೫ ಮೀ. ಇಡುವ ರೂಢಿ ಇದೆ. ಅಗಲವನ್ನು ಕಡಿಮೆ ಮಾಡಿದರೆ, ಬದುಗಳಿಗಾಗಿ ಹೆಚ್ಚು ಪ್ರದೇಶವು ವ್ಯರ್ಥವಾಗಿ ವ್ಯಯವಾಗುತ್ತದೆ. ಅಲ್ಲದೆ ಭೂಮಿಯನ್ನು ನೀರಾವರಿಗೆ ಸಿದ್ಧಪಡಿಸುವ ಖರ್ಚು ಅಧಿಕಗೊಳ್ಳುತ್ತದೆ.
ii. ಬದುಪಟ್ಟಿಯ ಉದ್ದ ಮತ್ತು ಇಳಿಜಾರು : ಪಟ್ಟಿಯ ಅಗಲವು ಒಂದೇ ಪಾತಳಿಯಲ್ಲಿರಬೇಕೆಂದು ಈಗಾಗಲೇ ಸೂಚಿಸಿದೆ. ಅತಿ ಕಡಿಮೆ ಪ್ರಮಾಣದ ಇಳಿಜಾರು ಇದ್ದರೂ ನಡೆದೀತು. ಆದರೆ, ಉದ್ದದಲ್ಲಿ ಸೂಕ್ತವಾದ ಮತ್ತು ಒಂದೇ ಪ್ರಮಾಣದ ಇಳಿಜಾರು ಇರುವಂತೆ ನೋಡಿಕೊಳ್ಳಬೇಕು. ಇಳಿಜಾರಿನ ಪ್ರಮಾಣವು ಮಿತಿಯನ್ನು ಮೀರಿದರೆ, ಪಟ್ಟಿಯನ್ನು ಪ್ರವೇಶಿಸಿದ ನೀರು ವೇಗದಿಂದ ಹರಿದು ಹೋಗಿ ಕೊನೆಯನ್ನು ಬೇಗನೆ ತಲುಪುತ್ತದೆ. ಹೀಗಾದರೆ, ಪಟ್ಟಿಯ ಮೇಲ್ಭಾಗದಲ್ಲಿರುವ ಬೆಳೆಗೆ ಅತಿ ಕಡಿಮೆ ನೀರು ದೊರೆತು, ಪಟ್ಟಿಯ ಕೆಳಭಾಗದಲ್ಲಿರುವ ಬೆಳೆಗೆ ಅವಶ್ಯಕತೆಗಿಂತ ಅಧಿಕ ನೀರು ಪೂರೈಕೆಯಾಗುತ್ತದೆ. ಈ ರೀತಿಯ ಅಸಮಾನ ನೀರಿನ ಪೂರೈಕೆಯು ಬೆಳೆಯ ಅಭಿವೃದ್ಧಿ ಮತ್ತು ಇಳುವರಿಯ ದೃಷ್ಟಿಯಿಂದ ಅನಪೇಕ್ಷಿತ ಎಂಬುದು ಸುಸ್ಪಷ್ಟ. ತದ್ವಿರುದ್ಧವಾಗಿ, ಅತಿ ಕಡಿಮೆ ಇಳಿಜಾರಿದ್ದರೆ ಅಥವಾ ಭೂಮಿಯು ಸಪಾಟಾಗಿದ್ದರೆ, ನೀರು ಬದುಪಟ್ಟಿಯಲ್ಲಿ ನಿಧಾನವಾಗಿ ಹರಿಯಬೇಕಾಗುತ್ತದೆಯಾದ್ದರಿಂದ, ಪಟ್ಟಿಯ ಮೇಲ್ಭಾಗದಲ್ಲಿ ಇರುವ ಬೆಳೆಗೆ ಅವಶ್ಯಕತೆಗಿಂತ ಹೆಚ್ಚು ನೀರು ದೊರೆತು, ಕೆಳಭಾಗದಲ್ಲಿರುವ ಬೆಳೆಗೆ ನೀರಿನ ಕೊರತೆಯುಂಟಾಗಬಹುದು. ಈ ಪರಿಸ್ಥಿತಿಯೂ ಅನಪೇಕ್ಷಿತವಾದದ್ದೇ.
ಮೇಲಿನ ಸಂಗತಿಗಳನ್ನು ಅನುಲಕ್ಷಿಸಿ, ವಿವಿಧ ಪ್ರಕಾರದ ಮಣ್ಣಿನಲ್ಲಿ, ಕೆಳಗೆ ಸೂಚಿಸಿದ ಬದು ಪಟ್ಟಿಯ ಉದ್ದ ಮತ್ತು ಇಳಿಜಾರನ್ನಿಡುವುದು ಸೂಕ್ತವೆನಿಸಿದೆ.

iii. ನೀರಿನ ಪ್ರಮಾಣ: ನೀರಾವರಿ ಜಲವು ಮಣ್ಣನ್ನು ಪ್ರವೇಶಿಸುವ ವೇಗ ಮತ್ತು ಬದು ಪಟ್ಟಿಯ ಅಗಲ ಇವುಗಳಿಗೂ ಪ್ರತಿ ಸೆಕೆಂಡಿಗೆ ಹರಿದು ಬರುವ ನೀರಾವರಿ ಜಲದ ಪ್ರಮಾಣಕ್ಕೂ ನಿಕಟವಾದ ಸಂಬಂಧವಿದೆ. ಮರಳು ಮಣ್ಣಿನಲ್ಲಿ ಒಳಬಂದ ನೀರು ಮುಂದೆ ಹರಿಯುವುದಕ್ಕಿಂತ ಕೆಳಗೆ ಇಳಿಯುವ ಸಾಧ್ಯತೆಯೇ ಹೆಚ್ಚು. ಇಂತಹ ಮಣ್ಣಿಗೆ ನೀರನ್ನು ಪೂರೈಸುವಾಗ ನೀರು ದೊಡ್ಡ ಪ್ರಮಾಣದಲ್ಲಿ ಹರಿದು ಬರಬೇಕು. ಇಲ್ಲವಾದರೆ ಪಟ್ಟಿಯ ಮೇಲ್ಭಾಗದಲ್ಲಿಯೇ ಹೆಚ್ಚು ನೀರು ಕೆಳಗೆ ಬಸಿದು ಅಲ್ಲಿರುವ ಬೆಳೆಗೆ ಅವಶ್ಯಕತೆಗಿಂತ ಅಧಿಕ ನೀರು ದೊರೆತು, ಕೆಳಭಾಗದಲ್ಲಿರುವ ಬೆಳೆಗೆ ನೀರಿನ ಕೊರತೆಯಾಗುವ ಸಾಧ್ಯತೆ ಇದೆ.
ಇದಕ್ಕೆ ವಿರುದ್ಧವಾಗಿ ಎರೆಮಣ್ಣಿನಲ್ಲಿ ನೀರು ದೊಡ್ಡ ಪ್ರಮಾಣದಲ್ಲಿ ಹರಿದು, ಒಳಬಂದರೆ, ಕೆಳ ಭಾಗದಲ್ಲಿರುವ ಬೆಳೆಗೆ ಅಧಿಕ ನೀರು ದೊರೆಯುತ್ತದೆಯಲ್ಲದೇ, ನೀರು ಬದು ಪಟ್ಟಿ ಗುಂಟ ವೇಗವಾಗಿ ಹರಿಯುವಾಗ ಮಣ್ಣು ಕೊಚ್ಚಿ ಹೋಗಿ ಕೆಳಭಾಗದಲ್ಲಿ ಸಂಗ್ರಹವಾಗುವ ಸಂಭವವಿದೆ. ಈ ಸಂದರ್ಭದಲ್ಲಿ ಕೋಷ್ಟಕ ೧೧ರಲ್ಲಿ ಕೊಟ್ಟ ವಿವರಗಳು ಪ್ರಯೋಜನಕಾರಿ ಎನಿಸುವುದು.
ಕೋಷ್ಟಕ ೧೧: ನೀರಾವರಿ ಜಲವು ಮಣ್ಣನ್ನು ಪ್ರವೇಶಿಸುವ ವೇಗಕ್ಕನುಗುಣವಾಗಿ ಇಡಬೇಕಾದ ಸೂಚಿತ ಬದುಪಟ್ಟಿಯ ಇಳಿಜಾರು ಮತ್ತು ಇರಬೇಕಾದ ನೀರಿನ ಪ್ರವಾಹ.

ಬದು ಪಟ್ಟಿಗಳನ್ನು ಭೂಮಿಯ ಇಳಿಜಾರಿನೊಂದಿಗೆ ನಿರ್ಮಿಸಬಹುದು. ಆದರೆ, ಪಟ್ಟಿಗಳನ್ನು ನಿರ್ಮಿಸಲು ಭೂಮಿಯನ್ನುದೊಡ್ಡ ಪ್ರಮಾಣದಲ್ಲಿ ಮಟ್ಟ ಮಾಡುವ ಅವಶ್ಯಕತೆ ಇದ್ದರೆ ಈ ಕಾರ್ಯಕ್ಕೆ ಹೆಚ್ಚಿನ ಹಣವು ಖರ್ಚಾಗುವುದಲ್ಲದೇ, ಮಣ್ಣಿನ ಫಲವತ್ತತೆಯ ಮೇಲೂ ದುಷ್ಪರಿಣಾಮಗಳುಂಟಾಗಬಹುದು. ಇಂತಹ ಸಂದರ್ಭವಿದ್ದಾಗ, ಮುಖ್ಯ ಇಳಿಜಾರಿಗೆ ಅಡ್ಡಲಾಗಿ, ಸಮ ಪಾತಳಿಯೊಂದಿಗೆ ಬದು ಪಟ್ಟಿಗಳನ್ನು ನಿರ್ಮಿಸುವುದು ಸೂಕ್ತ. ಸಮ ಪಾತಳಿಯ ಒಡ್ಡುಗಳನ್ನು ನಿರ್ಮಿಸುವಾಗಲೂ ಮೇಲೆ ವಿವರಿಸಿದ ನಿಯಮಗಳನ್ನೇ ಅನುಸರಿಸಬೇಕು.
ಬದು ಪಟ್ಟಿಗಳನ್ನು ನಿರ್ಮಿಸುವಾಗ, ಬದುಗಳನ್ನು ಹಾಕಲು ಬದು ನಿರ್ಮಾಪಕ (Bundformer) ಉಪಕರಣಗಳನ್ನು ಬಳಸಬಹುದು. ಇದರ ಬದಲು, ಕುಳ ಮತ್ತು ಅದರ ಆಧಾರದ ಕೋಲುಗಳನ್ನು, ತೆಗೆದ, ಕುಂಟೆಯ ಮರದ ದಿಮ್ಮಿಯನ್ನೂ ಈ ಕೆಲಸಕ್ಕೆ ಉಪಯೋಗಿಸಬಹುದು. ದಿಮ್ಮಿಯ ಭಾರವನ್ನು ಹೆಚ್ಚಿಸಲು, ಅದರ ಮೇಲೆ ಚಾಲಕನು ನಿಂತುಕೊಂಡಿರಬೇಕಾಗುತ್ತದೆ.
ಗುಣಗಳು
· ಎತ್ತುಗಳು ಎಳೆಯಬಲ್ಲ, ಸರಳ ಉಪಕರಣಗಳ ಸಹಾಯದಿಂದ ಬದು ಪಟ್ಟಿಗಳನ್ನು ನಿರ್ಮಿಸಬಹುದು. ಆದ್ದರಿಂದ, ಇತರ ಕೆಲವು ಪದ್ಧತಿಗಳಿಗಿಂತ ಇದಕ್ಕೆ ಬೇಕಾಗುವ ಆಳಿನ ಖರ್ಚು ಕಡಿಮೆ.
· ಬೆಳೆಗೆ ಕೆಲವೇ ನೀರಾವರಿಗಳನ್ನು ಮಾತ್ರ ಪೂರೈಸುವ ಸಂದರ್ಭವಿದ್ದಾಗ, ಈ ಪದ್ಧತಿಯು ಹೆಚ್ಚು ಪ್ರಯೋಜನಕಾರಿ ಎನ್ನಬಹುದು.
· ನಿಯಮಾನುಸಾರ ಬದು ಪಟ್ಟಿಗಳನ್ನು ನಿರ್ಮಿಸಿದರೆ, ದೊಡ್ಡ ಪ್ರಮಾಣದಲ್ಲಿ ನೀರು ಹರಿದು ಬಂದರೂ ನೀರನ್ನು ಸಮರ್ಥವಾಗಿ ನಿಯಂತ್ರಿಸಬಹುದು.
ಅವಗುಣಗಳು
· ಏರು ತಗ್ಗುಗಳ ಪ್ರಮಾಣವು ಅಧಿಕವಾಗಿದ್ದಲ್ಲಿ, ಭೂಮಿಯನ್ನು ಮಟ್ಟ ಮಾಡುವ ಕಾರ್ಯವು ಶ್ರಮದಾಯಕ ಮತ್ತು ದುಬಾರಿ. ಇಷ್ಟಾಗಿಯೂ ಮಟ್ಟ ಮಾಡಿದರೆ, ಮಣ್ಣಿನ ಫಲವತ್ತತೆಯು ತಗ್ಗುವ ಭೀತಿಯಿದೆ.
ಸೂಕ್ತ ಬೆಳೆಗಳು: ಸಾಲುಗಳ ಅಂತರವು ಕಡಿಮೆ ಇರುವ ಬೆಳೆಗಳಾದ ಗೋಧಿ, ಜೋಳ, ಸಜ್ಜೆ, ರಾಗಿ, ಸೇಂಗಾ, ಬೇಳೆಕಾಳು ವರ್ಗಕ್ಕೆ ಸೇರಿದ ಹೆಸರು, ಉದ್ದು, ಅಲಸಂದೆ, ಇತ್ಯಾದಿ ಬೆಳೆಗಳಿಗೆ ಬದು ಪಟ್ಟಿ ಪದ್ಧತಿಯು ಸೂಕ್ತವೆನಿಸಿದೆ.
ಮಡಿ ಪದ್ಧತಿ ಅಥವಾ ಸಪಾಟು ಮಡಿ ಪದ್ಧತಿ (Check basins or Flat beds) ಮಡಿ ಪದ್ಧತಿಯ ನೀರಾವರಿಯು, ಭಾರತದ ಎಲ್ಲೆಡೆ ಪ್ರಚಲಿತದಲ್ಲಿದೆ. ಭೂ ಪ್ರದೇಶದಲ್ಲಿ ಸಣ್ಣ ಆಕಾರದ ಮಡಿಗಳನ್ನು ಗುರುತು ಮಾಡಿ, ಪ್ರತಿ ಮಡಿಯ ಸುತ್ತಲೂ ಸಣ್ಣ ಬದುಗಳನ್ನು ನಿರ್ಮಿಸಬೇಕು. ಮಡಿಯೊಳಗಿನ ನೆಲವನ್ನು ಸರಿಯಾಗಿ ಮಟ್ಟ ಮಾಡಬೇಕು. ಈ ಮಡಿಗಳಿಗೆ ನೀರನ್ನು ಪೂರೈಸಲು ಎರಡು ಸಾಲು ಮಡಿಗಳಿಗೆ ಒಂದರಂತೆ ಕಾಲುವೆಗಳನ್ನು ನಿರ್ಮಿಸಬೇಕು (ಚಿತ್ರ : ೧೯)
ಕಡಿಮೆ ಇಳಿಜಾರಿನ ಭೂಮಿಗೆ ಮತ್ತು ಮಧ್ಯಮ ವೇಗದಿಂದ ಇಲ್ಲವೇ ನಿಧಾನವಾಗಿ, ನೀರನ್ನು ಒಳ ಪ್ರವೇಶಿಸಲು ಬಿಡುವ ಮಣ್ಣಿಗೆ ಈ ಪದ್ಧತಿಯು ಅನುಕೂಲ. ಮಣ್ಣಿನಲ್ಲಿರುವ ಲವಣಗಳನ್ನು ಬಸಿದು ಹೋಗುವಂತೆ ಮಾಡಲು, ಬಿತ್ತುವ ಸಮಯಕ್ಕಿಂತ ಮೊದಲು ಬೀಳುವ ಮಳೆಯ ನೀರು ಮಣ್ಣಿನೊಳಗೆ ಹೆಚ್ಚು ಪ್ರಮಾಣದಲ್ಲಿ ಇಂಗುವಂತೆ ಮಾಡಲು, ತಾತ್ಪೂರ್ತಿಕವಾಗಿ

ಮಡಿಗಳನ್ನು ನಿರ್ಮಿಸುವ ರೂಢಿಯು ಒಣಭೂಮಿ ಬೇಸಾಯದಲ್ಲಿದೆ. ನೀರಾವರಿಯ ಜಲವು ದೊಡ್ಡ ಪ್ರಮಾಣದಲ್ಲಿ ಒಳ ಬಂದರೂ, ಭೂ ಸವಕಳಿಯಾಗದಂತೆ, ಸಮರ್ಥವಾಗಿ ನೀರನ್ನು ನಿಯಂತ್ರಿಸಬಹುದು.
ಪ್ರತಿ ಮಡಿಯ ಕ್ಷೇತ್ರವನ್ನು ನಿರ್ಧರಿಸುವಾಗ ಹಲವು ಸಂಗತಿಗಳನ್ನು ಪರಿಗಣಿಸಬೇಕಾಗುತ್ತದೆ. ಪ್ರಮುಖವಾಗಿ, ಕೆಳಗಿನವುಗಳನ್ನು ಗಣನೆಗೆ ತೆಗೆದುಕೊಳ್ಳಬೇಕು.
· ಹರಿದು ಬರುತ್ತಿರುವ ನೀರಾವರಿ ಜಲದ ವೇಗ
· ನೀರಾವರಿಗೆ ಲಭ್ಯವಿರುವ ಭೂ ಪ್ರದೇಶ
· ನೀರಾವರಿ ಜಲವು ಮಣ್ಣನ್ನು ಪ್ರವೇಶಿಸುವ ವೇಗ
· ಬೆಳೆಯಬೇಕೆಂದಿರುವ ಬೆಳೆಯ ಸ್ವಭಾವ
ವಿಶಾಲವಾದ ಪ್ರದೇಶವು ಲಭ್ಯವಿರುವಾಗ ಮತ್ತು ಹರಿದು ಬರುವ ನೀರಿನ ಪ್ರಮಾಣವು ಅಧಿಕವಾಗಿದ್ದಾಗ ದೊಡ್ಡ ಮಡಿಗಳನ್ನು ಮಾಡಲು ಸಾಧ್ಯವಾಗುತ್ತದೆ. ಒಂದು ಚ.ಮೀ. ಆಕಾರದ ಮಡಿಯಿಂದ ಆರಂಭವಾಗಿ ಒಂದು ಹೆಕ್ಟೇರು ಅಥವಾ ಅದಕ್ಕೂ ದೊಡ್ಡ ಮಡಿಗಳನ್ನು ಕಾಣಬಹುದು.
ಗುಣಗಳು
· ಹರಿದು ಒಳಬರುವ ನೀರನ್ನು ಸುಲಭವಾಗಿ ಮತ್ತು ಸಮರ್ಥವಾಗಿ ನಿಯಂತ್ರಿಸಬಹುದು.
· ಮಡಿಯೊಳಗಿರುವ ಕ್ಷೇತ್ರವು ಒಂದೇ ಪಾತಳಿಯಲ್ಲಿ ಇರುವುದರಿಂದ, ನೀರಾವರಿಯ ಜಲವು ಎಲ್ಲೆಡೆ ಸಮನಾಗಿ ಪಸರಿಸುತ್ತದೆ.
· ಮಣ್ಣು ಕೊಚ್ಚಿಕೊಂಡು ಹೋಗುವ ಸಂಭವವಿಲ್ಲ.
ಅವಗುಣಗಳು
· ಮಡಿಗಳನ್ನು ನಿರ್ಮಿಸಲು, ಆಳುಗಳು ಅಧಿಕ ಸಂಖ್ಯೆಯಲ್ಲಿ ಬೇಕಾಗುತ್ತಾರೆ.
· ನೀರನ್ನು ನಿಯಂತ್ರಿಸಲು ಹೆಚ್ಚು ಆಳುಗಳು ಬೇಕು.
· ಪ್ರತಿ ಮಡಿಯ ಸುತ್ತಲೂ ಇರುವ ಬದುಗಳು ಮತ್ತು ಪ್ರತಿ ಎರಡು ಸಾಲು ಮಡಿಗಳಿಗೆ ಒಂದರಂತೆ ನಿರ್ಮಿಸಬೇಕಾಗುವ ಕಾಲುವೆಗಳಿಗೆ ಬಹಳಷ್ಟು ಭೂ ಪ್ರದೇಶವು ಬೇಕಾಗುತ್ತದೆ. ಇದರಿಂದ, ಒಟ್ಟು ಉತ್ಪಾದನೆಯ ಕಡಿಮೆಯಾಗುತ್ತದೆ.
· ಮಡಿಗಳ ಬದು ಮತ್ತು ನೀರನ್ನು ಪೂರೈಸುವ ಕಾಲುವೆಗಳು ಬಹು ಸಂಖ್ಯೆಯಲ್ಲಿ ಇರುವುದರಿಂದ, ಎತ್ತು ಇಲ್ಲವೇ ಯಂತ್ರಗಳಿಂದ ಎಳೆಯುವ ಉಪಕರಣಗಳನ್ನು ಅಂತರ ಬೇಸಾಯವನ್ನು ಮಾಡಲು ಉಪಯೋಗಿಸಲಾಗುವುದಿಲ್ಲ.
ಸೂಕ್ತ ಬೆಳೆಗಳು
ಈರುಳ್ಳಿ, ಬೆಳ್ಳುಳ್ಳಿ, ತರಕಾರಿ ಸೊಪ್ಪುಗಳು, ಕ್ಯಾಬೇಜ್, ಕಾಲೀಫ್ಲವರ್, ಭತ್ತ ಇತ್ಯಾದಿ ಬೆಳೆಗಳಿಗೆ ಈ ಪದ್ಧತಿಯು ಪ್ರಯೋಜನಕಾರಿ ಎನ್ನಬಹುದು.
ಉಂಗುರಾಕಾರದ (ಗೋಲಾಕಾರದ) ಮಡಿಗಳು (Ring basins): ಮೇಲೆ ವಿವರಿಸಿದ ಸಪಾಟು ಮಡಿಯ ಇನ್ನೊಂದು ಪ್ರಕಾರವೇ ಗೋಲಾಕಾರದ ಮಡಿ ಎನ್ನಬಹುದು.
ಎರಡು ಸಸ್ಯಗಳ ಮಧ್ಯದಲ್ಲಿ ಅಂತರವು ಹೆಚ್ಚಾಗಿರುವಾಗ, ಸಸ್ಯಗಳ ಸಮೀಪದಲ್ಲಿರುವ ಸ್ಥಳದಲ್ಲಿ ಮಾತ್ರ ನೀರನ್ನು ಪೂರೈಸಿದರೆ ಸಾಕಾಗುತ್ತದೆ.ಇಡೀ ಪ್ರದೇಶಕ್ಕೆ ನೀರನ್ನು ಒದಗಿಸಿದರೆ ಬಹಳಷ್ಟು ನೀರು ವ್ಯರ್ಥವಾಗುವುದಲ್ಲದೇ, ಕಳೆಗಳಿಗೆ ಹುಲುಸಾಗಿ ಬೆಳೆಯಲು ಆಸ್ಪದವನ್ನು ಮಾಡಿಕೊಟ್ಟಂತಾಗುತ್ತದೆ. ಇಂತಹ ಸಂದರ್ಭದಲ್ಲಿ, ಸಸ್ಯಗಳ ಹತ್ತಿರದ ಪ್ರದೇಶಕ್ಕೆ ಮಾತ್ರ ನೀರನ್ನು ಪೂರೈಸಬಲ್ಲ ಗೋಲಾಕಾರದ ಮಡಿಗಳು ಹೆಚ್ಚು ಪ್ರಯೋಜನಕಾರಿ ಎನ್ನಬಹುದು.
ಸಸ್ಯಗಳ ಪ್ರತಿ ಎರಡು ಸಾಲುಗಳ ಮಧ್ಯದಲ್ಲಿ ಒಂದೊಂದು ಕಾಲುವೆಯನ್ನು ತೋಡಿ, ಈ ಕಾಲುವೆಯನ್ನು ಸಣ್ಣ ಉಪಕಾಲುವೆಗಳ ಮೂಲಕ ಪ್ರತಿ ಸದ್ಯಕ್ಕೆ ಜೋಡಿಸಬೇಕು. ಸಸ್ಯವನ್ನು ನೆಡುವ ಸ್ಥಳದಲ್ಲಿರುವ ಮಣ್ಣು ಸ್ವಲ್ಪ ಎತ್ತರವಾಗುವಂತೆ ಮಾಡಿ ಅದರ ಸುತ್ತಲೂ ನೀರು ನಿಲ್ಲಲ್ಲು ಅನುಕೂಲವಾಗುವ, ವರ್ತುಲಾಕಾರದ ಕಾಲುವೆಯನ್ನು ನಿರ್ಮಿಸಬೇಕು. (ಚಿತ್ರ ೨೦) ಈ ಬಗೆಯ, ಉಂಗುರದಾಕಾರದ ಮಡಿಗಳ ಮಧ್ಯದ ಅಂತರವು ಬೆಳೆಯ ಸ್ವಭಾವದ ಮೇಲಿಂದ ಹೆಚ್ಚು ಇಲ್ಲವೇ ಕಡಿಮೆ ಇರುವಂತೆ ನೋಡಿಕೊಳ್ಳಬೇಕು.

ಉದಾಹರಣೆಗೆ
	ಸೌತೆ ಅಥವಾ ಹೀರೆ ಬಳ್ಳಿಗಳಿಗೆ
	೧.೨ ಮೀ. x ೧.೨ ಮೀ. ಅಥವಾ

	
	೧.೨ ಮೀ. x ೧.೮ ಮೀ. ಇಲ್ಲವೇ

	
	೧.೮ ಮೀ. x ೧.೮ ಮೀ. ಅಂತರ

	ಹೀರೇ ಮತ್ತು ಕುಂಬಳದ ಮಿಶ್ರಣಕ್ಕೆ
	೩.೦ ಮೀ. x ೧.೮ ಮೀ. ಅಂತರ

	ಕುಂಬಳ ಅಥವಾ ಹಾಲು ಗುಂಬಳ ಬಳ್ಳಿಗಳಿಗೆ
	೩.೦ ಮೀ. x ೩.೦ ಮೀ. ಅಥವಾ

	
	೩.೦ ಮೀ x ೩.೬ ಮೀ. ಅಂತರ


ಸಸ್ಯಗಳಿಗೆ ಇರುವ ಎತ್ತರದ ಭಾಗದ ವ್ಯಾಸವು ಬೆಳೆಯ ಸ್ವಭಾವದ ಮೇಲೆ ಅವಲಂಭಿಸಿದೆ. ಮೇಲೆ ಹೇಳಿದ ಬೆಳೆಗಳಾದರೆ, ಈ ಸ್ಥಳದ ವ್ಯಾಸವನ್ನು ೦.೫ ಮೀ.ನಿಂದ ೦.೭೫ ಮೀ.ನಷ್ಟು ಇಡಬಹುದು. ಹಣ್ಣಿನ ಗಿಡಗಳು ಸಣ್ಣವಿರುವಾಗ, ಈ ಸ್ಥಳದ ವ್ಯಾಸವನ್ನು ಕಡಿಮೆ ಇಟ್ಟು, ಗಿಡಗಳು ಬೆಳೆದು ಮರವಾಗುತ್ತ ಸಾಗಿದಂತೆ, ಈ ಜಾಗದ ವ್ಯಾಸವನ್ನು ಹೆಚ್ಚಿಸುತ್ತಿರಬೇಕು.
ಕೆಲವು ಸಲ, ಒಂದಕ್ಕಿಂತ ಹೆಚ್ಚು ಗಿಡಗಳಿಗೆ ಒಂದೇ ಮಡಿಯಲ್ಲಿ ಸ್ಥಾನವನ್ನು ಕಲ್ಪಿಸುವ ರೂಢಿಯೂ ಇದೆ. ಅದರಂತೆಯೇ, ವರ್ತುಲಾಕಾರದ ಮಡಿಯ ಬದಲು, ಚೌಕೋನಾಕಾರದ ಮಡಿಯನ್ನು ನಿರ್ಮಿಸಬಹುದು.
ಗುಣಗಳು
· ಮಡಿಯು ಎತ್ತರದ ಭಾಗದಲ್ಲಿ ಬೀಜವನ್ನು ಬಿತ್ತಲಾಗುವುದರಿಂದ ಅಥವಾ ಸಸಿಗಳನ್ನು ನೆಡಲಾಗುವುದರಿಂದ, ಅಲ್ಲಿ ಆಮ್ಲಜನಕದ ಕೊರತೆಯಾಗದೆ ಬೀಜಗಳು ಸರಿಯಾಗಿ ಹುಟ್ಟುತ್ತವೆ ಮತ್ತು ಬೆಳೆಯ ಬೇರುಗಳು ಸರಿಯಾಗಿ ಅಭಿವೃದ್ಧಿ ಹೊಂದುತ್ತವೆ.
· ಸಸ್ಯಗಳ ಹತ್ತಿರದಲ್ಲಿ ಮಾತ್ರ ನೀರನ್ನು ಪೂರೈಸಿ, ಉಳಿದ ಸ್ಥಳಕ್ಕೆ ನೀರನ್ನು ಒದಗಿಸಬೇಕಾಗಿಲ್ಲವಾದ್ದರಿಂದ ನೀರಿನ ಸಮರ್ಥ ಬಳಕೆಯಾಗುತ್ತದೆ.
· ಕಳೆಯು ಪ್ರಾಬಲ್ಯವಾಗುವುದಿಲ್ಲ.
ಅವಗುಣಗಳು
· ಮಡಿಗಳನ್ನು ಸಿದ್ಧಪಡಿಸಲು ಅಧಿಕ ಸಂಖ್ಯೆಯಲ್ಲಿ ಆಳುಗಳು ಬೇಕು. ಇದರಿಂದ ನಿರ್ಮಾಣದ ಖರ್ಚು ಅಧಿಕ.
· ಅಂತರ ಬೇಸಾಯವನ್ನು ಮಾಡಲು ಎತ್ತಿನಿಂದ ಎಳೆಯುವ ಅಥವಾ ಯಂತ್ರಚಾಲಿತ ಉಪಕರಣಗಳನ್ನು ಬಳಸಲು ಬರುವುದಿಲ್ಲ.
ಸೂಕ್ತ ಬೆಳೆಗಳು: ಮೇಲೆ ವಿವರಿಸಿದಂತೆ, ಎರಡು ಸಸ್ಯಗಳ ಅಂತರವು ಅಧಿಕವಾಗಿರುವ ಸೌತೆ, ಹೀರೆ, ಕುಂಬಳ, ಹಾಲುಗುಂಬಳ ಮುಂತಾದ ಬಳ್ಳಿಗಳಿಗೆ ಮತ್ತು ಹಣ್ಣಿನ ಗಿಡಗಳಿಗೆ ಈ ಪದ್ಧತಿಯು ಪ್ರಯೋಜನಕಾರಿಯಾಗಿದೆ.
ಬೋದು ಕಾಲುವೆ ಪದ್ಧತಿ ಅಥವಾ ಬೋದು ಸಾಲು ಪದ್ಧತಿ (Ridges and Furrows): ಸಾಲುಗಳಲ್ಲಿ ಬೆಳೆಯುವ ಬೆಳೆಗಳಿಗೆ ನೀರನ್ನು ಪೂರೈಸಲು ಬೋದು ಕಾಲುವೆ ಪದ್ಧತಿಯು ಪ್ರಯೋಜನಕಾರಿ ಎನಿಸಿದೆ. ಶೇಕಡಾ ಇಳಿಜಾರು ೦.೭೫ ಕ್ಕಿಂತ ಕಡಿಮೆ ಇರುವ ಭೂಮಿಯಲ್ಲಿ, ಮುಖ್ಯ ಇಳಿಜಾರಿನೊಡನೆ ಬೋದು ಕಾಲುವೆಗಳನ್ನು ನಿರ್ಮಿಸಬಹುದು. ಆದರೆ, ಅಧಿಕ ಮಳೆಯಾಗುವ ಪ್ರದೇಶದಲ್ಲಿ, ಕಾಲುವೆಯ ಇಳಿಜಾರು ಶೇಕಡಾ ೦.೫ಕ್ಕಿಂತ ಹೆಚ್ಚು ಇರುವಂತೆ ನೋಡಿಕೊಳ್ಳಬೇಕು. ಇಲ್ಲವಾದರೆ, ವೇಗದಿಂದ ಹರಿದು ಹೋಗುವ ಮಳೆಯ ನೀರು ಮಣ್ಣನ್ನು ಕೊಚ್ಚಿಕೊಂಡು ಹೋಗುತ್ತದೆಯಲ್ಲದೇ, ಬದುಗಳನ್ನೂ ಒಡೆಯಬಹುದು. ಇಳಿಜಾರಿನ ಪ್ರಮಾಣವು ಅಧಿಕವಿರುವ ಭೂಮಿಯಲ್ಲಿ, ಬೋದು ಕಾಲುವೆಗಳನ್ನು ಮುಖ್ಯ ಇಳಿಜಾರಿಗೆ ಅಡ್ಡವಾಗಿ ಸಮಪಾತಳಿಯೊಂದಿಗೆ ನಿರ್ಮಿಸಬೇಕು.
ಸಾಮಾನ್ಯವಾಗಿ, ಬೆಳೆಯ ಎರಡು ಸಾಲುಗಳ ಮಧ್ಯದಲ್ಲಿ ಒಂದು ಕಾಲುವೆಯನ್ನು ನಿರ್ಮಿಸುವುದು ರೂಢಿ. ಕಾಲುವೆಯನ್ನು ನಿರ್ಮಿಸುವಾಗ, ಹೊರಬರುವ ಮಣ್ಣಿನ ಅರ್ಧದಷ್ಟನ್ನು ಒಂದು ಪಾರ್ಶ್ವಕ್ಕೂ, ಉಳಿದರ್ಧ ಮಣ್ಣನ್ನು ಇನ್ನೊಂದು ಪಾರ್ಶ್ವಕ್ಕೂ ಹಾಕಬೇಕು. ನಿರ್ಮಾಣ ಕಾರ್ಯವು ಮುಗಿದಾಗ ಬೋದುಗಳು ಮತ್ತು ಕಾಲುವೆಗಳು ಒಂದಾದ ನಂತರ ಇನ್ನೊಂದು ಸಿದ್ಧವಾಗಿರುತ್ತವೆ.
ಬೋದು ಕಾಲುವೆಗಳನ್ನು ನಿರ್ಮಿಸಲು ವಿಶಿಷ್ಟ ಉಪಕರಣವಾದ “ಬೋದು-ಸಾಲು ನೇಗಿಲನ್ನು”(Ridger) ಉಪಯೋಗಿಸಬಹುದು. ಭೂಮಿಯನ್ನು ಉಳುಮೆ ಮಾಡಿ, ಕುಂಟೆ, ಕೊರಡಗಳನ್ನು ಬಳಸಿ ನೆಲವನ್ನು ಸಿದ್ಧಪಡಿಸಿದ ನಂತರ, ಬೋದು-ಸಾಲು ನೇಗಿಲನ್ನು ಉಪಯೋಗಿಸಿದಾಗ ಕಾಲುವೆಗಳು ನಿರ್ಮಾಣವಾಗುತ್ತವೆಯಲ್ಲದೇ, ಕಾಲುವೆಗಳಿಂದ ಹೊರ ಬಂದ ಮಣ್ಣನ್ನು, ಉಪಕರಣದ ಎರಡು ರೆಕ್ಕೆಗಳು ಕಾಲುವೆಗಳ ಎರಡೂ ಪಾರ್ಶ್ವಕ್ಕೆ ತಳ್ಳುತ್ತವೆ. ಈ ಉಪಕರಣವು ಲಭ್ಯವಿಲ್ಲದಲ್ಲಿ, ನೇಗಿಲಿನ ಸಹಾಯದಿಂದ ಬೋದು ಸಾಲುಗಳನ್ನು ನಿರ್ಮಿಸಬಹುದು.

ಕೆಲವು ಸಂದರ್ಭಗಳಲ್ಲಿ, ಉದಾಹರಣೆಗೆ, ಗಜ್ಜರಿ, ಲೆಟ್ಯೂಸ್ ಮುಂತಾದ ಬೆಳೆಗಳನ್ನು, ಬೆಳೆಯುವಾಗ ಬೋದಿನ ಮೇಲೆ, ಬೆಳೆಯ ಎರಡು ಸಾಲುಗಳನ್ನು ನೆಡಲಾಗುತ್ತದೆ. ಅಂತಹ ಪ್ರಸಂಗಗಳಲ್ಲಿ, ಎರಡು ಸಾಲು ಬೆಳೆಗಳ ಮಧ್ಯದಲ್ಲಿ ಒಂದೇ ಕಾಲುವೆಯನ್ನು ನಿರ್ಮಿಸಿದಂತಾಗುತ್ತದೆ. ಅಧಿಕ ಅಂತರದಲ್ಲಿ ಸಾಲುಗಳು ಇರುವ ಬೆಳೆಯಲ್ಲಿ ಮತ್ತು ಕೆಲವು ವಿಶಿಷ್ಟ ಪ್ರಸಂಗಗಳಲ್ಲಿ, ಬೆಳೆಯ ಎರಡು ಸಾಲುಗಳ ಮಧ್ಯದಲ್ಲಿ ಎರಡು ಕಾಲುವೆಗಳನ್ನು ನಿರ್ಮಿಸುವುದು ರೂಢಿಯೂ ಇದೆ.
ಅ. ಬೆಳೆಯ ಪ್ರತಿ ಸಾಲಿಗೆ ಒಂದು ಕಾಲುವೆ
ಆ. ಬೆಳೆಯ ಪ್ರತಿ ಸಾಲಿಗೆ ಎರಡು ಕಾಲುವೆ
ಇ. ಬೆಳೆಯ ಜೋಡು ಸಾಲುಗಳಿಗೆ ಒಂದು ಕಾಲುವೆ

ಅಂತರ: ಎರಡು ಕಾಲುವೆಗಳ (ಅಥವಾ ಬೋದುಗಳು) ಮಧ್ಯದ ಅಂತರವು ಬೆಳೆಯಲಿರುವ ಬೆಳೆಯ ಸಾಲುಗಳ ಮಧ್ಯದ ಅಂತರಕ್ಕೆ ಅನುಗುಣವಾಗಿರುತ್ತವೆ. ಉದಾಹರಣೆಗೆ, ಮುಂದಿನ ವಿವರಗಳನ್ನು ಗಮನಿಸಬಹುದು.

ಉದ್ದಳತೆ:
i. ಬೋದು ಕಾಲುವೆಗಳು ಉದ್ದವಿದ್ದಷ್ಟೂ ಉತ್ತಮವೆನ್ನಬಹುದು. ಬೋದು ಕಾಲುವೆಗಳನ್ನು ಹೆಚ್ಚು ಉದ್ದವಿಡುವುದರಿಂದ ಮುಂದಿನ ಅನುಕೂಲತೆಗಳಿವೆ.
· ಅಡ್ಡ ಕಾಲುವೆಗಳ ಸಂಖ್ಯೆಯು ಕಡಿಮೆಯಾಗಿ, ಬೆಳೆಯ ಉತ್ಪಾದನೆಗೆ ಹೆಚ್ಚು ಭೂಮಿಯು ದೊರೆಯುತ್ತದೆ.
· ಬೋದು ಕಾಲುವೆಗಳ ನಿರ್ಮಾಣಕ್ಕೆ ಕಡಿಮೆ ಆಳುಗಳು ಸಾಕು. ಆಳುಗಳ ಖರ್ಚಿನಲ್ಲೂ ಉಳಿತಾಯವಾಗುತ್ತದೆ.
· ಎತ್ತುಗಳಿಂದ ಎಳೆಯಬಲ್ಲ ಅಥವಾ ಯಂತ್ರಚಾಲಿತ ಉಪಕರಣಗಳನ್ನು ಮಧ್ಯಂತರ ಬೇಸಾಯಕ್ಕೆ ಬಳಸಬಹುದು.
· ಬೋದು ಕಾಲುವೆಗಳನ್ನು ಒಂದು ಮಿತಿಯನ್ನು ಮೀರಿ ಉದ್ದವಿಟ್ಟರೆ, ಕಾಲುವೆಯ ಕೊನೆಯನ್ನು ತಲುಪಲು ನೀರಿಗೆ ಬಹಳ ಸಮಯವು ಬೇಕಾಗುತ್ತದೆ. ಇದರ ಪರಿಣಾಮವಾಗಿ, ಕಾಲುವೆಯು ಆರಂಭದಲ್ಲಿರುವ ಬೆಳೆಗೆ ಹೆಚ್ಚು ನೀರು ಪೂರೈಕೆಯಾಗಿ ಕೆಳಗಿನ ಭಾಗದಲ್ಲಿರುವ ಬೆಳೆಗೆ ನೀರಿನ ಕೊರತೆಯಾಗುವ ಸಾಧ್ಯತೆಗಳಿವೆ.
iii. ಮಣ್ಣಿನ ಜಲವಹನ ಸಾಮರ್ಥ್ಯದ (Hydraulic Conductivity) ಮೇಲೆಯೂ ಕಾಲುವೆಯ ಉದ್ದವು ಕಡಮೆ ಮಾಡಬೇಕು.
iv. ಭೂಮಿಯ ಇಳಿಜಾರಿನ ಪ್ರಮಾಣ ಮತ್ತು ನೀರಿನ ಪೂರೈಕೆ ಇವುಗಳ ಮೇಲಿಂದಲೂ ಬೋದು ಕಾಲುವೆಯ ಉದ್ದವನ್ನು ಹೆಚ್ಚು ಕಡಿಮೆ ಮಾಡಿಕೊಳ್ಳಬೇಕು.
ನೀರಾವರಿ ಜಲದ ಪೂರೈಕೆ
ನೀರಾವರಿ ಜಲದ ಪೂರೈಕೆ: ಬೋದು ಕಾಲುವೆಗಳ ಪ್ರತಿ ಕಾಲುವೆಯ ಮುಖದಲ್ಲಿರುವ ಮಣ್ಣನ್ನು, ಸನಿಕೆಯಿಂದ ಅಗೆದು, ಮೇಲ್ಭಾಗದಲ್ಲಿರುವ ಮುಖ್ಯಕಾಲುವೆಯಿಂದ ನೀರು ಒಳಗೆ ಬರಲು ಬಿಡುವ ಪದ್ಧತಿಯು ಈಗ ರೂಢಿಯಲ್ಲಿದೆ. ಕಾಲುವೆಯ ಕೊನೆಯವರೆಗೆ ನೀರು ಹರಿಯಿತೆಂದರೆ, ಸಂಬಂಧಿಸಿದ ಕಾಲುವೆಯ ಮುಖದಲ್ಲಿರುವ ಸ್ಥಳವನ್ನು ಮುಚ್ಚಿ, ಮುಂದಿನ ಕಾಲುವೆಗೆ ನೀರನ್ನು ಬಿಡಲಾಗುತ್ತದೆ.
ಮೇಲಿನ ಕ್ರಮದ ಬದಲು, ಮುಖ್ಯ ಕಾಲುವೆಯಿಂದ (ತಲೆಗಾಲುವೆಯಿಂದ) ಕೊಳವೆಯ ಮೂಲಕ ನೀರನ್ನು ನೇರವಾಗಿ ಕಾಲುವೆಗೆ ಬಿಡಬಹುದು. ಇದಕ್ಕಾಗಿ, ಹಗುರ ಪ್ಲಾಸ್ಟಿಕ್ಕಿನ, ಅಲ್ಯೂಮಿನಿಯಂನ, ಗ್ಯಾಲ್ವನಾಯ್‌ಜ್ಡ್‌ಕಬ್ಬಿಣದ ಅಥವಾ ರಬ್ಬರಿನಿಂದ ನಿರ್ಮಿಸಿದ ಸುಮಾರು ೧.೨೫ ಮೀಟರು ಉದ್ದವಿರುವ ಮತ್ತು ೪-೫ ಸೆಂ.ಮೀ. ವ್ಯಾಸದ ಕೊಳವೆಗಳನ್ನು ಬಳಸಬಹುದು. ಕೊಳವೆಯಲ್ಲಿ ನೀರನ್ನು ತುಂಬಿ, ಒಂದು ತುದಿಯನ್ನು ತಲೆಗಾಲುವೆಯ ನೀರಿನಲ್ಲೂ, ಇನ್ನೊಂದು ತುದಿಯನ್ನು ನೀರಿನ ಪೂರೈಕೆಯಾಗಬೇಕಾದ ಕಾಲುವೆಯಲ್ಲಿಯೂ ಇಡಬೇಕು. ಸೈಫನ್ (Syphon) ತತ್ವದ ಆಧಾರದ ಮೇಲೆ, ತಲೆಗಾಲುವೆಯಲ್ಲಿದ್ದ ನೀರು, ಕಾಲುವೆಗೆ ಬಂದು ಹರಿಯತೊಡಗುತ್ತದೆ. ತಲೆಗಾಲುವೆಯಲ್ಲಿ ಹರಿಯುತ್ತಿರುವ ನೀರಿನ ಪ್ರಮಾಣ ಮೇಲಿಂದ, ಏಕಕಾಲಕ್ಕೆ ಒಂದಕ್ಕಿಂತ ಹೆಚ್ಚು ಕಾಲುವೆಗಳಿಗೆ ನೀರು ಪ್ರವೇಶಿಸುವಂತೆ ಮಾಡಲು ಸಾಧ್ಯವಿದೆ. ಹೀಗೆ ಮಾಡುವುದರಿಂದ, ತಲೆಗಾಲುವೆಯ ಬದುವನ್ನು ಮೇಲಿಂದ ಮೇಲೆ ಕತ್ತರಿಸುವ ಅವಶ್ಯಕತೆ ಬರುವುದಿಲ್ಲ.

ತಲೆಗಾಲುವೆಯಲ್ಲಿ ಹರಿಯುವ ನೀರನ್ನು, ಭೂಮಿಯೊಳಗೆ ಬಿಡಲು ಇನ್ನೊಂದು ಪದ್ಧತಿಯನ್ನು ಅನುಸರಿಸಬಹುದು. ಗ್ಯಾಲ್ವನಾಯ್‌ಜ್ಡ್‌ಕಬ್ಬಿಣದಿಂದ ಇಲ್ಲವೇ ಅಲ್ಯೂಮಿನಿಯಂನಿಂದ ನಿರ್ಮಿಸಿದ ಕೊಳವೆಗಳನ್ನು ಇದಕ್ಕೆ ಬಳಸಲಾಗುತ್ತದೆ. ಈ ಕೊಳವೆಗಳಲ್ಲಿ ಸಣ್ಣ ಸಣ್ಣ ರಂಧ್ರಗಳಿರುತ್ತವೆ. ಕೊಳವೆಗಳನ್ನು, ತಲೆಗಾಲುವೆವರೆಗೆ ಇಟ್ಟು, ಇವುಗಳಲ್ಲಿ ನೀರು ಹರಿಯುವಂತೆ ಮಾಡಲಾಗುತ್ತದೆ. ಆಗ ನೀರು, ಕೊಳವೆಯಲ್ಲಿರುವ ರಂಧ್ರಗಳ ಮೂಲಕ ಹೊರ ಹರಿದು ಕಾಲುವೆಯನ್ನು ಪ್ರವೇಶಿಸುತ್ತದೆ. ರಂಧ್ರಗಳನ್ನು ಇಚ್ಛಾನುಸಾರ ಸಣ್ಣ ಇಲ್ಲವೇ ದೊಡ್ಡದಾಗಿಸುವ ವ್ಯವಸ್ಥೆ ಇರುವುದರಿಂದ, ನೀರಿನ ಪ್ರವಾಹವನ್ನು ನಿಯಂತ್ರಿಸಬಹುದು.
ಕಾಲುವೆಯ (ಬದು) ಅಗಲ ಮತ್ತು ಆಳ: ಕೆಲವು ತರಕಾರಿ ಬೆಳೆಗಳಿಗೆ , ೧೫ರಿಂದ ೨೦ ಸೆಂ.ಮೀ. ಆಳದ ಕಾಲುವೆಗಳು ಸಾಕು. ಕಬ್ಬಿಗೆ ೨೫ ರಿಂದ ೩೦ ಸೆಂ.ಮೀ. ಆಳದ ಕಾಲುವೆಗಳು ಬೇಕಾಗುತ್ತವೆ. ನೀರಿನ ಹರಿವು ನಿಧಾನವಾಗಿರುವ ಮಣ್ಣಿನಲ್ಲಿ, ಹೆಚ್ಚು ಅಗಲವಾಗಿರುವ ಕಡಿಮೆ ಆಳದ ಕಾಲುವೆಗಳು ಪ್ರಶಸ್ತ. ಈ ಬಗೆಯ ಕಾಲುವೆಗಳಲ್ಲಿ ನೀರು ಕೆಳಗೆ ಇಂಗಿ ಹೋಗಲು ಹೆಚ್ಚು ಸ್ಥಳವು ದೊರೆತಂತಾಗುತ್ತದೆ. ನೀರು ವೇಗದಿಂದ ಒಳ ಪ್ರವೇಶಿಸಬಲ್ಲ ಮಣ್ಣಿನಲ್ಲಿ, ಕಾಲುವೆಗಳು ಉದ್ದವಾಗಿರುವಲ್ಲಿ, ಅವು ಕಿರಿದಾಗಿ ಮತ್ತು ಆಳವಾಗಿ ಇರಬೇಕು. ಇದರಿಂದ, ಬೋದುಗಳ ಮೇಲ್ಭಾಗದಲ್ಲಿ ಅವಶ್ಯಕತೆಗಿಂತ ಅಧಿಕ ನೀರು ಇಂಗುವುದನ್ನು ತಪ್ಪಿಸಬಹುದು.
ಗುಣಗಳು
· ಭೂಮಿಯು, ಭಾಗಶಃ ಒದ್ದೆಯಾಗುತ್ತದೆಯಾದ್ದರಿಂದ ಸಸ್ಯಗಳ ಬೇರುಗಳಿಗೆ, ಆಮ್ಲಜನಕದ ಕೊರತೆಯಾಗುವುದಿಲ್ಲ. ಮಣ್ಣಿನ ಕಣಗಳ ರಚನೆಗೂ ಹಾನಿಯುಂಟಾಗುವುದಿಲ್ಲ.
· ನೀರಿನ ನಿಯಂತ್ರಣವನ್ನು ಸಮರ್ಥವಾಗಿ ಮಾಡಲು ಸಾಧ್ಯವಿದೆ.
· ಎತ್ತುಗಳನ್ನು ಎಳೆಯುವ ಅಥವಾ ಯಂತ್ರ ಚಾಲಿತ ಉಪಕರಣಗಳಿಂದ ಮಧ್ಯಂತರ ಬೇಸಾಯವನ್ನು ಮಾಡಬಹುದು.
· ಬೀಜ ಬಿತ್ತುವ ಅಥವಾ ಸಸಿ ನೆಡುವ ಸ್ಥಳದ ಸೂಕ್ತ ಹೊಂದಾಣಿಕೆಯಿಂದ, ಬೇರುಗಳ ಸಮೀಪದಲ್ಲಿ ಲವಣಗಳು ಸಂಗ್ರಹವಾಗುವುದನ್ನು ತಡೆಯಬಹುದು.
ಅವಗುಣಗಳು
· ಮಳೆಗಾಲದಲ್ಲಿ, ಮಳೆಯ ನೀರು ಕಾಲುವೆಗಳಲ್ಲಿ ಸಂಗ್ರಹವಾಗಬಹುದು. ಮತ್ತು ಬದುಗಳು ಒಡೆಯಬಹುದು.
· ಭೂ ಸವಕಳಿಯಾಗುವ ಸಾಧ್ಯತೆಯೂ ಇದೆ.
ಕಿರು ಅಂತರದ ಬೋದು ಕಾಲುವೆಗಳು (Corrugations): ಈ ಪದ್ಧತಿಗಳು ಬೋದು ಕಾಲುವೆ ಪದ್ಧತಿಯಂತೆಯೇ ಇವೆಯಾದರೂ ಅವುಗಳಲ್ಲಿ ಕೆಳಗಿನ ಭಿನ್ನತೆಗಳಿವೆ:
· ಇವು ಆಕಾರದಲ್ಲಿ ಚಿಕ್ಕವು
· ಬೆಳೆಗಳ ಸಾಲುಗಳಿಗೂ ಬೋದು ಕಾಲುವೆಗಳಿಗೂ ನೇರವಾದ ಸಂಬಂಧವಿರುವುದಿಲ್ಲ.
ಮುಖ್ಯ ಕಾಲುವೆಯಿಂದ ಹರಿದು ಬರುವ ನೀರಿನ ಪ್ರಮಾಣವು ಕಡಿಮೆ ಇದ್ದಾಗ ಮತ್ತು ನೀರು ಸುಲಭವಾಗಿ ಹರಿಯಲು ಭೂಮಿಯ ರಚನೆಯು ಅಷ್ಟು ಸಮಂಜಸವಿಲ್ಲದಿರುವಾಗ, ಕಿರು ಅಂತರದ ಬೋದು ಕಾಲುವೆಗಳು ಪ್ರಯೋಜನಕಾರಿ. ಕಡಮೆ ಅಂತರದ ಸಾಲುಗಳಿರುವ ಬೆಳೆಗಳಲ್ಲಿ ಈ ಪದ್ಧತಿಯನ್ನು ಅನುಕೂಲಕರವಾಗಿ ಬಳಸಬಹುದು.
ಬಿದಿರಿನ ತುಂಡಿನಿಂದ ಸಿದ್ಧಪಡಿಸಿದ ವಿಶಿಷ್ಟ ಉಪಕರಣದಿಂದ ಅಥವಾ ಬೇಸಾಯದ ಇತರ ಉಪಕರಣಗಳಿಂದ, ಕಿರು ಅಂತರದ ಬೋದು ಕಾಲುವೆಗಳನ್ನು ನಿರ್ಮಿಸಬಹುದು. ಕಾಲುವೆಗಳು V ಅಥವಾ U ಆಕಾರದಲ್ಲಿರಬಹುದು. ಕಾಲುವೆಗಳು ೬ರಿಂದ ೧೦ ಸೆಂ.ಮೀ. ಆಳವಿದ್ದರೆ ಸಾಕು. ಮಣ್ಣಿನ ಗುಣ ಧರ್ಮ ಮತ್ತು ಭೂಮಿಯ ರಚನೆ ಇವುಗಳ ಮೇಲಿಂದ ಎರಡು ಕಾಲುವೆಗಳ (ಬೋದುಗಳ) ಮಧ್ಯದ ಅಂತರವನ್ನು ನಿರ್ಧರಿಸಬಹುದು.
ಎರೆ ಮತ್ತು ಮರಳು ಮಣ್ಣುಗಳಿಗಿಂತ, ಗೋಡು ಮಣ್ಣಿನಲ್ಲಿ ಈ ಪದ್ಧತಿಯು ಹೆಚ್ಚು ಸೂಕ್ತವಾಗಿದೆ. ಲವಣಗಳಿರುವ ಮಣ್ಣಿನಲ್ಲಿ ಅಥವಾ ಲವಣಯುತ ಜಲವನ್ನು ನೀರಾವರಿಗೆ ಉಪಯೋಗಿಸಬೇಕಾದ ಪ್ರಸಂಗವಿದ್ದಾಗ ಈ ಪದ್ಧತಿಯನ್ನು ಅನುಸರಿಸಬಾರದು.
ವಿಶಾಲ ಬೋದು ಪದ್ಧತಿ (Broad Ridge Method): ಒಂದರಿಂದ ಎರಡು ಮೀ.ಗಳ ಅಂತರದ ಕಾಲುವೆಯನ್ನು ನಿರ್ಮಿಸಿ, ಹೊರ ಬಂದ ಮಣ್ಣನ್ನು ಎರಡು ಕಾಲುವೆಗಳ ಮಧ್ಯದಲ್ಲಿರುವ ಸ್ಥಳದಲ್ಲಿ ಮಣ್ಣನ್ನು ಸಮನಾಗಿ ಹಾಕಿ, ವಿಶಾಲವಾದ ಬೋದುಗಳನ್ನು ಸಿದ್ಧಪಡಿಸಬೇಕು. ಬೆಳೆಯಲಿರುವ ಬೆಳೆಯ ಸ್ವಭಾವದ ಮೇಲಿಂದ ಎರಡು ಬೋದುಗಳ ಮಧ್ಯದ ಅಂತರವನ್ನು ನಿರ್ಧರಿಸಬೇಕು.

ಈ ಪದ್ಧತಿಯಲ್ಲಿ ಬೋದಿನ ಮೇಲೆ ನೇರವಾಗಿ ನೀರಿನ ಪೂರೈಕೆಯನ್ನು ಮಾಡುವುದಿಲ್ಲ. ಬೋದುಗಳ ಪಕ್ಕದಲ್ಲಿರುವ ಕಾಲುವೆಗಳಲ್ಲಿ ನೀರಿನ ಪೂರೈಕೆಯಾಗುತ್ತದೆ. ನೀರು ಒಳಗಿನಿಂದಲೇ ಬೋದಿನೊಳಗೆ ಹರಿದು ಹೋಗಿ, ಬೋದಿನಲ್ಲಿ ಬೆಳೆಯುತ್ತಿರುವ ಬೆಳೆಗೆ ದೊರೆಯುತ್ತದೆ.
ಸೂಕ್ತ ಬೆಳೆಗಳು
· ಅರಿಶಿನ, ಶುಂಠಿ, ಸುವರ್ಣಗಡ್ಡೆ ಮುಂತಾದ ಬೆಳೆಗಳಿಗೂ ಮೆಣಸು, ಭತ್ತ, ಇತ್ಯಾದಿ ಬೆಳೆಗಳ ಸಸಿಗಳನ್ನು ಬೆಳೆಯಲು ಈ ಪದ್ಧತಿಯು ಪ್ರಯೋಜನಕಾರಿಯೆನಿಸಿದೆ.
· ಬೋದಿನ ಅಗಲದಲ್ಲಿ ಹೊಂದಾಣಿಕೆಯನ್ನು ಮಾಡಿಕೊಂಡು ಸೇಂಗಾದಂತಹ ಬೆಳೆಯನ್ನೂ ಬೆಳೆಸಬಹುದು.
ಗುಣಗಳು
· ಬೋದಿನ ಮೇಲೆ ನೀರನ್ನು ಪೂರೈಸುವುದಿಲ್ಲವಾದ್ದರಿಂದ, ಮಣ್ಣಿನ ರಚನೆಯು ನಷ್ಟವಾಗುವುದಿಲ್ಲ. ಆದ್ದರಿಂದ, ಆಮ್ಲಜನಕದ ಪೂರೈಕೆಯಲ್ಲಿ ವ್ಯತ್ಯಯವುಂಟಾಗುವುದಿಲ್ಲ.
· ಮೇಲೆ ಹೇಳಿದ ಬೆಳೆಗಳನ್ನು ಜಿಗುಟು ಮಣ್ಣಿನಲ್ಲಿ ಬೆಳೆಯಬೇಕಾದ ಸಂದರ್ಭವಿದ್ದಾಗ ಈ ಪದ್ಧತಿಯು ಪ್ರಶಸ್ತವೆನ್ನಬಹುದು.
ಅವಗುಣಗಳು
· ಬೋದುಗಳನ್ನು ನಿರ್ಮಿಸಲು ಹೆಚ್ಚಿನ ಸಂಖ್ಯೆಯ ಆಳುಗಳು ಬೇಕು. ಇದರಿಂದ ಬೇಸಾಯದ ಖರ್ಚು ಹೆಚ್ಚಾಗುತ್ತದೆ.
· ನೀರು, ಬೋದಿನ ಒಳಗಿನಿಂದ ಹರಿಯಬೇಕಾಗುತ್ತದೆ. ಆದ್ದರಿಂದ, ಕೆಲವು ಸಂದರ್ಭಗಳಲ್ಲಿ ಬೋದಿನ ಪೂರ್ತಿ ಅಗಲವನ್ನು ತಲುಪದೇ ಇರಬಹುದು. ಹೀಗಾದರೆ, ಬೋದಿನ ಮಧ್ಯಭಾಗದಲ್ಲಿರುವ ಸಸ್ಯಗಳಿಗೆ ನೀರಿನ ಕೊರತೆಯಾಗಬಹುದು.
· ಎತ್ತುಗಳಿಂದ ಎಳೆಯುವ ಮತ್ತು ಯಂತ್ರಚಾಲಿತ ಉಪಕರಣಗಳನ್ನು ಮಧ್ಯಂತರ ಬೇಸಾಯಕ್ಕೆ ಉಪಯೋಗಿಸಲು ಸಾಧ್ಯವಾಗುವುದಿಲ್ಲ.
ಪದ್ಧತಿಗಳ ಸಮ್ಮಿಳಿತ ಬಳಕೆ: ಕೆಲವು ಪ್ರಸಂಗಗಳಲ್ಲಿ, ಎರಡು ಪದ್ಧತಿಗಳನ್ನು ಸಂಯೋಜಿಸಿದರೆ ನೀರಾವರಿಯು ಹೆಚ್ಚುಫಲಕಾರಿಯೆನಿಸುತ್ತದೆ. ಕೆಳಗಿನ ಉದಾಹರಣೆಗಳನ್ನು ಗಮನಿಸಬಹುದು.
i. ಬದು ಪಟ್ಟಿಗಳಲ್ಲಿ ಕಿರು ಅಂತರದ ಬೋದು ಕಾಲುವೆಗಳು: ಬದು ಪಟ್ಟಿಯಲ್ಲಿ, ಇಳಿಜಾರಿನ ಪ್ರಮಾಣವು ಕಡಿಮೆ ಇದ್ದಾಗ, ನೀರಾವರಿಯ ಜಲವು ಇಚ್ಛಿತ ವೇಗದಿಂದ ಮುಂದೆ ಚಲಿಸದೆ ಇರಬಹುದು. ಇಂತಹ ಸಂದರ್ಭಗಳಲ್ಲಿ, ಕಿರು ಅಂತರದ ಬೋದು ಕಾಲುವೆಗಳನ್ನು ಬದು ಪಟ್ಟಿಯಲ್ಲಿ ನಿರ್ಮಿಸುವುದರಿಂದ ಈ ಸಮಸ್ಯೆಯನ್ನು ಬಗೆಹರಿಸಬಹುದು.
ii. ಬದು ಪಟ್ಟಿಗಳಲ್ಲಿ ಬೋದು ಕಾಲುವೆಗಳು: ಎರೆ ಪ್ರಮಾಣವು ಅಧಿಕವಿರುವ ಕಪ್ಪು ಮಣ್ಣಿನಲ್ಲಿ ತಯಾರಿಸಿದ ಬದು ಪಟ್ಟಿಗೆಗಳಲ್ಲಿ, ಬೋದು ಕಾಲುವೆಗಳನ್ನು ನಿರ್ಮಿಸುವುದು ಸೂಕ್ತ. ಇದರಿಂದ ಮಳೆಗಾಲದಲ್ಲಿ ಹೆಚ್ಚಾದ ನೀರನ್ನು, ಹೊರ ಹಾಕಲು ಈ ಕಾಲುವೆಗಳು ಸಹಾಯಕವಾಗುತ್ತದೆ.
iii. ಸಪಾಟು ಮಡಿಗಳಲ್ಲಿ ಏರು ಮಡಿಗಳು ಅಥವಾ ಬೋದು ಕಾಲುವೆಗಳುಕೆಲವು ಸಂದರ್ಭಗಳಲ್ಲಿ ಪ್ರಯೋಜನಕಾರಿ ಎನಿಸುತ್ತವೆ.
ಭೂಮಿಯ ಮೇಲ್ಭಾಗದಲ್ಲಿ ನೀರನ್ನು ಪೂರೈಸುವ ವಿಧಾನದ ವಿವಿಧ ಪದ್ಧತಿಗಳನ್ನು ನಿರ್ಮಿಸುವಾಗ ಲಕ್ಷ್ಯದಲ್ಲಿಡಬೇಕಾದ ಸಂಗತಿಗಳು: ನೀರಾವರಿಯ ಪದ್ಧತಿಗಳು, ಕೆಳಗೆ ಕೊಟ್ಟ ಸಂಗತಿಗಳಿಂದ ಎಷ್ಟು ಸನಿಹದಲ್ಲಿರುತ್ತವೆಯೋ ಅಷ್ಟು ಉತ್ತಮ ಪದ್ಧತಿಗಳು ಎಂದು ತಿಳಿಯಬೇಕು.
· ಅವಶ್ಯವಿರುವಷ್ಟು ನೀರು ಸಸ್ಯಗಳ ಬೇರುಗಳು ಇರುವ ವಲಯದಲ್ಲಿ ಸಂಗ್ರಹಗೊಳ್ಳುವಂತಿರಬೇಕು.
· ಪೂರೈಕೆಯಾದ ನೀರಾವರಿ ಜಲವು, ಎಲ್ಲೆಡೆ ಸರಿಯಾಗಿ ಪಸರಿಸುವಂತಿರಬೇಕು.
· ಭೂ ಪ್ರದೇಶಕ್ಕೆಂದು ಪೂರೈಸಿದ ನೀರು, ಹೊರಗೆ ಹರಿದು ಹೋಗಿ ವ್ಯರ್ಥವಾಗುವಂತಿರಬಾರದು. ಒಂದೊಮ್ಮೆ ನೀರು ಹೊರ ಹೋದರೆ, ಆ ನೀರಿನ ಮರು ಬಳಕೆಯು ಸಾಧ್ಯವಾಗುವಂತಿರಬೇಕು.
· ಮಣ್ಣು ಕೊಚ್ಚಿಕೊಂಡು ಹೋಗುವಂತಿರಬಾರದು.
· ಭೂಮಿಯನ್ನು ನೀರಾವರಿಗೆಂದು ಸಿದ್ಧಪಡಿಸುವಾಗ ಕೂಲಿ ಆಳುಗಳು ಸಂಖ್ಯೆಯು ಆದಷ್ಟು ಕಡಿಮೆ ಇರಬೇಕು.
· ಭೂಮಿಯನ್ನು ನೀರಾವರಿಗೆ ಅಣಿ ಮಾಡುತ್ತಿರುವಾಗ ಬದುಗಳು, ಕಾಲುವೆಗಳು ಇತ್ಯಾದಿಗಳಿಗೆ, ಅತಿ ಕಡಿಮೆ ಭೂಮಿಯು ವ್ಯಯವಾಗುವಂತಿರಬೇಕು.
· ಭೂ ರಚನೆ ಮತ್ತು ಮಣ್ಣಿನ ಗುಣಧರ್ಮ ಇವುಗಳಿಗೆ ಹೊಂದಿಕೆಯಾಗುವಂಥ ಪದ್ಧತಿಗಳನ್ನೇ ಆರಿಸಿಕೊಳ್ಳಬೇಕು.
· ಭೂಮಿಯನ್ನು ಉಳುಮೆ ಮಾಡಿ ಸಿದ್ಧಗೊಳಿಸಲು, ಭೂಮಿಯನ್ನು ನೀರಾವರಿಗೆ ಯೋಗ್ಯವೆನ್ನುವ ರೀತಿಯಲ್ಲಿ ನಿರ್ಮಿಸಲು ಮತ್ತು ಮಧ್ಯಂತರ ಬೇಸಾಯವನ್ನು ಮಾಡಲು ಎತ್ತುಗಳಿಂದ ಎಳೆಯುವ ಅಥವಾ ಯಂತ್ರಚಾಲಿತ ಉಪಕರಣಗಳನ್ನು ಬಳಸಲು ಸಾಧ್ಯವಾಗುವಂತಿರಬೇಕು.
ಸೂಕ್ಷ್ಮ ನೀರಾವರಿ ಪದ್ಧತಿಗಳು (Mircro-irrigation) : ಸೂಕ್ಷ್ಮ ನೀರಾವರಿ ಪದ್ಧತಿಯಲ್ಲಿ ಹಲವು ವಿಧಾನಗಳಿವೆಯಾದರೂ ಕೆಳಗಿನ ವಿಧಾನಗಳು ಪ್ರಮುಖವಾದವೆನ್ನಬಹುದು.
· ಹನಿ ನೀರಾವರಿ ಪದ್ಧತಿ: ನೀರನ್ನು ಕೊಳವೆಯ ಮೂಲಕ ಸಾಗಿಸಿ, ವಿಶಿಷ್ಟ ಸಾಧನಗಳ ಮುಖಾಂತರ ಈ ನೀರು ಸಸ್ಯದ ಬುಡಕ್ಕೆ ಹನಿ ಹನಿಯಾಗಿ ಬೀಳುವ        ವ್ಯವಸ್ಥೆಯನ್ನು ಮಾಡಲಾಗುತ್ತದೆ. ಸಾಮಾನ್ಯವಾಗಿ, ಪ್ರತಿ ತಾಸಿಗೆ ೨ರಿಂದ ೧೬ ಲೀಟರು ನೀರನ್ನು ಈ ಪದ್ಧತಿಯಿಂದ ಪೂರೈಸಬಹುದು.
· ಬುಗ್ಗೆ ನೀರಾವರಿ ಪದ್ಧತಿ (Bubblers) : ಈ ಪದ್ಧತಿಯಲ್ಲಿಯೂ ನೀರನ್ನು ಕೊಳವೆಯ ಮುಖಾಂತರ ಸಾಗಿಸಿ, ವಿಶಿಷ್ಟ ಸಾಧನಗಳ ಮೂಲಕ, ನೀರನ್ನು ಹೊರ ಬಿಡಲಾಗುತ್ತದೆ. ಆದರೆ, ಈ ಪದ್ಧತಿಯಲ್ಲಿ ನೀರು ಬುಗ್ಗೆಯಂತೆ ಹೊರಬರುವುದರಿಂದ, ನಿರ್ದಿಷ್ಟ ಸಮಯದಲ್ಲಿ ಅಧಿಕ ನೀರು ಸಸ್ಯಗಳಿಗೆ ದೊರೆಯುತ್ತದೆ. ಗಿಡ ಮರಗಳ ಸುತ್ತಲೂ ನೀರು ನಿಲ್ಲುವಂತೆ ವ್ಯವಸ್ಥೆಯನ್ನು ಮಾಡಿಕೊಳ್ಳಲಾಗುತ್ತದೆ.
ಪ್ರತಿ ತಾಸಿಗೆ ಸಾಮಾನ್ಯವಾಗಿ ೨೬೦ ಲೀ. ಮೀರದಷ್ಟು ನೀರು ಹೊರ ಬರುವ ವ್ಯವಸ್ಥೆಯಿರುತ್ತದೆ. ನೀರು ಹೊರ ಬರುವ ಸಾಧನದ ರಂಧ್ರವು ದೊಡ್ಡದಾಗಿರುರುವುದರಿಂದ, ಕಸ ಕಡ್ಡಿಗಳಿಂದ ರಂಧ್ರವು ಕಟ್ಟಿಕೊಳ್ಳುವ ಸಾಧ್ಯತೆಯು ಕಡಿಮೆ.
· ಸೂಕ್ಷ ಸೇಚನ (Mircro-Sprinkler) ಪದ್ಧತಿ: ಕೊಳವೆಗಳ ಮೂಲಕ ಹರಿದ ನೀರನ್ನು, ಸಣ್ಣ ಸೇಚನಗಳ ಮೂಲಕ ಮಣ್ಣಿನ ಮೇಲೆ ಬೀಳಿಸುವ ವ್ಯವಸ್ಥೆ ಇರುತ್ತದೆ. ಅವಶ್ಯವಿರುವಷ್ಟೇ ಪ್ರದೇಶವು, ನೀರಿನಿಂದ ಒದ್ದೆಯಾಗುವಂತೆ ಮಾಡಲು ಸಾಧ್ಯವಿದೆ. ಪ್ರತಿ ತಾಸಿಗೆ ಸುಮಾರು ೧೩೦ ಲೀ. ನೀರು ಹೊರಬರುತ್ತದೆ.
ಮೇಲಿನ ಪದ್ಧತಿಗಳಲ್ಲದೇ ಸಂಚಾರಿ ಜಿನುಗು ನೀರಾವರಿ, ಕೊಳವೆಯ ಛಿದ್ರಗಳಿಂದ ಹೊರ ಚಿಮ್ಮುವ ನೀರಾವರಿ (Perforation) ಮುಂತಾದ ಇತರರ ಪದ್ಧತಿಗಳೂ ಅಲ್ಲಲ್ಲಿ ಕಂಡುಬರುತ್ತವೆ. ಇವೆಲ್ಲವುಗಳಲ್ಲಿ, ಹನಿ ನೀರಾವರಿ ಪದ್ಧತಿಯೇ ಹಲವೆಡೆ ಬಳಕೆಯಲ್ಲಿರುವುದರಿಂದ, ಈ ಪದ್ಧತಿಯ ಬಗ್ಗೆ ಹೆಚ್ಚಿನ ವಿವರಗಳು ಕೆಳಗಿನಂತಿವೆ.
ಅ) ಹನಿ ನೀರಾವರಿ ಪದ್ಧತಿಯ ಇತಿಹಾಸ
ಇಪ್ಪತ್ತನೆಯ ಶತಮಾನದ ಆರಂಭದಲ್ಲಿ, ಹಸಿರು ಮನೆಯ ಸಸ್ಯಗಳಿಗೆ ಕೊಳವೆಯ ಮೂಲಕ ಸಣ್ಣ ಪ್ರಮಾಣದಲ್ಲಿ ನೀರನ್ನು ಪೂರೈಸಲು ಪ್ರಾರಂಭ ಮಾಡಿದಾಗಲೇ ಹನಿ ನೀರಾವರಿ ಪದ್ಧತಿಗೆ ಅಡಿಗಲ್ಲು ಇಟ್ಟಂತಾಯಿತೆನ್ನಬಹುದು. ಸಣ್ಣ ಪ್ರಮಾಣದಲ್ಲಿ ನೀರು ಪೂರೈಕೆಯಾಗುವ ಕೊಳೆವೆಯ ಪಕ್ಕದಲ್ಲಿರುವ ಸಸ್ಯದ ಬೆಳವಣಿಗೆಯು ಇತರ ಸಸ್ಯದ ಬೆಳವಣಿಗೆಗಳಿಗಿಂತ ಉತ್ತಮವಾಗಿರುವುದನ್ನು ಕಳೆದ ಶತಮಾನದ ೪೦ರ ದಶಕದಲ್ಲಿ ಕಂಡ ಇಸ್ರೇಲಿನ ಸಿಂಚಾಬ್ಲಾಸ್ ಎಂಬ ವಿಜ್ಞಾನಿ, ಪ್ರತಿ ಸಸ್ಯದ ಬುಡಕ್ಕೂ ನೀರು ಸಣ್ಣ ಪ್ರಮಾಣದಲ್ಲಿ ಬೀಳುವಂತೆ, ಕೊಳವೆಗಳ ಜಾಲವನ್ನೇ ನಿರ್ಮಿಸಿ ಹನಿ ನೀರಾವರಿ ಪದ್ಧತಿಯ ಜನಕವೆನಿಸಿಕೊಂಡನು.
ಹನಿ ನೀರಾವರಿ ಪದ್ಧತಿಯನ್ನು ಅನುಸರಿಸುವುದರಿಂದ ಆಗುವ ನೀರಿನ ಗಣನೀಯ ಉಳಿತಾಯ ಮತ್ತು ಈ ಪದ್ಧತಿಯ ಇತರ ಹಲವು ಅನುಕೂಲತೆಗಳ ಕಾರಣ ಇದು ಜನಪ್ರಿಯವಾಗತೊಡಗಿತು. ವಿಶ್ವದ ಹಲವು ದೇಶಗಳಲ್ಲಿ ಹನಿ ನೀರಾವರಿಯು ಭರದಿಂದ ಪಸರಿಸಿತು. ಸುಮಾರು ಹತ್ತು ದಶಲಕ್ಷ ಹೆಕ್ಟೇರು ಪ್ರದೇಶದಲಲಿ ಹನಿ ನೀರಾವರಿ ಪದ್ಧತಿಯನ್ನು ೧೯೯೦ರ ವೇಳೆಗೆ ಅಳವಡಿಸಲಾಯಿತು.
ಭಾರತದಲ್ಲಿ ೧೯೭೦ರ ದಶಕದಲ್ಲಿ ಹನಿ ನೀರಾವರಿ ಪದ್ಧತಿಯು ಆರಂಭಗೊಂಡಿತಾದರೂ ಹಲವು ಕಾರಣಗಳಿಂದ ಇದು ಹೆಚ್ಚು ಪ್ರಗತಿಯನ್ನು ಕಾಣಲಿಲ್ಲ. ಸರಕಾರಿ ಮತ್ತು ಅರೆ ಸರಕಾರಿ ಸಂಸ್ಥೆಗಳ ಪ್ರಯತ್ನದ ಫಲವಾಗಿ, ಈ ಪದ್ಧತಿಗೆ ಬೇಕಾಗುವ ಸಲಕರಣೆಗಳನ್ನು ಹಲವು ಕಂಪನಿಗಳು ತಯಾರು ಮಾಡಿ ಒದಗಿಸುವುದರೊಂದಿಗೆ ಕೇಂದ್ರ ಮತ್ತು ರಾಜ್ಯ ಸರಕಾರಗಳು ಕೊಟ್ಟ ಸಹಾಯ ಧನ ಮತ್ತು ಬ್ಯಾಂಕುಗಳು ಈ ಕಾರ್ಯಕ್ಕೆ ಆದ್ಯತೆಯ ಮೇಲೆ ಸಾಲವನ್ನು ನೀಡಿದ್ದರಿಂದ ೧೯೯೦ರ ನಂತರ ಹನಿ ನೀರಾವರಿಯು ನಮ್ಮ ದೇಶದಲ್ಲಿ ಜನಪ್ರಿಯಗೊಂಡಿತು.
ಆ) ಹನಿ ನೀರಾವರಿ ಪದ್ಧತಿಯಿಂದಾಗುವ ಪ್ರಯೋಜನಗಳು
i. ನೀರಿನ ಉಳಿತಾಯ : ಹನಿ ನೀರಾವರಿ ಪದ್ಧತಿಯಿಂದ ಬೆಳೆಗೆ ಪೂರೈಸುವ ನೀರಿನಲ್ಲಿ, ಬಹಳಷ್ಟು ಉಳಿತಾಯವಾಗುತ್ತದೆಂಬುದು ಪ್ರಪ್ರಥಮ ಪ್ರಯೋಜನವೆನ್ನಬಹುದು. ಸಾಂಪ್ರದಾಯಕ ನೀರಾವರಿ ಪದ್ಧತಿಗೆ ಹೋಲಿಸಿದರೆ, ಈ ಪದ್ಧತಿಯಲ್ಲಿ ಶೇಕಡ ೪೦-೮೦ ರಷ್ಟು ನೀರಿನ ಉಳಿತಾಯವಾಗುತ್ತದೆ. ನೀರಿನ ಮಿತವ್ಯಯಕ್ಕೆ ಕಾರಣಗಳು ಕೆಳಗಿನಂತಿವೆ:
· ಹನಿ ನೀರಾವರಿಯನ್ನು ಅನುಸರಿಸಿದಾಗ, ಭೂ ಪ್ರದೇಶದ ಕೆಲವು ಭಾಗ ಮಾತ್ರ ನೀರಿನಿಂದ ಒದ್ದೆಯಾಗುತ್ತದೆ. ಉದಾಹರಣೆಗೆ, ಕಬ್ಬು, ಹತ್ತಿ ಮೊದಲಾದ ಬೆಳೆಗಳಲ್ಲಿ ಈ ಪದ್ಧತಿಯಿಂದ ಸುಮಾರು ಅರ್ಧದಷ್ಟು ಭೂಮಿಯು ಹಸಿಯಾಗುತ್ತದೆ.
· ಹಸಿಗೊಳ್ಳುವ ಮಣ್ಣಿನ ಪ್ರದೇಶ, ಈ ಪದ್ಧತಿಯಲ್ಲಿ ಕಡಮೆ ಇರುವುದರಿಂದ ಮಣ್ಣಿನ ಮೇಲ್ಭಾಗದಿಂದ ಆವಿಯಾಗಿ ನಷ್ಟ ಹೊಂದುವ ನೀರಿನ ಪ್ರಮಾಣವೂ      ಕಡಮೆ.
· ಭೂ ಪ್ರದೇಶದ ಬಹು ಭಾಗದ ಮೇಲ್ಮಣ್ಣು ಒಣಗಿಯೇ ಇರುವುದರಿಂದ ಕಳೆಗಳ ಹಾವಳಿಯು ಕಡಮೆ. ಇದರಿಂದ ಕಳೆ ನಿಯಂತ್ರಣಕ್ಕೆ ಬೇಕಾಗುವ ಖರ್ಚಿನಲ್ಲಿ ಉಳಿತಾಯವಾಗುತ್ತದಲ್ಲದೇ ಕಳೆಗಳಿಂದಾಗುವ ನೀರಿನ ನಷ್ಟವೂ ಕಡಮೆ.
· ಈ ಪದ್ಧತಿಯಲ್ಲಿ ನೀರಿನ ಪೂರೈಕೆಯನ್ನು ಸುಲಭ ಮತ್ತು ಸಮರ್ಥ ರೀತಿಯಿಂದ ನಿಯಂತ್ರಿಸಲು ಸಾಧ್ಯವಿರುವುದರಿಂದ, ಭೂಮಿಯ ಮೇಲ್ಭಾಗದಲ್ಲಿ ನೀರು ಹರಿದು ಹೋಗಿ ಮತ್ತು ಭೂಮಿಯಾಳಕ್ಕೆ ಬಸಿದು ಹೋಗಿ ಆಗಬಹುದಾದ ನಷ್ಟವನ್ನು ತಪ್ಪಿಸಿ ನೀರಿನ ಉಳಿತಾಯವನ್ನೂ ಮಾಡಲು ಸಾಧ್ಯ.
· ಸಾಂಪ್ರದಾಯಕ ನೀರಾವರಿ ಪದ್ಧತಿಗಳಲ್ಲಿ, ಎಲ್ಲೆಡೆ ಸಾಕಷ್ಟು ನೀರನ್ನು ಪೂರೈಸುವ ಪ್ರಯತ್ನದಲ್ಲಿ, ಕೆಲವೆಡೆ ಹೆಚ್ಚು ನೀರು ಸಂಗ್ರಹವಾಗಬಹುದು. ಇದರಿಂದ ಭೂಮಿಯು ಚೌಗು ಆಗಬಹುದು. ಇಲ್ಲವೇ ಈ ನೀರು ಹರಿದು ಹೋಗಿ ನಷ್ಟವಾಗಬಹುದು. ಆದರೆ, ಹನಿ ನೀರಾವರಿಯಲ್ಲಿ ಈ ರೀತಿಯ ನಷ್ಟದ ಸಾಧ್ಯತೆ ಇಲ್ಲ.
ii. ಬೆಳೆಗಳ ಅಧಿಕ ಇಳುವರಿ ಮತ್ತು ಉತ್ಪತ್ತಿಯ ಉತ್ತಮ ಗುಣಮಟ್ಟ : ಹನಿ ನೀರಾವರಿ ಪದ್ಧತಿಯಲ್ಲಿ ಅಡಕವಾಗಿರುವ ಕೆಲವು ವೈಶಿಷ್ಟ್ಯಗಳ ಕಾರಣದಿಂದ ಬೆಳೆಗಳ ಇಳುವರಿಯು ಅಧಿಕಗೊಳ್ಳುತ್ತದೆ. ಈ ಸಂದರ್ಭದಲ್ಲಿ ಮುಂದೆ ತಿಳಿಸಿದ ಸಂಗತಿಗಳನ್ನು ಗಮನಿಸಬಹುದು.
· ಸಾಂಪ್ರದಾಯಕ ನೀರಾವರಿ ಪದ್ಧತಿಯಲ್ಲಿ, ಬೆಳೆಗೆ ನೀರನ್ನು ಸಾಮಾನ್ಯವಾಗಿ ೭-೧೨ ದಿನಗಳಿಗೊಮ್ಮೆ ಪೂರೈಸಲಾಗುತ್ತದೆ. ನೀರನ್ನು ಒದಗಿಸಿದ ಮೊದಲ ೨-೩ ದಿನಗಳವರೆಗೆ, ಮಣ್ಣಿನಲ್ಲಿ ನೀರಿನ ಸಂಗ್ರಹವು ಅವಶ್ಯಕತೆಗಿಂತ ಅಧಿಕವಾಗಿರುವುದರಿಂದ, ಹವೆಯ ಸಂಚಾರಕ್ಕೆ ತೊಂದರೆಯಾಗುತ್ತದೆ. ತದ್ವಿರುದ್ಧವಾಗಿ, ಮರು ಬಾರಿ ನೀರನ್ನು ಪೂರೈಸುವುದಕ್ಕಿಂತ ೨-೩ ದಿನಗಳ ಮೊದಲೇ ಮಣ್ಣಿನಲ್ಲಿರುವ ನೀರಿನ ಪ್ರಮಾಣವು ಕಡಮೆಯಾಗಿರುತ್ತದೆ. ಆಗ, ಮಣ್ಣಿನಿಂದ ನೀರನ್ನು ಹೀರಿಕೊಳ್ಳುವ ಸಸ್ಯವು ಹೆಚ್ಚು ಪರಿಶ್ರಮಪಡಬೇಕಾಗುತ್ತದೆ. ಕೆಲವೊಮ್ಮೆ ಅವಶ್ಯವಿರುವಷ್ಟು ನೀರು ಸಸ್ಯಕ್ಕೆ ಸಿಗದಿರಬಹುದು. ಹೀಗಾಗಿ, ನೀರಿನ ಲಭ್ಯತೆಯ ದೃಷ್ಟಿಯಿಂದ ಸಸ್ಯಗಳಿಗೆ ಕೆಲಮಟ್ಟಿನ ಅನಾನುಕೂಲವುಂಟಾಗುವ ಸಾಧ್ಯತೆ ಇದೆ.
· ಸಾಂಪ್ರದಾಯಕ ನೀರಾವರಿಯಿಂದ, ಮಣ್ಣಿನ ಮೇಲಿರುವ ಸ್ತರವು ಹೆಪ್ಪುಗಟ್ಟಿದಂತಾಗಬಹುದು. ಇದರಿಂದ, ಹವೆಯ ಚಲನೆಗೆ ಆತಂಕವುಂಟಾಗಿ, ಬೇರುಗಳು ಆಮ್ಲಜನಕದ ಕೊರತೆಯನ್ನು ಎದುರಿಸಬೇಕಾಗಬಹುದಲ್ಲದೇ, ಮಣ್ಣಿನೊಳಗೆ ಸಂಗ್ರಹಗೊಂಡ ಇಂಗಾಲದ ಡೈ ಆಕ್ಸೈಡ್ ಹೊರಬರಲು ತಡೆಯುಂಟಾಗಬಹುದು.
· ಹನಿ ನೀರಾವರಿ ಪದ್ದತಿಯಲ್ಲಿ, ನೀರಿನ ಪೂರೈಕೆಯನ್ನು ನಿಯಂತ್ರಿಸಲು ಸಾಧ್ಯವಿರುವುದರಿಂದ, ಬೆಳೆಗೆ ಪ್ರತಿದಿನ ಬೇಕಾಗುವಷ್ಟು ನೀರನ್ನು ಪೂರೈಸಬಹುದು. ಇದರಿಂದ ನೀರಿನ ಅಧಿಕ್ಯವೂ ಆಗದೇ, ಕೊರತೆಯೂ ಉಂಟಾಗದೆ, ಹವೆಯ ಸೂಕ್ತ ಚಲನೆಗೂ ಅನುಕೂಲವುಂಟಾಗಿ, ಸಸ್ಯಗಳು ಸರಿಯಾಗಿ ಬೆಳೆದು, ಇಳುವರಿಯು ಅಧಿಕಗೊಳ್ಳುತ್ತದೆ.
· ಬೆಳೆಗೆ ಬೇಕಾಗುವಷ್ಟು ನೀರು ನಿರಂತರವಾಗಿ ದೊರೆಯುವುದರಿಂದ, ಆ ನೀರಿನ ಸಂಗಡ ಮಣ್ಣಿನಲ್ಲಿರುವ ಪೋಷಕಗಳನ್ನೂ ಹೀರಿಕೊಳ್ಳಲು ಸಾಧ್ಯವಾಗುತ್ತದೆಯಲ್ಲದೇ, ಈ ಪದ್ಧತಿಯಲ್ಲಿ ಅಧಿಕ ನೀರಿನ ಪೂರೈಕೆಯಾಗದಂತೆ ನೋಡಿಕೊಳ್ಳಲು ಸಾಧ್ಯವಿರುವುದರಿಂದ, ನೀರು ಭೂಮಿಯಾಳಕ್ಕೆ ಬಸಿದು ಹೋಗದಂತೆ ನೋಡಿಕೊಳ್ಳಬಹುದು. ಆದ್ದರಿಂದ ಪೋಷಕಗಳು ಬಸಿದು ಹೋಗಿ ನಷ್ಟವಾಗುವ ಸಾಧ್ಯತೆಗಳಿಲ್ಲ.
· ಹನಿ ನೀರಾವರಿ ಪದ್ಧತಿಯಲ್ಲಿ, ನೀರಿನೊಡನೆ ರಾಸಾಯನಿಕ ಗೊಬ್ಬರಗಳನ್ನು ಹಲವು ಕಂತುಗಳಲ್ಲಿ ಸುಲಭವಾಗಿ ಕೊಡಲು ಸಾಧ್ಯವಾಗುತ್ತದೆ. ಆದ್ದರಿಂದ ರಾಸಾಯನಿಕ ಗೊಬ್ಬರಗಳ ಸಮರ್ಥ ಬಳಕೆಯು ಆಗುತ್ತದೆ. ಸೇಚನ ನೀರಾವರಿ ಪದ್ಧತಿಯಲ್ಲಿಯೂ ನೀರಿನೊಡನೆ ರಾಸಾಯನಿಕ ಗೊಬ್ಬರಗಳನ್ನು ಕೊಡಲು ಸಾಧ್ಯವಿದೆಯಾದರೂ, ಸಸ್ಯದ ಎಲೆಗಳ ಮೇಲೆ ನೀರು ಬೀಳುವ ಪ್ರಸಂಗವಿರುವಲ್ಲಿ ಉಪಯೋಗಿಸಬಹುದಾದ ಗೊಬ್ಬರಗಳ ಪ್ರಕಾರ ಮತ್ತು ಪ್ರಮಾಣದ ಮೇಲೆ ನಿರ್ಬಂಧಗಳಿರಬೇಕಾಗುತ್ತದೆ. ಅಂತಹ ಯಾವುದೇ ನಿರ್ಬಂಧವನ್ನು ಹನಿ ನೀರಾವರಿಯ ಮುಖಾಂತರ ರಾಸಾಯನಿಕ ಗೊಬ್ಬರಗಳನ್ನು ಕೊಡುವಾಗ ಅನುಸರಿಸುವ ಅವಶ್ಯಕತೆ ಇಲ್ಲ.
· ಸೇಚನ ನೀರಾವರಿಯಲ್ಲಿ, ಬೆಳೆಯ ಎಲೆಗಳ ಮೇಲೆ ನೀರು ಬೀಳುವ ಪ್ರಸಂಗವಿದ್ದರೆ, ಬೆಳೆಯಲ್ಲಿ ಕೆಲವು ರೋಗಗಳು ಕಾಣಿಸಿಕೊಳ್ಳುವ ಸಾಧ್ಯತೆ ಇದೆ. ಅಲ್ಲದೇ, ಬೆಳೆಗೆ ಸಿಂಪಡಿಸಿದ ರೋಗ ಅಥವಾ ಕೀಟನಾಶಕಗಳು ಬಾಗಶಃ ತೊಳೆದು ಹೋಗಬಹುದು. ಹನಿ ನೀರಾವರಿ ಪದ್ಧತಿಯಲ್ಲಿ ಇಂತಹ ತೊಂದರೆಗಳು ಎದುರಾಗುವುದಿಲ್ಲ.
· ಅವಶ್ಯವಿರುವಷ್ಟೇ ನೀರು ಮತ್ತು ಬೇಕಾಗುವಷ್ಟು ಪೋಷಕಗಳು ಸಮಯಕ್ಕೆ ಸರಿಯಾಗಿ ಬೆಳೆಗೆ ದೊರೆಯುವುದರಿಂದ, ಹನಿ ನೀರಾವರಿಯಲ್ಲಿ ಬೆಳೆದ ಉತ್ಪತ್ತಿಯ ಗುಣಮಟ್ಟವು ಉತ್ತಮವಾಗಿರುತ್ತದೆಯೆಂದು ಹಲವು ಬೆಳೆಗಳಲ್ಲಿ ಕಂಡು ಬಂದಿದೆ.
iii. ನೀರಿನ ಸಮರ್ಥ ಬಳಕೆ: ಮೇಲೆ ವಿವರಿಸಿದಂತೆ, ಕಡಿಮೆ ಪ್ರಮಾಣದ ನೀರನ್ನು ಬಳಸಿ, ಅಧಿಕ ಉತ್ಪಾದನೆಯನ್ನು ಪಡೆಯಲು ಈ ಪದ್ಧತಿಯಿಂದ ಸಾಧ್ಯವಾಗುವುದರಿಂದ ಪ್ರತಿ ಲೀ. ನೀರಿಗೆ ಹೆಚ್ಚಿನ ಉತ್ಪಾದನೆಯು ದೊರೆತಂತಾಗುತ್ತದೆ. ಬೇರೆ ಶಬ್ದಗಳಲ್ಲಿ ಹೇಳುವುದಾದರೆ, ಹನಿ ನೀರಾವರಿಯಿಂದ, ನೀರಿನ ಬಳಕೆಯ ಸಾಮರ್ಥ್ಯವು ಅಧಿಕಗೊಳ್ಳುತ್ತದೆ.
iv. ಕಳೆಯ ಉಪದ್ರವ ಕಡಮೆ: ಹನಿ ನೀರಾವರಿ ಪದ್ಧತಿಯಲ್ಲಿ, ನೀರನ್ನು ಸೋಸಬೇಕಾಗುತ್ತದೆ. ಆದ್ದರಿಂದ, ಕಳೆಗಳ ಬೀಜಗಳು, ನೀರಿನ ಮುಖಾಂತರ, ಬೆಳೆಯ ಪ್ರದೇಶವನ್ನು ಪ್ರವೇಶಿಸಲು ತಡೆಯುಂಟಾಗುತ್ತದೆ. ಅಲ್ಲದೇ, ಸೋಸಿದ ನೀರನ್ನು ಕೊಳವೆಯ ಮೂಲಕ ಒಯ್ದು, ಬೆಳೆಗಳಿಗೆ ಪೂರೈಸಲಾಗುತ್ತದೆಯಾದ್ದರಿಂದ, ನೀರಿನೊಡನೆ ಕಳೆಗಳ ಬೀಜಗಳು ಹರಡುವ ಸಾಧ್ಯತೆ ಇಲ್ಲ.
ಹನಿ ನೀರಾವರಿಯಿಂದ, ಭೂಮಿಯ ಸ್ವಲ್ಪ ಭಾಗ ಮಾತ್ರ ತೇವವಾಗುವುದರಿಂದ, ಮಳೆಗಾಲವನ್ನು ಬಿಟ್ಟು ಇತರ ಹಂಗಾಮುಗಳಲ್ಲಿ ಕಳೆಗಳ ತೊಂದರೆಯೂ ಅತಿ ಕಡಿಮೆ ಎನ್ನಬಹುದು. ಹನಿ ನೀರಾವರಿಯಿಂದ ನೆನೆಯುವ ಅಲ್ಪ ಪ್ರದೇಶವೂ ಹೆಚ್ಚಾಗಿ ಗಿಡ ಮರಗಳ ನೆರಳಿನಲ್ಲಿ ಇರುವುದರಿಂದ, ಈ ಪ್ರದೇಶವು ಕಳೆಗಳ ಬೆಳವಣಿಗೆಗೆ ಅಷ್ಟು ಅನುಕೂಲಕರವಿಲ್ಲ. ಹೀಗಾಗಿ, ಕಳೆಗಳು ಬೆಳೆಯಬಹುದಾದ ಪ್ರದೇಶವು ಅತಿ ಕಡಮೆ ಉಳಿಯುವುದರಿಂದ ಸ್ವಲ್ಪ ಖರ್ಚಿನಲ್ಲಿ ಕಳೆಗಳನ್ನು ಕಿತ್ತಾಗಲಿ, ಕಳೆ ನಾಶಕಗಳ ಬಳಕೆಯಿಂದಾಗಲಿ ಕಳೆಗಳನ್ನು ನಿಯಂತ್ರಣದಲ್ಲಿಡಬಹುದು.
v. ಶ್ರಮದ ಮತ್ತು ಖರ್ಚಿನ ಉಳಿತಾಯ
· ಹನಿ ನೀರಾವರಿಯ ವ್ಯವಸ್ಥೆಯನ್ನು ಒಮ್ಮೆ ಮಾಡಿಕೊಂಡಾದನಂತರ, ಪ್ರತಿಬಾರಿ ನೀರನ್ನು ಪೂರೈಸುವಾಗ ಹೆಚ್ಚು ಸಂಖ್ಯೆಯಲ್ಲಿ ಆಳುಗಳ ಅವಶ್ಯಕತೆ ಇಲ್ಲ ಮತ್ತು ಶ್ರಮವೂ ಕಡಿಮೆ. ಇತ್ತೀಚೆಗೆ, ನಿತ್ಯವೂ ನಿರ್ದಿಷ್ಟ ಸಮಯಕ್ಕೆ ನೀರಾವರಿಯನ್ನು ಆರಂಭಿಸುವ ಮತ್ತು ನಿಲ್ಲಿಸುವ ಸ್ವಯಂ ಚಾಲಿತ ವ್ಯವಸ್ಥೆಯು ಲಭ್ಯವಿದೆ. ಇದನ್ನು ಬಳಸಿ ಆಳಿನ ಸಂಖ್ಯೆಯನ್ನು ಇನ್ನಷ್ಟು ಕಡಮೆ ಮಾಡಲು ಸಾಧ್ಯವಿದೆ.
· ನೀರಿನೊಡನೆ ರಾಸಾಯನಿಕ ಗೊಬ್ಬರಗಳನ್ನು ಮಿಶ್ರ ಮಾಡಿ ಬೆಳೆಗೆ ಪೂರೈಸಲು ಸಾಧ್ಯವಿರುವುದರಿಂದ, ರಾಸಾಯನಿಕ ಗೊಬ್ಬರಗಳನ್ನು ಭೂಮಿಗೆ ಸೇರಿಸಲು ಬೇಕಾಗುವ ಆಳುಗಳ ಖರ್ಚು ಮತ್ತು ಶ್ರಮ ಇವುಗಳಲ್ಲಿ ಉಳಿತಾಯ ಸಾಧ್ಯ.
· ನೀರಿನ ಪೂರೈಕೆಯ ನಂತರ, ಮಣ್ಣಿನ ಮೇಲ್ಭಾಗವು ಹೆಪ್ಪುಗಟ್ಟುವ ಸಾಧ್ಯತೆಯಿಲ್ಲದಿರುವುದರಿಂದ, ಮೇಲ್ಮಣ್ಣನ್ನು ಸಡಿಲಿಸಲು ಆಳುಗಳನ್ನು ನಿಯೋಜಿಸಬೇಕಾಗಿಲ್ಲ.
· ಪ್ರತಿ ಹೆಕ್ಟೇರಿಗೆ ಪೂರೈಕೆಯಾಗುವ ನೀರಿನ ಒಟ್ಟು ಪ್ರಮಾಣವು ಅತಿ ಕಡಿಮೆ ಇರುವುದರಿಂದ, ನೀರನ್ನು ಮೇಲೆತ್ತಲು ಬೇಕಾಗುವ ಶಕ್ತಿ (ವಿದ್ಯುತ್, ಡೀಸೆಲ್ ಇತ್ಯಾದಿ)ಯಲ್ಲಿ ಉಳಿತಾಯವಾಗುತ್ತದೆ.
· ಸಾಂಪ್ರದಾಯಕ ಪದ್ಧತಿಯಲ್ಲಿ, ಭೂಮಿಯನ್ನು ಪ್ರತಿಬಾರಿ ವಿಶಿಷ್ಟ ರೀತಿಯಲ್ಲಿ ವಿನ್ಯಾಸಗೊಳಿಸಬೇಕಾಉಗತ್ತದೆ. ಹನಿ ನೀರಾವರಿಯಲ್ಲಿ ಇಂತಹ ಕೆಲಸದ ಅವಶ್ಯಕತೆ ಇಲ್ಲವಾದ್ದರಿಂದ ಶ್ರಮ ಮತ್ತು ಆಳಿನ ಖರ್ಚಿನಲ್ಲಿ ಉಳಿತಾಯ ಸಾಧ್ಯ.
· ಬದು ಮತ್ತು ಕಾಲುವೆಗಳ ಅವಶ್ಯಕತೆ ಇರುವುದಿಲ್ಲವಾದ್ದರಿಂದ, ಶೇಕಡಾ ೫-೧೦ ಪ್ರದೇಶದ ಅಧಿಕ ಭೂಮಿಯ ಬೆಳೆಯ ಬೇಸಾಯಕ್ಕೆ ದೊರೆಯುತ್ತದೆ.
vi. ಎಲ್ಲ ಬಗೆಯ ಭೂಮಿಗೂ ಸೂಕ್ತ
· ಸಾಂಪ್ರದಾಯಕ ನೀರಾವರಿ ಪದ್ಧತಿಗೆ ಅಷ್ಟು ಸೂಕ್ತವೆನಿಸದ, ಕಡಮೆ ಆಳದ, ಅಧಿಕ ಮರಳಿನಿಂದ ಕೂಡಿದ ಅಥವಾ ಮಣ್ಣು ಅತಿಯಾಗಿ ಕೊಚ್ಚಿ ಹೋದ ಭೂಮಿಯಲ್ಲಿಯೂ, ಹನಿ ನೀರಾವರಿ ಪದ್ಧತಿಯನ್ನು ಲಾಭದಾಯಕವಾಗಿ ಬಳಸಿಕೊಳ್ಳಬಹುದು.
· ಅಧಿಕ ಇಳಿಜಾರಿರುವ ಅಥವಾ ತಗ್ಗು ದಿಣ್ಣೆಗಳ ಭೂಮಿಯನ್ನು, ಸಮಪಾತಳಿಯಾಗುವಂತೆ ಮಟ್ಟ ಮಾಡದೆಯೇ, ಹನಿ ನೀರಾವರಿ ಪದ್ದತಿಯನ್ನು ಅನುಸರಿಸಲು ಸಾಧ್ಯವಿದೆ. ಇದರಿಂದ ಶ್ರಮ, ಸಮಯ ಮತ್ತು ಹಣದ ಉಳಿತಾಯವಾಗುತ್ತದೆ.
vii. ಸಮಯದ ಬಂಧನವಿಲ್ಲ : ಸಾಂಪ್ರದಾಯಕ ಪದ್ಧತಿಯಲ್ಲಿ, ನೀರನ್ನು ನಿಯಂತ್ರಿಸಲು, ಆಳುಗಳು ಸದಾ ಕಾರ್ಯನಿರತರಾಗಿರಬೇಕಾಗುತ್ತದೆ. ಗಾಳಿಯು ವೇಗದಿಂದ ಬೀಸುತ್ತಿರುವಾಗ ಸೇಚನ ನೀರಾವರಿಯನ್ನು ಕಾರ್ಯಗತ ಮಾಡಿದರೆ, ನೀರಿನ ಪೂರೈಕೆಯು ಸಮಾಧಾನಕರವಾಗಿ ಆಗುವುದಿಲ್ಲ. ಆದರೆ, ಹನಿ ನೀರಾವರಿಗೆ ಈ ಬಗೆಯ ಇತಿ ಮಿತಿಗಳು ಇರುವುದಿಲ್ಲವಾದ್ದರಿಂದ, ಯಾವ ಸಮಯದಲ್ಲಾದರೂ (ರಾತ್ರಿಯ ಸಮಯದಲ್ಲಿ ಸಹ) ಸಮರ್ಥವಾಗಿ ನೀರನ್ನು ಬೆಳೆಗೆ ಪೂರೈಸಬಹುದು.
viii. ಲವಣಯುಕ್ತ ನೀರಿನ ಬಳಕೆ : ನೀರಾವರಿಗೆ ಲವಣಯುಕ್ತ ನೀರನ್ನು ಬಳಸಲೇಬೇಕಾದ ಪ್ರಸಂಗವು ಬಂದಾಗ, ಉಳಿದ ಪದ್ಧತಿಗಳಿಗಿಂತ, ಹನಿ ನೀರಾವರಿ ಪದ್ಧತಿಯೇ ಹೆಚ್ಚು ಸೂಕ್ತ. ಮಣ್ಣಿನ ಒಂದು ಬಿಂದುವಿನಿಂದ ಬೀಳುತ್ತಿರುವ ನೀರಿನ ಹನಿಗಳು, ಮಣ್ಣನ್ನು ಒದ್ದೆ ಮಾಡುತ್ತಾ ವರ್ತುಲಾಕಾರದಲ್ಲಿ ಆರ್ದ್ರತೆಯು ಹೊರಭಾಗಕ್ಕೆ ಸಾಗುತ್ತದೆ. ಆ ನೀರಿನೊಡನೆ ಇರುವ ಲವಣಗಳೂ ಹೊರ ವಲಯಗಳಿಗೆ ಸಾಗುತ್ತವೆ. ನೀರಿನ ಪೂರೈಕೆ ಸ್ಥಗಿತಗೊಂಡ ನಂತರ, ಬಹು ಪಾಲು ಲವಣಗಳು ಹೊರ ಪರಧಿಯಲ್ಲಿಯೇ ಉಳಿದುಕೊಳ್ಳುತ್ತವೆ. ಹೀಗಾಗಿ ಒಳಸುತ್ತಿನಲ್ಲಿರುವ ಆರ್ದ್ರತೆಯಲ್ಲಿ ಲವಣಗಳ ಅಂಶವು ಅತಿ ಕಡಿಮೆ. ನೀರನ್ನು ಹೊರಬಿಡುವ ಸಾಮರ್ಥ್ಯವನ್ನು ಮತ್ತು ಹೊರ ಹೊಮ್ಮುವ ನೀರಿನ ಪ್ರಮಾಣವನ್ನು ಎಚ್ಚರಿಕೆಯಿಂದ ಹೊಂದಾಣಿಕೆ ಮಾಡಿಕೊಂಡರೆ, ಬೆಳೆಗೆ ಆಗಬಹುದಾದ ಲವಣದ ದುಷ್ಪರಿಣಾಮವನ್ನು ಬಹುಮಟ್ಟಿಗೆ ಕಡಮೆ ಮಾಡಬಹುದು.

ಇ) ಹನಿ ನೀರಾವರಿಯ ಅವಗುಣಗಳು
i. ಪ್ರಾರಂಭಿಕ ಖರ್ಚು: ನೀರಾವರಿಯ ಇತರ ಪದ್ಧತಿಗಳಿಗೆ ಹೋಲಿಸಿದರೆ, ಹನಿ ನೀರಾವರಿಯನ್ನು ಆರಂಭಿಸಲು ಅಧಿಕ ಹಣವು ಬೇಕಾಗುತ್ತದೆ. ಆದರೆ, ಈ ಪದ್ಧತಿಯಿಂದ ದೊರೆಯುವ ಲಾಭ, ಅನುಕೂಲತೆಗಳು, ಸರಕಾರದಿಂದ ದೊರೆಯುವ ಅನುದಾನದ ಹಣ, ಬ್ಯಾಂಕುಗಳಿಂದ ಆಧ್ಯತೆಯ ಮೇಲೆ ಸುಲಭ ಕಂತುಗಳಲ್ಲಿ ಸಿಗುವ ಸಾಲದ ಹಣ ಇತ್ಯಾದಿಗಳನ್ನು ಪರಿಗಣಿಸಿದಾಗ ಈ ಪದ್ಧತಿಯು ಸೂಕ್ತ ಎನ್ನಬಹುದು.
ii. ಕಲ್ಮಷದಿಂದಾಗುವ ತೊಂದರೆಗಳು : ನೀರಾವರಿಯ ಜಲದಲ್ಲಿರುವ ಕಸ ಕಡ್ಡಿ, ರೇವೆ ಇತ್ಯಾದಿ ವಸ್ತುಗಳು ಮತ್ತು ನೀರಿನಲ್ಲಿ ಬೆಳೆಯುವ ಪಾಚಿಗಳು ಕೊಳವೆಗಳಲ್ಲಿ ನೀರು ಹೊರ ಬರುವ ಸಾಧನಗಳಲ್ಲಿ ಸಂಗ್ರಹಗೊಂಡು, ಹೊರ ಬರುವ ನೀರಿಗೆ ತಡೆಯನ್ನುಂಟು ಮಾಡುತ್ತವೆ. ಹನಿ ನೀರಾವರಿ ವ್ಯವಸ್ಥೆಯ ವಿವಿಧ ಭಾಗಗಳನ್ನು ಆಗಾಗ ಸ್ವಚ್ಛಗೊಳಿಸಿ ತೊಂದರೆಯನ್ನು ನಿವಾರಿಸಬಹುದು.
iii. ನೀರಿನ ಕೊಳವೆಗಳಿಗೆ ಆಗಬಹುದಾದ ಹಾನಿ : ನೀರನ್ನು ಹರಿಸುವ ಕೊಳವೆಗಳನ್ನು ಇಲಿ, ಹೆಗ್ಗಣಗಳು ಕಡಿದು ಹಾನಿಯನ್ನುಂಟು ಮಾಡಬಹುದು. ಬೇಸಾಯದ ಉಪಕರಣಗಳಿಂದ ಮತ್ತು ಆಳುಗಳಿಂದ ಕೊಳವೆಗಳಿಗೆ ಹಾನಿಯು ತಟ್ಟಬಹುದು. ಸಾಧ್ಯವಿದ್ದಲ್ಲಿ ಕೊಳವೆಗಳನ್ನು, ಭೂಮಿಯೊಳಗೆ ಅವಶ್ಯವಿರುವಷ್ಟು ಆಳದಲ್ಲಿ ಹೂತು ಮತ್ತು ಕೆಲವು ಮುನ್ನೆಚ್ಚರಿಕೆಗಳಿಂದ ಈ ತೊಂದರೆಯನ್ನು ನಿವಾರಿಸಿಕೊಳ್ಳಬಹುದು.
iv. ಅಧಿಕ ಆಳಕ್ಕೆ ಹೋಗದ ಬೇರುಗಳು : ಬೆಳೆಗೆ ಪೂರೈಕೆಯಾಗುವ ನೀರಿನ ಪ್ರಮಾಣವು ತುಲನಾತ್ಮಕವಾಗಿ ಕಡಿಮೆ ಇರುತ್ತದೆಯಾದ್ದರಿಂದ, ನೀರು ಹೆಚ್ಚು ಆಳಕ್ಕೆ ಇಳಿದು ಹೋಗುವುದಿಲ್ಲ. ಮತ್ತು ಹೆಚ್ಚು ಸ್ಥಳಕ್ಕೆ ಪಸರಿಸುವುದಿಲ್ಲ. ಆರ್ದ್ರತೆಯಿರುವಲ್ಲಿಯೇ ಬೇರುಗಳು ಪಸರಿಸುತ್ತವೆಯಾದ್ದರಿಂದ ಗಿಡದ ಬೇರುಗಳು ಹೆಚ್ಚು ಆಳಕ್ಕೆ ಹೋಗಿರುವುದಿಲ್ಲ. ಇದರಿಂದ, ಕೆಳಗಿನ ಅನಾನುಕೂಲಗಳಿವೆ.
· ಹನಿ ನೀರಾವರಿಯ ವ್ಯವಸ್ಥೆಯಲ್ಲಾದ ವೈಫಲ್ಯದಿಂದಲೋ ಅಥವಾ ಇನ್ನಾವುದಾದರೂ ಕಾರಣದಿಂದಲೋ ನೀರಾವರಿಯನ್ನು ಹಲವು ದಿನಗಳವರೆಗೆ ಸ್ಥಗಿತಗೊಳಿಸುವ ಅನಿವಾರ್ಯತೆಯು ನಿರ್ಮಾಣಗೊಂಡರೆ, ಬೇರುಗಳು ಮಣ್ಣಿನ ಕೆಳವಲಯದಲ್ಲಿರುವ ಹಸಿಯನ್ನು ಉಪಯೋಗಿಸಿಕೊಳ್ಳಲು ಸಾಧ್ಯವಾಗದೇ ಸಸ್ಯದ ಬೆಳವಣಿಗೆಯು ಕುಂಠಿತಗೊಳ್ಳಬಹುದು.
· ಸಸ್ಯದ ಬೇರುಗಳು ಆಳಕ್ಕೆ ಹೋಗಿ ಬೆಳವಣಿಗೆಯನ್ನು ಹೊಂದಿರುವುದಿಲ್ಲವಾದ್ದರಿಂದ ಮತ್ತು ನೀರಿನ ಪೂರೈಕೆಯಾಗುತ್ತಿರುವ ಮೇಲಿನ ಸ್ತರದಲ್ಲಿಯೇ ದಟ್ಟವಾಗಿ ಬೆಳೆಯುವುದರಿಂದ, ಅತಿ ವೇಗದಿಂದ ಗಾಳಿಯು ಬೀಸುವ ಪ್ರದೇಶಗಳಲ್ಲಿ ಗಿಡ ಮರಗಳು ವಾಲುವ ಅಥವಾ ಬೀಳುವ ಸಾಧ್ಯತೆಯಿದೆ. ಈ ತೊಂದರೆಯನ್ನು ನಿವಾರಿಸಲು ಮುಂದಿನ ಕ್ರಮಗಳನ್ನು ಕೈಗೊಳ್ಳಬೇಕು.
· ಮರದ ಸುತ್ತ, ಒಂದಕ್ಕಿಂತ ಹೆಚ್ಚು ಸ್ಥಳಗಳಲ್ಲಿ, ನೀರನ್ನು ಹೊರಬಿಡುವ ಸಾಧನವನ್ನು ಅಳವಡಿಸಬೇಕು. ಇಲ್ಲದಿದ್ದರೆ, ನೀರನ್ನು ಹೊರಬಿಡುವ ಸಾಧನವನ್ನು ಆಗಾಗ ಮರದ ಸುತ್ತ ಸ್ಥಾನ ಪಲ್ಲಟ ಮಾಡುತ್ತಿರಬೇಕು.
· ಕೆಲವು ದಿನಗಳವರೆಗೆ, ನೀರನ್ನು ತಡೆ ಹಿಡಿದು ಬೇರುಗಳು ಆಳಕ್ಕೆ ಹೋಗಿ ಅಲ್ಲಿ ಅಭಿವೃದ್ಧಿ ಹೊಂದುವಂತೆ ಕ್ರಮ ಕೈಗೊಳ್ಳಬೇಕು.
· ಪ್ರದೇಶದ ಸುತ್ತಲೂ ಗಾಳಿಯನ್ನು ತಡೆಯಬಲ್ಲ. ವೇಗದಿಂದ ಬೆಳೆಯುವ, ಮರಗಳನ್ನು ಬೆಳೆಸಬೇಕು.
ಹನಿ ನೀರಾವರಿಗೆ ಪ್ರಶಸ್ತವೆನಿಸುವ ಸನ್ನಿವೇಶಗಳು
ಈ) ಹನಿ ನೀರಾವರಿಗೆ ಪ್ರಶಸ್ತವೆನಿಸುವ ಸನ್ನಿವೇಶಗಳು : ಹನಿ ನೀರಾವರಿಯನ್ನು ಹಲವಾರು ಸನ್ನಿವೇಶಗಳಲ್ಲಿ ಅಳವಡಿಸಲು ಸಾಧ್ಯವಿದೆಯಾದರೂ, ಕೆಲವು ಸನ್ನಿವೇಶಗಳಲ್ಲಿ, ಈ ಪದ್ಧತಿಯು ಹೆಚ್ಚು ಪ್ರಶಸ್ತವೆನಿಸುತ್ತದೆ. ಅಂಥ ಪ್ರಮುಖ ಸನ್ನಿವೇಶಗಳು ಕೆಳಗಿನಂತಿವೆ.
· ಅಧಿಕ ಲಾಭವನ್ನು ತರುವ, ಒಂದು ಗಿಡ ಅಥವಾ ಮರದಿಂದ ಇನ್ನೊಂದಕ್ಕೆ ಹೆಚ್ಚು ಅಂತರವಿರುವ ವಾಣಿಜ್ಯ ಬೆಳೆಗಳು, ಉದಾಹರಣೆಗೆ, ಅಡಿಕೆ, ತೆಂಗು, ಸಪೋಟಾ, ಕಿತ್ತಳೆ, ಮೋಸಂಬಿ, ಲಿಂಬೆ ಇತ್ಯಾದಿ.
· ಅಲ್ಪ ಕಾಲದವರೆಗೆ ನೀರಿನ ಕೊರತೆಯಾದರೂ, ಬೆಳವಣಿಗೆಯು ಕುಂಠಿತಗೊಂಡು, ಉತ್ಪತ್ತಿಯ ಮೇಲೆ ದುಷ್ಪರಿಣಾಮವುಂಟಾಗುವ ಬೆಳೆಗಳು. ಉದಾಹರಣೆಗೆ, ವೀಳ್ಯದ ಎಲೆ, ಹೂವುಗಳು, ಸೊಪ್ಪಿನ ತರಕಾರಿಗಳು ಇತ್ಯಾದಿ.
· ಹೆಚ್ಚು ಆರೈಕೆಯು ಬೇಕಾಗುವ ಸಸಿಗಳು, ಕುಂಡಗಳಲ್ಲಿ ಬೆಳೆಯುವ ಸಸ್ಯಗಳು.
· ಎಲೆ ಇಲ್ಲವೇ ಕಾಂಡಗಳಿಗಾಗಿಯೇ ಬೆಳೆಯಲಾಗುವ ಬೆಳೆಗಳು, ಉದಾಹರಣೆಗೆ, ಚಹ, ಹಿಪ್ಪು ನೇರಳೆ (ಕೋರಿ ಗಿಡ), ಮೇವಿನ ಬೆಳೆಗಳು, ಕಬ್ಬು ಇತ್ಯಾದಿ.
· ನೀರಿನ ಕೊರತೆಯಿರುವ ಪ್ರಸಂಗದಲ್ಲಿ ಅಥವಾ ನೀರಿನ ಬೆಲೆಯು ಅಧಿಕ ಇರುವಲ್ಲಿ, ಈ ಪದ್ಧತಿಯನ್ನು ಅಳವಡಿಸಿಕೊಂಡರೆ, ಕಡಮೆ ನೀರಿನಲ್ಲಿಯೇ ಹೆಚ್ಚು ಪ್ರದೇಶಕ್ಕೆ ನೀರನ್ನು ಪೂರೈಸಿ, ಖರ್ಚನ್ನು ಕಡಮೆ ಮಾಡಬಹುದು.
· ಭೂಮಿಯು ಇಳಿಜಾರು ಅಧಿಕವಿರುವಲ್ಲಿ ಅಥವಾ ತಗ್ಗು ದಿಣ್ಣೆಗಳಿರುವ ಭೂ ಪ್ರದೇಶದಲ್ಲಿ ಇಲ್ಲವೇ ನೀರನ್ನು ಸಂಗ್ರಹಿಸಿಟ್ಟುಕೊಳ್ಳುವ ಸಾಮರ್ಥ್ಯವು ಕಡಮೆ ಇರುವ, ಕಡಮೆ ಆಳದ ಮರಳಿನ ಪ್ರಾಬಲ್ಯವಿರುವ ಮಣ್ಣುಗಳು ಇರುವಲ್ಲಿ, ಹನಿ ನೀರಾವರಿ ಪದ್ಧತಿಯು ಹೆಚ್ಚು ಪ್ರಶಸ್ತವೆನ್ನಬಹುದು.
· ಕೂಲಿ ಆಳುಗಳ ಕೊರತೆಯಿರುವಲ್ಲಿ ಮತ್ತು ವಿದ್ಯುತ್ತಿನ ಬೆಲೆಯು ಅಧಿಕವಿರುವಲ್ಲಿ, ಈ ಪದ್ಧತಿಯನ್ನು ಅಳವಡಿಸಿಕೊಳ್ಳುವುದು ಉತ್ತಮ.
· ಲವಣಯುತ ನೀರನ್ನು ಬಳಸುವ ಅನಿವಾರ್ಯತೆಯು ಇರುವಲ್ಲಿ ಇನ್ನಿತರ ನೀರಾವರಿ ಪದ್ದತಿಗಳಿಗಿಂತ, ಹನಿ ನೀರಾವರಿ ಪದ್ಧತಿಯು ಪ್ರಶಸ್ತ.
· ಕಳೆಗಳ ಪ್ರಾಬಲ್ಯವಿರುವಲ್ಲಿ, ಈ ಪದ್ಧತಿಯು ತುಲನಾತ್ಮಕವಾಗಿ ಹೆಚ್ಚು ಅನುಕೂಲವೆನ್ನಬಹುದು.

ಉ) ಹನಿ ನೀರಾವರಿ ವ್ಯವಸ್ಥೆಯ ಘಟಕಗಳು:  ಹನಿ ನೀರಾವರಿ ವ್ಯವಸ್ಥೆಯ ವಿವಿಧ ಘಟಕಗಳನ್ನು ಕೆಳಗಿನಂತೆ ನಾಲ್ಕು ಗುಂಪುಗಳಾಗಿ ವಿಂಗಡಿಸಬಹುದು. (ಚಿತ್ರ : ೨೫)
i. ನೀರು ಸಂಗ್ರಹ ಮತ್ತು ಶುದ್ಧೀಕರಣ ವಿಭಾಗ :
· ಬಾವಿಯಿಂದ ನೀರನ್ನು ಮೇಲೆತ್ತುವ ಪಂಪು (ಸೆಂಟ್ರಿಫ್ಯೂಗಲ್‌/ಜೆಟ್/ಆಳಬಾವಿಯ ಮುಳುಗಿರುವ ಪಂಪುಗಳು) ಅಥವಾ ನೀರನ್ನು ಸಂಗ್ರಹಿಸಿಡಬಲ್ಲ ತೊಟ್ಟಿ(ಕಾಂಕ್ರೀಟ್ ತೊಟ್ಟಿ/ಇಟ್ಟಿಗೆ ಇಲ್ಲವೇ ಕಲ್ಲುಗಳಿಂದ ನಿರ್ಮಿಸಿದ ತೊಟ್ಟಿ/ಕಬ್ಬಿಣ ಇಲ್ಲವೇ ಪ್ಲಾಸ್ಟಿಕ್ ತೊಟ್ಟಿ)
· ನೀರನ್ನು ಶುದ್ಧಗೊಳಿಸುವ ಸಾಧನಗಳು (ನೀರನ್ನು ತಿಳಿಗೊಳಿಸುವ ತೊಟ್ಟಿಗಳು ಮರಳನ್ನು ಬೇರ್ಪಡಿಸುವ ಸಾಧನೆಗಳು, ಸೈನ್‌ಲೆಸ್‌ಸ್ಟೀಲ್‌/ನೈಲಾನ್‌/ಪಾಲಿಸ್ಟರ‍್ನಿಂದ ತಯಾರಿಸಿದ ಸೋಸುವ ಜಾಲರಿಗಳು, ಮರಳು ತುಂಬಿದ ಸೋಸು ಪೆಟ್ಟಿಗೆಗಳು).
· ನೀರಿನ ಕೊಳವೆಗಳನ್ನು ಜೈವಿಕ ಮತ್ತು ರಾಸಾಯನಿಕ ಕಲ್ಮಷಗಳಿಂದ ಸ್ವಚ್ಛಗೊಳಿಸುವ ಸಾಧನಗಳು. ಮುಖ್ಯ ಪಂಪಿನ ಮೂಲಕ ಅಥವಾ ಪ್ರತ್ಯೇಕ ಪಂಪಿನ ಮೂಲಕ ಇಲ್ಲವೇ ಎತ್ತರದಲ್ಲಿಟ್ಟ ಕಡಾಯಿಯ ಸಹಾಯದಿಂದ ಅಥವ ವೆಂಚುರಿ ಸಾಧನದ ಮೂಲಕ ಶುದ್ಧೀಕರಣದ ಈ ಕಾರ್ಯವನ್ನು ಮಾಡಬಹುದು. ಇದಕ್ಕಾಗಿ ಹರಿತ್ ಪೀತಾಲ್ಮ (Hydrochloric acid), ಗಂಧಕಾಮ್ಲ ಅಥವಾ ರಂಜಕಾಮ್ಲ ಇವುಗಳಲ್ಲಿ ಒಂದನ್ನು ಉಪಯೋಗಿಸಬಹುದು. ಇವುಗಳ ಬದಲು ಕ್ಲೋರಿನ್ ಅಥವಾ ಕ್ಯಾಲ್ಸಿಯಂ ಹೈಪೋಕ್ಲೋರೈಡ್ ಇಲ್ಲವೇ ಸೋಡಿಯಂ ಹೈಪೋಕ್ಲೋರೈಡ್ ಇವುಗಳಲ್ಲಿ ಒಂದನ್ನು ಉಪಯೋಗಿಸಬಹುದು.
· ನಿಯಂತ್ರಣದ ಸ್ವಿಚ್ ಮತ್ತು ವಿವಿಧ ಕವಾಟಗಳು (Valves).
ii. ನೀರನ್ನು ಸಾಗಿಸುವ ಕೊಳವೆಗಳು : ಸಾಮಾನ್ಯವಾಗಿ ಕಪ್ಪು ಬಣ್ಣದ ಪಿ.ವಿ.ಸಿ.ಯ ಮೂರು ಬಗೆಯ ಕೊಳವೆಗಳು ಬೇಕಾಗುತ್ತವೆ.
ಅ) ಮುಖ್ಯ ಕೊಳವೆ : ನೀರಿನ ಮೂಲದಿಂದ ಮುಖ್ಯ ಕೊಳವೆಯು ನೀರನ್ನು ಉಪ ಮುಖ್ಯ ಕೊಳವಗಳಿಗೆ ಹರಿಯಲು ಅನುಕೂಲ ಮಾಡಿಕೊಡುತ್ತದೆ. ಕೊಳವೆಯ ವ್ಯಾಸವು ವಿವಿಧ ಭಾಗಗಳಲ್ಲಿ ಬೇರೆ ಬೇರೆಯಾಗಿರುತ್ತದೆ. ಸಾಮಾನ್ಯವಾಗಿ, ಕೊಳವೆಯ ಒಳ ವ್ಯಾಸವು ೪೦ ಮಿ.ಮೀ. ಅಥವಾ ಅದಕ್ಕಿಂತ ಹೆಚ್ಚಾಗಿರುತ್ತದೆ.
ಆ) ಉಪ ಮುಖ್ಯ ಕೊಳವೆಗಳು : ಮುಖ್ಯ ಕೊಳವೆಯಿಂದ ನೀರನ್ನು ಕವಲು ಕೊಳವೆಗಳಿಗೆ ಸಾಗಿಸುವ ಕಾರ್ಯವನ್ನು ಉಪ ಮುಖ್ಯ ಕೊಳವೆಗಳು ಮಾಡುತ್ತವೆ. ಈ ಕೊಳವೆಗ ಒಳ ವ್ಯಾಸವು ೩೨ರಿಂದ ೭೫ ಮಿ.ಮೀ. ನಷ್ಟಿರುತ್ತದೆ. ನೀರಿನ ಲಭ್ಯತೆ, ಪೂರೈಸಬೇಕೆಂದಿರುವ ನೀರಿನ ಪ್ರಮಾಣ, ಭೂಮಿಯ ರಚನೆ ಇತ್ಯಾದಿಗಳ ಮೇಲಿಂದ, ಉಪ ಮುಖ್ಯ ಕೊಳವೆಗಳ ಸಂಖ್ಯೆ ಮತ್ತು ಅವುಗಳ ಸ್ಥಾನಗಳನ್ನು ನಿರ್ಧರಿಸಲಾಗುತ್ತದೆ.
ಇ) ಅಡ್ಡ ಕೊಳವೆಗಳು (ಕವಲು ಕೊಳವೆಗಳು): ಉಪ ಮುಖ್ಯ ಕೊಳವೆಗಳಿಂದ, ನೀರನ್ನು ಗಿಡದ ಸಮೀಪಕ್ಕೆ ಒದಗಿಸಲು ಅಡ್ಡ ಕೊಳವೆಗಳನ್ನು ಬಳಸಲಾಗುತ್ತದೆ. ಮೂರು ಮೀ.ಗಳಿಗಿಂತ ಹೆಚ್ಚು ಅಂತರವಿರುವ ಬೆಳೆಗಳಲ್ಲಿ, ಪ್ರತಿ ಸಾಲಿಗೆ ಒಂದರಂತೆ ಅಡ್ಡ ಕೊಳವೆಯನ್ನು ಜೋಡಿಸಬೇಕಾಉಗತ್ತದೆ. ಆದರೆ, ಕಡಿಮೆ ಅಂತರವಿರುವ ಬೆಳೆಗಳಲ್ಲಿ ಒಂದೇ ಅಡ್ಡ ಕೊಳವೆಯಿಂದ ಎರಡು ಅಥವಾ ಮೂರು ಸಾಲುಗಳಿಗೆ ನೀರನ್ನು ಒದಗಿಸಬಹುದು.
iii. ನೀರನ್ನು ಹೊರಬಿಡುವ ಸಾಧನಗಳು : ಹನಿ ನೀರಾವರಿ ಪದ್ದತಿಯಲ್ಲಿ, ನೀರನ್ನು ಹೊರಬಿಡುವ ಸಾಧನಗಳು, ಈ ವ್ಯವಸ್ಥೆಯ ಬಹು ಮುಖ್ಯ ಘಟಕಗಳೆನ್ನಬಹುದು. ಈ ಸಾಧನಗಳನ್ನು ಅವುಗಳ ಕಾರ್ಯವೈಖರಿಯ ಮೇಲಿಂದ, ಎರಡು ಗುಂಪುಗಳಾಗಿ ವಿಂಗಡಿಸಬಹುದು.
೧. ಮಣ್ಣಿನ ಇಡೀ ಸಾಲನ್ನೇ ಒದ್ದೆ ಮಾಡುವ ಸಾಧನಗಳು: ನೀರಿನ ಹನಿಗಳು ಹೊರಬಂದು ಒಂದಕ್ಕೊಂದು ಅತಿ ಹತ್ತಿರದಲ್ಲಿಯೇ ಬೀಳುವ ವ್ಯವಸ್ಥೆ ಇರುವುದರಿಂದ ಹನಿಗಳು ಬೆರೆತು ಇಡೀ ಸಾಲೇ ತೇವವಾದಂತೆ ಕಾಣುತ್ತದೆ. ಬೆಳೆಯ ಸಾಲಿನ ಅಂತರವು ಕಡಿಮೆ ಇರುವಲ್ಲಿ ಈ ಸಾಧನವು ಪ್ರಯೋಜನಕಾರಿ, ಜಿನುಗು ಕೊಳವೆಗಳು (Seep hose pipe), ದ್ವಿಕೋಶ ಕೊಳವೆಗಳು (Bi-wall pipies), ಸಚ್ಛಿದ್ರ ಕೊಳವೆಗಳು (Perforated pipes) ಇತ್ಯಾದಿಗಳು ಈ ಗುಂಪಿನ ಉದಾಹರಣೆಗಳು.
೨. ಮಣ್ಣಿನಲ್ಲಿ ಬಂದಗುಳನ್ನು ಒದ್ದೆ ಮಾಡುವ ಸಾಧನಗಳು: ನಿರ್ದಿಷ್ಟ ಅಂತರಗಳಲ್ಲಿ ನೀರಿನ ಹನಿಗಳು ಮಣ್ಣಿನ ಮೇಲೆ ಬೀಳುವ ವ್ಯವಸ್ಥೆ ಇರುವುದರಿಂದ ಪ್ರತಿ ಹನಿಯು ಬಿದ್ದ ಸ್ಥಳದ ಸುತ್ತಲೂ ಗೋಲಾಕಾರದಲ್ಲಿ ಮಣ್ಣು ತೇವವಾಗುತ್ತದೆ. ತೇವಗೊಂಡ ವಲಯಗಳು ಒಂದಕ್ಕೊಂದು ಬೆರೆಯುವುದಿಲ್ಲ. ಸಸ್ಯಗಳ ಅಂತರವು ಅಧಿಕವಾಗಿರುವ ಬೆಳೆಗಳಲ್ಲಿ ಈ ಸಾಧನಗಳು ಪ್ರಯೋಜನಕಾರಿಯಾಗಿವೆ. ಇಂಥ ಸಾಧನಗಳಲ್ಲಿ ಎರಡು ಬಗೆಗಳಿವೆ.
ಅ) ಸೂಕ್ಷ್ಮ ರಂಧ್ರ ಹಾನಿ ಸಾಧನ (Oriffice dripper) ಮತ್ತು ವರ್ಟೆಕ್ಸ್‌ಹನಿ ಸಾಧನ (Vertex dripper): ಇವು ಮೊದಲ ಪ್ರಕಾರದ ಸಾಧನಗಳ ಉದಾಹರಣೆಗಳು. ಕವಲು ಕೊಳವೆಯಲ್ಲಿನ ನೀರಿನ ಒತ್ತಡವು ಬದಲಾದಂತೆ, ಈ ಸಾಧನಗಳಿಂದ ಹೊರಬರುವ ನೀರಿನ ಪ್ರಮಾಣವು ಹೆಚ್ಚು ಕಡಿಮೆಯಾಗುತ್ತದೆ.
ಆ) ಎರಡನೆಯ ಬಗೆಯ ಸಾಧನದಲ್ಲಿ, ಕವಲು ಕೊಳವೆಯಲ್ಲಿರುವ ನೀರಿನ ಒತ್ತಡದಲ್ಲಿ ಏರುಪೇರಾದರೂ, ಹೊರಬರುವ ನೀರಿನ ಪ್ರಮಾಣದಲ್ಲಿ ಹೇಳಿಕೊಳ್ಳುವಂತಹ ಬದಲಾವಣೆಗಳು ಕಂಡು ಬರುವುದಿಲ್ಲ. ಹಿಗ್ಗುವ ಸೂಕ್ಷ್ಮರಂಧ್ರದ ಸಾಧನ (Expanding Orifice dripper), ಬಾಲ್‌ಎಂಡ್ ಸ್ಲಾಟೆಡ್ ಸೀಟ್ ಡ್ರಿಪರ್ (Ball and slotted seat dripper) ಇವು ಎರಡನೆಯ ಪ್ರಕಾರದ ಉದಾಹರಣೆಗಳು.
ಮೇಲಿನ ಎರಡೂ ಬಗೆಯ ಸಾಧನಗಳಲ್ಲಿ, ಕಸ, ಕಡ್ಡಿ, ರೇವೆ ಅಥವಾ ಪಾಚಿ ಇತ್ಯಾದಿಗಳು ಸಿಲುಕಿಕೊಂಡು, ಈ ಸಾಧನಗಳಿಂದ ನೀರು ಸರಿಯಾಗಿ ಹೊರಬರದಂತಾಗುತ್ತದೆ. ಆದ್ದರಿಂದ ಸಾಧನಗಳನ್ನು ಆಗಾಗ ಸ್ವಚ್ಛಗೊಳಿಸುತ್ತಿರಬೇಕು. ಸ್ವಚ್ಛ ಮಾಡುವ ಕೆಲಸವು ಶ್ರಮದಾಯಕ. ಇವುಗಳ ಬದಲು, ಸೂಕ್ಷ್ಮ ಕೊಳವೆಗಳನ್ನು (Mircro tubes) ಕವಲು ಕೊಳವೆಗಳಲ್ಲಿ ಸಿಕ್ಕಿಸಿ, ಅದರ ಮೂಲಕ ನೀರು ಹರಿಯುವಂತೆ ಮಾಡುವ ಪದ್ಧತಿಯು ಹಲವೆಡೆ ಬಳಕೆಯಲ್ಲಿದೆ. ಸೂಕ್ಷ್ಮ ಕೊಳವೆಗಳು ಕಸ ಕಡ್ಡಿ ಇತ್ಯಾದಿಗಳಿಂದ ಕಟ್ಟಿಕೊಳ್ಳುವುದು ಕಡಿಮೆ. ಒಂದೊಮ್ಮೆ ಕಟ್ಟಿಕೊಂಡು, ನೀರು ಹೊರಬಾರದಂತಾದರೆ, ಬಾಯಿಯಿಂದ ಊದಿ ಕೊಳವೆಗಳನ್ನು ಸುಲಭವಾಗಿ ಸ್ವಚ್ಛ ಮಾಡಬಹುದು.
iv. ನೀರನ್ನು ನಿಯಂತ್ರಿಸುವ ಸಾಧನಗಳು: ನೀರನ್ನು ನಿಯಂತ್ರಿಸುವ ಮತ್ತು ಈ ಕಾರ್ಯಕ್ಕೆ ಸಹಾಯಕವಾದ ಕೆಲವು ಸಾಧನಗಳು ಈ ಗುಂಪಿನಲ್ಲಿ ಅಡಕವಾಗಿವೆ. ಪ್ರಮುಖವಾದ ಸಾಧನಗಳ ಸಂಕ್ಷಿಪ್ತ ವರ್ಣನೆಯು ಕೆಳಗಿನಂತಿವೆ.
ಕವಾಟುಗಳು (Valves)
· ಕೊಳವೆಯೊಳಗೆ ಹರಿಯುವ ನೀರಿನ ಪ್ರಮಾಣವನ್ನು ನಿಯಂತ್ರಿಸಲು ಕವಾಟುಗಳನ್ನು ಅಳವಡಿಸಲಾಗುತ್ತದೆ. ಕವಾಟುಗಳು ನಿಧಾನವಾಗಿ ತೆರೆದುಕೊಳ್ಳುವ ಕವಾಟುಗಳಿರಬಹುದು ಅಥವಾ ಒಮ್ಮೆಲೇ ತೆರೆದುಕೊಳ್ಳಬಹುದಾದ ಗುಂಡು ಕವಾಟಗಳಾಗಿರಬಹುದು.
· ಹನಿ ನೀರಾವರಿ ವ್ಯವಸ್ಥೆಯ ಯಾವುದೇ ಭಾಗದಲ್ಲಿ, ಒತ್ತಡವು ಅಧಿಕಗೊಂಡಿತೆಂದರೆ ಆ ಒತ್ತಡವನ್ನು ನಿಯಂತ್ರಿಸಲು ಕವಾಟದಿಂದ ಸಾಧ್ಯವಾಗುತ್ತದೆ.
· ಸಂಗ್ರಹಗೊಳ್ಳುತ್ತಿರುವ ಕಲ್ಮಷಗಳನ್ನು ಹೊರಹಾಕುವ ಕವಾಟಗಳನ್ನು ಅಳವಡಿಸಲಾಗುತ್ತದೆ. ಇವು ಸ್ವಯಂಚಾಲಿತವಿರಬಹುದು ಇಲ್ಲವೇ ಮಾನವಚಾಲಿತವಿರಬಹುದು.
· ಕೊಳವೆಗಳಲ್ಲಿ ಸೇರಿಕೊಂಡ ಗಾಳಿಯನ್ನು ಹೊರಹಾಕಲು ಮತ್ತು ನೀರಾವರಿಯ ಕಾರ್ಯವು ಮುಗಿದ ನಂತರ ಯಂತ್ರವನ್ನು ನಿಲ್ಲಿಸಿದಾಗ ಒಳಬರುವ ಗಾಳಿಯೊಡನ ಕಲ್ಮಷಗಳು ಒಳನುಗ್ಗದಂತೆ ತಡೆಯಲು, ವಾಯು ವಿಮೋಚನಾ ಕವಾಟಗಳಿರುತ್ತದೆ.
ಮಾಪಕಗಳು
ಹನಿ ನೀರಾವರಿ ವ್ಯವಸ್ಥೆಯಲ್ಲಿ ಕೆಳಗಿನ ಮಾಪಕಗಳಿರುತ್ತದೆ.
· ಹರಿಯುವ ನೀರಿನ ಪ್ರಮಾಣವನ್ನು ಅಳೆಯಲು ಜಲಮಾಪಕ
· ಒತ್ತಡವನ್ನು ಮತ್ತು ಒತ್ತಡದ ನಷ್ಟವನ್ನು ಅಳೆಯಲು ಒತ್ತಡ ಮಾಪಕ
ತಡೆಗಳು
· ಮುಖ್ಯ ಕೊಳವೆಯ ದಿಕ್ಕನ್ನು ಬದಲಾಯಿಸುವ ಸ್ಥಳದಲ್ಲಿ ನೀರು ಸಾಗುತ್ತಿರುವ ದಿಕ್ಕಿನ ವಿರುದ್ಧ ದಿಶೆಯಲ್ಲಿ ಕೊಳವೆಗಳು ಸಡಿಲುಗೊಳ್ಳದಂತೆ ಮಾಡಲು ಕಲ್ಲು ಅಥವಾ ಸಿಮೆಂಟ್ ಕಾಂಕ್ರಿಟಿನ ತಡೆಗಳನ್ನು ನಿರ್ಮಿಸಬೇಕು.
· ಉದ್ದವಾದ ಕೊಳವೆಗಳ ಕೊನೆಗೆ, ಕೆಳತುದಿಗಿಂತ ಸ್ವಲ್ಪ ಹಿಂದೆ, ಒತ್ತಡವನ್ನು ತಡೆದುಕೊಳ್ಳುವ ಸಾಮರ್ಥ್ಯದ ಮುಚ್ಚಳವಿರುವ ಕಾಂಕ್ರೀಟ್ ತೊಟ್ಟಿಯನ್ನು ನಿರ್ಮಿಸಬೇಕು. ಇದರಿಂದ, ಕೊಳವೆಗಳಿಗೆ ಆಗಬಹುದಾದ ನಷ್ಟವನ್ನು ತಪ್ಪಿಸಬಹುದು.
ನೀರು ಮೇಲಿನಿಂದ ಬಂದು ಭೂಮಿಗೆ ಬೀಳುವ ವಿಧಾನ: ಸೇಚನ (ಸಿಂಪಡಿಕೆ) (Sprinkler) ನೀರಾವರಿ ಪದ್ಧತಿಯು ಈ ವಿಧಾನವನ್ನು ಪ್ರಮುಖವಾದುದೆನ್ನಬಹುದು. ನೀರಾವರಿಯ ಜಲವನ್ನು ಕೊಳವೆಗಳ ಮೂಲಕ ಸಾಗಿಸಿ, ಭೂಮಿಯಿಂದ ನಿರ್ದಿಷ್ಟ ಎತ್ತರದಲ್ಲಿ ಹೊರಹೊಮ್ಮಿಸಿ, ತುಂತುರು ಹನಿಗಳ ರೂಪದಲ್ಲಿ ಭೂಮಿಯ ಮೇಲೆ ಮಳೆಯಂತೆ ಬೀಳಗೊಡುವುದೇ ಸೇಚನ ಪದ್ಧತಿ.
ಸೇಚನ (ಸಿಂಪಡಿಕೆ) ನೀರಾವರಿ ಪದ್ಧತಿಗೆ ಅನುಕೂಲವೆನಿಸುವ ಸನ್ನಿವೇಶಗಳು
ಮುಂದೆ ಸೂಚಿಸಿದ ಪ್ರಸಂಗಗಳಲ್ಲಿ ಇತರ ನೀರಾವರಿ ಪದ್ದತಿಗಳಿಗಿಂತ, ಸೇಚನ ನೀರಾವರಿಯು ಹೆಚ್ಚು ಪ್ರಲಪ್ರದವೆನ್ನಬಹುದು.
· ಕಡಮೆ ಆಳವಿರುವ ಮಣ್ಣು, ಅತಿ ಇಳಿಜಾರಾದ ಭೂಮಿ, ಮೇಲ್ಮಣ್ಣು ಕೊಚ್ಚಿ ಹೋದ ಭೂಮಿ, ತಗ್ಗು ದಿಣ್ಣೆಗಳಿಂದ ಕೂಡಿದ ನೆಲವನ್ನು ಸಮಪಾತಳಿ ಮಾಡಲು ಅಧಿಕ ಖರ್ಚನ್ನು ಮಾಡಬೇಕಾದ ಭೂಮಿ ಇತ್ಯಾದಿಗಳಿದ್ದಾಗ ಸೇಚನ ಪದ್ಧತಿಯನ್ನು ಲಾಭದಾಯಕವಾಗಿ ಬಳಸಬಹುದು.
· ಮಣ್ಣಿನಲ್ಲಿ ನೀರು ಬಹುಬೇಗನೆ ಇಂಗುವ ಮರಳು ಮಣ್ಣಿನಲ್ಲಿ ಇತರ ಪದ್ದತಿಗಳಿಗಿಂತ, ಸೇಚನ ಪದ್ಧತಿಯು ಹೆಚ್ಚು ಸೂಕ್ತ.
· ಹರಿದು ಬರುವ ನೀರಿನ ಪ್ರವಾಹವು ಕಡಮೆ ಇರುವಾಗ ಇತರ ನೀರಾವರಿ ಪದ್ಧತಿಗಳಿಂದ ನೀರಿನ ಪೂರೈಕೆಯನ್ನು ಬೆಳೆಗೆ ಸಮಾಧಾನಕರವಾಗಿ ಮಾಡುವುದು ಕಷ್ಟಕರ. ಇಂತಹ ಸಂದರ್ಭದಲ್ಲಿ ಸೇಚನ ನೀರಾವರಿಯು ಸೂಕ್ತವಾದ ಪದ್ಧತಿ.
ಸೇಚನ ನೀರಾವರಿ ಪದ್ಧತಿಯ ಸಂಕ್ಷಿಪ್ತ ಇತಿಹಾಸ : ಸೇಚನ ನೀರಾವರಿ ಪದ್ಧತಿಯು, ೧೯೪೬ರವರೆಗೆ ಗಣನೀಯ ಪ್ರಮಾಣದಲ್ಲಿ ಬೆಳೆದು ಬಂದಿರಲಿಲ್ಲವೆನ್ನಬಹುದು. ನಂತರದ ವರ್ಷಗಳಲ್ಲಿ ಪ್ರಮುಖವಾಗಿ ಯುರೋಪ್ ಖಂಡದ ದೇಶಗಳಲ್ಲಿ ಮತ್ತು ಅಮೆರಿಕೆಯ ಸಂಯುಕ್ತ ಸಂಸ್ಥಾನಗಳಲ್ಲಿ, ಈ ನೀರಾವರಿ ಪದ್ದತಿಯು ಬಹುವೇಗದಿಂದ ಅಭಿವೃದ್ಧಿಗೊಂಡಿತು. ಇಸ್ರೇಲ್, ಲಿಬಿಯಾ, ಟರ್ಕಿ, ತೈವಾನ್, ಗ್ರೀಸ್, ಇಟಲಿ, ಆಸ್ಟ್ರೇಲಿಯಾಗಳಲ್ಲದೇ ಇತರ ಹಲವು ದೇಶಗಳಲ್ಲೂ ಸೇಚನ ನೀರಾವರಿ ಪದ್ಧತಿಯು ಪ್ರಚಲಿತಗೊಂಡಿತು.
ಸೇಚನ ನೀರಾವರಿ ಪದ್ಧತಿಯು ೧೯೮೦ರ ಸುಮಾರಿಗೆ ಭಾರತವನ್ನು ಪ್ರವೇಶಿತೆನ್ನಬಹುದು. ಆದರೆ ಈ ಪದ್ಧತಿಗೆ ಅವಶ್ಯವಿರುವ ಸಾಧನಗಳಿಗೆ ಅಧಿಕ ಖರ್ಚು ಆಗುವುದರಿಂದ, ಇದು ವೇಗದಿಂದ ರೈತರಲ್ಲಿ ಪ್ರಚಲಿತಗೊಳ್ಳಲಿಲ್ಲ. ಕೇಂದ್ರ ಮತ್ತು ರಾಜ್ಯ ಸರಕಾರಗಳು ಹಲವು ರೀತಿಯಲ್ಲಿ ಆರ್ಥಿಕ ನೆರವನ್ನು ಒದಗಿಸಿದ್ದರಿಂದ ರಾಜ್ಯದಲ್ಲಿ ಈ ಪದ್ಧತಿಯು ಬಳಕೆಗೆ ಬಂದಿತು.
ಸೇಚಕಗಳ ವರ್ಗೀಕರಣ: ಸೇಚಕಗಳ ವರ್ಗೀಕರಣವು ಕೆಳಗಿನಂತಿವೆ.
ಅ) ಮೊದಲನೆಯ ರೀತಿ
· ಸುತ್ತ ತಿರುಗುವ ಸೇಚಕಗಳು: ನೀರು ಹರಿಯುವ ಕೊಳವೆಗಳನ್ನು ಭೂಮಿಯ ಮೇಲೆ ಇಟ್ಟು, ನಿರ್ದಿಷ್ಟ ಸ್ಥಳಗಳಲ್ಲಿ ಈ ಕೊಳವೆಗಳಿಗೆ ಲಂಬವಾಗಿ ಸಣ್ಣ ವ್ಯಾಸದ ಕೊಳವೆಗಳನ್ನು ಕೂಡಿಸಲಾಗುತ್ತದೆ. ಪ್ರತಿ ಸಣ್ಣ ಕೊಳವೆಯ ಮೇಲ್ತುದಿಗೆ ಸೇಚನ ಸಾಧನವನ್ನು (Nozzle) ಇಡಲಾಗಿರುತ್ತದೆ. ಕೊಳವೆಯೊಳಗೆ ನೀರು ಒತ್ತಡದಿಂದ ನುಗ್ಗಿ, ಸುತ್ತ ತಿರುಗುವ ಸೇಚನ ಸಾಧನದ ಮೂಲಕ ತುಂತುರು ರೂಪದಲ್ಲಿ ಹೊರ ಹೊಮ್ಮುತ್ತದೆ. ಭೂಮಿಯ ಮೇಲೆ ಬಿದ್ದ ತುಂತುರು ಹನಿಗಳು ಮಣ್ಣನ್ನು ಒದ್ದೆ ಮಾಡುತ್ತವೆ.
· ರಂಧ್ರಗಳಿರುವ ಕೊಳವೆಗಳು: ಕೊಳವೆಗಳಲ್ಲಿ ವಿಶಿಷ್ಟ ಬಗೆಯ ರಂಧ್ರಗಳನ್ನು ಕೊರೆಯಲಾಗಿರುತ್ತದೆ. ಈ ರಂಧ್ರಗಳಿಂದ ನೀರು ಒಂದೇ ವೇಗದಲ್ಲಿ ಹೊರಬಂದು ಎರಡೂ ಪಾರ್ಶ್ವಗಳ ಸುಮಾರು ೬-೧೫ ಮೀ. ಅಗಲದ ಭೂಮಿಯನ್ನು ತೋಯಿಸುತ್ತದೆ. ಈ ಕೊಳವೆಗಳಿಂದ ಪ್ರತಿ ಸೆಕೆಂಡಿಗೆ ಹೊರಬರುವ ನೀರು ತುಲನಾತ್ಮಕವಾಗಿ ದೊಡ್ಡ ಪ್ರಮಾಣದಲ್ಲಿರುವುದರಿಂದ, ಹೊರಬಂದ ಈ ನೀರನ್ನು ಒಳಗೆ ಪ್ರವೇಶಿಸಲು ಅನುವು ಮಾಡಿಕೊಡುವ ಮಣ್ಣಿಗೆ ಈ ಪದ್ಧತಿಯು ಸೂಕ್ತವೆನಿಸಿದೆ. ಸುಮಾರು ೪೦-೬೦ರಿಂದ  ಸೆಂ. ಮೀ.ಗಿಂತ ಅಧಿಕ ಎತ್ತರವಾಗಿರದ ಬೆಳೆಗಳಿಗೆ ಈ ಪದ್ಧತಿಯಿಂದ ನೀರನ್ನು ಪೂರೈಸಬಹುದು.
ಆ) ಎರಡನೆಯ ರೀತಿ : ಸೇಚಕಗಳನ್ನು ಇನ್ನೊಂದು ರೀತಿಯಿಂದಲೂ ವರ್ಗೀಕರಿಸಬಹುದು.
· ಸುಲಭವಾಗಿ ಸಾಗಿಸಬಲ್ಲ ಸೇಚಕಗಳು: ನೀರೆತ್ತುವ ಪಂಪು ಮತ್ತು ಕೊಳವೆಗಳನ್ನು ಒಂದು ಸ್ಥಳದಿಂದ ಮತ್ತೊಂದು ಸ್ಥಳಕ್ಕೆ ಕೇವಲ ಆಳುಗಳ ಸಹಾಯದಿಂದಲೇ ಒಯ್ಯಬಹುದು. ವಹನದ ಈ ಕಾರ್ಯಕ್ಕೆ ಯಂತ್ರವನ್ನೂ ಬಳಸಬಹುದು. ಆದರೆ ಇದರಿಂದ ಖರ್ಚು ಹೆಚ್ಚಾಗುತ್ತದೆ.
· ಭಾಗಶಃ ಸಾಗಿಸಬಲ್ಲ ಸೇಚಕಗಳು: ನೀರೆತ್ತುವ ಪಂಪನ್ನು ಜಲ ಮೂಲದ ಸಮೀಪದಲ್ಲಿ ಶಾಶ್ವತವಾಗಿ ಸ್ಥಾಪಿಸಲಾಗಿರುತ್ತದೆ. ಕೊಳವೆಗಳನ್ನು ಮಾತ್ರ ಒಂದು ಸ್ಥಳದಿಂದ ಇನ್ನೊಂದೆಡೆ ಒಯ್ಯಬಹುದಾದ ವ್ಯವಸ್ಥೆ ಇರುತ್ತದೆ.
· ಅರೆ ಶಾಶ್ವತ ಸೇಚಕಗಳು: ನೀರೆತ್ತುವ ಪಂಪನ್ನು ಜಲ ಮೂಲದ ಸಮೀಪದಲ್ಲಿ ಶಾಶ್ವತವಾಗಿ ನೆಲೆಗೊಳಿಸಲಾಗಿರುತ್ತದೆಯಲ್ಲದೇ ಅವುಗಳಿಗೆ ಜೋಡಿಸಿದ ಉಪ ಮುಖ್ಯ ಕೊಳವೆಗಳನ್ನು ಶಾಶ್ವತವಾಗಿ ಮಣ್ಣಿನೊಳಗೆ ಹೂಳಲಾಗಿರುತ್ತದೆ. ಇಲ್ಲಿ ಅಡ್ಡ ಕೊಳವೆಗಳನ್ನು ಮಾತ್ರ ಸ್ಥಳಾಂತರಿಸಬಹುದು.
· ಶಾಶ್ವತ ಸೇಚಕಗಳು: ನೀರೆತ್ತುವ ಪಂಪು, ಮುಖ್ಯ, ಉಪಮುಖ್ಯ ಮತ್ತು ಅಡ್ಡಕೊಳವೆಗಳನ್ನು ಬೇಸಾಯದ ಉಪಕರಣಗಳಿಗೆ ನಿಲುಕದಷ್ಟು ಆಳದಲ್ಲಿ, ಶಾಶ್ವತವಾಗಿ ಹೂತಿಡಲಾಗಿರುತ್ತದೆ. ಸೇಚಕಗಳಿಗೆ ಆಧಾರವನ್ನೀಯುವ ಕೊಳವೆಗಳನ್ನು ಸಹ ಶಾಶ್ವತವಾಗಿ ಜೋಡಿಸಲಾಗಿರುತ್ತದೆ. ಈ ಪದ್ಧತಿಗೆ ಹೆಚ್ಚು ಹಣವು ಬೇಕಾಗುತ್ತದೆ. ಬಹು ವಾರ್ಷಿಕ ಬೆಳೆಗಳಿರುವ ತೋಟದಲ್ಲಿ ಮತ್ತು ಸ್ವಯಂಚಾಲಿತ ಸಾಧನಗಳನ್ನು ಅಳವಡಿಸಬೇಕಾದಲ್ಲಿ, ಶಾಶ್ವತ ಸೇಚಕಗಳು ಪ್ರಯೋಜನಕಾರಿ ಎನ್ನಬಹುದು.
ಸೇಚಕ ನೀರಾವರಿ ಪದ್ಧತಿಯಿಂದಾಗುವ ಇತರ ಪ್ರಯೋಜನಗಳು:
· ಬೀಜಗಳನ್ನು ಬಿತ್ತಿದೊಡನೆ ಸೇಚನ ನೀರಾವರಿ ಪದ್ಧತಿಯಿಂದ ನೀರನ್ನು ಸಿಂಪಡಿಸಿದರೆ ಬೀಜಗಳು ಬೇಗನೆ ಮೊಳಕೆಯೊಡೆಯುತ್ತವೆ. ನೀರಾವರಿಯ ಇತರ ಪದ್ಧತಿಗಳಿಂದ ದೊರೆಯುವ ಪ್ರಯೋಜನವು ಇಷ್ಟು ಪರಿಣಾಮಕಾರಿ ಎನಿಸುವುದಿಲ್ಲ.
· ಸೂಕ್ತ ಬದಲಾವಣೆಗಳೊಂದಿಗೆ ಬೆಳೆಗಳಿಗೆ ರಾಸಾಯನಿಕ ಗೊಬ್ಬರಗಳನ್ನು ಪೂರೈಸಬಹುದು.
· ಅತಿ ಶೀತವಿದ್ದಾಗ (Frost) ಮಣ್ಣಿಗೆ ಶೀಘ್ರಗತಿಯಿಂದ ನೀರನ್ನು ಒದಗಿಸಬಹುದು.
· ಸಸ್ಯ ಸಂರಕ್ಷಣೆಯ ರಾಸಾಯನಿಕಗಳನ್ನು ಸೇಚನ ಪದ್ಧತಿಯಿಂದ ಪೂರೈಸಲು ಸಾಧ್ಯವಿದೆ.
· ಲಿಂಬೆ ಮತ್ತು ಆ ಗುಂಪಿಗೆ ಸೇರಿದ ಇತರ ಬೆಳೆಗಳು, ದ್ರಾಕ್ಷಿ ಮುಂತಾದ ಬೆಳೆಗಳ ಕಾಯಿಗಳು, ಅತಿಯಾದ ಉಷ್ಣತೆಯನ್ನು ತಡೆದುಕೊಳ್ಳಲಾರದೆ, ಉದುರ ತೊಡಗುತ್ತವೆ. ಇಂತಹ ಸಂದರ್ಭವು ಒದಗಿದಾಗ ಸೇಚನ ಪದ್ಧತಿಯಿಂದ ನೀರನ್ನು ಸಿಂಪಡಿಸಿದರೆ ಈ ಸಮಸ್ಯೆಯನ್ನು ನಿವಾರಿಸಿ ಅಧಿಕ ಇಳುವರಿಯನ್ನು ಪಡೆಯಬಹುದು.
· ಮೇಲಿನ ಕಾರ್ಯಗಳಿಗಲ್ಲದೇ ದನ ಕರುಗಳು ಮತ್ತು ಕೋಳಿಗಳು ವಾಸಿಸುವ ಪ್ರದೇಶದಲ್ಲಿಯ ವಾತಾವರಣವನ್ನು ತಂಪಾಗಿಸಲು, ಬೆಂಕಿಯನ್ನು ಆರಿಸಲು ಮತ್ತು ವಾತಾವರಣವನ್ನು ಕಲುಷಿತಗೊಳಿಸುವ ಧೂಳನ್ನು ನಿವಾರಿಸಲು ಸೇಚನ ಪದ್ಧತಿಯನ್ನು ಬಳಸಬಹುದು.
ಗುಣಗಳು
· ಪ್ರತಿ ಹಂಗಾಮಿನಲ್ಲಿ ಅಥವಾ ಪ್ರತಿ ಬಾರಿ ಬೆಳೆಯನ್ನು ಬೆಳೆಯುವಾಗ ಭೂಮಿಯನ್ನು ಸಿದ್ಧಪಡಿಸುವ ಅವಶ್ಯಕತೆ ಇಲ್ಲದಿರುವುದರಿಂದ ಆ ಖರ್ಚಿನ ಉಳಿತಾಯವಾಗುತ್ತದೆ.
· ಇತರ ಹಲವು ನೀರಾವರಿಯ ಪದ್ಧತಿಗಳಲ್ಲಿ ಭೂಮಿಯನ್ನು ಸಿದ್ಧಪಡಿಸುವಾಗ ಬದು ಮತ್ತು ಕಾಲುವೆಗಳನ್ನು ನಿರ್ಮಿಸಬೇಕಾಗುತ್ತದೆ. ಆದರೆ ಈ ಪದ್ಧತಿಯನ್ನು ಅನುಸರಿಸಿದರೆ ಸ್ಥಳದ ಉಳಿತಾಯವಾಗುವುದರಿಂದ ಉತ್ಪಾದನೆಗೆ ಅಧಿಕ ಭೂಮಿಯು ದೊರೆಯುತ್ತದೆ.
· ಅಧಿಕ ಇಳಿಜಾರಿನ ಅಥವಾ ತಗ್ಗು ದಿನ್ನೆಗಳಿರುವ ಭೂಮಿಗೆ ಸೇಚನ ನೀರಾವರಿಯು ಸೂಕ್ತ ಪದ್ಧತಿಯೆನ್ನಬಹುದು.
· ನೀರು ಹರಿದು ಹೋಗಿ ವ್ಯರ್ಥವಾಗುವ ಅಥವಾ ಮಣ್ಣು ಕೊಚ್ಚಿ ಹೋಗಿ ನಷ್ಟವಾಗುವ ಸಾಧ್ಯತೆಯಿಲ್ಲ.
· ಬೆಳೆಗೆ ಬೇಕಾಗುವಷ್ಟು ನೀರನ್ನು ಪೂರೈಸಬಲ್ಲ ವ್ಯವಸ್ಥೆಯಿರುವುದರಿಂದ, ನೀರು ಬಸಿದು ಭೂಮಿಯಾಳಕ್ಕೆ ಹೋಗುವ ಮತ್ತು ಅದರೊಡನೆ ಪೋಷಕಗಳೂ ನಷ್ಟವಾಗುವ ಸಂದರ್ಭವಿಲ್ಲ.
· ಮಣ್ಣಿನ ಕಣಗಳ ರಚನೆಯ ಮೇಲೆ ಹೇಳಿಕೊಳ್ಳುವಂತಹ ದುಷ್ಪರಿಣಾಮವಾಗುವುದಿಲ್ಲ.
· ಮಧ್ಯಂತರ ಬೇಸಾಯವನ್ನು ಮಾಡಲು ಎತ್ತುಗಳು ಎಳೆಯುವ ಅಥವಾ ಯಂತ್ರಚಾಲಿತ ಉಪಕರಣಗಳನ್ನು ಬಳಸಬಹುದು.
· ಸಸ್ಯಗಳ ಮೇಲೆ ನೀರಿನ ಸಿಂಚನವಾಗಿರುವುದರಿಂದ ಅವುಗಳ ಬೆಳವಣಿಗೆಗೆ ಕೆಲವು ರೀತಿಯಿಂದ ಅನುಕೂಲಗಳಾಗುತ್ತವೆ.
ಅವಗುಣಗಳು
· ಪ್ರಾರಂಭಿಕ ಖರ್ಚು ಅಧಿಕ.
· ಗಾಳಿಯು ವೇಗವಾಗಿ ಬೀಸುವ ಸಮಯದಲ್ಲಿ, ನೀರು ಎಲ್ಲೆಡೆ ಸರಿಯಾಗಿ ಪಸರಿಸಲಾರದು.
· ಆಳವಾದ ಬೇರುಗಳಿರುವ ಬೆಳೆಗಳಿಗೆ ಈ ಪದ್ಧತಿಯು ಅಷ್ಟು ಪ್ರಯೋಜನಕಾರಿಯಲ್ಲ.
· ದಿನದ ನೀರಾವರಿಯು ಮುಗಿದ ನಂತರ, ಕೊಳವೆಗಳನ್ನು ಸಾಗಿಸುವ ಕೆಲಸವು ಶ್ರಮದಾಯಕ. ಅದರಂತೆಯೇ ನೀರಾವರಿಯ ಕಾರ್ಯವು ನಡೆಯುತ್ತಿರುವಾಗ ಕೊಳವೆಗಳನ್ನು ಒಂದು ಸ್ಥಳದಿಂದ ಇನ್ನೊಂದು ಸ್ಥಳಕ್ಕೆ ಸಾಗಿಸುವ ಕೆಲಸವು ಕಷ್ಟಕರ. ಅದರಲ್ಲಿಯೂ ಎರೆ ಮಣ್ಣಿನಲ್ಲಿ ಈ ಕೆಲಸವು ಅತಿ ಕಷ್ಟದಾಯಕ.
· ಸಸ್ಯಗಳ ಎಲೆಗಳು ಆರ್ದ್ರಗೊಳ್ಳುತ್ತವೆಯಾದ್ದರಿಂದ ಕೆಲವು ರೋಗಾಣುಗಳ ಅಭಿವೃದ್ಧಿಗೆ ಅನುಕೂಲವಾದ ವಾತಾವರಣವುಂಟಾಗಿ ಬೆಳೆಯು ರೋಗಗಳಿಗೆ ತುತ್ತಾಗಬಹುದು.
· ರಾಸಾಯನಿಕ ಗೊಬ್ಬರಗಳನ್ನು ನೀರಿನೊಡನೆ ಮಿಶ್ರಮಾಡಿ ಬೆಳೆಗೆ ಪೂರೈಸುವಾಗ, ಗೊಬ್ಬರಗಳ ಪ್ರಕಾರ ಮತ್ತು ಪ್ರಮಾಣಗಳ ಬಗ್ಗೆ ಸಾಕಷ್ಟು ಎಚ್ಚರಿಕೆಯನ್ನು ತೆಗೆದುಕೊಳ್ಳದಿದ್ದರೆ ಸಸ್ಯದ ಎಲೆಗಳಿಗೆ ಅಪಾಯವುಂಟಾಗಬಹುದು.
ಭೂಮಿಯೊಳಗಿನಿಂದ ನೀರನ್ನು ಪೂರೈಸುವ ವಿಧಾನಗಳು: ಭೂಮಿಯ ಒಳಗೆ ಸ್ಥಾಪಿಸಿದ ಛಿದ್ರಯುತ ಕೊಳವೆಗಳ ಮುಖಾಂತರ ಇಲ್ಲವೇ ಕಾಲುವೆಗಳ ಮೂಲಕ ಬೆಳೆಗಳಿಗೆ ನೀರಿನ ಪೂರೈಕೆ ಮಾಡಬಹುದು. ಮಣ್ಣಿನ ಆಳದಲ್ಲಿ ಪೂರೈಕೆಯಾದ ನೀರು, ಮೇಲೇರುತ್ತ ಬಂದು, ಸಸ್ಯದ ಬೇರುಗಳಿಗೆ ದೊರೆಯುತ್ತದೆ. ಮಣ್ಣಿನ ಗುಣಧರ್ಮ ಮತ್ತು ಸಸ್ಯದ ಬೇರುಗಳ ಆಳದ ಮೇಲಿಂದ ನೀರನ್ನು ಒದಗಿಸುವ ಕೊಳವೆಗಳ ಆಳವನ್ನು ೩೦ರಿಂದ ೧೦೦ ಸೆಂ.ಮೀವರೆಗೆ ಇಡಬೇಕಾಗಬಹುದು. ಎರಡು ಕೊಳವೆಗಳ ಅಥವಾ ಕಾಲುವೆಗಳ ಅಂತರವನ್ನು ೧೫ ರಿಂದ ೩೦ ಮೀ.ಗಳಷ್ಟು ಇಡುವುದು ವಾಡಿಕೆ.
ಕೆಳಗಿನ ಸನ್ನಿವೇಶಗಳನ್ನು ಈ ವಿಧಾನವು ಯಶಸ್ವಿಯಾಗಿದೆ.
· ಮಣ್ಣಿನ ಕಣಗಳ ಗಾತ್ರವು ಎಲ್ಲೆಡೆ ಒಂದೇ ರೀತಿಯದಾಗಿರಬೇಕು.
· ಮಣ್ಣಿನಲ್ಲಿ ಉದ್ದ ಮತ್ತು ಅಡ್ಡ ದಿಕ್ಕುಗಳಲ್ಲಿ ನೀರು ನಿರಾತಂಕವಾಗಿ ಹರಿಯುವಂತಿರಬೇಕು.
· ಭೂಮಿಯಾಳಕ್ಕೆ ನೀರು ಬಸಿದು ಹೋಗದಂತೆ ಕೆಳಗೆ ಗಟ್ಟಿ ಪ್ರದೇಶವಿರಬೇಕು. ಇಲ್ಲವೇ ತಾತ್ಪೂರ್ತಿಕವಾದ ನೀರಿನ ಪಾತಳಿಯಿರಬೇಕು.
· ಜಲಧಾರಣಾ ಶಕ್ತಿಯು ಕಡಿಮೆ ಇರುವ ಮತ್ತು ನೀರು ವೇಗವಾಗಿ ಒಳ ಹರಿಯಲು ಬಿಡುವ ಮಣ್ಣಿನಲ್ಲಿ, ಬೇರೆ ಪದ್ಧತಿಯ ನೀರಾವರಿಯನ್ನು ಅನುಸರಿಸಲು ಸಾಧ್ಯವಿಲ್ಲದಿದ್ದಲ್ಲಿ ಮತ್ತು ಸೇಚನ ಪದ್ಧತಿಯು ಅತಿ ವೆಚ್ಚವೆಂದು ಕಂಡು ಬಂದಲ್ಲಿ, ಭೂಮಿಯ ಒಳಗಿನಿಂದ ನೀರನ್ನು ಪೂರೈಸುವ ವಿಧಾನವು ಸೂಕ್ತ. ಆದರೆ ಲವಣಯುತ ನೀರು ಈ ವಿಧಾನಕ್ಕೆ ಸರಿಯಿಲ್ಲ.
ಭೂಮಿಯ ಒಳಗಿನಿಂದ ನೀರನ್ನು ಪೂರೈಸುವ ವಿಧಾನವನ್ನು ಅನುಸರಿಸಬೇಕಾದರೆ, ಮೇಲೆ ಸೂಚಿಸಿದಂತೆ ಕೆಲವು ವಿಶಿಷ್ಟ ಸನ್ನಿವೇಶಗಳು ಇರಬೇಕಾಗುತ್ತವೆ. ಭಾರತದಲ್ಲಿ ಈ ವಿಧಾನವು ಅಷ್ಟಾಗಿ ಬಳಕೆಯಲ್ಲಿಲ್ಲ. ಆದರೂ ಕಾಶ್ಮೀರದಲ್ಲಿಯ “ದಾಲ್‌” ಸರೋವರದ ನೀರಿನಿಂದ ತರಕಾರಿಗಳನ್ನು ಬೆಳೆಯಲು ಈ ವಿಧಾನವನ್ನು ಬಳಸುತ್ತಾರೆ. ಅದರಂತೆಯೇ ಕೇರಳದ ಕಟ್ಟುನಾಡ ಭಾಗದಲ್ಲಿ ತೆಂಗಿನ ಬೆಳೆಗೆ ನೀರನ್ನು ಪೂರೈಸಲು ಈ ವಿಧಾನವನ್ನು ಅನುಸರಿಸಲಾಗುತ್ತದೆ.
ಗುಣಗಳು
· ನೀರಿನ ಮಿತವ್ಯಯ ಸಾಧ್ಯವಾಗುತ್ತದೆ.
· ಮೇಲ್ಮಣ್ಣಿನ ಕಣಗಳ ರಚನೆಗೆ ಬಾಧೆ ತಟ್ಟುವುದಿಲ್ಲ ಮತ್ತು ಮಣ್ಣಿನಲ್ಲಿ ವಾಯುವಿನ ಚಲನೆಗೆ ಆತಂಕವುಂಟಾಗುವುದಿಲ್ಲ.
· ಸಸ್ಯದ ಬೇರುಗಳ ಸನಿಹಕ್ಕೆ ನೀರು ಪೂರೈಕೆಯಾಗುತ್ತದೆಯಾದ್ದರಿಂದ, ಬೆಳೆಯು ಉತ್ತಮ ಬೆಳವಣಿಗೆಗೆ ಆಸ್ಪದವುಂಟಾಗುತ್ತದೆ.
ಅವಗುಣಗಳು
· ಇತರ ಹಲವು ನೀರಾವರಿ ಪದ್ಧತಿಗಳಿಗಿಂತ ಈ ವಿಧಾನವು ಹೆಚ್ಚು ಖರ್ಚಿನದು.
· ನೀರು ಚಲಿಸಿ ಮಣ್ಣನ್ನು ಆರ್ದ್ರಗೊಳಿಸುತ್ತ ಸಸ್ಯಗಳ ಬೇರುಗಳನ್ನು ಸಮೀಪಿಸಲು ಹೆಚ್ಚು ಸಮಯವು ಬೇಕಾಗುತ್ತದೆ.
ರಂಧ್ರಗಳಿರುವ ಕೊಳವೆಗಳನ್ನು ಬಳಸಿದಾಗ ಕೆಲವು ಬಾರಿ ರಂಧ್ರಗಳು ಮುಚ್ಚಿ, ನೀರಿನ ಪೂರೈಕೆಗೆ ವ್ಯತ್ಯಯವುಂಟಾಗುತ್ತದೆ. ಸರಿಪಡಿಸುವ ಕಾರ್ಯವು ಶ್ರಮದಾಯಕ ಮತ್ತು ಖರ್ಚಿನದು
ಬೆಳೆಗಳಿಗೆ ಅವಶ್ಯವಿರುವ ಒಟ್ಟು ನೀರು
ಬೆಳೆಗಳಿಗೆ ಅವಶ್ಯವಿರುವ ಒಟ್ಟು ನೀರು
ಸಸ್ಯಗಳಿಗೆ ದೊರೆಯುವ ನೀರು ಕೆಳಗಿನ ಕಾರ್ಯಗಳಿಗೆ ವಿನಿಯೋಗವಾಗುತ್ತದೆ.
i. ಆವಿಯಾಗಿ
· ಆರ್ದ್ರವಾಗಿರುವ ಮಣ್ಣಿನಿಂದ ನೀರು, ಆವಿಯ ರೂಪದಲ್ಲಿ (Evaporation) ಹೊರಬಂದು ವಾಯು ಮಂಡಲವನ್ನು ಸೇರುತ್ತದೆ.
· ಮಳೆಯಿಂದ ಇಲ್ಲವೇ ಸೇಚನ ನೀರಾವರಿಯಿಂದ ಸಸ್ಯದ ಎಲೆ ಮತ್ತು ಕಾಂಡದ ಮೇಲೆ ಬಿದ್ದ ನೀರು, ಸಸ್ಯಕ್ಕೆ ಬಳಕೆಯಾಗದೆ ಅಲ್ಲಿಯೇ ಆವಿರೂಪಕ್ಕೆ ಪರಿರ್ವನೆಗೊಂಡು ಹವೆಯಲ್ಲಿ ಲೀನವಾಗುತ್ತದೆ.
ii. ಸಸ್ಯಗಳೊಳಗಿನಿಂದ ಬಾಷ್ಪ ರೂಪದಲ್ಲಿ ಹೊರಬಂದು: ಸಸ್ಯಗಳು ತಮ್ಮ ಬೇರುಗಳ ಮೂಲಕ ಒಳಗೆ ತೆಗೆದುಕೊಂಡ ನೀರನ್ನು, ಭೂಮಿಯ ಮೇಲ್ಭಾಗದಲ್ಲಿರುವ ಭಾಗದಿಂದ ಅದರಲ್ಲಿಯೂ ಎಲೆಗಳ ಮೂಲಕ ಬಾಷ್ಪದ ರೂಪದಲ್ಲಿ ಹೊರಬಿಡುತ್ತವೆ.
iii. ಸಸ್ಯಗಳಿರುವ ಜೀವಕಣಗಳ ಕಾರ್ಯಚಟುವಟಿಕೆಗೆ: ಸಸ್ಯದ ಜೀವಿಕಣಗಳಲ್ಲಿ ಸಾಕಷ್ಟು ನೀರಿಲ್ಲದಿದ್ದರೆ ಸಸ್ಯದ ಎಲ್ಲ ಕಾರ್ಯಗಳು ಸ್ಥಗಿತಗೊಳ್ಳುತ್ತವೆ.
ಮೇಲೆ ಹೇಳಿದ ವಿಷಯಗಳನ್ನು, ಸೂತ್ರ ರೂಪದಲ್ಲಿ ಮುಂದಿನಂತೆ ಬರೆಯಬಹುದು.
	ಸಸ್ಯಗಳಿಗೆ ಬೇಕಾಗುವ ನೀರು
	=
	ಮಣ್ಣಿನಿಂದ
ಆವಿಯಾಗಿ ಹೋಗುವ ನೀರು
	+
	ಸಸ್ಯಗಳಿಂದ ಬಾಷ್ಪರೂಪದಲ್ಲಿ ಹೊರ ಬರುವ ನೀರು
	+
	ಸಸ್ಯಗಳ ಚಯಾಪಚಯ ಕಾರ್ಯಕ್ಕೆ ಬೇಕಾಗುವ ನೀರು


ಆವಿಯಾಗಿ ಹೋಗುವ (Evaporation) ಮತ್ತು ಬಾಷ್ಪ ರೂಪದಲ್ಲಿ ಹೊರ ಬರುವ (Transpiration) ನೀರಿನ ಒಟ್ಟು ಮೊತ್ತಕ್ಕೆ “ಇವ್ಯಾಪೋಟ್ರಾನ್ಸ್‌ಪಿರೇಷನ್‌(Evapotranspiration) ಎಂಬ ಪದವು ರೂಢಿಯಲ್ಲಿದೆ. ಅಮೆರಿಕಾದ ಸಂಯುಕ್ತ ಸಂಸ್ಥಾನಗಳ ಥೋರ್ನ್ಥ್‌‌ವೇಟ್ (Thornthwaite) ಎಂಬ ವಿಜ್ಞಾನಿ ಈ ಪದವನ್ನು ಮೊಟ್ಟ ಮೊದಲು ಬಳಸಿದರು.
ಮೇಲಿನ ಸಮೀಕರಣದಲ್ಲಿ ತೋರಿಸಿದ “ಸಸ್ಯಗಳ ಚಯಾಪಚಯ ಕಾರ್ಯಕ್ಕೆ” ಬೇಕಾಗುವ ನೀರಿನ ಪ್ರಮಾಣವು ಅಂದಾಜು ಶೇಕಡಾ ಒಂದು ಮಾತ್ರ. ಉಳಿದ ಶೇಕಡಾ ೯೯ರಷ್ಟು ನೀರು ಮಣ್ಣಿನಿಂದ ಆವಿಯಾಗಿ ಹೋಗಿ ಮತ್ತು ಸಸ್ಯಗಳಿಂದ ಬಾಷ್ಪ ರೂಪದಲ್ಲಿ ಹೊರಬಂದು ವಿನಿಯೋಗಗೊಳ್ಳುತ್ತದೆ. ಆದ್ದರಿಂದಲೇ, ಇವೆರಡರ ಮೊತ್ತವನ್ನೇ ಸಸ್ಯಗಳಿಗೆ ಬೇಕಾಗುವ ನೀರಿನ ಮೊತ್ತ ಎಂದು ಪರಿಗಣಿಸುವ ಪರಿಪಾಠವಿದೆಯಲ್ಲದೇ ಇವೆರಡರ ಸರಿಯಾದ ನಿರ್ವಹಣೆಗೆ ಬಹಳ ಮಹತ್ವವಿದೆ.
ಬೆಳೆಗೆ ಬೇಕಾಗುವ ನೀರಿನ ಪ್ರಮಾಣವನ್ನು ನಿರ್ಧರಿಸುವ ವಿಧಾನಗಳು: ಬೆಳೆಗೆ ಬೇಕಾಗುವ ನೀರಿನ ಪ್ರಮಾಣವನ್ನು ಪ್ರತ್ಯಕ್ಷ-ಅಥವಾ ಪರೋಕ್ಷ ಪದ್ಧತಿಗಳಿಂದ ಕಂಡು ಹಿಡಿಯಬಹುದು.
ಪ್ರತ್ಯಕ್ಷ (ನೇರ) ಪದ್ಧತಿಗಳು: ಈ ಗುಂಪಿನಲ್ಲಿ ಹಲವು ಬಗೆಗಳಿವೆ. ಪ್ರಮುಖವಾದವುಗಳ ಸಂಕ್ಷಿಪ್ತ ಪರಿಚಯವು ಕೆಳಗಿದೆ.
ಅ. ತೊಟ್ಟಿ, ಹೌದು (Tank) ಅಥವಾ ಲೈಸೀಮಿಟರು (Lysimeter) : ವಿಶಿಷ್ಟ ರೀತಿಯಲ್ಲಿ ನಿರ್ಮಿಸಿದ ಲೈಸೀಮೀಟರ್‌ಗಳನ್ನು ಈ ಕೆಲಸಕ್ಕೆ ಬಳಸಲಾಗುತ್ತದೆ. ಪ್ರತಿಯೊಂದು ಲೈಸೀ ಮೀಟರ‍್ನಲ್ಲಿಯೂ ಒಂದೇ ಪ್ರಕಾರದ ಮತ್ತು ಒಂದೇ ತೂಕದ ಮಣ್ಣನ್ನು ತುಂಬಬೇಕು ಮತ್ತು ಅವುಗಳನ್ನು ಪರೀಕ್ಷಿಸಬೇಕೆಂದಿರುವ ಬೆಳೆಯನ್ನು ಬಿತ್ತಬೇಕು. ಪ್ರತಿಯೊಂದಕ್ಕೂ ಬೇರೆ, ಬೇರೆ ಪ್ರಮಾಣದಲ್ಲಿ ನೀರನ್ನು ಪೂರೈಸಿ ಅತ್ಯಧಿಕ ಇಳುವರಿಯು ದೊರೆತ ಲೈಸಿ ಮೀಟರ್‌ನಲ್ಲಿ ಬೆಳೆಸಿದ ಬೆಳೆಗೆ ಪೂರೈಸಿದ ನೀರಿನ ಪ್ರಮಾಣವನ್ನು ಲೆಕ್ಕ ಮಾಡಬೇಕು. ಇದೇ ಬೆಳೆಯ ಉತ್ತಮ ಬೆಳವಣಿಗೆಗೆ ಬೇಕಾಗುವ ನೀರಿನ ಪ್ರಮಾಣ ಎಂದು ತಿಳಿಯಬೇಕು. ಬೆಳವಣಿಗೆಯ ಅವಧಿಯಲ್ಲಿದ್ದ ಬಿದ್ದ ಮಳೆಯ ನೀರನ್ನು ಲೆಕ್ಕ ಮಾಡುವಾಗ ಪರಿಗಣಿಸಬೇಕು.
ಮೇಲೆ ಸೂಚಿಸಿದಂತೆ ಲೈಸೀಮೀಟರ್‌ಗಳನ್ನು ಸಿದ್ದಪಡಿಸಿ, ಅವುಗಳನ್ನು ಹೊರಗಿನಿಂದ ತಂದ ಮಣ್ಣಿನಿಂದ ತುಂಬುವ ಬದಲು ಮಣ್ಣನ್ನು ಕದಲಿಸದೇ ಲೈಸೀ ಮೀಟರ್‌ಗಳನ್ನು ಕಟ್ಟುವುದು ಪ್ರಶಸ್ತವೆನ್ನಬಹುದು. ಯಾವುದೇ ರೀತಿಯಿಂದ ನಿರ್ಮಿಸಿದರೂ ಲೈಸೀಮೀಟರ್‌ಗಳಲ್ಲಿ ಬೆಳೆಸಿದ ಬೆಳೆಯನ್ನೇ ಇವುಗಳ ಸುತ್ತಲೂ ಬೆಳೆಸುವುದು ಅವಶ್ಯ.
ಆ. ಭೂ ಪ್ರದೇಶದಲ್ಲಿ ಪ್ರಯೋಗಗಳು: ಮೇಲೆ ವಿವರಿಸಿದ ರೀತಿಯಲ್ಲೇ ಲೈಸೀಮೀಟರ್‌ಗಳ ಬದಲು ಹೊಲ ಅಥವಾ ಗದ್ದೆಗಳಲ್ಲಿ ನೇರವಾಗಿ ಪ್ರಯೋಗಗಳನ್ನು ಕೈಕೊಳ್ಳಬಹುದು. ಇದಕ್ಕಾಗಿ ನೀರಿನ ಪಾತಳಿಯು ಆಳವಾಗಿರುವ ಮತ್ತು ಒಂದೇ ರೀತಿಯ ಮಣ್ಣಿರುವ ಭೂ ಪ್ರದೇಶವನ್ನು ಆರಿಸಿಕೊಂಡು, ಒಂದೇ ಆಕಾರದ ಹಲವು ಭಾಗಗಳನ್ನಾಗಿ ವಿಂಗಡಿಸಿ, ಪ್ರತಿ ಭಾಗದಲ್ಲಿಯೂ ಪರೀಕ್ಷಿಸಬೇಕೆಂದಿರುವ ಬೆಳೆಯನ್ನು ಬೆಳೆಯಬೇಕು. ಒಂದೊಂದು ಭಾಗದಲ್ಲಿ ಬೆಳೆಸಿದ ಬೆಳೆಗೂ ಬೇರೆ ಬೇರೆ ಪ್ರಮಾಣದಲ್ಲಿ ನೀರನ್ನು ಪೂರೈಸಬೇಕು. ಯಾವ ಭಾಗದಲ್ಲಿ ಬೆಳೆಸಿದ ಬೆಳೆಯ ಇಳುವರಿಯು ಅತ್ಯಧಿಕವಾಗಿರುತ್ತದೆಯೋ (ಅಥವಾ ಲಾಭವು ಅತ್ಯಧಿಕವಾಗಿ ದೊರೆಯುತ್ತದೆಯೋ) ಆ ಭಾಗಕ್ಕೆ ಪೂರೈಕೆಯಾದ (ಮಳೆಯ ನೀರನ್ನು ಪರಿಗಣಿಸಿ) ನೀರಿನ ಪ್ರಮಾಣವೇ ಸಂಬಂಧಿಸಿದ ಬೆಳೆಗೆ ಬೇಕಾಗುವ ನೀರಿನ ಪ್ರಮಾಣವೆಂದು ತಿಳಿಯಬೇಕು.
ಇ. ಮಣ್ಣಿನಲ್ಲಿರುವ ನೀರಿನ ಪ್ರಮಾಣದ ಪ್ರಯೋಗಗಳು: ಭೂ ಪ್ರದೇಶದಲ್ಲಿ ನಡೆಸಿದ ಪ್ರಯೋಗಗಳಲ್ಲಿ ವಿವರಿಸಿದಂತೆ, ಈ ಪದ್ಧತಿಯಲ್ಲಿಯೂ ಆರಿಸಿಕೊಂಡ ಪ್ರದೇಶದಲ್ಲಿ ಒಂದೇ ಆಕಾರದ ಹಲವು ವಿಭಾಗಗಳನ್ನು ಮಾಡಿ, ಅವುಗಳಲ್ಲಿ ಒಂದೇ ಬಗೆಯ ಬೆಳೆಯನ್ನು ಬಳೆಸಿ, ಪ್ರತಿ ವಿಭಾಗಕ್ಕೂ ವಿಭಿನ್ನ ಪ್ರಮಾಣದಲ್ಲಿ ನೀರು ಪೂರೈಸಬೇಕು. ಪ್ರತಿ ಬಾರಿ ನೀರನ್ನು ಪೂರೈಸುವ ಮೊದಲ ಪೂರೈಕೆಯಾದ ಮರುದಿನ ಮತ್ತು ಎರಡು ನೀರಾವರಿಗಳ ಮಧ್ಯದಲ್ಲಿ ಬೇರೆ ಬೇರೆ ಆಳದಲ್ಲಿ ಮಣ್ಣಿನ ನಮೂನೆಗಳನ್ನು ಸಂಗ್ರಹಿಸಿ, ಅವುಗಳಲ್ಲಿರುವ ಶೇಕಡಾ ನೀರನ್ನು ಕಂಡು ಹಿಡಿಯಬೇಕು. ಈ ರೀತಿ ಸಂಗ್ರಹಿಸಿದ ವಿವರಗಳಿಂದ ಬೆಳೆಯು ಉಪಯೋಗಿಸಿದ ನೀರಿನ ಪ್ರಮಾಣವನ್ನು ಲೆಕ್ಕ ಮಾಡಬಹುದು. ಆದರೆ ಈ ಪದ್ಧತಿಯು ಬಹಳ ಶ್ರಮದಾಯಕ.
ಪರೋಕ್ಷ ಪದ್ಧತಿಗಳು : ಬೆಳೆಗೆ ಬೇಕಾಗುವ ನೀರಿಗೂ ಸೂರ್ಯರಶ್ಮಿ, ಉಷ್ಣತಾಮಾನ, ಹವೆಯೊಳಗಿನ ಆರ್ದ್ರತೆ, ಗಾಳಿಯ ವೇಗ, ಹವೆಯಲ್ಲಿರುವ ಬಾಷ್ಪದ ಒತ್ತಡ ಇತ್ಯಾದಿಗಳಿಗೂ ಇರುವ ಸಂಬಂಧವನ್ನು ಹಲವು ವಿಜ್ಞಾನಿಗಳು ಆಳವಾಗಿ ಅಧ್ಯಯನ ಮಾಡಿದ್ದಾರೆ. ಇಂತಹ ಅಧ್ಯಯನದಿಂದ ಹೊರಬಂದ ಪರಿಣಾಮಗಳ ಆಧಾರದ ಮೇಲಿಂದ, ಬೆಳೆಗೆ ಬೇಕಾಗುವ ನೀರಿನ ಪ್ರಮಾಣವನ್ನು ಅಂದಾಜು ಮಾಡುವ ಪ್ರಯತ್ನವನ್ನು ಈ ವಿಜ್ಞಾನಿಗಳು ಮಾಡಿದ್ದಾರೆ. ಪ್ರಮುಖವಾದವುಗಳ ಸಂಕ್ಷಿಪ್ತ ವಿವರಣೆಯು ಕಳಗಿನಂತಿದೆ.
i. ಪೆನ್‌ಮನ್‌ಪದ್ಧತಿ (Penman Method): ಮೇಲೆ ಸೂಚಿಸಿದ ಹವಾಮಾನದ ವಿವಿಧ ಘಟಕಗಳನ್ನು ಉಪಯೋಗಿಸಿಕೊಂಡು, ಯಾವುದೇ ಭಾಗದಲ್ಲಿ ಆಗಬಹುದಾದ “ಇವ್ಯಾಪೋಟ್ರಾನ್‌ಸ್ಪಿರೇಶನ್”ನ ಗರಿಷ್ಠ ಪ್ರಮಾಣವನ್ನು ಕಂಡು ಹಿಡಿಯಬಲ್ಲ ಹಾಗೂ ವೈಜ್ಞಾನಿಕ ತತ್ವದ ಮೇಲೆ ಆಧಾರಿತ ಸೂತ್ರವನ್ನು ಪೆನ್‌ಮನ್ ಎಂಬ ವಿಜ್ಞಾನಿಯು ವಿರಚಿಸಿದರು. ಈ ಸೂತ್ರದಿಂದ ದೊರೆತ ಅಂಕೆಯನ್ನು ಒಂದು ನಿರ್ದಿಷ್ಟ ಗುಣಕದಿಂದ ಗುಣಿಸಿದರೆ, ಸಂಬಂಧಿಸಿದ ಬೆಳೆಗೆ ಬೇಕಾಗುವ ನೀರಿನ ಪ್ರಮಾಣವನ್ನು ಕಂಡು ಹಿಡಿಯಬಹುದೆಂದು ತೋರಿಸಿಕೊಟ್ಟರು. ಇಂಗ್ಲೆಂಡಿನ ಹುಲ್ಲುಗಾವಲುಗಳಿಗೆ ಬೇಕಾಗುವ ನೀರಿನ ಪ್ರಮಾಣವನ್ನು ಪ್ರತ್ಯಕ್ಷ ಪದ್ಧತಿಯಿಂದ ಕಂಡುಹಿಡಿದು ಈ ಪ್ರಮಾಣವನ್ನು ಸೂತ್ರದ ಸಹಾಯದಿಂದ, ಅಂದಾಜು ಮಾಡಿದ ನೀರಿನ ಪ್ರಮಾಣದೊಡನೆ ತುಲನೆ ಮಾಡಿ ನೋಡಿದಾಗ, ಇವೆರಡರಲ್ಲಿ ಹೇಳಿಕೊಳ್ಳುವಷ್ಟು ಅಂತರವಿರಲಿಲ್ಲ. ಆದ್ದರಿಂದ ಪೆನ್‌ಮನ್ ಅವರು ವಿರಚಿಸಿದ ಸೂತ್ರದಿಂದ ಬೆಳೆಗೆ ಬೇಕಾಗುವ ನೀರಿನ ಪ್ರಮಾಣವನ್ನು ಲೆಕ್ಕ ಹಾಕಲು ಸಾಧ್ಯವಿದೆ ಎಂದಂತಾಯಿತು.
ಪದ್ದತಿಯ ಇತಿಮಿತಿಗಳು: ಪೆನ್‌ಮನ್‌ರವರ ಸೂತ್ರವು ಉತ್ತಮವಾಗಿದ್ದರೂ, ಕೆಳಗಿನ ಇತಿಮಿತಿಗಳಿರುವುದರಿಂದ, ಈ ಸೂತ್ರವನ್ನು ಎಲ್ಲೆಡೆ ಬಳಸಲು ಸಾಧ್ಯವಿಲ್ಲ.
· ಪೆನ್‌ಮನ್‌ರ ಸೂತ್ರವನ್ನು ಬಳಸಲು ಬೇಕಾಗುವ ಹವಾಮಾನದ ಘಟಕಗಳು ಕೆಲವೇ ಕೇಂದ್ರಗಳಲ್ಲಿ ಸಿಗುವ ಸಾಧ್ಯವಿದೆ. ಆದ್ದರಿಂದ ಇತರ ಕಡೆಗಳಲ್ಲಿ ಈ ಸೂತ್ರವನ್ನು ಬಳಸಲು ಸಾಧ್ಯವಾಗುವುದಿಲ್ಲ.
· ಬೆಳೆಗೆ ಬೇಕಾಗುವ ನೀರಿನ ಗರಿಷ್ಠ ಪ್ರಮಾಣದಿಂದ ಬೆಳೆಗೆ ಬೇಕಾಗುವ ನೀರಿನ ವಾಸ್ತವಿಕ ಪ್ರಮಾಣವನ್ನು ಕಂಡು ಹಿಡಿಯಲು ಬಳಸುವ ಗಣಕವು ಸುತ್ತಲೂ ಸಮುದ್ರವಿರುವ ಮತ್ತು ಸಸ್ಯ ಸಮೃದ್ಧವಾದ ಇಂಗ್ಲೆಂಡಿನ ಪರಿಸರಕ್ಕೆ ಪ್ರಯೋಜನಕಾರಿಯೇ ಹೊರತು, ಶುಷ್ಕ ವಾತಾವರಣಕ್ಕೆ ಅನ್ವಯವಾಗುವುದಿಲ್ಲ.
ಮೇಲಿನ ಮಿತಿಗಳನ್ನು ಅನುಲಕ್ಷಿಸಿ, ಡೋರೆನ್‌ಬಾಸ್ (Doorenbos) ಮತ್ತು ಪ್ರುಯಿಟ್ (Pruitt) ಎಂಬ ವಿಜ್ಞಾನಿಗಳು ಆಳವಾದ ಅಧ್ಯಯನವನ್ನು ಮಾಡಿ ಪೆನ್‌ಮನ್‌ರವರ ಸೂತ್ರವನ್ನು ೧೯೭೫ರಲ್ಲಿ ಪರಿಷ್ಕರಿಸಿದರು. ಈ ಸೂತ್ರವು ಹೆಚ್ಚು ಪ್ರಯೋಜನಕಾರಿಯೆಂದು ಕಂಡು ಬಂದಿದೆ.
ii. ಥೋರ್‌ನ್ಥವೇಟ್ ಪದ್ಧತಿ (Thornthwaite Method): ಎಲ್ಲೆಡೆ ಸಾಮಾನ್ಯವಾಗಿ ದೊರೆಯಬಲ್ಲ ಹವಾಮಾನ ಘಟಕಗಳ ಸಹಾಯದಿಂದ, ಪೆನ್‌ಮನ್ ಸೂತ್ರಕ್ಕಿಂತ ಸರಳವಾದ, ಸೂತ್ರವೊಂದನ್ನು ವಿರಚಿಸಬೇಕೆಂಬ ಉದ್ದೇಶದಿಂದ ಥೋರನ್ಥವೇಟ್ ಎಂಬುವರು ಕಾರ್ಯಪ್ರವೃತ್ತರಾದರು. ಯಾವುದೇ ಪ್ರದೇಶದಲ್ಲಿ ನೀರನ್ನು ಆವಿಯ ಅಥವಾ ಬಾಷ್ಪ ರೂಪಕ್ಕೆ ಪರಿವರ್ತಿಸಲು ಅವಶ್ಯವಿರುವ ಶಕ್ತಿಯನ್ನು ಆ ಪ್ರದೇಶದ ಉಷ್ಣತಾಮಾನವು ಸೂಚಿಸುತ್ತದೆ ಎಂಬ ಗ್ರಹಿಕೆಯನ್ನಾಧರಿಸಿ, ಒಂದು ಸರಳ ಸೂತ್ರವನ್ನು ೧೯೮೪ರಲ್ಲಿ ಇತರ ವಿಜ್ಞಾನಿಗಳ ಮುಂದಿಟ್ಟರು. ಈ ಸೂತ್ರವನ್ನು ವಿರಚಿಸುವಾಗ, ಆ ಪ್ರದೇಶದ ಅಕ್ಷಾಂಶವನ್ನೂ ಪರಿಗಣಿಸಬೇಕು. ತಿಂಗಳ ಉಷ್ಣತಾಮಾನದ ಮೇಲಿಂದ ಉಷ್ಣತಾ ಸೂಚಕವನ್ನು ಕಂಡು ಹಿಡಿದು, ಅದನ್ನು ಸೂತ್ರದಲ್ಲಿ ಬಳಸಿಕೊಂಡು, ಆವಿಯ ಮತ್ತು ಬಾಷ್ಪದ ರೂಪದಲ್ಲಿ ವ್ಯಯವಾಗುವ ನೀರಿನ ಗರಿಷ್ಠ ಪ್ರಮಾಣವನ್ನು ಈ ಪದ್ಧತಿಯಲ್ಲಿ ಲೆಕ್ಕ ಮಾಡಲಾಗುತ್ತದೆ. ಈ ರೀತಿ ದೊರೆತ ಅಂಕೆಯನ್ನು ನಿರ್ದಿಷ್ಟ ಗುಣಕದಿಂದ ಗುಣಿಸಿ, ಸಂಬಂಧಿಸಿದ ಪ್ರದೇಶದಲ್ಲಿ ಬೆಳೆಗೆ ಬೇಕಾಗುವ ನೀರಿನ ಅವಶ್ಯಕತೆಯನ್ನು ಕಂಡುಹಿಡಿಯಲಾಗುತ್ತದೆ.
ಮೇಲೆ ವಿವರಿಸಿದ ಪದ್ಧತಿಯು ಪೆನ್‌ಮನ್ ಪದ್ಧತಿಗಿಂತ ಸರಳವಾಗಿದೆಯಾದರೂ, ಉತ್ತರ ಅಮೆರಿಕೆಯಲ್ಲಿರುವ ಹವಾಮಾನಕ್ಕೆ ಇದು ಸೂಕ್ತವೆನಿಸಿದೆ. ಈ ಹವಾಮಾನದಿಂದ ಭಿನ್ನವಾಗಿರುವ ಪ್ರದೇಶಗಳಿಗೆ ಈ ಸೂತ್ರವು ಅನ್ವಯವಾಗುವುದಿಲ್ಲ. ಉದಾಹರಣೆಗೆ, ದೆಹಲಿಯಲ್ಲಿರುವ ಭಾರತ ಕೃಷಿ ಸಂಶೋಧನಾ ಸಂಸ್ಥೆಯಲ್ಲಿ, ಈ ಸೂತ್ರವನ್ನು ಪರೀಕ್ಷಿಸಿ ನೋಡಿದಾಗ, ಚಲಿಗಾಲ ಮತ್ತು ವಸಂತಕಾಲಗಳಲ್ಲಿ ಈ ಸೂತ್ರವು ವಾಸ್ತವಕ್ಕಿಂತ ಕಡಿಮೆ ಅಂಕೆಯನ್ನು ತೋರಿಸಿತು.
iii. ಲೋವ್ರೀ ಮತ್ತು ಜಾನ್‌ಸನ್‌ಪದ್ಧತಿ (Lowry-Johnson Method): ಒಂದು ಪ್ರದೇಶದಲ್ಲಿಯ ಪರಿಣಾಮಕಾರಿಯಾದ ಉಷ್ಣತೆಗೂ ಆವಿ ಮತ್ತು ಬಾಷ್ಪ ರೂಪದಲ್ಲಿ ವ್ಯಯವಾಗುವ ನೀರಿನ ಪ್ರಮಾಣಕ್ಕೂ ಅತಿ ಸಮೀಪದ ಸಂಬಂಧವಿದೆ ಎಂಬ ಗ್ರಹಿಕೆಯ ಆಧಾರದ ಮೇಲೆ ಲೋವ್ರೀ ಮತ್ತು ಜಾನ್‌ಸನ್ ಎಂಬುವರು ತಮ್ಮದೇ ಆದ ಒಂದು ಸೂತ್ರವನ್ನು ರೂಪಿಸಿದರು. ಇಡೀ ಕಣಿವೆಯಂತಹ ವಿಶಾಲವಾದ ಪ್ರದೇಶಕ್ಕೆ ಈ ಸೂತ್ರವು ಅನ್ವಯಿಸುತ್ತದೆಯಾದರೂ ಸಣ್ಣ ಪ್ರದೇಶಕ್ಕೆ ಇದು ಪ್ರಯೋಜನಕಾರಿಯಲ್ಲ.
iv. ಬ್ಲಾನೇ ಕ್ರಿಡ್ಲ್ ಪದ್ಧತಿ (Blaney-Criddle Method): ಉಷ್ಣತಾಮಾನ ಮತ್ತು ದಿವಾಮಾನ ಇವುಗಳ ಆಧಾರದ ಮೇಲೆ, ಬ್ಲಾನೇ ಮತ್ತು ಕ್ರಿಡ್ಲ್ ಎಂಬ ವಿಜ್ಞಾನಿಗಳು ಅಮೆರಿಕೆಯ ಸಂಯುಕ್ತ ಸಂಸ್ಥಾನಗಳ ಪಶ್ಚಿಮದ ಶುಷ್ಕ ಪ್ರದೇಶಗಳಿಗೆ ಅನ್ವಯವಾಗುವಂತಹ ಒಂದು ಸರಳ ಸೂತ್ರವನ್ನು ೧೯೫೦ರಲ್ಲಿ ರಚಿಸಿದರು. ಈ ಸೂತ್ರವು ಅಲ್ಲಿಯ ಸ್ಥಾನಿಕ ಪರಿಸ್ಥಿತಿಗೆ ಅನ್ವಯವಾಗುತ್ತದೆಂದು ಕಂಡುಬಂದಿದೆ. ಸೂತ್ರವು ಸರಳವಾಗಿದೆಯಾದರೂ, ಉಷ್ಣತಾಮಾನ ಮತ್ತು ದಿವಾಮಾನ ಇವರೆಡನ್ನೇ ಪರಿಗಣಿಸಲಾಗಿದೆ. ಹವಾಮಾನದ ಇತರ ಘಟಕಗಳನ್ನು ಗಣನೆಗೆ ತೆಗೆದುಕೊಂಡಿಲ್ಲ. ಈ ಸಂಗತಿಯು ಈ ಸೂತ್ರಕ್ಕಿರುವ ಒಂದು ಮಿತಿ ಎನ್ನಬಹುದು.
v. ಕ್ರಿಶ್ಚಿಯನ್‌ಸೆನ್ ಪದ್ದತಿ (Christiansen Method): ಆವಿ ಮಾಪಕ (Panevaporimeter)ದಿಂದ ಆವಿಯಾಗುವ ನೀರಿನ ‌ಪ್ರಮಾಣಕ್ಕೂ ಸಂಬಂಧಿವಿದೆ. (ಇದರ ಬಗ್ಗೆ ಹೆಚ್ಚಿನ ವಿವರಗಳು ಮುಂದಿನ ಪರಿಚ್ಛೇದಗಳಲ್ಲಿವೆ). ಆದರೆ, ಆವಿಮಾಪಕದ ಆಕಾರ, ರೂಪ, ಸ್ಥಾಪಿಸಿದ ವಿಧಾನ, ಸಾಧನದಲ್ಲಿರುವ ನೀರಿನೊಳಗೆ ಬೆಳೆಯುವ ಪಾಚಿ, ಆವಿಯಾಗಿ ವ್ಯಯವಾಗುವ ನೀರನ್ನು ಅಳೆಯುವ ವಿಧಾನ ಹಾಗೂ ಪಕ್ಷಿ ಮತ್ತು ಇತರ ಪ್ರಾಣಿಗಳಿಂದ ರಕ್ಷಣೆ ಇತ್ಯಾದಿಗಳು ಎಲ್ಲ ಕಡೆಗೂ ಒಂದೇ ಬಗೆಯಾಗಿ ಇಲ್ಲದೇ ಇರುವುದರಿಂದ, ಈ ಸಾಧನಗಳಿಂದ ದೊರೆತ ಅಂಕೆ ಸಂಖ್ಯೆಗಳು ಪ್ರಯೋಜನಕಾರಿಗಳೇ ಎಂಬ ಸಂದೇಹ ಬರುವುದು ಸಹಜ. ಈ ಸಮಸ್ಯೆಗೆ ಪರಿಹಾರವೆಂದು, ಆವಿ ಮಾಪಕದಿಂದ ವ್ಯಯವಾಗುವ (ವ್ಯಯವಾಗಬಹುದಾದ) ನೀರಿನ ಪ್ರಮಾಣವನ್ನು ಕಂಡುಕೊಳ್ಳಲು, ಕ್ರಿಶ್ಚಿಯನ್‌ಸೆನ್ ಎಂಬುವರು ೧೯೬೮ರಲ್ಲಿ ಒಂದು ಸೂತ್ರವನ್ನು ರಚಿಸಿದರು. ಉಷ್ಣತಾಮಾನ, ಗಾಳಿಯವೇಗ, ಸಾಪೇಕ್ಷ ಆರ್ದ್ರತೆ, ಸೂರ್ಯನ ಪ್ರಕಾಶ, ಸಮುದ್ರದಿಂದ ಎತ್ತರ ಇತ್ಯಾದಿಗಳ ಗುಣಕ ಸಂಖ್ಯೆಗಳನ್ನು ವಿವಿಧ ಉಪ ಸೂತ್ರಗಳಿಂದ ಲೆಕ್ಕಾಚಾರ ಮಾಡಿ, ಈ ಗುಣಕಗಳನ್ನು ಬಳಸಿ ಪ್ರಮುಖ ಸೂತ್ರದ ಸಹಾಯದಿಂದ ಆವಿ ಮಾಪಕದಿಂದ ದೊರೆಯಬಹುದಾದ ಅಂಕಿಗಳನ್ನು ಅಂದಾಜು ಮಾಡಿದರು.
vi. ಆವಿ ಮಾಪಕಗಳು (Evaporimeters): ಆವಿಯ ಮತ್ತು ಬಾಷ್ಪದ ರೂಪದಲ್ಲಿ ಹೊರ ಹೋಗುವ ನೀರಿಗೂ ಉಷ್ಣತಾಮಾನ, ಸೂರ್ಯಪ್ರಕಾಶ, ಗಾಳಿಯ ವೇಗ, ಸಾಪೇಕ್ಷ ಆರ್ದ್ರತೆ ಮುಂತಾದ ಹವಾಮಾನದ ಘಟಕಗಳಿಗೂ ಸಂಬಂಧವಿದೆ ಎಂಬ ವಿಷಯವನ್ನು ಈಗಾಗಲೇ ಸೂಚಿಸಿದೆ. ಪ್ರತಿಯೊಂದು ಘಕಟವನ್ನು ಅಳೆದು, ಅವುಗಳನ್ನು ಸಂಯೋಜಿಸಿ, ಅವುಗಳ ಪರಿಣಾಮವನ್ನು, ಸಮಗ್ರ ರೀತಿಯಿಂದ ಪ್ರತಿಫಲಿಸುವುದರಿಂದ, ಬೆಳೆಗೆ ಬೇಕಾಗುವ ನೀರಿನ ಪ್ರಮಾಣವನ್ನು ತಿಳಿಯಲು ಆವಿಮಾಪಕಗಳು ಪ್ರಯೋಜನಕಾರಿ ಎನಿಸಿವೆ.
ಅಮೇರಿಕೆಯ ಸಂಯುಕ್ತ ಸಂಸ್ಥಾನಗಳ ಹವಾಮಾನ ಇಲಾಖೆಯ ವರ್ಗ ೧ರ ಆವಿ ಮಾಪಕಗಳು ಭಾರತದಲ್ಲೆಲ್ಲ ಬಳಕೆಯಲ್ಲಿವೆ. ಗೋಲಾಕಾರದ ಈ ಮಾಪಕದ ವ್ಯಾಸವು ೧.೨ ಮೀ. ಮತ್ತು ಆಳವು ೩೦ ಸೆಂ.ಮೀ. ಇದೆ. ಮಾಪಕದಲ್ಲಿ ನೀರನ್ನು ತುಂಬಿ, ಮೇಲೆ ಜಾಳಿಗೆಯ ಮುಚ್ಚಳವನ್ನು ಇಡಲಾಗಿರುತ್ತದೆ. ನೀರಿನ ಆಳವನ್ನು ಅಳೆಯುವ ಸಾಧನವು ಒಳಗಿರುತ್ತದೆ. ಪ್ರತಿದಿನ ಒಂದು ನಿಶ್ಚಿತ ಸಮಯಕ್ಕೆ, ನೀರಿನ ಮಟ್ಟವನ್ನು ಅಳೆಯಬೇಕು. ಎರಡು ದಿನಗಳಲ್ಲಿ ಕಂಡು ಬಂದ ನೀರಿನ ಮಟ್ಟದ ಅಂತರವು, ಒಂದು ದಿನದಲ್ಲಿ ಆವಿಯಾಗಿ ಹೋದ ನೀರಿನ ಪ್ರಮಾಣವನ್ನು ಸೂಚಿಸುತ್ತದೆ. ಈ ರೀತಿ ಆವಿಯಾದ ನೀರಿನ ಪ್ರಮಾಣಕ್ಕೂ, ಬೆಳೆಗೆ ಬೇಕಾದ ನೀರಿನ ಪ್ರಮಾಣಕ್ಕೂ ಇರುವ ಸಂಬಂಧವನ್ನು ಕಂಡುಹಿಡಿದರೆ, ಆವಿಮಾಪಕದಿಂದ ಬೆಳೆಗೆ ಬೇಕಾಗುವ ನೀರಿನ ಪ್ರಮಾಣವನ್ನು ಸುಲಭವಾಗಿ ತಿಳಿಯಲು ಸಾಧ್ಯವಾಗುತ್ತದೆ.
ಮೇಲೆ ವರ್ಣಿಸಿದ ಆವಿಮಾಪಕದಲ್ಲಿ, ಕೆಲವು ನ್ಯೂನತೆಗಳು ಮತ್ತು ಅನಾನುಕೂಲತೆಗಳಿವೆ ಉದಾಹರಣೆಗೆ,
· ಆವಿ ಮಾಪಕವನ್ನು ನೆಲದ ಮೇಲೆ ಇಡಲಾಗುವುದರಿಂದ, ಪಾತ್ರೆಯ ಮೇಲೆ ಉಷ್ಣತೆಯು ತನ್ನ ಪರಿಣಾಮವನ್ನು ಬೀರುತ್ತದೆ.
· ಪಾತ್ರೆಯಲ್ಲಿಯ ನೀರಿನ ಪಾತಳಿಯು ಭೂಮಿಯಿಂದ ೩೦ ಸೆಂ.ಮೀ. ಎತ್ತರದಲ್ಲಿರುತ್ತದೆ. ಇದು ಭೂಪಾತಳಿಗಿಂತ ಭಿನ್ನವಾದಂತಾಯಿತು.
· ನೀರಿನ ಪಾತಳಿಯಲ್ಲಾಗುವ ದೈನಂದಿನ ಅಂತರವನ್ನು ಅಳೆಯುವ ಸಾಧನವು ಪಾತ್ರೆಯ ಒಳಭಾಗದಲ್ಲಿರುವುದರಿಂದ, ಪ್ರತಿ ದಿನ ಅಳತೆಯನ್ನು ಮಾಡಲು ಅಷ್ಟು ಅನುಕೂಲಕರವಾಗಿಲ್ಲ.
· ಬೆಳೆಯಿಂದ ಆವಿ ಮತ್ತು ಬಾಷ್ಪದ ರೂಪದಲ್ಲಿ ಆಗುವ ನೀರಿನ ವ್ಯಯದ ಪ್ರಮಾಣಕ್ಕಿಂತ, ಮೇಲೆ ವರ್ಣಿಸಿದ ಆವಿ ಮಾಪಕದಿಂದ ಆಗುವ ನೀರಿನ ನಷ್ಟವು ೧.೨ರಿಂದ ೧.೫ರಷ್ಟು ಅಧಿಕವಾಗಿದೆ.
ಮೇಲಿನ ನ್ಯೂನತೆಗಳನ್ನು ನಿವಾರಿಸಲು, ಶರ್ಮಾ ಮತ್ತು ದಾಸ್ರನೆ ಎಂಬುವರು ಹೊಸದೆಹಲಿಯಲ್ಲಿರುವ ಭಾರತೀಯ ಕೃಷಿ ಸಂಶೋಧನಾ ಸಂಸ್ಥೆಯಲ್ಲಿ, ಸಂಶೋಧನೆಗಳನ್ನು ಕೈಕೊಂಡು ಸುಧಾರಿಸಿದ ಆವಿ ಮಾಪಕವನ್ನು ೧೯೬೬ರಲ್ಲಿ ವಿನ್ಯಾಸಗೊಳಿಸಿದರು. ಈ ಮಾಪಕದ ವಿವರಣೆಯು ಮುಂದಿನಂತಿದೆ.
· ಪಾತ್ರೆಯ ವ್ಯಾಸವು ೬೦ ಸೆಂ.ಮೀ. ಮತ್ತು ಆಳವು ೪೫ ಸೆಂ.ಮೀ.
· ಪಾತ್ರೆಯ ಮುಚ್ಚಳಕ್ಕಿರುವ ಜಾಳಿಗೆಯ ರಂಧ್ರಗಳು ಚಿಕ್ಕವು.
· ಭೂಮಿಯಲ್ಲಿ ಗುಣಿಯನ್ನು ತೆಗೆದು, ಆವಿ ಮಾಪಕವನ್ನು ಅದರಲ್ಲಿಟ್ಟು, ಪಾತ್ರೆಯ ಸುತ್ತಲೂ ಪೊಳ್ಳಿರದಂತೆ ಮಣ್ಣನ್ನು ತುಂಬಲಾಗುತ್ತದೆ.
· ಪಾತ್ರೆಯಲ್ಲಿರುವ ನೀರಿನ ಪಾತಳಿಯು ಮಣ್ಣಿನ ಪಾತಳಿಗೆ ಸಮನಾಗಿದೆ.
· ನೀರಿನ ಪಾತಳಿಯನ್ನು ಅಳೆಯುವ ಸಾಧನವು ಆವಿ ಮಾಪಕದ ಹೊರಗೆ ಇದೆ.
· ಆವಿ ಮಾಪಕದ ಬೆಲೆಯು ಕಡಿಮೆ.
· ಈ ಆವಿ ಮಾಪಕದಿಂದ ಆಗುವ ಆವಿಯ ನಷ್ಟವು ಬೆಳೆಯಿರುವ ಭೂಮಿಯಿಂದ ಆಗುವ ಆವಿ ಮತ್ತು ಬಾಷ್ಪ ರೂಪದ ನೀರಿನ ನಷ್ಟಕ್ಕೆ ಅತಿ ಹತ್ತಿರದಲ್ಲಿದೆ. (೦.೯೫ ರಿಂದ ೧.೦೫) ಆದ್ದರಿಂದ ಈ ಆವಿ ಮಾಪಕದಿಂದ ದೊರೆತ ಮಾಹಿತಿಯನ್ನು ನೇರವಾಗಿ ಬಳಸಬಹುದು. (ಚಿತ್ರ ೨೬).
ಬೆಳೆಯ ಉತ್ಪಾದನೆಗೆ ಪೂರೈಸಬೇಕಾದ ನೀರಾವರಿ ಜಲದ ಪ್ರಮಾಣ: ಬೆಳೆಯ ಉತ್ಪಾದನೆಗೆ ಬೇಕಾಗುವ ಒಟ್ಟು ನೀರಿನ ಪ್ರಮಾಣ ಮತ್ತು ಅವಶ್ಯವಿರುವಲ್ಲಿ ಪೂರೈಸಬೇಕಾದ ನೀರಾವರಿ ಜಲದ ಪ್ರಮಾಣ ಇವುಗಳನ್ನು ಕೆಳಗಿನ ಎರಡು ಸಮೀಕರಣಗಳಿಂದ ತಿಳಿಯಬಹುದು.

ಬೆಳೆಯಿರುವ ಮಣ್ಣಿನಿಂದ ಆವಿಯ ರೂಪದಲ್ಲಿ ಮತ್ತು ಸಸ್ಯಗಳ ಮುಖಾಂತರ ಬಾಷ್ಪದ ರೂಪದಲ್ಲಿ ಹೊರಹೋಗುವ ನೀರಿನ ಪ್ರಮಾಣದ ಬಗ್ಗೆ ಮತ್ತು ಆ ಪ್ರಮಾಣದಲ್ಲಿ ಕಂಡು ಹಿಡಿಯಲು ಬಳಕೆಯಲ್ಲಿರುವ ವಿವಿಧ ವಿಧಾನಗಳ ಬಗ್ಗೆ ಹಿಂದಿನ ಕಾಲಂನಲ್ಲಿ ಪ್ರಮುಖವಾದ ವಿವರಗಳಿವೆ. ಮೇಲಿನ ಸಮೀಕರಣಗಳಲ್ಲಿರುವ ಇತರ ಘಟಕಗಳ ವಿವರಣೆಯು ಕೆಳಗಿನಂತಿದೆ.
ನೀರನ್ನು ಪೂರೈಸುವಾಗ ಸಂಭವಿಸುವ ನಷ್ಟ: ನೀರಾವರಿ ಜಲದ ಮೂಲದಿಂದ (ನಾಲೆ, ನದಿ, ಕೆರೆ, ಬಾವಿ ಇತ್ಯಾದಿ) ಬೆಳೆಯಿರುವ ಭೂಮಿಯವರೆಗೆ ನೀರು ಹರಿದು ಬರುವ ಮಾರ್ಗದಲ್ಲಿ ಸ್ವಲ್ಪ ಭಾಗವು ಬಸಿದು ಹೋಗಬಹುದು. ನೀರಾವರಿ ಜಲದ ಮೂಲದಿಂದ ಹೊರಬಂದ ನೀರಿನ ಪ್ರಮಾಣವನ್ನು ಅಳೆದು, ಇದರೊಳಗಿನಿಂದ ಭೂಮಿಗೆ ಪೂರೈಕೆಯಾದ ನೀರಿನ ಪ್ರಮಾಣವನ್ನು ಕಳೆದರೆ, ಬರುವ ಅಂತರವೇ ಸಂಭವಿಸಿದ ನೀರಿನ ನಷ್ಟವೆಂದು ತಿಳಿಯಬೇಕು. ನೀರಾವರಿ ಜಲವನ್ನು ಬೆಳೆಗೆ ಪೂರೈಸುವುದಕ್ಕಿಂತ ಸ್ವಲ್ಪ ಮೊದಲು ಮತ್ತು ನೀರನ್ನು ಪೂರೈಸಿದ ನಂತರ, ಮಣ್ಣಿನಲ್ಲಿರುವ ಆರ್ದ್ರತೆಯನ್ನು ಅಂದಾಜು ಮಾಡಬೇಕು. ಇವೆರಡರ ಅಂತರವೇ ಬೆಳೆಗೆ ಪೂರೈಕೆಯಾದ ನೀರಿನ ಪ್ರಮಾಣ.
ಭೂಮಿಯನ್ನು ಸಿದ್ಧಪಡಿಸಲು ಬೇಕಾಗುವ ನೀರು: ಬತ್ತವನ್ನು ನಾಟಿ ಪದ್ಧತಿಯಿಂದ ಬೆಳೆಸುವಾಗ, ಭೂಮಿಯನ್ನು ಕೆಸರು ಮಾಡಲು ದೊಡ್ಡ ಪ್ರಮಾಣದಲ್ಲಿ ನೀರು ಬೇಕಾಗುತ್ತದೆ. ಕೆಲವು ಬೆಳೆಗಳನ್ನು ಬಿತ್ತಲು ಭೂಮಿಯನ್ನು ಸಿದ್ಧಪಡಿಸುವ ಮೊದಲು ನೀರನ್ನು ಪೂರೈಸಬೇಕಾಗುತ್ತದೆ. ಈ ಕಾರ್ಯಗಳಿಗೆ ಪೂರೈಸಿದ ನೀರಿನ ಪ್ರಮಾಣವನ್ನು ಅಳೆದು ತಿಳಿದುಕೊಳ್ಳಬೇಕು.
ಪರಿಣಾಮಕಾರಿ ಮಳೆಯ ಪ್ರಮಾಣ : ಬೆಳೆಯ ಉತ್ಪಾದನೆಗೆ ಪ್ರತ್ಯಕ್ಷ ಇಲ್ಲವೇ ಪರೋಕ್ಷವಾಗಿ ಪ್ರಯೋಜನವಾಗುವ ವೇಳೆಗೆ ನೀರಿನ ಭಾಗಕ್ಕೆ, ಪರಿಣಾಮಕಾರಿ ಮಳೆ ಎನ್ನುತ್ತಾರೆ. ಉದಾಹರಣೆಗೆ,
· ಭೂಮಿಯನ್ನು ಸಿದ್ದಪಡಿಸಲು ಪ್ರಯೋಜನಕಾರಿಯಾದ
· ಮಣ್ಣಿನಲ್ಲಿ ಆರ್ದ್ರತೆಯು ಕಡಿಮೆ ಇದ್ದಾಗ ಮಣ್ಣನ್ನು ಜಲಧಾರಣ ಶಕ್ತಿಯಷ್ಟು ಹಸಿ ಮಾಡುವ ಅಥವಾ
· ಮಣ್ಣಿನಲ್ಲಿಯ ಲವಣಗಳನ್ನು ಬಸಿದು ಕೆಳಗೆ ಒಯ್ಯುವ ಮಳೆಯ ನೀರು ಪರಿಣಾಮಕಾರಿ ಎನಿಸುತ್ತದೆ. ಆದರೆ, ಭೂಮಿಯ ಮೇಲಿಂದ ಹರಿದು ಹೊರ ಹೋಗುವ ಅಥವಾ ಬೆಳೆಗೆ ಸಿಗದಷ್ಟು ಆಳಕ್ಕೆ ಬಸಿದು ಹೋಗುವ ನೀರು ಪರಿಣಾಮಕಾರಿಯೆನಿಸದು. ಹರಿದು ಹೋಗುವ ನೀರನ್ನು ಒಂದೆಡೆ ಸಂಗ್ರಹಿಸಿ, ಆ ನೀರನ್ನು     ಬೆಳೆಗಳಿಗೆ ನೀರಾವರಿ ಜಲವೆಂದು ಪೂರೈಸಿದರೆ ಅದು ಪರಿಣಾಮಕಾರಿ ಮಳೆಯ ಭಾಗವೆನಿಸುತ್ತದೆ.
ಮಳೆ ಬರುವ ಮೊದಲು ನಂತರ ಮಣ್ಣಿನಲ್ಲಿರುವ ಆರ್ದ್ರತೆಯ ಪ್ರಮಾಣವನ್ನು ಕಂಡು ಹಿಡಿದು, ಪರಿಣಾಮಕಾರಿ ಮಳೆಯ ಪ್ರಮಾಣವನ್ನು ತಿಳಿಯಬಹುದು. ಆದರೆ ಇದು ಕಷ್ಟದಾಯಕ. ರಾಮದಾಸ ಎಂಬುವರು ವಿನ್ಯಾಸಗೊಳಿಸಿದ ಸಾಧನದಿಂದ ಪರಿಣಾಮಕಾರಿ ಮಳೆಯ ಪ್ರಮಾಣವನ್ನು ಅಳತೆ ಮಾಡಬಹುದು.
ನೀರಿನ ಪಾತಳಿಯಿಂದ ದೊರೆಯುವ ನೀರು: ಭೂಮಿಯಲ್ಲಿ ನೀರಿನ ಪಾತಳಿಯು, ಸಸ್ಯದ ಬೇರುಗಳಿಗೆ ಎಟುಕದಷ್ಟು ಆಳದಲ್ಲಿದ್ದರೆ ಇಂತಹ ಪಾತಳಿಯಿಂದ ಬೆಳೆಗೆ ನೀರು ದೊರೆಯಲಾರದು. ಆದರೆ ನೀರಿನ ಪಾತಳಿಯು ಹತ್ತಿರದಲ್ಲಿದ್ದರೆ, ಅದರಿಂದ ಬೆಳೆಗೆ ನೀರು ದೊರೆಯಬಲ್ಲದು. ಈ ಜಲಮೂಲದಿಂದ ಬೆಳೆಗೆ ದೊರೆಯಬಹುದಾದ ನೀರಿನ ಪ್ರಮಾಣವನ್ನು ಅಂದಾಜು ಮಾಡಲು ಅಲಿಸನ್ (Allison) ಎಂಬುವರು ಒಂದು ಸೂತ್ರವನ್ನು ರಚಿಸಿದ್ದಾರೆ. ಡೋಯೆರಿಂಗ್ (Doering) ಎಂಬುವರು ೧೯೬೦ರಲ್ಲಿ ಒಂದು ಪದ್ಧತಿಯನ್ನು ಸೂಚಿಸಿದ್ದಾರೆ. ಇವುಗಳ ವಿವರಗಳನ್ನು ಇಲ್ಲಿ ಕೊಟ್ಟಿಲ್ಲ.
ನೀರಾವರಿ ಜಲವನ್ನು ಬೆಳೆಗೆ ಪೂರೈಸುವ ಸಮಯ (Scheduling of lrrigation) ಮತ್ತು ಪೂರೈಸಬೇಕಾದ ನೀರಿನ ಪ್ರಮಾಣ: ಸಸ್ಯಗಳಿಗೆ ಲಭ್ಯವಾಗುವ ಜಲವು, ಮಣ್ಣಿನಲ್ಲಿ ಸಾಕಷ್ಟಿರುವಾಗಲೇ ನೀರಾವರಿಯನ್ನು ಕೈಗೊಂಡರೆ, ನೀರಿನ ಅಪವ್ಯಯವಾಗುವುದಲ್ಲದೇ, ಬೇಸಾಯದ ಖರ್ಚು ಹೆಚ್ಚುತ್ತದೆ. ಅದರಂತೆಯೇ, ಮಣ್ಣಿನ ಆರ್ದ್ರತೆಯು ಸಸ್ಯವನ್ನು ಬಾಡಿಸುವ ಬಿಂದುವನ್ನು ತಲುಪಿದರೂ ನೀರನ್ನು ಬೆಳೆಗೆ ಪೂರೈಸದಿದ್ದರೆ, ನೀರಿನ ಕೊರತೆಯಿಂದ ಸಸ್ಯದ ಬೆಳವಣಿಗೆಯು ಕುಂಠಿತಗೊಳ್ಳುತ್ತದೆ. ಮಣ್ಣಿನಲ್ಲಿಯ ಲಭ್ಯ ನೀರು ಪೂರ್ಣ ವ್ಯಯವಾಗುವವರೆಗೆ ದಾರಿಕಾಯದೇ, ಶೇಕಡಾ ೫೦ ರಿಂದ ೨೫ರಷ್ಟು ಲಭ್ಯ ನೀರು ಮಣ್ಣಿನಲ್ಲಿ ಉಳಿದಿರುವಾಗಲೇ ಬೆಳೆಗೆ ನೀರನ್ನು ಪೂರೈಸಿದರೆ, ಅಧಿಕ ಇಳುವರಿಯು ದೊರೆಯುತ್ತದೆಂದು ಕಂಡು ಬಂದಿದೆ. ಆದ್ದರಿಂದ, ನೀರನ್ನು ಪೂರೈಸಬೇಕಾದ ಸರಿಯಾದ ಸಮಯ ಮತ್ತು ಒದಗಿಸಬೇಕಾದ ನೀರಿನ ನಿರ್ದಿಷ್ಟ ಪ್ರಮಾಣ ಇವನ್ನು ನಿರ್ಧರಿಸುವ ವಿಧಾನಗಳ ಅರಿವು ಪ್ರಯೋಜನಕಾರಿ. ಪ್ರಮುಖ ವಿಧಾನಗಳ ವಿವರಗಳು ಮುಂದಿನಂತಿವೆ.
ಸಸ್ಯಗಳ ಬಾಹ್ಯ ಚಿಹ್ನೆಗಳ ಮೇಲಿಂದ: ಮಧ್ಯಾಹ್ನದ ಬಿಸಿಲಿಗೆ, ಸಸ್ಯದ ಎಲೆಗಳು ಬಾಡಿದಂತಾಗಿ (ಕೆಲವು ಸಸ್ಯಗಳಲ್ಲಿ ಎಲೆಗಳು ಕೆಳಭಾಗಕ್ಕೆ ಸುರಳಿಯನ್ನು ಸುತ್ತಿಕೊಂಡು ಮರುದಿನ ಬೆಳಗಾಗುವುದರೊಳಗೆ ಎಲೆಗಳು ಸಾಮಾನ್ಯ ಸ್ಥಿತಿಗೆ ಬಂದವೆಂದರೆ, ಮಣ್ಣಿನ ಆರ್ದ್ರತೆಯು ಸಸ್ಯಗಳು ಬಾಡುವ ಬಿಂದುವನ್ನು ತಲುಪುತ್ತಿವೆಯೆಂಬುದರ ಮುನ್ಸೂಚನೆಯೆಂದು ತಿಳಿದು, ಕೂಡಲೇ ನೀರನ್ನು ಪೂರೈಸಬೇಕು.
ಸಸ್ಯಗಳು, ಮೇಲೆ ಹೇಳಿದಂತೆ ತಾತ್ಪೂರ್ತಿಕವಾಗಿ ಬಾಡುವವರೆಗೆ ದಾರಿಕಾಯದೇ ಒಂದೆರಡು ದಿನಗಳ ಮೊದಲೇ ಬೆಳೆಗೆ ನೀರನ್ನು ಪೂರೈಸುವುದು ಉತ್ತಮ. ಈ ಸಮಯವನ್ನು ತಿಳಿಯಲು ಕೆಳಗೆ ವಿವರಿಸಿದ ವಿಧಾನಗಳಲ್ಲಿ ಒಂದನ್ನು ಅನುಸರಿಸಬಹುದು.
· ಮುಖ್ಯ ಬೆಳೆಯೊಡನೆ, ಅಲ್ಲಲ್ಲಿ ಸೂರ್ಯಕಾಂತಿಯ ಕೆಲವು ಬೀಜಗಳನ್ನು ಬಿತ್ತಬೇಕು. ಸೂರ್ಯಕಾಂತಿಯ ಸಸ್ಯಗಳು, ಇತರ ಬೆಳೆಗಳಿಗಿಂತ ಒಂದೆರಡು ದಿನ ಮೊದಲೇ ಬಾಡುತ್ತವೆ. ಹೀಗಾಗಿ, ಸೂರ್ಯಕಾಂತಿಯ ಸಸ್ಯಗಳು ಬಾಡಿದವೆಂದರೆ, ಕೂಡಲೇ ನೀರನ್ನು ಬೆಳೆಗೆ ಪೂರೈಸಬೇಕು.
· ಬೆಳೆಯನ್ನು ಬಿತ್ತಬೇಕೆಂದಿರುವ ಪ್ರದೇಶದಲ್ಲಿ, ಸಣ್ಣ ಗುಂಡಿಗಳನ್ನು (ಸುಮಾರು ೩೦ ಸೆಂ.ಮೀ. ಘನವಿರುವ ಗುಂಡಿಗಳನ್ನು) ಅಲ್ಲಲ್ಲಿ ಅಗೆದು, ಗುಂಡಿಯಿಂದ ಹೊರಬಂದ ಮಣ್ಣಿನೊಡನೆ ಶೇಕಡಾ ೧೫ರಿಂದ ೨೦ರಷ್ಟು ಮರಳನ್ನು ಮಿಶ್ರ ಮಾಡಿ, ಈ ಮಿಶ್ರಣದಿಂದ ಗುಂಡಿಯನ್ನು ತುಂಬಿ, ಅನಂತರ ಬಿತ್ತಬೇಕು. ಈ ಗುಂಡಿಗಳ ಸ್ಥಳದಲ್ಲಿ ಇರುವ ಸಸ್ಯಗಳು ಉಳಿದ ಸಸ್ಯಗಳಿಗಿಂತ ಮೊದಲೇ ಬಾಡಿ, ನೀರಿನ ಅಗತ್ಯತೆಯನ್ನು ಸೂಚಿಸುತ್ತದೆ.
ಮಣ್ಣಿನಲ್ಲಿರುವ ಆರ್ದ್ರತೆಯ ಮೇಲಿಂದ: ಮಣ್ಣಿನಲ್ಲಿರುವ ಆರ್ದ್ರತೆಯ ಪ್ರಮಾಣವು ಗೊತ್ತಾದರೆ, ಬೆಳೆಗೆ ನೀರನ್ನು ಪೂರೈಸುವ ಸಮಯವು ಬಂದಿದೆಯೇ ಮತ್ತು ನೀರನ್ನು ಪೂರೈಸುವುದಾದರೆ, ಕೊಡಬೇಕಾದ ನೀರಿನ ಪ್ರಮಾಣವೆಷ್ಟು ಎಂಬ ಪ್ರಶ್ನೆಗಳಿಗೆ ಉತ್ತರಗಳು ದೊರೆಯುತ್ತವೆ. ಮಣ್ಣಿನಲ್ಲಿರುವ ಆರ್ದ್ರತೆಯನ್ನು ಅಂದಾಜು ಮಾಡಲು ಎರಡು ವಿಧಾನಗಳಿವೆ.
ಅ. ಸ್ಪರ್ಶ ಪದ್ಧತಿ: ಮಣ್ಣಿನಲ್ಲಿರುವ ಆರ್ದ್ರತೆಯ ಪ್ರಮಾಣವನ್ನು ನಿಖರವಾಗಿ ತಿಳಿಯಲು ಈ ಪದ್ಧತಿಯಿಂದ ಸಾಧ್ಯವಿಲ್ಲವಾದರೂ, ಮಣ್ಣಿನಲ್ಲಾಗಿರುವ ನೀರಿನ ಕೊರತೆಯ ಅಂದಾಜನ್ನು ಮಾಡಬಹುದು. ಅನುಭವದಿಂದ, ಈ ಪದ್ಧತಿಯಲ್ಲಿನ ಹೆಚ್ಚಿನ ಪ್ರಾವೀಣ್ಯತೆಯನ್ನು ಪಡೆದುಕೊಳ್ಳಲು ಸಾಧ್ಯವಿದೆ. ಸ್ಪರ್ಶ ಪದ್ಧತಿಯಿಂದ, ಮಣ್ಣಿನಲ್ಲಿರುವ ಆರ್ದ್ರತೆಯನ್ನು ತಿಳಿಯಲು ಅನುಸರಿಬೇಕಾದ ವಿವರಗಳು ಕೆಳಗಿನಂತಿವೆ.
· ಸಂಬಂಧಿಸಿದ ಮಣ್ಣನ್ನು ಮುಷ್ಠಿಯಲ್ಲಿ ಹಿಡಿದುಕೊಂಡು ಎರಡು ಮೂರು ಬಾರಿ ಗಟ್ಟಿಯಾಗಿ ಹಿಂಡಬೇಕು.
· ಮಣ್ಣು ಉದ್ದವಾದ ಒಂದು ಮುದ್ದೆಯ ಆಕಾರವನ್ನು ಪಡೆಯುತ್ತದೆಯೋ ಇಲ್ಲವೇ ಪುಡಿಯಾಗಿಯೇ ಉಳಿದುಕೊಳ್ಳುತ್ತದೆಯೋ ಎಂಬುದನ್ನು ವೀಕ್ಷಿಸಬೇಕು.
· ಮಣ್ಣು ಮುದ್ದೆಯ ಆಕಾರವನ್ನು ಹೊಂದಿದರೆ, ಅದನ್ನು ಕೈಯಿಂದ ಸುಮಾರು ೩೦ ಸೆಂ.ಮೀ. ನಷ್ಟು ಎತ್ತರಕ್ಕೆ ಹಾರಿಸಿ ಹಿಡಿಯಬೇಕು. ಇದೇ ರೀತಿ ೫ ಬಾರಿ ಈ ರೀತಿ ಹಾರಿಸಿ ಹಿಡಿಯಬೇಕು. ಮಣ್ಣಿನ ಮುದ್ದೆಯು, ೫ ಬಾರಿ ಮೇಲೆ ಹಾರಿಸಿ ಹಿಡಿದಾಗ ಒಡೆಯದೇ ಹಾಗೆಯೇ ಉಳಿದಿದೆಯೇ ಅಥವಾ ಒಡೆದು ಪುಡಿಯಾಗಿದೆಯೇ ಎಂಬುದನ್ನು ಗಮನಿಸಬೇಕು.
· ಹೆಬ್ಬೆರಳು ಮತ್ತು ತೋರು ಬೆರಳುಗಳ ಮಧ್ಯದಲ್ಲಿ, ಸ್ವಲ್ಪ ಮಣ್ಣನ್ನು ಹಿಡಿದುಕೊಂಡು, ಹೆಬ್ಬೆರಳನ್ನು ತೋರುಬೆರಳಿನ ಮೇಲೆ ಸರಿಸುತ್ತ ಸಾಗಬೇಕು. ಮಣ್ಣಿನ ತೆಳುವಾದ ರಿಬ್ಬನ್ ನಿರ್ಮಾಣಗೊಳ್ಳುತ್ತದೆಯೋ ಇಲ್ಲವೇ ಮಣ್ಣು ಪುಡಿಯಾಗಿ ಕೆಳಗೆ ಬೀಳುತ್ತದೆಯೋ ಎಂಬುದನ್ನು ನೋಡಬೇಕು.
ಕೋಷ್ಟಕ ೧೨ರಲ್ಲಿ ಇರುವ ವಿವರಗಳ ಸಹಾಯದಿಂದ ಮಣ್ಣಿನಲ್ಲಿರುವ ಲಭ್ಯ ಜಲ ಎಷ್ಟರಮಟ್ಟಿಗೆ ವ್ಯಯವಾಗಿದೆ ಎಂಬುದರ ಅಂದಾಜನ್ನು ಮಾಡಬಹುದು. ಬೈರಿಗೆಯನ್ನು ಬಳಸಿ, ವಿವಿಧ ಆಳಗಳಿಂದ ಮಣ್ಣಿನ ನಮೂನೆಯನ್ನು ಹೊರತೆಗೆದು, ಈಗಾಗಲೇ ವಿವರಿಸಿದಂತೆ ಅವುಗಳನ್ನು ಪರೀಕ್ಷಿಸಬೇಕು. ಮೇಲಿನ ಕೋಷ್ಟಕದ ಆಧಾರದಿಂದ ಮಣ್ಣಿನಲ್ಲಿರುವ ನೀರಿನ ಕೊರತೆಯ ಅಂದಾಜನ್ನು ಮಾಡಬೇಕು.




ಕೋಷ್ಟಕ ೧೨: ಮಣ್ಣಿನಲ್ಲಿರುವ ಲಭ್ಯ ನೀರು ವ್ಯಯವಾಗುವ ಪ್ರಮಾಣವನ್ನು ಸ್ಪರ್ಶ ಪದ್ಧತಿಯಿಂದ ತಿಳಿಯಲು 
ಉಪಯೋಗಿಸುವ ಮಾರ್ಗಸೂಚಿ.

ಮಣ್ಣಿನಲ್ಲಿ ಲಭ್ಯ ನೀರಿನ ಕೊರತೆಯಾಗಿರುವ ಸಂಗತಿಯು ಕಂಡು ಬಂದರೆ, ಕೋಷ್ಟಕದಲ್ಲಿ ತೋರಿಸಿದ ಮೂರು ಬಗೆಯ ಮಣ್ಣಿನಲ್ಲಿ ಪ್ರತಿ ಮೀಟರು ಆಳದ ಮಣ್ಣಿಗೆ ಎಷ್ಟು ನೀರನ್ನು ಪೂರೈಸಿದರೆ, ಆ ಮಣ್ಣು ತನ್ನ ಜಲಧಾರಣಾ ಶಕ್ತಿಯನ್ನು ತಲುಪುತ್ತದೆ ಎಂದು ತಿಳಿಯಬಹುದು. ನೀರಿನ ಕೊರತೆಯು ಶೇಕಡಾ ೫೦ರಿಂದ ೭೫ರಷ್ಟು ಉಂಟಾದೊಡನೆ ನೀರನ್ನು ಪೂರೈಸಿದರೆ ಅಧಿಕ ಇಳುವರಿಯನ್ನು ಪಡೆಯಲು ಸಾಧ್ಯವಾದೀತು.
ಸ್ಪರ್ಶ ಪದ್ದತಿಯಿಂದ ಮಣ್ಣಿನ ಆರ್ದ್ರತೆಯನ್ನು ಅಂದಾಜು ಮಾಡುವ ತಂತ್ರವನ್ನು ರೂಢಿ ಮಾಡಿಕೊಂಡರೆ ನೀರನ್ನು ಪೂರೈಸಬೇಕಾದ ಸಮಯವನ್ನು ನಿರ್ಧರಿಸಲು ಸುಲಭ ಸಾಧ್ಯವಾಗುತ್ತದೆನ್ನಬಹುದು.
ಆ. ನೇರ ಪದ್ಧತಿ: ಮೇಲೆ ಸೂಚಿಸಿದಂತೆ, ಮಣ್ಣಿನ ಬೇರೆ ಬೇರೆ ಸ್ತರಗಳಿಂದ ನಿರ್ದಿಷ್ಟ ಆಳದವರೆಗೆ ಮಣ್ಣನ್ನು ಬೈರಿಗೆಯ ಸಹಾಯದಿಂದ ಹೊರತೆಗೆದು, ಶಾಖ ಪೆಟ್ಟಿಗೆಯಲ್ಲಿ ಒಣಗಿಸಿ, ಮಣ್ಣಿನಲ್ಲಿರುವ ಶೇಕಡಾ ಆರ್ದ್ರತೆಯನ್ನು ಕಂಡು ಹಿಡಿಯಬಹುದು. ಈ ವಿವರಗಳ ಸಹಾಯದಿಂದ, ಬೆಳೆಗೆ ನೀರನ್ನು ಪೂರೈಸಬೇಕೆ, ಪೂರೈಸಬೇಕಾದರೆ ಎಷ್ಟು ನೀರನ್ನು ಒದಗಿಸಬೇಕು ಎಂಬುದನ್ನು ಲೆಕ್ಕ ಮಾಡಬಹುದು.
ನೇರ ಪದ್ಧತಿಯನ್ನು ಅನುಸರಿಸುವುದರಿಂದ ದೊರೆತ ಅಂಕೆಗಳು ಹೆಚ್ಚು ನಿಖರವಾಗಿರುತ್ತವೆ. ಆದ್ದರಿಂದ ಈ ಪದ್ಧತಿಯು ಸಂಶೋಧನೆಗೆ ಅವಶ್ಯವಾಗಬೇಕು. ನೇರ ಪದ್ಧತಿಯಿಂದ ಹೊರಬಂದ ವಿವರಗಳಿಂದ ಬೆಳೆಗೆ ಪೂರೈಸಬೇಕಾದ ನೀರಿನ ಪ್ರಮಾಣವನ್ನು ಲೆಕ್ಕ ಮಾಡುವ ವಿಧಾನವು ಕೆಳಗಿನ ಕೋಷ್ಟಕದಿಂದ ಸ್ಪಷ್ಟವಾಗುತ್ತದೆ.
ಕೋಷ್ಟಕ ೧೩: ಮಣ್ಣಿನ ವಿವಿಧ ಸ್ತರಗಳಲ್ಲಿರುವ ನೀರಿನ ಪ್ರಮಾಣದ ಮೇಲಿಂದ ಬೆಳೆಗೆ ಪೂರೈಸಬೇಕಾದ ನೀರಿನ ಪ್ರಮಾಣವನ್ನು ಲೆಕ್ಕ ಮಾಡುವ ವಿಧಾನ

ಕೆಳಗಿನ ಸಂಗತಿಗಳನ್ನು ಗಮನಿಸಬೇಕು.
· ಮಣ್ಣಿನ ನಾಲ್ಕು ವಲಯಗಳಲ್ಲಿ, ಆರ್ದ್ರತೆಯು ಜನಧಾರಣಾ ಶಕ್ತಿಗಿಂತ ಕಡಿಮೆ ಇದೆ. ಮಣ್ಣಿಗೆ ೧೩.೮೬ ಸೆಂ.ಮೀ.ನಷ್ಟು ನೀರಿನ ಪೂರೈಕೆಯಾದರೆ, ಮೇಲಿನಿಂದ ೧೨೦ ಸೆಂ.ಮೀ.ವರೆಗಿನ ಮಣ್ಣು ತನ್ನ ಜಲಧಾರಣಾ ಶಕ್ತಿಯಷ್ಟು ಆರ್ದ್ರಗೊಳ್ಳುತ್ತದೆ.
· ಇದಕ್ಕಿಂತ ಕಡಿಮೆ ನೀರನ್ನು ಪೂರೈಸಿದರೆ, ೧೨೦ ಸೆಂ.ಮೀ. ಆಳದವರೆಗೆ ಮಣ್ಣು ಜಲಧಾರಣಾ ಶಕ್ತಿಯನ್ನು ತಲುಪುವುದಿಲ್ಲ.
· ನೀರಿನ ಪ್ರಮಾಣವು ೧೩.೮೬ ಸೆಂ.ಮೀ. ಮೀರಿದರೆ, ೧೨೦ ಸೆಂ.ಮೀ.ಗಿಂತ ಹೆಚ್ಚು ಆಳಕ್ಕೆ ನೀರು ಬಸಿದು ಹೋಗಿ ಹೆಚ್ಚಾದ ಈ ನೀರು ಬೆಳೆಗೆ ಸಿಗದಂತಾಗುತ್ತದೆ.
ಪೂರೈಸಬೇಕಾದ ನೀರಿನ ಪ್ರಮಾಣ (ಆಳ)
ಇ. ಪೂರೈಸಬೇಕಾದ ನೀರಿನ ಪ್ರಮಾಣ (ಆಳ)
ಆವಿಮಾಪಕದಿಂದ ಆವಿಯಾದ ಸಮುಚ್ಚಯ ಜಲ ಪದ್ಧತಿ (IW Ratio / CPE)
ಮೇಲೆ ತೋರಿಸಿದ ಭಾಜ್ಯ (IW)ವನ್ನು ಭಾಜಕ (CPE)ದಿಂದ ಭಾಗಿಸಿದಾಗ ದೊರೆಯುವ ಬಾಗಲಬ್ಧದ ಸಹಾಯದಿಂದ ಬೆಳೆಗೆ ನೀರನ್ನು ಪೂರೈಸುವ ಸಮಯವನ್ನು ನಿರ್ಧರಿಸಬಹುದು. ಈ ಭಾಗಲಬ್ಧವು ಎಷ್ಟಿದ್ದಾಗ ಬೆಳೆಗೆ ನೀರನ್ನು ಪೂರೈಸಿದರೆ ಅಧಿಕ ಇಳುವರಿಯು ದೊರೆಯುತ್ತದೆಂಬುದನ್ನು ಸಂಬಂಧಿಸಿದ ಪ್ರದೇಶದಲ್ಲಿ ನೇರ ಪ್ರಯೋಗಗಳನ್ನು ನಡೆಸಿ ಗೊತ್ತುಪಡಿಸಿಕೊಳ್ಳಬೇಕು. ಗೊತ್ತುಪಡಿಸಿದ ಈ ಭಾಗಲಬ್ಧದ ಸಹಾಯದಿಂದ, ನೀರಾವರಿಯ ಸಮಯವನ್ನು ತಿಳಿಯಬಹುದು. ಕೆಳಗಿನ ಉದಾಹರಣೆಯಿಂದ ಈ ಪದ್ಧತಿಯು ಸ್ಪಷ್ಟವಾಗುತ್ತದೆ.
ಒಂದು ಬೆಳೆಗೆ ಪ್ರತಿ ಬಾರಿ ೫ ಸೆಂ.ಮೀ. (೫೦ ಮೀ.ಮೀ.) ನೀರನ್ನು ಕೊಡಬೇಕಾಗಿದೆ. ಈ ನೀರನ್ನು ಯಾವ ಸಮಯಕ್ಕೆ ಕೊಡಬೇಕು ಎಂಬುದನ್ನು ತಿಳಿಯಬೇಕಾಗಿದೆ.
ಆ ಪ್ರದೇಶದಲ್ಲಿ ನಡೆಸಿದ ಪ್ರಯೋಗಗಳಿಂದ, IW / CPE = ೦೭ ಇದ್ದಾಗ ನೀರು ಪೂರೈಸಿದರೆ ಬೆಳೆಯು ಅಧಿಕ ಇಳುವರಿಯನ್ನು ಕೊಡುತ್ತದೆ ಎಂದು ಗೊತ್ತಾಗಿದೆ ಎಂದುಕೊಳ್ಳೋಣ. ಅಂದರೆ, ಉತ್ತಮ ಇಳುವರಿಯನ್ನು ಪಡೆಯಲು IW / CPE  = ೦.೭ ಇರಬೇಕು.
ಆದ್ದರಿಂದ ೫೦ / CPE= ೦.೭
CPE = ೫೦ / ೦.೭
CPE = ೭೧.೪
ಆವಿಮಾಪಕದಿಂದ, ಆವಿಯ ರೂಪದಲ್ಲಿ ಹೊರ ಹರಿಯುವ ನೀರಿನ ದೈನಂದಿನ ಲೆಕ್ಕವನ್ನಿಟ್ಟು, ಈ ಅಂಕೆಗಳ ಸಂಕಲನವು ೭೧.೪ ಮಿ.ಮೀ. ಆದ ದಿನ ಬೆಳೆಗೆ ನೀರನ್ನು ಪೂರೈಸಬೇಕು.
ಈ. ಮಣ್ಣಿನಲ್ಲಿ ಉಳಿದಿರುವ ಲಭ್ಯ ಜಲದ ಆಧಾರದ ಮೇಲೆ ನೀರಾವರಿಯ ಸಮಯವನ್ನು ನಿರ್ಧರಿಸುವ ವಿಧಾನ: ಈಗಾಗಲೇ ಸೂಚಿಸಿದಂತೆ, ಮಣ್ಣಿನಲ್ಲಿರುವ ಲಭ್ಯ ಜಲವು ಅರ್ಧದಷ್ಟು ಬಳಕೆಯಾದೊಡನೆ ನೀರನ್ನು ಪೂರೈಸಿದರೆ, ಕೆಲವು ಬೆಳೆಗಳು ಅಧಿಕ ಇಳುವರಿಯನ್ನು ಕೊಡುತ್ತವೆ (ಉದಾಹರಣೆಗೆ ಗೋಧಿ), ಇನ್ನು ಕೆಲವು ಬೆಳೆಗಳು ಲಭ್ಯ ಜಲವು ಶೇಕಡಾ ೭೫ ರಷ್ಟು ಕಡಿಮೆಯಾದಾಗ ನೀರಾವರಿಯನ್ನು ಒದಗಿಸಿದರೂ ಅವುಗಳ ಇಳುವರಿಯು ಕಡಿಮೆಯಾಗುವುದಿಲ್ಲ.
ಮಣ್ಣಿನಲ್ಲಿರುವ ಲಭ್ಯ ಜಲವು ಶೇಕಡಾ ಎಷ್ಟು ಬಳಕೆಯಾದ ನಂತರ ಸಂಬಂಧಿಸಿದ ಬೆಳೆಗೆ ನೀರನ್ನು ಪೂರೈಸಬೇಕು ಎಂಬುದರ ಮೇಲೆ ನೀರಾವರಿಯನ್ನು ಪೂರೈಸುವ ಸಮಯವನ್ನು ನಿರ್ಧರಿಸಬಹುದು. ಉದಾಹರಣೆಗೆ,
ಗೋಧಿಯನ್ನು ಬೆಳೆಯುತ್ತಿರುವ ಮಣ್ಣಿನಲ್ಲಿಯ ಲಭ್ಯ ಜಲವು ಮೊದಲಿನ ೭೫  ಸೆಂ.ಮೀ. ಆಳದಲ್ಲಿ ೧೦ ಸೆಂ.ಮೀ. ಇದೆ. ಲಭ್ಯ ಜಲವು ಶೇಕಡಾ ೫೦ರಷ್ಟು ಬಳಕೆಯಾದೊಡನೆ ಬೆಳೆಗೆ ನೀರನ್ನು ಮತ್ತೆ ಪೂರೈಸಬೇಕಾಗಿದೆ. ಆವಿ ಮಾಪಕದಿಂದ ಪ್ರತಿದಿನ ಸರಾಸರಿ ೪ ಸೆಂ.ಮೀ.ನಷ್ಟು ನೀರು ಆವಿಯ ರೂಪದಲ್ಲಿ ಹೊರಹೋಗುತ್ತದೆ. ಈ ವಿವರಗಳ ಮೇಲಿಂದ ಗೋಧಿಗೆ ಎಷ್ಟು ದಿನಗಳಿಗೊಮ್ಮೆ ನೀರನ್ನು ಪೂರೈಸಬೇಕೆಂಬುದನ್ನು ಕೆಳಗೆ ತೋರಿಸಿದಂತೆ ಅಂದಾಜು ಮಾಡಬಹುದು.
ಒಟ್ಟು ಲಭ್ಯ ಜಲ ೧೦ ಸೆಂ.ಮೀ. ಅಥವಾ ೧೦೦ ಮಿ.ಮೀ.
ಇದರ ಶೇಕಡಾ ೫೦ ರಷ್ಟು ಅಂದರೆ ೧೦೦ x ೫೦ / ೧೦೦ = ೫೦ ಮಿ.ಮೀ.
ವ್ಯಯದೊಡನೆ ನೀರಾವರಿಯನ್ನು ಪೂರೈಸಬೇಕು.
ಆವಿ ಮಾಪಕದ ಪ್ರಕಾರ ೪ ಮಿ.ಮೀ. ನೀರು ಬಳಕೆಯಾಗಲು ಒಂದು ದಿನ ಬೇಕು. ಆದ್ದರಿಂದ ೫೦ ಮಿ.ಮೀ. ನೀರು ಬಳಕೆಯಾಗಲು
೫೦ / ೪ = ೧೨.೫ ದಿನಗಳು ಬೇಕಾಗುತ್ತದೆ. ಅಂದರೆ, ಬೆಳೆಗೆ ೧೨ ರಿಂದ ೧೩ ದಿನಗಳಿಗೊಮ್ಮೆ ನೀರನ್ನು ಒದಗಿಸಬೇಕು ಎಂದು ನಿರ್ಧಾರವಾಯಿತು.
ಉ. ಸಸ್ಯದ ಬೆಳವಣಿಗೆಯ ಸೂಕ್ಷ್ಮ ಹಂತದ ಆಧಾರದ ಮೇಲೆ ನೀರಾವರಿಯ ಸಮಯದ ನಿರ್ಧಾರ: ಸಸ್ಯಗಳಲ್ಲಿ ಬೆಳವಣಿಗೆಯ ವಿವಿಧ ಹಂತಗಳನ್ನು ಗುರುತಿಸಬಹುದು. ಪ್ರತಿ ಹಂತದಲ್ಲಿಯೂ ಬೆಳೆಗೆ ನೀರಿನ ಅವಶ್ಯಕತೆಯು ಇರುವುದಾದರೂ ಕೆಲವು ಹಂತಗಳಲ್ಲಿ ನೀರಿನ ಕೊರತೆಯಾದರೆ ಇಳುವರಿಯು ತೀವ್ರವಾಗಿ ಕುಸಿಯುತ್ತದೆ. ಇಂತಹ ಹಂತಗಳಿಗೆ ಸಸ್ಯದ ಸೂಕ್ಷ್ಮ ಹಂತವೆನ್ನಬಹುದು.
ನೀರಿನ ಸಂಗ್ರಹವು ಹೆಚ್ಚಾಗಿರುವಾಗ ಬೆಳೆಯ ಎಲ್ಲ ಹಂತಗಳಲ್ಲಿಯೂ ನೀರನ್ನು ಒದಗಿಸಬಹುದು. ಆದಾಗ್ಯೂ ಬೆಳೆಯ ಸೂಕ್ಷ್ಮ ಹಂತಗಳಲ್ಲಿ ನೀರಿನ ಕೊರತೆಯಾಗದಂತೆ ಎಚ್ಚರ ವಹಿಸಬೇಕು. ಆದರೆ ನೀರಾವರಿ ಜಲದ ಅಭಾವವಿದ್ದ ಸಂದರ್ಭದಲ್ಲಿ ಇರುವ ನೀರನ್ನು ಸೂಕ್ಷ್ಮ ಹಂತಗಳ ಸಮಯಕ್ಕೆ ಆದ್ಯತೆಯ ಮೇಲೆ ಪೂರೈಸಬೇಕು.
ಬೆಳವಣಿಗೆಯ ಸೂಕ್ಷ್ಮ ಹಂತಗಳು ಎಲ್ಲ ಬೆಳೆಗಳಲ್ಲಿಯೂ ಒಂದೇ ಬಗೆಯಾಗಿ ಇರುವುದಿಲ್ಲ. ಮುಂದಿನ ಉದಾಹರಣೆಯಿಂದ ಈ ಮಾತು ಸ್ಪಷ್ಟವಾಗುತ್ತದೆ.
ಬೆಳೆಯ        ಬೆಳವಣಿಗೆಯ ವಿವಿಧ    ಸೂಕ್ಷ್ಮ ಹಂತಗಳು
ಹೆಸರು ಹಂತಗಳು
	ಬತ್ತ
	ಮರಿಗಳು ಬರುವ ಪ್ರಾರಂಭದ ಸಮಯ, ಹೊಡೆಹೊರಬಂದ ಹೂವಾಡುವ, ಕಾಳುಗಳು ಹಾಲುಗಟ್ಟುವ ಮತ್ತು ಕಾಳುಗಳು ಗಟ್ಟಿಯಾಗುವ ಸಮಯ
	ಮರಿಗಳು ಬರುವ ಪ್ರಾರಂಭದ ಮತ್ತು ಹೂವಾಡುವ ಹಾಗೂ ಹಾಲುಕಟ್ಟುವ ಹಂತಗಳು

	ಗೋಧಿ
	ಮುಕುಟ ಬೇರುಗಳು ಹೊರೆ ಬರುವ, ಮರಿಯೊಡೆಯುವ ಉತ್ತರಾರ್ಧದ, ಕಾಂಡದ ಗೆಣ್ಣುಗಳು ನಿರ್ಮಾಣಗೊಳ್ಳುವ ಉತ್ತರಾರ್ಧದ, ಧ್ವಜ ಪತ್ರಗಳು ಹೊರ ಬರುವ, ಹೂವಾಡುವ, ಕಾಳುಗಳು ಹಾಲು ಗಟ್ಟುವ, ಕಾಳುಗಳು ಗಟ್ಟಿಯಾಗುವ ಹಂತಗಳು.
	ಮುಕುಟ ಬೇರುಗಳು ಹೊರಬರುವ ಮತ್ತು ಹೂವಾಡುವ ಹಂತಗಳು


ನೀರಾವರಿ ಜಲದ ಸಮರ್ಥ ಬಳಕೆ ಮತ್ತು ಅದನ್ನು ಅಳೆಯುವ ವಿಧಾನಗಳು: ಸಸ್ಯಗಳ ಬೆಳವಣಿಗೆಗೆ ನೀರು ಅನಿವಾರ್ಯ ಮತ್ತು ಅಮೂಲ್ಯ. ಆದರೆ, ನೀರಿನ ಅಸಮರ್ಪಕ ಬಳಕೆಯಿಂದ, ನೀರಿನ ಸಂಗ್ರಹವು ಕ್ಷೀಣಿಸುತ್ತದೆ. ಆದ್ದರಿಂದ ಲಭ್ಯವಿರುವ ನೀರನ್ನು ಬಹು ಎಚ್ಚರಿಕೆಯಿಂದ ಬಳಸಿ ಅದರಿಂದ ಗರಿಷ್ಠ ಪ್ರಯೋಜನವನ್ನು ಪಡೆಯಲು ಸಂಬಂಧಿಸಿದ ಎಲ್ಲರೂ ಶ್ರಮಿಸಬೇಕು.
ಜಲಸಂಗ್ರಹದಿಂದ ಹೊರಬಂದ ಶತ ಪ್ರತಿಶತ ನೀರು ಸಂಬಂಧಿಸಿದ ಸಸ್ಯಗಳ ಬೆಳವಣಿಗೆಗೆ ಉಪಯೋಗವಾಗುವುದಿಲ್ಲವೆಂಬ ಕಟು ಸತ್ಯವನ್ನು ಗಮನಿಸಬೇಕು. ನಾಲೆ, ಕೆರೆ, ಭಾವಿ ಇತ್ಯಾದಿ ಜಲ ಸಂಗ್ರಹಗಳಿಂದ ಬಿಡುಗಡೆಯಾದ ನೀರು, ಭೂ ಪ್ರದೇಶವನ್ನು ಮುಟ್ಟುವುದರೊಳಗೆ ನೀರಿನ ಸ್ವಲ್ಪ ಭಾಗವು ಬಸಿದು ಹೋಗುತ್ತದೆ. ಬೆಳೆಗೆ ನೀರನ್ನು ಪೂರೈಸುವಾಗ, ಹರಿದು ಹೊರಹೋಗಿ ಇಲ್ಲವೇ, ಭೂಮಿಯಾಳಕ್ಕೆ ಬಸಿದು ಹೋಗಿ ಸ್ವಲ್ಪ ನೀರು ವ್ಯರ್ಥವಾಗಿ ಹೋಗುತ್ತದೆ. ಉಳಿದ ನೀರು ಮಾತ್ರ ಬೆಳೆಯ ಉಪಯೋಗಕ್ಕೆ ದೊರೆಯುತ್ತದೆ. ಸೂಕ್ತ ವಿಧಾನಗಳನ್ನು ಅನುಸರಿಸಿದರೆ, ಮೇಲೆ ಸೂಚಿಸಿದಂತೆ ವ್ಯರ್ಥವಾಗಿ ಹೋಗುವ ನೀರನ್ನು ಸಂಪೂರ್ಣವಾಗಿ ತಡೆಯಲು ಸಾಧ್ಯವಾಗದಿದ್ದರೂ, ನೀರಿನ ನಷ್ಟವನ್ನು ಬಹುಮಟ್ಟಿಗೆ ಕಡಿಮೆ ಮಾಡಲು ಸಾಧ್ಯವಿದೆ. ನೀರಿನ ಸಮರ್ಥ ಬಳಕೆಗೆ ಸಂಬಂಧಿಸಿದ ಪ್ರಮುಖ ವಿವರಗಳು ಕೆಳಗಿನಂತಿವೆ.
ಜಲಸಂಗ್ರಹದಿಂದ ಹೊರಟ ನೀರಿನಲ್ಲಿ ಭೂ ಪ್ರದೇಶವನ್ನು ಮುಟ್ಟುವ ಶೇಕಡಾ ನೀರಿನ ಪ್ರಮಾಣ (Water Conveyance Efficiency) : ಜಲ ಸಂಗ್ರಹದಿಂದ ಹೊರಬಂದ ನೀರಿನ ಸ್ವಲ್ಪಭಾಗವು ಮಾರ್ಗದಲ್ಲಿ ಬಸಿದು ಹೋಗಿ, ಉಳಿದ ನೀರು ಭೂ ಪ್ರದೇಶಕ್ಕೆ ತಲುಪುತ್ತದೆ. ಈ ರೀತಿ ಭೂ ಪ್ರದೇಶವನ್ನು ಮುಟ್ಟಿದ ನೀರಿನ ಶೇಕಡಾ ಪ್ರಮಾಣವನ್ನು ಮುಂದಿನಂತೆ ಕಂಡುಕೊಳ್ಳಬಹುದು.
	ನೀರಾವರಿಯನ್ನು ಮಾಡಬೇಕೆಂದಿರುವ ಭೂ ಪ್ರದೇಶವನ್ನು ಮುಟ್ಟಿದಾಗ  ಉಳಿದಿರುವ ಶೇ. ನೀರಿನ ಪ್ರಮಾಣ
	=
	ಭೂ ಪ್ರದೇಶವನ್ನು ತಲುಪಿದಾಗ ಉಳಿದಿರುವ ನೀರಿನ ಪ್ರಮಾಣ
	x
	೧೦೦

	
	
	ಜಲಸಂಗ್ರಹದಿಂದ ಹೊರ ಬಂದ ನೀರಿನ ಪ್ರಮಾಣ
	
	


ಜಲಸಂಗ್ರಹದಿಂದ ಹರಿದ ಅತ್ಯಧಿಕ ನೀರು, ಭೂ ಪ್ರದೇಶವನ್ನು ತಲುಪುವಂತೆ ಮಾಡುವುದರಿಂದ ನೀರಿನ ಉಳಿತಾಯವಾಗುತ್ತದೆಯಲ್ಲದೇ, ನೀರಿನ ಮಾರ್ಗದಲ್ಲಿರುವ ಭೂಮಿಯ ಜೌಗು ಅಥವಾ ಲವಣಯುತವಾಗುವ ಸಂದರ್ಭವನ್ನು ತಪ್ಪಿಸಬಹುದು. ನೀರಿನ ನಷ್ಟವನ್ನು ತಪ್ಪಿಸಲು ಭೂಮಿಯಲ್ಲಿ ಅಗೆದು ನಿರ್ಮಿಸಿದ ಕಾಲುವೆಗಳ ಬದಲು ನೀರನ್ನು ಬಸಿಯಲು ಬಿಡದಂತಹ ಕಾಲುವೆಗಳನ್ನು ನಿರ್ಮಿಸಬೇಕು. ಹೀಗೆ ಮಾಡುವುದರಿಂದ, ಬೇಸಾಯದ ಖರ್ಚು ಕೆಲಮಟ್ಟಿಗೆ ಅಧಿಕಗೊಳ್ಳುತ್ತದೆಯಾದರೂ, ಇಂತಹ ಬದಲಾವಣೆಯಿಂದ ಕೆಳಗೆ ತಿಳಿಸಿದಂತೆ ಹಲವು ಲಾಭಗಳಿವೆ.
· ಕಾಲುವೆಯಲ್ಲಿ ಹರಿಯುವ ನೀರಿನ ವೇಗವು ಅಧಿಕಗೊಳ್ಳುತ್ತದೆ.
· ಬಸಿದು ಹೋದ ನೀರು ವ್ಯರ್ಥವಾಗಿ ವ್ಯಯವಾಗುವುದಿಲ್ಲ
· ಸಂಬಂಧಿಸಿದ ಭೂಮಿಯ ಅಕ್ಕಪಕ್ಕದ ಭೂ ಪ್ರದೇಶವು ಜೌಗಾಗುವುದನ್ನು ಮತ್ತು ಲವಣಯುತವಾಗುವುದನ್ನು ತಪ್ಪಿಸಿದಂತಾಗುತ್ತದೆ.
· ಬಸಿಗಾಲುವೆಗಳನ್ನು ನಿರ್ಮಿಸಬೇಕಾದ ಪ್ರಸಂಗಗಳು ಕಡಿಮೆಯಾಗುತ್ತವೆ.
· ಕಾಲುವೆಗಳಲ್ಲಿ ಕಳೆಗಳ ಮತ್ತು ಪಾಚಿಯ ಬೆಳವಣಿಗೆಯನ್ನು ತಡೆಯಲು ಸಾಧ್ಯವಾಗುತ್ತದೆ.
· ಕಾಲುವೆ ಒಡೆಯುವ ಪ್ರಸಂಗಗಳು ತಪ್ಪುತ್ತವೆ.
· ಮೇಲಿಂದ ಮೇಲೆ ಕಾಲುವೆಯನ್ನು ಸರಿಪಡಿಸುವ ಶ್ರಮ ಮತ್ತು ಖರ್ಚಿನಲ್ಲಿ ಉಳಿತಾಯವಾಗುತ್ತದೆ.
ಬಹುಕಾಲ ಬಾಳಿಕೆ ಬರುವ ಕಾಲುವೆಗಳ ನಿರ್ಮಾಣ: ನೀರನ್ನು ಬಸಿಯಲು ಬಿಡದ ಮತ್ತು ಹಲವು ವರ್ಷಗಳವರೆಗೆ ಬಾಳಿಕೆ ಬರುವ ಕಾಲುವೆಗಳನ್ನು ನಿರ್ಮಿಸಲು ಹಲವು ಬಗೆಯ ವಸ್ತುಗಳು ಲಭ್ಯವಿವೆ. ಕೆಲವು ವಸ್ತುಗಳು ಅಧಿಕ ಖರ್ಚಿನವಾದರೂ ಅವುಗಳಿಂದ ಸಿದ್ಧಪಡಿಸಿದ ಕಾಲುವೆಗಳು, ಹೆಚ್ಚು ಕಾಲದವರೆಗೆ ಕಾರ್ಯಾಚರಣೆಯಲ್ಲಿರುತ್ತವೆ. ಅಗ್ಗವಾಗಿರುವ ವಸ್ತುಗಳನ್ನು ಬಳಸಿದರೆ, ನಿರ್ಮಾಣದ ಖರ್ಚು ಕಡಿಮೆಯಾಗುತ್ತದೆಯಾದರೂ ಕಾಲುವೆಗಳ ಆಯುಷ್ಯವೂ ಕಡಿಮೆಯಾಗುತ್ತದೆ. ಉಪಯೋಗಿಸಬಹುದಾದ ಕೆಲವು ಪ್ರಮುಖ ವಸ್ತುಗಳ ಹೆಸರುಗಳು ಕೆಳಗಿನಂತಿವೆ.
· ಸಿಮೆಂಟ್ ಕಾಂಕ್ರೀಟಿನಿಂದ ನಿರ್ಮಿಸಿದ ಅಥವಾ ಮಣ್ಣಿನಿಂದ ಸಿದ್ಧಪಡಿಸಿ ಬಟ್ಟೆಯಲ್ಲಿ ಸುಟ್ಟ ಕೊಳವೆಗಳು ಇಲ್ಲವೇ, ಅರ್ಧಚಂದ್ರಾಕೃತಿಯ ಕೊಳವೆಗಳು.
· ಕಲ್ಲು ಚಪ್ಪಡಿಗಳು ಇಲ್ಲವೇ ಸಿಮೆಂಟ್ ಕಾಂಕ್ರೀಟಿನಿಂದ ಸ್ಥಳದಲ್ಲಿಯೇ ನೇರವಾಗಿ ತಯಾರಿಸಿದ ಕಾಲುವೆಗಳು.
· ಬೆಂಟೋನೈಟ್ (ಮೊಂಟ್ ಮೊರಿಲ್ಲೋನೈಟ್ ಗುಂಪಿನ ಖನಿಜ)
· ಡಾಂಬರು, ಪ್ಲಾಸ್ಟಿಕ್ ಅಥವಾ ರಬ್ಬರಿನ ಸಂಯುಕ್ತಗಳು
· ಪಾಲಿಥೀನ್ ದಪ್ಪ ಹಾಳೆಗಳು
· ಮಣ್ಣು ಮತ್ತು ಸಿಮೆಂಟಿನ ಮಿಶ್ರಣ (೮:೧ ಪ್ರಮಾಣದಲ್ಲಿ)
ಪೂರೈಕೆಯಾದ ನೀರು ಭೂ ಪ್ರದೇಶವನ್ನು ಪ್ರವೇಶಿಸಿ ಮಣ್ಣಿನಲ್ಲಿ ಸಂಗ್ರಹಗೊಂಡ ಪ್ರಮಾಣ (Water-Application Efficiency): ಬೆಳೆಗೆಂದು ಭೂ ಪ್ರದೇಶಕ್ಕೆ ಪೂರೈಸಿದ ಎಲ್ಲ ನೀರೂ ಮಣ್ಣನ್ನು ಪ್ರವೇಶಿಸಿ ಅಲ್ಲಿಯೇ ಸಂಗ್ರಹವಾಗಿರುತ್ತದೆಂದು ಹೇಳಲಾಗದು. ನೀರಿನ ಸ್ವಲ್ಪ ಭಾಗವು ಭೂಮಿಯಿಂದ ಹೊರಗೆ ಹರಿದು ಹೋಗಬಹುದು. ಸ್ವಲ್ಪ ಭಾಗವು ಭೂಮಿಯಾಳಕ್ಕೆ ಬಸಿದು ಹೋಗಬಹುದು. ಉಳಿದ ನೀರು ಮಾತ್ರ ಮಣ್ಣಿನಲ್ಲಿ ಸಂಗ್ರಹವಾಗುತ್ತದೆ. ಕೆಳಗಿನ ಸಂದರ್ಭಗಳಲ್ಲಿ ಬಳಕೆಗೆ ಸಿಗುವ ನೀರಿನ ಪ್ರಮಾಣವು ಕಡಿಮೆಯಾಗಿ ವ್ಯರ್ಥವಾಗುವ ನೀರಿನ ಪ್ರಮಾಣವು ಅಧಿಕಗೊಳ್ಳುತ್ತದೆ.
· ನೀರಾವರಿಗೆಂದು ಆರಿಸಿಕೊಂಡ ಭೂಮಿ ತಗ್ಗು ದಿಣ್ಣೆಗಳಿಂದ ಕೂಡಿದ್ದರೆ
· ಮಣ್ಣಿನ ಆಳವು ಕಡಿಮೆ ಇದ್ದರೆ
· ನೀರನ್ನು ಹೆಚ್ಚಿನ ಪ್ರಮಾಣದಲ್ಲಿ ಭೂಮಿಯಾಳಕ್ಕೆ ಬಸಿಯಲು ಆಸ್ಪದವನ್ನೀಯುವ ಮಣ್ಣಾದರೆ
· ಭೂ ಪ್ರದೇಶವನ್ನು ಪ್ರವೇಶಿಸಿದ ನೀರಾವರಿ ಜಲವನ್ನು ಸಮರ್ಥವಾಗಿ ನಿರ್ವಹಿಸಿದ್ದರೆ
· ನೀರಾವರಿ ಜಲವು ಭೂಮಿಯ ಮೇಲೆ ಬಹುದೂರ ಹರಿಯಬೇಕಾದರೆ
· ನೀರು ದೊಡ್ಡ ಪ್ರವಾಹದಲ್ಲಿ ಭೂ ಪ್ರದೇಶಕ್ಕೆ ಹರಿಯುವಂತಿದ್ದರೆ
ಮಣ್ಣಿನಲ್ಲಿ ಸಂಗ್ರಹವಾದ ನೀರಿನ ಪ್ರಮಾಣವನ್ನು ಮುಂದಿನಂತೆ ಅಂದಾಜು ಮಾಡಬಹುದು.
	ಪೂರೈಕೆಯಾದ ನೀರು, ಭೂ ಪ್ರದೇಶವನ್ನು ಪ್ರವೇಶಿಸಿ ಸಂಗ್ರಹಗೊಂಡ ನೀರಿನ ಶೇಕಡಾ ಪ್ರಮಾಣ
	=
	ಪೂರೈಕೆಯಾದ ನೀರು ಭೂ ಪ್ರದೇಶವನ್ನು ಪ್ರವೇಶಿಸಿ ಸಸ್ಯದ ಬೇರಿನ ವಲಯದಲ್ಲಿ ಸಂಗ್ರಹಗೊಂಡ ನೀರಿನ ಪ್ರಮಾಣ
	x
	೧೦೦

	
	
	ಭೂ ಪ್ರದೇಶಕ್ಕೆ ಹರಿದು ಬರುವ ನೀರು
	
	


ಅಥವ
(ಮಣ್ಣಿಗೆ ಪೂರೈಕೆಯಾದ)  –  (ಹರಿದು ಹೋದ ನೀರು   ನೀರು +)
	ಮಣ್ಣಿಗೆ ಪೂರೈಕೆಯಾದ ನೀರು, ಭೂ ಪ್ರದೇಶವನ್ನು ಪ್ರವೇಶಿಸಿ ಸಂಗ್ರಹಗೊಂಡ ನೀರಿನ ಶೇಕಡಾ ಪ್ರಮಾಣ
	=
	ಭೂಮಿಯೊಳಕ್ಕೆ ಬಸಿದು ಹೋದ ನೀರು
	x
	೧೦೦

	
	
	ಭೂ ಪ್ರದೇಶಕ್ಕೆ ಹರಿದು ಬರುವ ನೀರು
	
	


ಮಣ್ಣಿನಲ್ಲಿ ಸಂಗ್ರಹಗೊಳ್ಳುವ ನೀರಿನ ಶೇಕಡಾ ಪ್ರಮಾಣವನ್ನು ಹೆಚ್ಚಿಸಲು ಕೆಳಗಿನ ಕ್ರಮಗಳು ಸಹಾಯಕವಾಗುತ್ತವೆ.
· ಅವಶ್ಯಕತೆಗೆ ತಕ್ಕಂತೆ ಸೂಕ್ತ ರೀತಿಯಲ್ಲಿ ಭೂಮಿಯನ್ನು ಮಟ್ಟ ಮಾಡಬೇಕು. ಈ ಕಾರ್ಯದಿಂದ ಹರಿದು ಹೋಗಿ ನಷ್ಟಗೊಳ್ಳುವ ನೀರಿನ ಪ್ರಮಾಣವು ಕಡಿಮೆಯಾಗುತ್ತದೆ.
· ಭೂಮಿಯನ್ನು ಸೂಕ್ತ ಪದ್ಧತಿಯಿಂದ ವಿನ್ಯಾಸಗೊಳಿಸಬೇಕು ಮತ್ತು ಸರಿಯಾದ ನೀರಾವರಿ ವಿಧಾನವನ್ನು ಅನುಸರಿಸಬೇಕು. ಉದಾಹರಣೆಗೆ, ಹರಿ ನೀರಿನ ಪದ್ಧತಿಯಿಂದ ಪೂರೈಕೆಯಾದ ನೀರಿನ ಶೇಕಡಾ ೫೦ ರಿಂದ ೬೦ ರಷ್ಟು ನೀರು ಮಣ್ಣಿನಲ್ಲಿ ಸಂಗ್ರಹವಾಗುತ್ತದೆಯಾದರೆ, ಸೇಚನ ನೀರಾವರಿಯಿಂದ ಸಂಗ್ರಹಗೊಳ್ಳುವ ನೀರಿನ ಪ್ರಮಾಣವು ಶೇಕಡಾ ೭೦ ರಷ್ಟು. ಆದರೆ ಹನಿ ನೀರಾವರಿ ಪದ್ದತಿಯನ್ನು ಅನುಸರಿಸಿದರೆ ಶೇಕಡಾ ೯೫ಕ್ಕಿಂತ ಅಧಿಕ ನೀರು ಮಣ್ಣಿನಲ್ಲಿ ಸಂಗ್ರಹಗೊಳ್ಳುತ್ತದೆನ್ನಬಹುದು.
· ಹರಿದು ಬರುವ ನೀರಿನ ಪ್ರವಾಹವು ಅತಿ ನಿಧಾನವಾಗಿರಬಾರದು. ಅದರಂತೆಯೇ ನೀರು ತುಂಬಾ ವೇಗದಿಂದ ಹರಿಯಲೂಬಾರದು.
· ಭೂ ಪ್ರದೇಶವನ್ನು ಪ್ರವೇಶಿಸಿದ ನೀರನ್ನು ಸಮರ್ಥ ರೀತಿಯಿಂದ ನಿರ್ವಹಿಸಬೇಕು
· ಪ್ರತಿ ಸಾರೆ ಪೂರೈಸುವ ನೀರಿನ ಪ್ರಮಾಣವು ಮಿತಿಯನ್ನು ಮೀರಬಾರದು.
ಸಸ್ಯದ ಬೇರುಗಳ ವಲಯದಲ್ಲಿ ಸಂಗ್ರಹಗೊಂಡ ನೀರಿನ ಪ್ರಮಾಣ (Water Storage Efficiency): ಮೇಲೆ ಸೂಚಿಸಿದ ಕ್ರಮಗಳನ್ನುಕೈಗೊಂಡರೆ, ಭೂ ಪ್ರದೇಶವನ್ನು ಪ್ರವೇಶಿಸಿದ ನೀರಿನ ಬಹು ಭಾಗವು ಮಣ್ಣಿನಲ್ಲಿ ಸಂಗ್ರಹವಾಗುತ್ತದೆನ್ನಬಹುದು. ಆದರೆ, ಅವಶ್ಯವಿರುವ ಪ್ರಮಾಣದಲ್ಲಿ ನೀರಿನ ಪೂರೈಕೆಯು ಆಗದಿದ್ದರೆ, ಮತ್ತು ಬೇರುಗಳ ವಲಯದಲ್ಲಿ ಸಂಗ್ರಹವಾಗಬೇಕಾದಷ್ಟು ನೀರು ಶೇಖರಣೆಗೊಳ್ಳದಿದ್ದರೆ ಸಸ್ಯಗಳು ನೀರಿನ ಕೊರತೆಯನ್ನು ಎದುರಿಸಬೇಕಾಗುತ್ತದೆ. ಸಸ್ಯದ ಬೇರುಗಳ ವಲಯದಲ್ಲಿ ಸಂಗ್ರಹಗೊಳ್ಳಬಹುದಾದ ನೀರಿನ ಶೇಕಡಾ ಎಷ್ಟು ನೀರು ಸಂಗ್ರಹವಾಗಿದೆಂಬುದನ್ನು ಕೆಳಗಿನ ಸಮೀಕರಣದಿಂದ ಕಂಡುಕೊಳ್ಳಬಹುದು.
	ಮಣ್ಣಿನಲ್ಲಿ ಸಂಗ್ರಹಗೊಂಡ ಶೇಕಡಾ ನೀರು
	=
	ಬೇರುಗಳ ವಲಯದಲ್ಲಿ ಸಂಗ್ರಹಗೊಂಡ ನೀರಿನ ಪ್ರಮಾಣ
	x
	೧೦೦

	
	
	ಬೇರುಗಳ ವಲಯದಲ್ಲಿ ಸಂಗ್ರಹಗೊಳ್ಳಬಲ್ಲ ನೀರಿನ ಪ್ರಮಾಣ
	
	


ನೀರಾವರಿ ಜಲಯ ಬೆಲೆಯು ಅಧಿಕವಿದ್ದಾಗ, ನೀರಿನ ಕೊರತೆ ಇದ್ದಾಗ ಅಥವಾ ನೀರನ್ನು ಪೂರೈಸಲು ಬಹಳ ಸಮಯವು ಬೇಕೆನಿಸಿದಾಗ, ಮಣ್ಣಿನಲ್ಲಿ ಸಂಗ್ರಹಗೊಂಡ ನೀರಿನ ಪ್ರಮಾಣಕ್ಕೆ ಬಹಳ ಮಹತ್ವವಿದೆ. ಮಣ್ಣಿನಲ್ಲಿರುವ ಲವಣಗಳನ್ನು ಭೂಮಿಯಾಳಕ್ಕೆ ಬಸಿದು ಹೋಗುವಂತೆ ಮಾಡಲು ಮತ್ತು ಇಳುವರಿಯನ್ನು ಅಧಿಕಗೊಳಿಸಲು ಶೇಕಡಾ ಸಂಗ್ರಹಗೊಂಡ ನೀರನ್ನು ಸಾಧ್ಯವಿದ್ದಷ್ಟು ಹೆಚ್ಚಿಸಬೇಕು.
ಸಸ್ಯಗಳು ಬಳಸಿಕೊಂಡ ನೀರಿನ ಪ್ರಮಾಣ (Water use Efficiency): ಭೂಮಿಗೆ ಪೂರೈಕೆಯಾದ ನೀರಿನಲ್ಲಿ ಶೇಕಡಾ ಎಷ್ಟು ನೀರನ್ನು ಬೆಳೆಯು ಬಳಸಿಕೊಂಡಿತೆಂಬ ಸಂಗತಿಯು ವಾಸ್ತವಿಕದಲ್ಲಿ ಬಹಳ ಮಹತ್ವದೆನ್ನಬಹುದು. ಬಳಕೆಯ ಪ್ರಮಾಣವನ್ನು ಕೆಳಗೆ ತೋರಿಸಿದಂತೆ ಎರಡು ದೃಷ್ಟಿಕೋನಗಳಿಂದ ನೋಡಬಹುದು.
	ಬೆಳೆಗೆ ನೇರವಾಗಿ ಪ್ರಯೋಜನವಾದ ನೀರಿನ ಶೇಕಡಾ ಪ್ರಮಾಣ
	=
	ಇಳುವರಿ (ಅಥವಾ ಒಣ ವಸ್ತು (ಕಿ.ಗ್ರಾಂ)
	x
	೧೦೦

	
	
	ಆವಿ ಮತ್ತು ಬಾಷ್ಪ ರೂಪದಲ್ಲಿ ವ್ಯಯವಾದ ನೀರು (ಹೆಕ್ಟೇರು ಸೆಂ.ಮೀ.)
	
	


 
	ಭೂಮಿಗೆ ಪೂರೈಸಿದ ನೀರಿನಿಂದ ಬೆಳೆಯು ಶೇಕಡಾ  ಉಪಯೋಗಿಸಿಕೊಂಡ ನೀರಿನ ಪ್ರಮಾಣ
	=
	ಇಳುವರಿ ಅಥವಾ ಒಣ ವಸ್ತು (ಕಿ.ಗ್ರಾಂ)
	x
	೧೦೦

	
	
	ಭೂಮಿಗೆ ಪೂರೈಸಿದ ನೀರಿನ ಪ್ರಮಾಣ (ಹೆ.ಸೆಂ.ಮೀ.)
	
	


ಮೂಲಭೂತ ದೃಷ್ಟಿಯಿಂದ ವಿಚಾರ ಮಾಡಿದಾಗ ಮೊದಲನೆಯ ಸಮೀಕರಣವು ಮಹತ್ವದೆನಿಸುತ್ತದೆ. ನೀರಿನ ಬಳಕೆಯನ್ನು ಹೆಚ್ಚು ಸಮರ್ಥ ರೀತಿಯಿಂದ ನಿರ್ವಹಿಸಲು ಈ ಸಮೀಕರಣಗಳು ಪ್ರಯೋಜನಕಾರಿಯೆನ್ನಬಹುದು.
ನೀರಿನ ಬಳಕೆಯ ಪ್ರಮಾಣವನ್ನು ಎರಡು ರೀತಿಯಿಂದ ಅಧಿಕಗೊಳಿಸಬಹುದು.
i. ಉತ್ತಮ ತಳಿಯ ಬಳಕೆ, ಪೋಷಕಗಳ ಸಮರ್ಥ ನಿರ್ವಹಣೆ, ಮಣ್ಣಿನ ಭೌತಿಕ ಮತ್ತು ಜೈವಿಕ ಗುಣಧರ್ಮಗಳನ್ನು ಉನ್ನತ ಮಟ್ಟದಲ್ಲಿರುವಂತೆ ನೋಡಿಕೊಳ್ಳುವುದು, ಬೆಳೆಯ ಇತರ ಅವಶ್ಯಕತೆಗಳನ್ನು ಪೂರೈಸಿ ಪೀಡೆಗಳಿಂದ ಸಂರಕ್ಷಿಸುವುದು ಇತ್ಯಾದಿ ಕ್ರಮಗಳನ್ನು ಕೈಗೊಂಡು ಇಳುವರಿಯು ಅಧಿಕಗೊಳ್ಳುವಂತೆ ನೋಡಿಕೊಳ್ಳುವುದು ಒಂದು ಬಗೆಯಾದರೆ
ii. ಭೂಮಿಗೆ ಪೂರೈಸಿದ ನೀರು ವ್ಯರ್ಥವಾಗದಂತೆ ಸಮರ್ಥ ರೀತಿಯಿಂದ ಅದನ್ನು ನಿರ್ವಹಿಸಿ ಬಳಕೆಯ ಪ್ರಮಾಣವನ್ನು ಅಧಿಕಗೊಳಿಸುವುದು ಇನ್ನೊಂದು ಬಗೆ.
ಮೇಲಿನ ಸಮೀಕರಣದಿಂದ ದೊರೆಯುವ ಮಾಹಿತಿಯು ನೀರಾವರಿಯ ಸಮರ್ಥ ಬಳಕೆಯತ್ತ ಇಟ್ಟ ಹೆಜ್ಜೆಯು ಎಷ್ಟು ಪರಿಣಾಮಕಾರಿ ಎಂಬುದನ್ನು ಸೂಚಿಸುತ್ತಲ್ಲದೇ ಶೇಕಡಾ ಬಳಕೆಯ ಪ್ರಮಾಣವನ್ನು ಉತ್ತಮಗೊಳಿಸುವತ್ತ ಚಿಂತನೆಯನ್ನು ಮಾಡಲು ಪ್ರಚೋದನೆಯನ್ನು ನೀಡುತ್ತದೆ. ಕೆಳಗಿನ ಉದಾಹರಣೆಗಳನ್ನು ಗಮನಿಸಬಹುದು.
· ಬೋದು ಸಾಲುಗಳನ್ನು ನಿರ್ಮಿಸಿ ಆಲೂಗಡ್ಡೆ, ಕಬ್ಬು ಇತ್ಯಾದಿ ಬೆಳೆಗಳನ್ನು ನೆಟ್ಟಾಗ, ಬೋದುಗಳ ಮೂಲಕ ಆವಿಯಾಗಿ ಹೋಗುವ ನೀರು ಸಪಾಟು ಭೂಮಿಯಿಂದಾಗುವ ನೀರಿನ ನಷ್ಟಕ್ಕಿಂತ ಅಧಿಕವಾಗಿರುತ್ತದೆ. ಅದರಂತೆಯೇ ಸಾಲುಗಳ ಮಧ್ಯದಲ್ಲಿರುವ ಅಂತರವು ತುಲನಾತ್ಮಕವಾಗಿ ಅಧಿಕವಾಗಿರುವುದರಿಂದ ನೀರು ಹೆಚ್ಚಿನ ಪ್ರಮಾಣದಲ್ಲಿ ಆವಿಯಾಗಿ ಹೊರಬೀಳುತ್ತದೆ. ಇಂತಹ ಪರಿಸ್ಥಿತಿಯಲ್ಲಿ ಪೂರೈಸಿದ ನೀರಿನ ಶೇಕಡಾ ೫೦ರಷ್ಟು ಬೆಳೆಗೆ ದೊರೆಯಬಹುದು.
· ಬದುಗಳ ಮತ್ತು ನೀರಿನ ಕಾಲುವೆಗಳ ಪ್ರಮಾಣವು ಅಧಿಕವಿರುವ ನೀರಾವರಿ ಪದ್ಧತಿಗಳಲ್ಲಿ ಬಹಳಷ್ಟು ನೀರು ಬದು ಮತ್ತು ಕಾಲುವೆಗಳ ಮೂಲಕ ಆವಿಯಾಗಿ ನಷ್ಟವಾಗುವುದರಿಂದ ಬೆಳೆಗಳ ಬಳಕೆಗೆ ದೊರೆಯುವ ನೀರು ತುಲನಾತ್ಮಕವಾಗಿ ಕಡಿಮೆ.
· ಕಡಿಮೆ ಅಂತರದ ಸಾಲುಗಳಲ್ಲಿ ಬೆಳೆಸುವ ಮತ್ತು ಸಪಾಟು ಭೂಮಿಯಲ್ಲಿರುವ ಬೆಳೆಗಳು ಅಧಿಕ ಪ್ರಮಾಣದಲ್ಲಿ ನೀರನ್ನು ಬಳಸಿಕೊಳ್ಳುತ್ತವೆ.
· ಇತರ ಹಲವು ಬಗೆಯ ನೀರಾವರಿ ಪದ್ಧತಿಗಳಿಗಿಂತ ಸೇಚನ ಅಥವಾ ಹನಿ ನೀರಾವರಿ ಪದ್ಧತಿಯಿಂದ ಪೂರೈಕೆಯಾದ ನೀರಿನಿಂದ, ಬೆಳೆಗಳು ಅಧಿಕ ಪ್ರಮಾಣದಲ್ಲಿ ನೀರನ್ನು ಬಳಸಿಕೊಳ್ಳುತ್ತವೆ.
ಕೆಲವು ಪ್ರಮುಖ ಬೆಳೆಗಳಿಗೆ ಅವಶ್ಯವಿರುವ ನೀರಾವರಿಯ ಪ್ರಮಾಣ: ಕೆಲವು ಪ್ರಮುಖ ಬೆಳೆಗಳಲ್ಲಿ, ನೀರಾವರಿ ಜಲದ ಸಮರ್ಥ ನಿರ್ವಹಣೆಯನ್ನು ಮಾಡುವಾಗ ಪರಿಗಣಿಸಬೇಕಾದ, ಹಲವು ಮಹತ್ವಪೂರ್ಣ ವಿಷಯಗಳು ಈ ಕಾಲಂನಲ್ಲಿವೆ. ಪೂರೈಸಬೇಕಾದ ನೀರಿನ ಪ್ರಮಾಣ, ಸಮಯ ಮತ್ತು ಎರಡು ನೀರಾವರಿ ಸರದಿಗಳ ಮಧ್ಯದ ಅಂತರ ಇವುಗಳ ಸಂಕ್ಷಿಪ್ತ ವಿವರಣೆಗಳು ಕೆಳಗಿನಂತಿವೆ. ಬೆಳವಣಿಗೆಯ ವಿವಿಧ ಹಂತಗಳು ಮತ್ತು ನೀರಾವರಿಯ ದೃಷ್ಟಿಯಿಂದ ಸೂಕ್ಷ್ಮವೆನಿಸಿದ ಹಂತಗಳ ಬಗ್ಗೆಯೂ ವಿವರಗಳಿವೆ. ಬೆಳವಣಿಗೆಯ ಯಾವ ಹಂತದಲ್ಲಿ ನೀರಿನ ಕೊರೆಯಾದರೆ, ಬೆಳೆಯ ಇಳುವರಿಯು ಎದ್ದು ಕಾಣುವಷ್ಟು ಕಡಿಮೆಯಾಗುತ್ತದೆಯೋ ಆ ಹಂತಕ್ಕೆ ಬೆಳವಣಿಗೆಯ ಸೂಕ್ಷ್ಮ ಹಂತವೆನ್ನುತ್ತಾರೆಂಬುದನ್ನು ಇಲ್ಲಿ ನೆನಪಿಸಬಹುದು.
ಬತ್ತ: ಅತಿ ಹೆಚ್ಚು ನೀರಾವರಿ ಜಲವು ಬೇಕಾಗುವ ಏಕೈಕ ಬೆಳೆ ಎಂದರೆ ಬತ್ತ. ದೇಶದ ಒಟ್ಟು ಜಲ ಸಂಗ್ರಹದ ಶೇಕಡಾ ೪೫ರಷ್ಟು ನೀರು ಬತ್ತದ ಬೆಳೆಗೆ ಉಪಯೋಗವಾಗುತ್ತಿರುವುದರಿಂದ, ಈ ನೀರನ್ನು ಸಮರ್ಥವಾಗಿ ಬಳಸಿದರೆ, ನೀರಿನ ಉಳಿತಾಯವು ಸಾಧ್ಯವಾಗುತ್ತದೆ. ಉಳಿತಾಯವಾದ ನೀರಿನಿಂದ ಹೆಚ್ಚಿನ ಪ್ರದೇಶದಲ್ಲಿ ಬತ್ತವನ್ನಾಗಲೀ ಅಥವಾ ಇತರ ಬೆಳೆಗಳನ್ನಾಗಲೀ ಬೆಳೆಯಬಹುದು. ಕೆಳಗಿನ ಸಂಗತಿಗಳು ಈ ದಿಶೆಯಲ್ಲಿ ಪ್ರಯೋಜನಕಾರಿ ಎನಿಸುತ್ತದೆ.
· ಸಾಮಾನ್ಯವಾಗಿ ೫ ಸೆಂ.ಮೀ. ಆಳಕ್ಕಿಂತ ಹೆಚ್ಚು ನೀರನ್ನು ಭೂಮಿಯಲ್ಲಿ ನಿಲ್ಲಿಸುವ ಅವಶ್ಯಕತೆ ಇಲ್ಲ. ಇದಕ್ಕಿಂತ ಹೆಚ್ಚು ಆಳದ ನೀರನ್ನು ನಿಲ್ಲಿಸಿದರೆ, ಸಾಂಪ್ರದಾಯಕ ತಳಿಗಳಿಗೆ ಹೆಚ್ಚಿನ ಪ್ರಯೋಜನವಿಲ್ಲ. ಆದರೆ, ೧೯೬೫ರಿಂದೀಚೆಗೆ ಬಿಡುಗಡೆಗೊಂಡ ಹೊಸ ತಳಿಗಳಿಗೆ ಆಳವಾದ ನೀರಿನಿಂದ ಹಾನಿಯುಂಟಾಗುತ್ತದೆ.
· ಭೂಮಿಯಾಳಕ್ಕೆ ಬಸಿದು ಹೋಗುವ ನೀರಿನ ಪ್ರಮಾಣವನ್ನು ಕಡಿಮೆ ಮಾಡಬೇಕು. ಸೂಕ್ತ ಭೂಮಿಯ ಆಯ್ಕೆ, ಭೂಮಿಯನ್ನು ಸರಿಯಾಗಿ ಮಟ್ಟ ಮಾಡುವುದು. ಉತ್ತಮ ರೀತಿಯಿಂದ ಕೆಸರು ಮಾಡುವುದು ಇತ್ಯಾದಿ ಕ್ರಮಗಳನ್ನು ಕೈಗೊಳ್ಳಬೇಕು.
· ಮರಿಗಳು ಬರುವ ಪ್ರಾರಂಭದ ಸಮಯ, ಗರ್ಭತೆನೆ ಬರುವ ಪ್ರಾರಂಭದ ಸಮಯ, ಹೊಡೆಗಳು ಹೊರಬರುವ, ಹೂವಾಡುವ, ಕಾಳುಗಳು ಹಾಲುಗಟ್ಟುವ ಮತ್ತು ಕಾಳುಗಳು ಗಟ್ಟಿಯಾಗುವ ಹಂತಗಳನ್ನು ಬತ್ತದ ಬೆಳೆಯಲ್ಲಿ ಗುರುತಿಸಬಹುದು. ಇವುಗಳಲ್ಲಿ ಮರಿಗಳು ಬರುವ ಪ್ರಾರಂಭಿಕ ಹಂತ ಮತ್ತು ಹೂವಾಡುವ ಹಂತಗಳು ಸೂಕ್ಷ್ಮ ಹಂತಗಳು. ಆ ಸಮಯದಲ್ಲಿ ಬೆಳೆಗೆ ನೀರು ಕಡಿಮೆಯಾಗದಂತೆ ನೋಡಿಕೊಳ್ಳಬೇಕು.
· ಮಣ್ಣು ಪೂರ್ತಿಯಾಗಿ ನೆನೆಯುವಷ್ಟು ನೀರನ್ನು ಪೂರೈಸಿ, ಮಣ್ಣಿನ ಮೇಲ್ಭಾಗದಲ್ಲಿ ಕೂದಲಿನೆಳೆಯಷ್ಟು ಸೂಕ್ಷ್ಮವಾದ ಬಿರುಕುಗಳು ಕಂಡುಬರುವವರೆಗೆ ತಡೆದು, ಪುನಃ ಮಣ್ಣು ಪೂರ್ತಿಯಾಗಿ ನೆನೆಯುಷ್ಟು ನೀರನ್ನು ಕೊಡಬೇಕು. ಈ ರೀತಿ ನೀರನ್ನು ನಿರ್ವಹಣೆ ಮಾಡಿ ಬತ್ತವನ್ನು ಬೆಳೆದರೆ, ಶೇಕಡಾ ೨೫ರಷ್ಟು ನೀರಿನ ಉಳಿತಾಯವಾಗುತ್ತದೆಂದೂ ಆದರೆ, ಬತ್ತದ ಇಳುವರಿ ಶೇಕಡಾ ೮ರಿಂದ ೧೦ರಷ್ಟು ಕಡಿಮೆಯಾಗುತ್ತದೆಂದೂ ಕರ್ನಾಟಕ ರಾಜ್ಯ ಬಳ್ಳಾರಿ ಜಿಲ್ಲೆಯಲ್ಲಿ ಇರುವ ಸಿರಗುಪ್ಪ ಕೃಷಿ ಸಂಶೋಧನಾ ಕೇಂದ್ರದ ಕಪ್ಪು ಎರೆ ಮಣ್ಣಿನಲ್ಲಿ ನಡೆಸಿದ ಸಂಶೋಧನೆಗಳಿಂದ ಕಂಡು ಬಂದಿದೆ.
· ತೈವಾನ್ ಪದ್ಧತಿಯಿಂದ ನೀರಿನ ನಿರ್ವಹಣೆಯನ್ನು ಮಾಡಿದರೆ, ಬತ್ತದ ಬೆಳೆಗೆ ಪೂರೈಸಬೇಕಾದ ನೀರಿನಲ್ಲಿ ಗಣನೀಯ ಉಳಿತಾಯವನ್ನು ಮಾಡಬಹುದು. ಆದಷ್ಟು ಕಡಮೆ ನೀರನ್ನು ಭೂಮಿಯಲ್ಲಿರಗೊಟ್ಟು ಬತ್ತದ ಪೈರು ನಾಟಿ ಮಾಡುವುದು. ೫ರಿಂದ ೮ ದಿನಗಳವರೆಗೆ ೩ರಿಂದ ೫ ಸೆಂ.ಮೀ. ನೀರನ್ನು ನಿಲ್ಲಿಸುವುದು. ೪೦ರಿಂದ ೪೫ ದಿನಗಳವರೆಗೆ ೨-೩ ಸೆಂ.ಮೀ. ಆಳಕ್ಕೆ ನೀರಿರುವಂತೆ ನೋಡಿಕೊಳ್ಳುವುದು, ೪೫ರಿಂದ ೫೦ ದಿನಗಳ ಅವಧಿಯಲ್ಲಿ ಗದ್ದೆಯಲ್ಲಿಯ ನೀರನ್ನು ಸಂಪೂರ್ಣವಾಗಿ ಹೊರತೆಗೆಯುವುದು, ೫೫ರಿಂದ ೭೦ ದಿನಗಳವರೆಗೆ (ಪುಷ್ಪಾಂಕುರದ ಆರಂಭದ ಸಮಯ) ಗದ್ದೆಯಲ್ಲಿ ೭ರಿಂದ ೧೦ ಸೆಂ.ಮೀ. ಆಳದವರೆಗೆ ನೀರನ್ನು ನಿಲ್ಲಿಸುವುದು, ೭೦ರಿಂದ ೮೦ ದಿನಗಳವರೆಗೆ (ಧ್ವಜ ಪತ್ರಗಳು ಹೊರ ಬರುವ ಸಮಯ) ನೀರಿನ ಆಳವನ್ನು ೩ ಸೆಂ.ಮೀ.ಗೆ ಇಳಿಸುವುದು, ೮೦ರಿಂದ ೯೦ ದಿನಗಳವರೆಗೆ (ಎಲ್ಲ ತೆನೆಗಳು ಹೊರಬಂದಿರುವ ಸಮಯ) ನೀರಿನ ಆಳವನ್ನು ೭ರಿಂದ ೧೦ ಸೆಂ.ಮೀ.ನಷ್ಟಿಡುವುದು, ಕೊಯ್ಲು ಮಾಡುವುದಕ್ಕಿಂತ ೭ ದಿನಗಳ ಮೊದಲು ಗದ್ದೆಯೊಳಗಿನ ನೀರನ್ನು ಸಂಪೂರ್ಣವಾಗಿ ಹೊರತೆಗೆಯುವುದು ಇವು ತೈವಾನ್ ಪದ್ದತಿಯಿಂದ ನೀರನ್ನು ನಿರ್ವಹಿಸುವ ಮುಖ್ಯ ಅಂಶಗಳು.
ಗೋಧಿ: ಮುಕುಟ ಬೇರುಗಳು ಹೊರಬರುವ (CRI), ಮರಿಗಳು ಕಾಣಿಸಿಕೊಳ್ಳುವ, ಗೆಣ್ಣುಗಳ ನಿರ್ಮಾಣದ, ಧ್ವಜಪತ್ರಗಳು ಅಭಿವೃದ್ಧಿಗೊಳ್ಳುವ, ಹೂವಾಡುವ, ಕಾಳುಗಳಲ್ಲಿ ಹಾಲು ತುಂಬುವ ಮತ್ತು ಕಾಳು ಗಟ್ಟಿಯಾಗುವ ಬೆಳವಣಿಗೆಯ ಹಂತಗಳನ್ನು ಗೋಧಿಯಲ್ಲಿ ಗುರುತಿಸಬಹುದು.
· ಗೋಧಿಯನ್ನು ಬಿತ್ತಿದ ಸುಮಾರು ೨೦ ರಿಂದ ೨೫ ದಿನಗಳ ಅವಧಿಯಲ್ಲಿ ಮಣ್ಣಿನ ಮೇಲ್ಭಾಗದಿಂದ ಸುಮಾರು ೨ ಸೆಂ.ಮೀ. ಆಳದಲ್ಲಿ ಮುಕುಟ ಬೇರುಗಳು (Crownroots) ಹೊರಬರುತ್ತವೆ. ಸಸ್ಯದ ಬೆಳವಣಿಗೆಯ ಈ ಹಂತದಲ್ಲಿ ಸಾಕಷ್ಟು ಆರ್ದ್ರತೆಯ ಮಣ್ಣಿನಲ್ಲಿರಬೇಕಾಗುತ್ತದೆ. ನೀರಿನ ಕೊರತೆಯಾದರೆ, ಮುಕುಟ ಬೇರುಗಳು ಸರಿಯಾಗಿ ಅಭಿವೃದ್ಧಿಗೊಳ್ಳದೆ, ಮರಿಗಳ ಸಂಖ್ಯೆಯು ಕಡಿಮೆಯಾಗಿ, ಬೆಳೆಯ ಇಳುವರಿಯು ಗಣನೀಯವಾಗಿ ತಗ್ಗುತ್ತದೆ.
· ಬೀಜ ಬಿತ್ತಿದ ೮೦ ರಿಂದ ೮೫ ದಿನಗಳ ನಂತರ, ಸಸ್ಯಗಳು ಹೂವು ಬಿಡುತ್ತದೆ. ಗೋಧಿಯ ಬೆಳವಣಿಗೆಯಲ್ಲಿ ಇದು ಎರಡನೆಯ ಸೂಕ್ಷ್ಮ ಹಂತವೆನ್ನಬಹುದು. ಸಮಯದಲ್ಲಿಯೂ ಬೆಳೆಗೆ ನೀರಿನ ಕೊರತೆಯಾಗದಂತೆ ನೋಡಿಕೊಳ್ಳಬೇಕು.
ನೀರಿನ ಅವಶ್ಯಕತೆಯ ದೃಷ್ಟಿಯಿಂದ, ಗೋಧಿಯ ಬೆಳವಣಿಗೆಯ ಹಂತಗಳನ್ನು ಅತಿ ಸೂಕ್ಷ್ಮಹಂತದಿಂದ ಅತಿ ಕಡಿಮೆ ಸೂಕ್ಷ್ಮ ಹಂತವರೆಗೆ ಮುಂದಿನಂತೆ ಅನುಕ್ರಮವಾಗಿ ಹೊಂದಿಸಬಹುದು.
	ಮುಕುಟ ಬೇರುಗಳು ಹೊರಬರುವ ಸಮಯ
	>
	ಹೂವಾಡುವ ಸಮಯ
	>
	ಗೆಣ್ಣುಗಳು ನಿರ್ಮಾಣ ಮತ್ತು ಕಾಳು ಹಾಲುಗಟ್ಟುವ ಸಮಯ
	>
	ಮರಿಯೊಡೆಯುವ ಸಮಯ
	>
	ಕಾಳುಗಳು ಗಟ್ಟಿಯಾಗುವ ಸಮಯ


· ನೀರಿನ ಕೊರತೆಯಿರುವ ಪ್ರಸಂಗಗಳಲ್ಲಿ ಇರುವ ನೀರನ್ನು ಬೆಳೆಯ ಸೂಕ್ಷ್ಮ ಹಂತಗಳ ಸಮಯದಲ್ಲಿ ಬೆಳೆಗೆ ಪೂರೈಸಬೇಕು. ಉದಾಹರಣೆಗೆ, ಬೆಳೆಗೆ ಒಂದೇ ಬಾರಿ ನೀರನ್ನು ಪೂರೈಸಲು ಮಾತ್ರ ಸಾಧ್ಯವಿರುವಾಗ, ಮುಕುಟ ಬೇರುಗಳು ಹೊರಬರುವ ಸಮಯಕ್ಕೆ ಆದ್ಯತೆ ನೀಡಬೇಕು. ಎರಡು ಬಾರಿ ಪೂರೈಸುವಷ್ಟು ನೀರು ಲಭ್ಯವಿದ್ದಲ್ಲಿ, ಮುಕುಟ ಬೇರುಗಳು ಹೊರಬರುವಾಗ ಒಮ್ಮೆ ಮತ್ತು ಹೂವಾಡುವಾಗ ಇನ್ನೊಮ್ಮೆ ಹೀಗೆ ನೀರಿನ ಪೂರೈಕೆ ಮಾಡಬೇಕು.
· ನೀರಾವರಿ ಜಲದ ಕೊರತೆ ಇಲ್ಲದಿರುವಾಗ ಬೆಳವಣಿಗೆಯ ಆರೂ ಹಂತಗಳಲ್ಲಿ ನೀರನ್ನು ಪೂರೈಸಬಹುದು.
ಜೋಳ: ಜೋಳವನ್ನು ಮುಂಗಾರಿನಲ್ಲಿ ಮಳೆಯಾಶ್ರಯದಲ್ಲಿ ಮತ್ತು ಹಿಂಗಾರಿನ ಮಣ್ಣಿನಲ್ಲಿ ಸಂಗ್ರಹಗೊಂಡ ಆರ್ದ್ರತೆಯ ಸಹಾಯದಿಂದ ಬೆಳೆಯುವುದು ಸಾಮಾನ್ಯವಾದರೂ ನೀರಾವರಿಯಲ್ಲಿಯೂ ಜೋಳವನ್ನು ಬೆಳೆಯಲಾಗುತ್ತದೆ. ಬೆಳವಣಿಗೆಯ ಕೆಳಗಿನ ಹಂತಗಳಲ್ಲಿ, ಬೆಳೆಗೆ ನೀರಿನ ಕೊರತೆಯಾಗದಂತೆ ನೋಡಿಕೊಂಡರೆ, ಉತ್ತಮ ಇಳುವರಿಯನ್ನು ನಿರೀಕ್ಷಿಸಬಹುದು.
· ಸಸಿಯ ಹಂತ (ಬಿತ್ತಿದ ೨ರಿಂದ ೪ ವಾರಗಳ ಅವಧಿ)
· ಹೂವು ಬರುವುದಕ್ಕಿಂತ ಸ್ವಲ್ಪ ಮೊದಲು (ಬಿತ್ತಿದ ೧೨ರಿಂದ ೧೪ ವಾರಗಳ ಅವಧಿ)
· ಹೂವಾಡುವಾಗ (೧೪ರಿಂದ ೧೬ ವಾರಗಳ ಅವಧಿ)
· ಕಾಳು ಕಟ್ಟುವಾಗ (ಬಿತ್ತಿದ ೧೭ನೇ ವಾರ)
ಮುಸುಕಿನ ಜೋಳ: ನಮ್ಮ ದೇಶದ ಉತ್ತರ ಭಾಗದಲ್ಲಿ, ಮುಸುಕಿನ ಜೋಳವನ್ನು ಮಳೆಗಾಲದಲ್ಲಿ ಮಾತ್ರ ಬೆಳೆಯಲಾಗುತ್ತಿದ್ದರೆ, ದಕ್ಷಿಣದ ರಾಜ್ಯಗಳಲ್ಲಿ ಈ ಬೆಳೆಯನ್ನು ಮಳೆ, ಚಳಿ ಮತ್ತು ಬೇಸಿಗೆ ಹೀಗೆ ಮೂರು ಹಂಗಾಮುಗಳಲ್ಲಿ ಬೆಳೆಯಬಹುದು. ಈ ಬೆಳೆಯ ನೀರಿನ ನಿರ್ವಹಣೆಯಲ್ಲಿ ಕೆಳಗಿನ ಸಂಗತಿಗಳನ್ನು ಪರಿಗಣಿಸಬಹುದು.
· ಮಣ್ಣಿನ ಗುಣಧರ್ಮ ಮತ್ತು ಬೆಳೆಯುವ ಹಂಗಾಮು ಇವುಗಳ ಮೇಲಿಂದ, ನೀರಿನ ನಿರ್ವಹಣೆಯಲ್ಲಿ ಅವಶ್ಯವೆನಿಸಿದ ಬದಲಾವಣೆಗಳನ್ನು ಮಾಡಿಕೊಳ್ಳಬೇಕು.
· ಮಳೆಗಾಲವು ತಡವಾಗಿ ಆರಂಭವಾದರೆ, ಬಿತ್ತುವ ಮೊದಲು ಒಮ್ಮೆ ಭೂಮಿಗೆ ನೀರನ್ನು ಪೂರೈಸಿ ಬಿತ್ತನೆಯ ಕಾರ್ಯವನ್ನು ಕೈಗೆತ್ತಿಕೊಳ್ಳಬೇಕು.
· ಬೆಳವಣಿಗೆಯ ಪ್ರಾರಂಭಿಕ ಹಂತಗಳಲ್ಲಿ, ನೀರಿನ ಕೊರತೆಯ ಬೆಳೆಗೆ ಆಗದಂತೆ ನೋಡಿಕೊಂಡರೆ ಅಧಿಕ ಇಳುವರಿಯನ್ನು ನಿರೀಕ್ಷಿಸಬಹುದು.
· ಪ್ರಾರಂಭಿಕ ಬೆಳವಣಿಗೆ (ಬಿತ್ತಿದ ೨೦ರಿಂದ ೪೦ ದಿನಗಳ ಅವಧಿ), ಗಂಡು ಹೂವು ಬರುವ ಸಮಯ (Tasselling time), ಮತ್ತು ಕುಂಡಿಗೆಗಳು ಕಾಣಿಸಿಕೊಂಡೊಡನೆ (ಬಿತ್ತಿದ ೪೫ರಿಂದ ೬೦ ದಿನಗಳ ಅವಧಿ) ಈ ಹಂತಗಳಲ್ಲಿ ನೀರಿನ ಕೊರತೆಯಾಗದಂತೆ ನೋಡಿಕೊಳ್ಳಬೇಕು.
· ಮಣ್ಣಿನಲ್ಲಿರುವ ಲಭ್ಯ ನೀರು ಶೇಕಡಾ ೫೦ ರಷ್ಟು ಬಳಕೆಯಾದೊಡನೆ, ಬೆಳೆಗೆ ನೀರನ್ನು ಪೂರೈಸುವುದು ಉತ್ತಮ.
· ಮುಂಗಾರಿನಲ್ಲಿ ಒಟ್ಟು ಮೂರು ನೀರುಗಳು ೧೫೦ ಮಿ.ಮೀ. ನೀರು) ಸಾಕಾಗುತ್ತವೆ ಎಂದೂ ಹಿಂಗಾರಿನಲ್ಲಿ ೫ ನೀರುಗಳು (೪೪೦ ಮಿ.ಮೀ.) ಬೇಕಾಗುತ್ತವೆ ಎಂದೂ ಕರ್ನಾಟಕ ರಾಜ್ಯದ ಅರಬಾವಿ ಕೃಷಿ ಸಂಶೋಧನಾ ಕೇಂದ್ರದಲ್ಲಿ ನಡೆಸಿದ ಸಂಶೋಧನೆಗಳಿಂದ ಗೊತ್ತಾಗಿದೆ.
· ಅಧಿಕ ನೀರಿನ ಪೂರೈಕೆಯ, ಮುಸುಕಿನ ಜೋಳಕ್ಕೆ ಅಪಾಯಕಾರಿ ಎಂಬುದನ್ನು ತಿಳಿದಿರಬೇಕು. ಉದಾಹರಣೆಗೆ, ಸಸಿಯ ಹಂತದಲ್ಲಿ ಅಥವಾ ಹೂವಾಡುವಾಗ, ೩ ರಿಂದ ೫ ದಿನಗಳವರೆಗೆ, ಭೂ ಪ್ರದೇಶದಲ್ಲಿ ನೀರು ನಿಂತರೆ, ಇಳುವರಿಯು ಗಣನೀಯವಾಗಿ ಕಡಿಮೆಯಾಗುತ್ತದೆ.
ಸಜ್ಜೆ
· ಸಜ್ಜೆಯು ನೀರಿನ ಕೊರತೆಯನ್ನು ಸಮರ್ಥವಾಗಿ ಎದುರಿಸಬಲ್ಲ ಬೆಳೆ. ಮುಂಗಾರಿ ಹಂಗಾಮಿನಲ್ಲಿ ಈ ಬೆಳೆಯನ್ನು ಬೆಳೆದಾಗ ೧೫೦ ರಿಂದ ೨೦೦ ಮಿ.ಮೀ. ನೀರನ್ನು ಪೂರೈಸಿದರೆ ಸಾಕು.
· ಎರೆ ಮಣ್ಣಿನಲ್ಲಿ ಈ ಬೆಳೆಯನ್ನು ಬೆಳೆದಾಗ ಮೇಲಿನ ೩೦ ಸೆಂ.ಮೀ. ಆಳದ ಮಣ್ಣಿನಲ್ಲಿರುವ ಲಭ್ಯ ನೀರು ಶೇಕಡಾ ೭೫ರಷ್ಟು ಬಳಕೆಯಾದ ಮೇಲೆ ನೀರನ್ನು ಪೂರೈಸಿದರೆ ಉತ್ತಮ ಇಳುವರಿಯನ್ನೇ ಕೊಡುತ್ತದೆಂದು ಕಂಡು ಬಂದಿದೆ. ಆದರೆ, ಮರಳುಗೋಡು ಮಣ್ಣಿನಲ್ಲಿ ಲಭ್ಯ ನೀರು, ಅರ್ಧದಷ್ಟು ಕಡಿಮೆಯಾದೊಡನೆ ನೀರನ್ನು ಪೂರೈಸಿದರೆ ಉತ್ತಮ ಇಳುವರಿಯನ್ನು ಪಡೆಯಲು ಸಾಧ್ಯ.
· ಎರಡು ಕಂತುಗಳಲ್ಲಿ ೧೨೪ ಮಿ.ಮೀ. ನೀರನ್ನು ಪೂರೈಸಿದರೆ, ಸಜ್ಜೆಯ ಉತ್ತಮ ಇಳುವರಿಯನ್ನು ಪಡೆಯಬಹುದೆಂದು ಕರ್ನಾಟಕ ರಾಜ್ಯದ ಬಳ್ಳಾರಿ ಜಿಲ್ಲೆಯ ಸಿರಗುಪ್ಪ ಕೃಷಿ ಸಂಶೋಧನಾ ಕೇಂದ್ರದ್ಲಲಿ ಕಪ್ಪು ಎರೆ ಮಣ್ಣಿನಲ್ಲಿ ನಡೆಸಿದ ಪ್ರಯೋಗಗಳಿಂದ ಕಂಡುಬಂದಿದೆ.
ರಾಗಿ
ಕರ್ನಾಟಕ ರಾಜ್ಯದ ಬಳ್ಳಾರಿ ಜಿಲ್ಲೆಯ ಸಿರಗುಪ್ಪ ಕೃಷಿ ಸಂಶೋಧನಾ ಕೇಂದ್ರದ ಕಪ್ಪು ಎರೆ ಮಣ್ಣಿನಲ್ಲಿ ನಡೆಸಿದ ಸಂಶೋಧನೆಗಳಿಂದ ಕೆಳಗಿನ ಪರಿಣಾಮಗಳು ದೊರೆತಿವೆ.
· ರಾಗಿಯನ್ನು ಮಳೆಗಾಲದಲ್ಲಿ ಬೆಳೆದಾಗ, ನೀರಾವರಿಯ ಅವಶ್ಯಕತೆ ಇಲ್ಲ.
· ಬೇಸಿಗೆಯಲ್ಲಿ ರಾಗಿಯನ್ನು ಬೆಳೆದರೆ, ಮಣ್ಣಿನಲ್ಲಿರುವ ಲಭ್ಯ ಜಲದ ಪ್ರಮಾಣವು, ಅರ್ಧದಷ್ಟು ಕಡಿಮೆಯಾದೊಡನೆ ನೀರನ್ನು ಪೂರೈಸಬೇಕಾಗುತ್ತದೆ.
· ಬೇಸಿಗೆಯಲ್ಲಿ ಒಟ್ಟು ೪೫೦ ಮಿ.ಮೀ. ನೀರನ್ನು ೭ರಿಂದ ೯ ಕಂತುಗಳಲ್ಲಿ ಒದಗಿಸಬೇಕು.
ವಿವಿಧ ಜಲಮೂಲಗಳಿಂದ ದೊರೆಯುವ ನೀರಿನ ಗುಣಮಟ್ಟ
ವಿವಿಧ ಜಲಮೂಲಗಳಿಂದ ದೊರೆಯುವ ನೀರಿನ ಗುಣಮಟ್ಟ
ಹಲವು ಜಲಮೂಲಗಳಿಂದ ದೊರೆಯುವ ನೀರನ್ನು ನೀರಾವರಿಗೆಂದು ಬಳಸಲಾಗುತ್ತದೆ. ಪ್ರಮುಖ ಜಲ ಮೂಲಗಳು ಕೆಳಗಿನಂತಿವೆ:
· ಭೂಮಿಯ ಮೇಲ್ಮೈಯಲ್ಲಿರುವ ಜಲ ಮೂಲಗಳು: ಉದಾಹರಣೆ: ನದಿ, ಹಳ್ಳ, ಕಾಲುವೆ, ಸರೋವರ, ಕೆರೆ, ಹೊಂಡ ಇತ್ಯಾದಿ.
· ಅಂತರ್ಜಲ ಮೂಲಗಳು: ಉದಾಹರಣೆ: ತೆರೆದ ಬಾವಿ, ಕೊಳವೆ ಬಾವಿ, ಚಿಮ್ಮುವ (Artisian) ಬಾವಿ ಇತ್ಯಾದಿ.
· ವಿವಿಧ ಜಲ ಮೂಲಗಳಲ್ಲಿರುವ ನೀರಿನ ಗುಣಮಟ್ಟದ ಕೆಲವು ಪ್ರಮುಖ ವಿವರಗಳು ಕೆಳಗಿನಂತಿವೆ:
ನದಿಯ ನೀರಿನ ಗುಣಮಟ್ಟ : ಭಾರತದಲ್ಲಿ ಹರಿಯುವ ಹಲವು ಪ್ರಮುಖ ನದಿಗಳ ನೀರನ್ನು ತಿಂಗಳಿಗೊಮ್ಮೆ ಸಂಗ್ರಹಿಸಿ, ವಿಶ್ಲೇಷಣೆಯನ್ನು ಮಾಡಿದಾಗ ಕೆಳಗಿನ ಸಂಗತಿಗಳು ತಿಳಿದು ಬಂದಿವೆ.
· ದೇಶದ ಉತ್ತರಕ್ಕಿರುವ ನದಿಗಳಲ್ಲಿ ಚಂಬಲ್, ತಾಪೀ ಮತ್ತು ಯಮುನಾ ನದಿಗಳ ನೀರಿನ ವಿದ್ಯುತ್ ವಹನವು ಪ್ರತಿ ಸೆಂ.ಮೀ.ಗೆ ೪೫೦ ರಿಂದ ೬೫೦ ಮೈಕ್ರೋಮೋಹ್‌ಗಳಷ್ಟಿವೆ. ಆದರೆ ಇತರ ನದಿಗಳ ನೀರಿನ ವಿದ್ಯುತ್ ವಹನವು ೩೪೦ ಮೈಕ್ರೋಮೋಹ್‌ಗಳಿಗಿಂತ ಕಡಿಮೆ ಇದೆ.
· ಭಾರತದ ದಕ್ಷಿಣ ಭಾಗದಲ್ಲಿರುವ ಕಾವೇರಿ ನದಿಯ ಲವಣದ ಪ್ರಮಾಣವು ಕಡಿಮೆ ಎನ್ನಬಹುದು. (ಪ್ರತಿ ಸೆಂ.ಮೀ.ಗೆ ಸರಾಸರಿ ೨೭೦ ಮೈಕ್ರೋಮೋಹ್‌)
· ಗೋದಾವರಿ (ಪ್ರತಿ ಸೆಂ.ಮೀ.ಗೆ ೭೨೫ ಮೈಕ್ರೋಮೋಹ್‌) ಮತ್ತು ಕಾಳೀ ನದಿಗಳ (ಪ್ರತಿ ಸೆಂ.ಮೀ.ಗೆ ೬೦೦ ಮೈಕ್ರೋಮೋಹ್‌) ನೀರಿನಲ್ಲಿ ಲವಣದ ಪ್ರಮಾಣವು ಮಧ್ಯಮ.
· ಆದರೆ ಕೃಷ್ಣಾ (೧೩೯೦ ಮೈ.ಮೋಹ್‌/ಸೆಂ.ಮೀ), ಹಗರಿ (೧೬೪೦ ಮೈ.ಮೋಹ್‌/ಸೆಂ.ಮೀ. ಮತ್ತು ತುಂಗಭದ್ರಾ (೧೭೩೦ ಮೈ.ಮೋಹ್‌/ಸೆಂ.ಮೀ.) ನದಿಗಳ ನೀರು ಅಧಿಕ ಲವಣದ ವರ್ಗದಲ್ಲಿ ಬರುತ್ತದೆ.
ಕೆಲವು ನದಿಗಳನ್ನು ಬಿಟ್ಟರೆ ಉಳಿದ ನದಿಗಳ ನೀರಿನ ಸೋಡಿಯಂ: ಕ್ಯಾಲ್ಸಿಯಂ+ಮೆಗ್ನೀಸಿಯಂ ಪರಿಮಾಣವು ಒಂದಕ್ಕಿಂತ ಕಡಿಮೆ ಇದೆ ಎಂಬುದು ಸಮಾಧಾನಕರ ಸಂಗತಿಯೆನ್ನಬಹುದು. ಈ ಪರಿಮಾಣವು ಕೃಷ್ಣಾ ಮತ್ತು ತಾಪೀ ನದಿಗಳ ನೀರಿನಲ್ಲಿ ಎರಡರ ಸನಿಹದಲ್ಲಿಯೂ ಗೋದಾವರಿ ನದಿಯ ನೀರಿನಲ್ಲಿ ಮೂರರ ಸನಿಹದಲ್ಲಿಯೂ ಇದೆ. ಹಗರಿ ನದಿಯ ನೀರಿನಲ್ಲಿ ಈ ಪರಿಮಾಣವು ೭ ಸಮೀಪದಲ್ಲಿದೆಯಾದರೆ ತುಂಗಭದ್ರಾ ನದಿಯ ನೀರಿನಲ್ಲಿ ಈ ಪರಿಮಾಣವು ೧೩ನ್ನು ಮುಟ್ಟಿದೆ.
ದೇಶದ ನದಿಗಳಿಂದ ದೊರೆಯುವ ನೀರನ್ನು ನೀರಾವರಿಗೆ ಬಳಸಿದರೆ ಬೆಳೆಗಳಿಗೆ ಸೋಡಿಯಂನ ಅಪಾಯವುಂಟಾಗುವ ಭಯವಿಲ್ಲವೆಂದು ಮೇಲಿನ ವಿವರಗಳ ಆಧಾರದಿಂದ ಹೇಳಬಹುದು.
ಕಾಲುವೆ(ನಾಲೆ) ನೀರಿನ ಗುಣಮಟ್ಟ: ನದಿಯಿಂದಲೇ ನಾಲೆಗೆ ನೀರಿನ ಪೂರೈಕೆಯಾಗುತ್ತದೆಯಾದ್ದರಿಂದ ಕಾಲುವೆಯಲ್ಲಿರುವ ನೀರಿನ ಗುಣಮಟ್ಟವು ಸಂಬಂಧಿಸಿದ ನದಿಯ ನೀರಿನ ಗುಣಮಟ್ಟದಂತೆಯೇ ಇರುವುದು ಸಹಜ. ಆದರೆ ನೀರಾವರಿ ಬೆಳೆಯಿರುವ ಪ್ರದೇಶವನ್ನು ಮುಟ್ಟುವುದರೊಳಗೆ ಮಣ್ಣಿನ ಸಂಪರ್ಕವು ಬರುವ ಸಾಧ್ಯತೆ ಇರುವುದರಿಂದ ಆ ಮಣ್ಣಿನೊಳಗಿರುವ ಲವಣಗಳಿಂದ ನೀರು ಕಲುಷಿತಗೊಳ್ಳುವ ಸಾಧ್ಯತೆ ಇದೆ.
ಭೂಮಿಯ ಮೇಲ್ಭಾಗದಲ್ಲಿರುವ ಇತರ ಜಲಮೂಲಗಳು: ಹಳ್ಳ, ಸರೋವರ, ಕೆರೆ ಮುಂತಾದ ಮೂಲಗಳಿಂದಲೂ ನೀರನ್ನು ನೀರಾವರಿಗೆಂದು ಬಳಸುವ ಪದ್ದತಿಯು ಎಲ್ಲೆಡೆ ಇದೆ. ಅಧಿಕ ಲವಣಗಳಿರುವ ಭೂಮಿಯೊಳಗಿಂದ ಹರಿದು ಹೋಗುವ ಹಳ್ಳಗಳನ್ನು ಬಿಟ್ಟರೆ ಹಳ್ಳ, ಸರೋವರ, ಕೆರೆ ಇತ್ಯಾದಿಗಳಲ್ಲಿ ಸಂಗ್ರಹಗೊಂಡ ನೀರು ಸಾಮಾನ್ಯವಾಗಿ ನೀರಾವರಿಗೆ ಅನುಕೂಲವಾಗಿರುತ್ತದೆ.
ಬಾವಿಗಳ ನೀರಿನ ಗುಣಮಟ್ಟ
ಬಾವಿಗಳಿರುವ ಪ್ರದೇಶ: ಬಾವಿಯಿರುವ ಪ್ರದೇಶವು ಹವಾಮಾನದ ಮೇಲಿಂದ ಆ ಬಾವಿಯಲ್ಲಿರುವ ನೀರಿನ ಗುಣಮಟ್ಟವು ಅವಲಂಬಿಸುತ್ತದೆ. ಕಡಿಮೆ ಮಳೆ ಬರುವ ಪ್ರದೇಶದಲ್ಲಿರುವ ಬಾವಿಯ ನೀರು ಸಾಮಾನ್ಯವಾಗಿ ಲವಣಯುತವಾಗಿರುತ್ತದೆ. ಅದರಂತೆಯೇ, ಸಮುದ್ರದ ಸಮೀಪದಲ್ಲಿರುವ ಬಾವಿಯ ನೀರು ಸಹ ಲವಣಗಳಿಂದ ಕೂಡಿರುವ ಸಾಧ್ಯತೆಯು ಹೆಚ್ಚು. ಆದರೆ ಅಧಿಕ ಮಳೆಯಾಗುವ ಪ್ರದೇಶಗಳಲ್ಲಿರುವ ಬಾವಿಗಳ ನೀರಿನಲ್ಲಿ ಲವಣದ ಪ್ರಮಾಣವು ಕಡಮೆ.
ವರ್ಷದ ಹಂಗಾಮು: ಬೇಸಿಗೆಯ ಸಮಯದಲ್ಲಿ ಬಾವಿಯ ನೀರಿನಲ್ಲಿರುವ ಲವಣಗಳ ಪ್ರಮಾಣವು ಅಧಿಕಗೊಂಡಿರುತ್ತದೆ. ಆದರೆ ಮಳೆಗಾಲದಲ್ಲಿ ಬಾವಿಯಲ್ಲಿ ನೀರು ಹೆಚ್ಚಾಗುವುದರಿಂದ ಲವಣದ ಅಂಶವು ತಗ್ಗುತ್ತದೆ.
ಬಾವಿಯ ಆಳ: ಬಾವಿಯ ಆಳಕ್ಕೂ ಅದರಲ್ಲಿರುವ ನೀರಿನ ಲವಣಾಂಶಕ್ಕೂ ನಿರ್ದಿಷ್ಟವಾದ ಸಂಬಂಧ ಜೋಡಿಸುವುದು ಕಷ್ಟ. ಕೆಲವು ಪ್ರದೇಶಗಳ ಕಡಿಮೆ ಆಳದ ಬಾವಿಯ ನೀರಿನಲ್ಲಿ ಅದೇ ಪ್ರದೇಶದ ಆಳವಾದ ಬಾವಿಯಲ್ಲಿಯ ನೀರಿಗಿಂತ ಕಡಿಮೆ ಲವಣಗಳಿರಬಹುದು. ಇಂತಹ ಪ್ರದೇಶದ ಕೊಳವೆ ಬಾವಿಗಳಿಗಿಂತ ತೆರೆದ ಬಾವಿಗಳೇ ಹೆಚ್ಚು ಪ್ರಯೋಜನಕಾರಿ. ಆದರೆ ಕೆಲವು ವಿಶಿಷ್ಟ ಪ್ರಸಂಗಗಳಲ್ಲಿ ಮೇಲಿನ ಲವಣಯುತ ನೀರು ಕಂಡುಬಂದರೆ ಆಳಕ್ಕೆ ಕೊಳವೆ ಬಾವಿಯನ್ನು ತೋಡಿದಾಗ ಲವಣರಹಿತ ನೀರು ದೊರೆಯಬಹುದು.
ನೀರಾವರಿ ಜಲದ ಗುಣಸುಧಾರಣೆಗಳು: ಉತ್ತಮ ನೀರು ದೊರೆಯದ ಸಂದರ್ಭಗಳಲ್ಲಿ ಮತ್ತು ಇನ್ನಿತರ ಕಾರಣಗಳಿಗಾಗಿ ಲವಣಯುತ ಮತ್ತು ಸೋಡಿಯಂನ ಪ್ರಾಬಲ್ಯವಿರುವ ಜಲವನ್ನೇ ನೀರಾವರಿಗೆ ಉಪಯೋಗಿಸುವ ಪ್ರಸಂಗಗಳು ಬರಬಹುದು. ಇಂತಹ ಸಂದರ್ಭಗಳಲ್ಲಿ ಲಭ್ಯವಿರುವ ನೀರಿನ ಗುಣಮಟ್ಟವನ್ನು ಉತ್ತಮಗೊಳಿಸಬೇಕಾದುದು ಅನಿವಾರ್ಯವಾಗುತ್ತದೆ. ಈ ಬಗ್ಗೆ ಕೆಳಗೆ ಹೇಳಿದ ಕೆಲವು ವಿಧಾನಗಳನ್ನು ಪರಿಗಣಿಸಬಹುದು.
· ಸಮೀಪದಲ್ಲಿ ಲವಣರಹಿತ ಅಥವಾ ಕಡಿಮೆ ಲವಣವಿರುವ ನೀರು ಲಭ್ಯವಾಗುವಂತಿದ್ದರೆ, ಎರಡೂ ಬಗೆಯ ನೀರನ್ನು ಸೂಕ್ತ ಪ್ರಮಾಣದಲ್ಲಿ ಮಿಶ್ರ ಮಾಡಿ ಬಳಸಬಹುದು. ಲವಣಯುತ ನೀರಿರುವ ಪ್ರದೇಶದಲ್ಲಿ ನಾಲೆಯು ಹಾದುಹೋದರೆ ಇಂತಹ ಸಾಧ್ಯತೆಗಳು ನಿರ್ಮಾಣವಾಗುತ್ತವೆ.
· ಪುಡಿ ಮಾಡಿದ ಜಿಪ್ಸಂನ್ನು ನೀರಿನೊಡನೆ ಮಿಶ್ರ ಮಾಡಬೇಕು. ಆದರೆ ಜಿಪ್ಸಂ ಅತಿ ಕಡಿಮೆ ಪ್ರಮಾಣದಲ್ಲಿ ನೀರಿನೊಡನೆ ಕರಗುತ್ತದೆ. ಆದ್ದರಿಂದ ಜಿಪ್ಸಂ ಅನ್ನು ಸಣ್ಣದಾಗಿ ಪುಡಿ (೦.೫ ಮಿ.ಮೀ. ಅಥವಾ ಅದಕ್ಕಿಂತ ಕಡಿಮೆ ವ್ಯಾಸದ ಪುಡಿ) ಮಾಡಬೇಕಲ್ಲದೇ, ಈ ದ್ರವ್ಯವನ್ನು ನಿರಂತರವಾಗಿ ನೀರಿನೊಡನೆ ಮಿಶ್ರ ಮಾಡಬಲ್ಲ ಯಾಂತ್ರಿಕ ಸಾಧನವನ್ನು ಬಳಸಿದರೆ ಮಿಶ್ರಣದ ಕಾರ್ಯವು ಹೆಚ್ಚು ಪರಿಣಾಮಕಾರಿಯಾಗಬಲ್ಲದು.
ರಾಜಸ್ಥಾನದಲ್ಲಿರುವ ಬಿಕಾನೇರ ಮತ್ತು ಉತ್ತರ ಪ್ರದೇಶದ ಋಷಿಕೇಶ ಪ್ರದೇಶಗಳ ಸುತ್ತಮುತ್ತ ಹಾಗೂ ಜಮ್ಮು ಕಾಶ್ಮೀರದಲ್ಲಿ ಜಿಪ್ಸಂ ನೈಸರ್ಗಿಕವಾಗಿ ದೊರೆಯುತ್ತದೆ. ಆದ್ದರಿಂದ ಅಲ್ಲಿ ಇದರ ಬೆಲೆಯು ಕಡಿಮೆ. ಅಂತಹ ಪ್ರದೇಶಗಳಲ್ಲಿ ಇದರ ಬಳಕೆಯೂ ಸುಲಭ.
ನೀರಾವರಿ ಜಲ ಮಾಪನ
ಜಲಾಶಯದಲ್ಲಿ ಇರುವ ನೀರಿನ ಪ್ರಮಾಣವೆಷ್ಟು ಎಂದು ತಿಳಿದುಕೊಳ್ಳಲು ಭೂಮಿಗೆ ಎಷ್ಟು ನೀರನ್ನು ಕೊಡಬೇಕೆಂದು ಹೇಳಲು, ಬೆಳೆಗೆ ಎಷ್ಟು ನೀರು ದೊರೆಯಿತೆಂದು ತಿಳಿಯಲು ಮತ್ತು ಇಂತಹ ಹಲವು ಕಾರಣಗಳಿಗಾಗಿ ಜಲವನ್ನು ಅಳೆಯುವ ಕಾರ್ಯವು ಪ್ರಯೋಜನಕಾರಿ ಮತ್ತು ಅತ್ಯವಶ್ಯ.
ನಿಂತಿರುವ ನೀರಿನ ಅಳತೆ: ಸರೋವರ, ಕೆರೆ, ಹೊಂಡ, ತೊಟ್ಟಿ ಮುಂತಾದವುಗಳಲ್ಲಿ ಸಂಗ್ರಹವಾದ ನೀರಿನ ಪ್ರಮಾಣವನ್ನು ಘನಮಾಪನದಿಂದ ಕಂಡು ಹಿಡಿಯಬಹುದು.
ಘನಮಾನದ ಕೆಲವು ಅಳತೆಗಳು
i. ಒಂದು ಲೀಟರು  =  ೧ /  ೧೦೦ ಅಥವಾ ೦.೦೦೧ ಘನ ಮೀ.
ii. ಒಂದು ಮೀ. ಉದ್ದ, ಒಂದು ಮೀ. ಅಗಲ ಮತ್ತು ಒಂದು ಮೀ. ಆಳ ಇರುವ ಘನಮಾಪನವು ಒಂದು ಘನ ಮೀ. ಆಗುತ್ತದೆಯಾದ್ದರಿಂದ
೧ ಘನ ಮೀ.  –  ೧೦೦೦ ಲೀಟರುಗಳು
iii. ಒಂದು ಹೆಕ್ಟೇರು ಸೆಂ.ಮೀ. ಅಂದರೆ, ಒಂದು ಹೆಕ್ಟೇರು ಪ್ರದೇಶವನ್ನು (೧೦೦ ಮೀ x ೧೦೦ ಮೀ.  =  ೧೦,೧೦೦೦ ಚೌರಸು ಮೀ.) ಒಂದು ಸೆಂ.ಮೀ. ಎತ್ತರಕ್ಕೆ ಆವರಿಸುವ ಘನ ಪ್ರದೇಶ. ಆದ್ದರಿಂದ,
೧ ಹೆಕ್ಟೇರು ಸೆಂ.ಮೀ.  =  ೧೦೦ ಘನ ಮೀ.ಗಳು
ಘನ ಮೀ.  =  ೧೦೦೦೦ ಲೀಟರುಗಳು
iv. ಒಂದು ಹೆಕ್ಟೇರು ಮೀ. ಅಂದರೆ, ಒಂದು ಹೆಕ್ಟೇರು ಪ್ರದೇಶದಲ್ಲಿ ಒಂದು ಮೀ. ಎತ್ತರಕ್ಕೆ ಆವರಿಸುವ ಘನ ಪ್ರದೇಶ. ಆದ್ದರಿಂದ,
೧ ಹೆಕ್ಟೇರು ಮೀ  =  ೧೦,೦೦೦ ಘನ ಮೀ.ಗಳು =  ದಶಲಕ್ಷ ಲೀಟರುಗಳು
ನೀರನ್ನು ಅಳೆಯುವ ಸಾಧನಗಳು: ಹರಿದು ಹೊರಬರುವ ನೀರಿನ ಪ್ರಮಾಣವನ್ನು ಅಳೆಯಲು ಹಲವು ಸಾಧನಗಳಿವೆ. ಇವುಗಳ ಸಂಕ್ಷಿಪ್ತ ವರ್ಣನೆಯನ್ನು ಮಾಡುವ ಮೊದಲು ಹರಿದು ಬರುವ ನೀರಿನ ಪ್ರಮಾಣಕ್ಕೆ ಸಂಬಂಧಿಸಿದ ಮೂಲ ತತ್ವಗಳನ್ನು ಅರಿತುಕೊಳ್ಳುವುದು ಪ್ರಯೋಜನಕಾರಿ.
i. ಕಿಂಡಿಯಿಂದ (Orifices) ಹೊರಬರುವ ನೀರಿನ ಪ್ರಮಾಣ: ಕಿಂಡಿಯಿಂದ ಹರಿದು ಹೊರ ಬರುವ ನೀರಿನ ಪ್ರಮಾಣಕ್ಕೂ ಕಿಂಡಿಯ ಕ್ಷೇತ್ರ ಮತ್ತು ಹರಿಯುವ ನೀರಿನ ವೇಗಕ್ಕೂ ನೇರ ಸಂಬಂಧವಿದೆ. ಕಿಂಡಿಯಿಂದ ಹೊರ ಹರಿಯುವ ನೀರಿನ ದೃಶ್ಯವನ್ನು ಚಿತ್ರ ೧೦ರಲ್ಲಿ ತೋರಿಸಿದೆ.
[image: https://kanaja.karnataka.gov.in/wp-content/uploads/2011/11/19_Water-300x207.jpg]
ಕಿಂಡಿಯಿಂದ ಹೊರ ಬರುವ ನೀರಿನ ಪ್ರಮಾಣವನ್ನು ಕೆಳಗಿನ ಸಮೀಕರಣದ ಸಹಾಯದಿಂದ ಕಂಡುಕೊಳ್ಳಬಹುದು.

ನೀರಿನಲ್ಲಿ ಮುಳುಗಿರುವ ಕಿಂಡಿಗಳು (Submerged Orifices))
ನೀರಿನಲ್ಲಿ ಮುಳುಗಿರುವ ಕಿಂಡಿಯ ಸಮ್ಮುಖ ದೃಶ್ಯವನ್ನು ಚಿತ್ರ ೧೧ರಲ್ಲಿ ಮತ್ತು ಕಿಂಡಿಯ ಪಾರ್ಶ್ವ ದೃಶ್ಯವನ್ನು ಚಿತ್ರ ೧೨ರಲ್ಲಿ ತೋರಿಸಿದೆ.

ನೀರಿನಲ್ಲಿ ಮುಳುಗಿರುವ ಕಿಂಡಿಯಿಂದ ಹೊರಬರುವ ನೀರಿನ ಮುಖದ ಕ್ಷೇತ್ರವನ್ನು, ಕಿಂಡಿಯ ಉದ್ದ ಮತ್ತು ಎತ್ತರ ಇವುಗಳ ಗುಣಾಕಾರದಿಂದ ಗೊತ್ತುಪಡಿಸಬೇಕು. ಅದರಂತೆಯೇ ಹರಿಯುವ ನೀರಿನ ಮೇಲ್ಹರಿಯ ಪಾತಳಿಯ ಮತ್ತು ಕೆಳಹರಿವಿನ ಪಾತಳಿಯ ಅಂತರವನ್ನು (ಮೇಲಿನ ಚಿತ್ರಗಳನ್ನು ನೋಡಿರಿ) ಗೊತ್ತುಪಡಿಸಬೇಕು. ಕೆಳಗಿನ ಸಮೀಕರಣವನ್ನು ಬಳಸಿ, ಕಿಂಡಿಯಿಂದ ಹೊರಬರುವ ನೀರಿನ ಪ್ರಮಾಣವನ್ನು ಲೆಕ್ಕ ಮಾಡಬಹುದು.

ii. ತೂಬುಗಳು (ಕೋಡಿಗಳು) (Weirs): ನೀರು ಹರಿಯುವ ಕಾಲುವೆಗೆ ಅಡ್ಡಲಾಗಿ ಕಟ್ಟೆಯನ್ನು ರಚಿಸಿ, ಅದರಲ್ಲಿ ನಿರ್ದಿಷ್ಟ ಅಳತೆಯ ಛೇದವನ್ನು ಮಾಡಲಾಗಿರುತ್ತದೆ. ಈ ಭಾಗಗಳು ಮೂರು ಪ್ರಕಾರಗಳಾಗಿರಬಹುದು. ಅವುಗಳ ವಿವರಗಳು ಕೆಳಗಿನಂತಿವೆ.
ಚೌಕೋನಾಕಾರದ ಛೇದ (Rectangular Weir): ಇದು ಎಲ್ಲಕ್ಕಿಂತ ಹಳೆಯ ಸಾಧನವೆನ್ನಬಹುದು. ಈ ಸಾಧನವನ್ನು ಹರಿಯುವ ನೀರಿಗೆ ಲಂಬವಾಗಿರುವಂತೆ ಸ್ಥಾಪಿಸಬೇಕು. ಇದರ ಹಿಂಭಾಗದಲ್ಲಿರುವ ಕಾಲುವೆಯು ಸಾಕಷ್ಟು ದೂರದವರೆಗೆ ಸರಳ ರೇಖೆಯಲ್ಲಿರಬೇಕು. ತೂಬನ್ನು ಸಮೀಪಿಸಿದಾಗ ಹರಿಯುತ್ತಿರುವ ನೀರಿನ ವೇಗವು ಪ್ರತಿ ಸೆಕೆಂಡಿಗೆ ೧೫. ಸೆಂ.ಮೀ.ಗಿಂತ ಅಧಿಕವಿರದಂತೆ ವ್ಯವಸ್ಥೆ ಮಾಡಬೇಕು. ಅದರಂತೆಯೇ, ತೂಬಿನ ಮೇಲ್ಭಾಗದಲ್ಲಿರುವ ಕಾಲುವೆಯಲ್ಲಿ ರೇವೆಯು ಸಂಗ್ರಹವಾಗದಂತೆಯೂ ಎಚ್ಚರ ವಹಿಸಬೇಕು. ನೀರಿನ ಎತ್ತರವನ್ನು ಅಳೆಯಲು ಕಾಲುವೆಯ ಒಂದು ಬದಿಗೆ ತೂಬಿನಿಂದ ಮೇಲ್ಬದಿಯಲ್ಲಿ ಅಳತೆಕೋಲನ್ನು ನಿಲ್ಲಿಸಬೇಕು.

ವಿಷಮಭುಜ ಚೌಕೋನಾಕಾರದ ತೂಬು ಅಥವಾ ಸಿಪೊಲೆಟ್ಟಿ ತೂಬು (Trapezodial or Cipolletti Weir) : ಇಟಲಿ ದೇಶದ ಇಂಜಿನಿಯರಾದ ಸಿಪೊಲೆಟ್ಟಿ ಎಂಬುವರು ಈ ತೂಬನ್ನು ರಚಿಸಿದ್ದರಿಂದ ಈ ಸಾಧನಕ್ಕೆ ಅವರ ಹೆಸರನ್ನಿಡಲಾಗಿದೆ. ಚೌಕೋನ ಆಕಾರದ ತೂಬಿನಲ್ಲಿರುವ ಅನುಕೂಲತೆಗಳೇ ಇದರಲ್ಲಿಯೂ ಇವೆ. ಆದರೆ ಈ ಪ್ರಕಾರದ ತೂಬಿನ ನಿರ್ಮಾಣವು ಸ್ವಲ್ಪ ಕಷ್ಟದಾಯಕವಾಗಿದೆ.

ತ್ರಿಕೋನಾಕಾರದ ತೂಬು ಅಥವಾ ೯೦೦  ಅಥವಾ V ಆಕಾರದ ತೂಬು (Triangular or ‘v’ notch Weir): ಅತಿ ನಿಧಾನವಾಗಿ ಹರಿಯುವ ನೀರಿನಿಂದ ಆರಂಭಿಸಿ ಪ್ರತಿ ಸೆಕೆಂಡಿಗೆ ೦.೭೫ ಮೀ. ವೇಗದಿಂದ ಹರಿಯುವ ನೀರಿನ ಪ್ರಮಾಣವನ್ನು ಈ ಸಾಧನದಿಂದ ತಪ್ಪಾಗದಂತೆ ಅಳೆಯಬಹುದು. ಆದರೆ ನೀರಿ ವೇಗವು ಪ್ರತಿ ಸೆಕೆಂಡಿಗೆ ೧.೨೦ ಮೀ. ದಾಟಿದರೆ ಈ ಸಾಧನವನ್ನು ಉಪಯೋಗಿಸಬಾರದು. ಈ ತೂಬಿನ ನಿರ್ಮಾಣವು ಸುಲಭ. ಇದರ ಭುಜಗಳು ಒಂದಕ್ಕೊಂದು ೪೫೦ ಕೋನಗಳಾಗುವಂತೆ ನೀರಿನ ಕಾಲುವೆಯಲ್ಲಿ ಸ್ಥಾಪಿಸಬೇಕು. ಈ ತೂಬನ್ನು ಬೇಕಾದ ಕಡೆಗೆ ಸುಲಭವಾಗಿ ಸಾಗಿಸಬಹುದು.

iii. ಪಾರ್ಶಲ್ ಫ್ಲೂಮ್‌(Parshall Flume): ಪಾರ್ಶಲ್ ಎಂಬುವರು ಈ ಸಾಧನವನ್ನು ೧೯೫೦ರಲ್ಲಿ ರಚಿಸಿದರು. ಇದರಲ್ಲಿ ಕೇಂದ್ರದೆಡೆಗೆ ಕಿರಿದಾಗುತ್ತ ಸಾಗುವ ವಿಭಾಗ, ಕಂಠದ ವಿಭಾಗ ಮತ್ತು ಕೇಂದ್ರದಿಂದ ವಿಶಾಲವಾಗುತ್ತ ಹೊರ ಹೋಗುವ ವಿಭಾಗ ಹೀಗೆ ಮೂರು ಭಾಗಗಳಿವೆ. ಕಂಠ ಎರಡೂ ಪಾರ್ಶ್ವಗಳ ಒಂದಕ್ಕೊಂದು ಸಮಾಂತರವಾಗಿರುತ್ತವೆ.

ಈ ಸಾಧನವು ನೀರಿನ ಸರಿಯಾದ ವೇಗವನ್ನು ಅಳೆಯಬಲ್ಲದೆಂದು ಹೇಳಬಹುದು. (ಶೇ. ೫ರ ಮಿತಿಯೊಳಗೆ) ಹರಿಯುವ ನೀರಿನ ವೇಗದಷ್ಟಿದ್ದರೂ ಈ ಸಾಧನವನ್ನು ಉಪಯೋಗಿಸಬಹುದು. ನೀರಿನಲ್ಲಿರುವ ರೇವೆಯು ಒಳಗೆ ಸಂಗ್ರಹವಾಗುವುದಿಲ್ಲ.
ವಿವಿಧ ಆಕಾರದ ಕಂಠವುಳ್ಳ ಪಾರ್ಶಲ್ ಫ್ಲೂಮುಗಳನ್ನು ನಿರ್ಮಿಸಿಕೊಳ್ಳಬಹುದು. ಸಣ್ಣ ಫ್ಲೂಮುಗಳನ್ನು ಧಾತುವಿನ ದಪ್ಪ ತಗಡಿನಿಂದ ನಿರ್ಮಿಸಲಾಗುತ್ತದೆ. ದೊಡ್ಡ ಆಕಾರದವುಗಳನ್ನು ಸಿಮೆಂಟ್ ಕಾಂಕ್ರೀಟಿನಿಂದ ನಿರ್ಮಿಸುವುದು ವಾಡಿಕೆ.
iv. ಕಂಠರಹಿತ ಫ್ಲೂಮ್ (Cut Throat Flume): ಸೋಗರ್ಬೋ ಮತ್ತು ಅವರ ಸಹ ಸಂಶೋಧಕರು (Skogerboe et al) ಈ ಸಾಧನವನ್ನು ೧೯೬೭ ರಲ್ಲಿ ತಯಾರಿಸಿದರು. ಕಂಠವು ಇದರಲ್ಲಿ ಇರದೇ ಇದ್ದುದರಿಂದ ಈ ಸಾಧನಕ್ಕೆ ಕಂಠ ರಹಿತ ಫ್ಲೂಮ್ ಎಂಬ ಹೆಸರು ಬಂದಿದೆ. ಪಾರ್ಶಲ್ ಫ್ಲೂಮಿನಲ್ಲಿ ನೀರು ಹರಿಯುವ ತಳಭಾಗವು ಇಳಿಜಾರಾಗಿರುತ್ತದೆ. ಆದರೆ ಕಂಠರಹಿತ ಫ್ಲೂಮ್‌ನಲ್ಲಿ ಈ ಭಾಗವು ಸಮಪಾತಳಿಯಲ್ಲಿರುತ್ತದೆ. ಆದ್ದರಿಂದ ಈ ಸಾಧನದ ರಚನೆಯು ಸುಲಭ.
v. ಘನಮಾನ ಪದ್ಧತಿ (Volumetric Method): ಹರಿದು ಬರುವ ನೀರನ್ನು ಬಾಂಡ್ಲಿ ಇಲ್ಲವೇ ಬಾನಿಯಲ್ಲಿ ನಿರ್ದಿಷ್ಟ ಸಮಯದವರೆಗೆ (ಉದಾಹರಣೆಗೆ ೫ ಅಥವಾ ೧೦ ಸೆಕೆಂಡುಗಳವರೆಗೆ) ಸಂಗ್ರಹಿಸಿ, ಸಂಗ್ರಹಗೊಂಡ ನೀರನ್ನು ಅಳತೆ ಮಾಡಿ, ಪ್ರತಿ ಸೆಕೆಂಡಿಗೆ ಹರಿದು ಬರುವ ನೀರಿನ ಪ್ರಮಾಣವನ್ನು ಕಂಡುಹಿಡಿಯಬಹುದು. ಸರಿಯಾದ ವೇಳೆಯನ್ನು ತಿಳಿಯಲು ಸ್ಟಾಪ್‌ವಾಚನ್ನು (Stop Watch) ಬಳಸಬಹುದು.
	ನೀರು ಹರಿದು ಬರುವ ವೇಗ (ಪ್ರತಿ ಸೆಕೆಂಡಿಗೆ ಲೀಟರುಗಳು)
	=
	ಸಂಗ್ರಹಗೊಂಡ ನೀರು (ಲೀಟರುಗಳು)

	
	
	ಸಂಗ್ರಹಕ್ಕೆ ತೆಗೆದುಕೊಂಡ ಸಮಯ (ಸೆಕೆಂಡುಗಳಲ್ಲಿ)


ನೀರನ್ನೆತ್ತುವ ಪಂಪುಗಳು ಅಥವಾ ಇತರ ಸಾಧನಗಳಿಂದ ಹೊರ ಬರುವ ನೀರಿನ ಪ್ರಮಾಣವನ್ನು ತಿಳಿಯಲು ಈ ಪದ್ಧತಿಯು ಅನುಕೂಲಕರವಾಗಿದೆ.
vi. ಜಲಮಾಪಕ ಸಾಧನಗಳು ಅಥವಾ ಪ್ರವಾಹ ಮಾಪಕಗಳು (Current meters): ಹರಿದು ಬರುವ ನೀರನ್ನು ಜಲಮಾಪಕ ಸಾಧನಗಳು ಲೀಟರು ಅಥವಾ ಗ್ಯಾಲನ್ನುಗಳಲ್ಲಿ ನೇರವಾಗಿ ತೋರಿಸುತ್ತವೆ. ಇವು, ಆಕಾರದಲ್ಲಿ ಸಣ್ಣ ಮತ್ತು ವಿಶ್ವಾಸಾರ್ಹ ಸಾಧನಗಳನ್ನೆಬಹುದು. ಈ ಸಾಧನಗಳೊಳಗೆ ಅಲಗು(Blade)ಗಳನ್ನು ಜೋಡಿಸಲಾಗಿರುತ್ತದೆ. ಇವು ಹರಿಯುವ ನೀರಿನ ವೇಗಕ್ಕೆ ಅನುಗುಣವಾಗಿ ತಿರುಗುತ್ತವೆ ಮತ್ತು ಸುತ್ತುವ ವೇಗವನ್ನು ಈ ಸಾಧನವು ಪರಿವರ್ತಿಸಿ ಲೀಟರುಗಳಲ್ಲಿ ತೋರಿಸುತ್ತದೆ.
vii. ನೀರಿನ ಪ್ರಮಾಣವನ್ನು ಕಂಡುಹಿಡಿಯುವ ಸುಲಭೋಪಾಯ: ಇನ್ನೊಂದು ರೀತಿಯಿಂದಲೂ ಹರಿದು ಬರುವ ನೀರಿನ ಪ್ರಮಾಣವನ್ನು ಅಳೆಯಬಹುದು. ಇದಕ್ಕಾಗಿ ಮುಂದಿನ ಸಮೀಕರಣವನ್ನು ಉಪಯೋಗಿಸಬೇಕು.
	ಪ್ರತಿ ಸೆಕೆಂಡಿಗೆ ಹೊರ ಬರುವ ನೀರಿನ ಪ್ರಮಾಣ(ಘನ ಮೀ.ಗಳು)
	=
	ನೀರು ಹರಿಯುತ್ತಿರುವ ಕೊಳವೆಯ ಅಥವಾ ಕಾಲುವೆಯ ಅಡ್ಡಭಾಗದ (Cross sectional) ಕ್ಷೇತ್ರ (ಚ.ಮೀ.ಗಳು)
	x
	ಪ್ರತಿ ಸೆಕೆಂಡಿಗೆ ಹರಿಯುವ ನೀರಿನ ವೇಗ(ಮೀ.ಗಳು)


· ನೀರು ಹರಿದು ಬರುವ ಕಾಲುವೆಯ ಅಡ್ಡಭಾಗದ ಪ್ರದೇಶವನ್ನು ಸುಲಭವಾಗಿ ಕಂಡುಕೊಳ್ಳಬಹುದು.
· ಹರಿಯುವ ನೀರಿನ ವೇಗವನ್ನು ತೆಪ್ಪ (Float)ವನ್ನು ಉಪಯೋಗಿಸಿ ಕೆಳಗೆ ವಿವರಿಸಿದ ರೀತಿಯಲ್ಲಿ ಕಂಡು ಹಿಡಿಯಬಹುದು.
ಉದ್ದ “ಕತ್ತಿಗೆ” ಇರುವ ಒಂದು ಬಾಟಲಿಯೊಳಗೆ ಅರ್ಧದಷ್ಟು ನೀರನ್ನು ತುಂಬಿ, ಬಾಟ್ಲಿಯ ಮುಚ್ಚಳವನ್ನು ಭದ್ರಪಡಿಸಬೇಕು. ಬಾಟ್ಲಿಯನ್ನು ನೀರಿನ ಮೇಲೆ ಇಟ್ಟರೆ ಅದು ತೇಲುತ್ತದೆ. ಸರಳ ರೇಖೆಯಲ್ಲಿರುವ ಸುಮಾರು ೩೦ ಮೀ.ನಷ್ಟು ಉದ್ದದ ಕಾಲುವೆಯ ಭಾಗವನ್ನು ಆರಿಸಿಕೊಂಡು ಆರಂಭದಲ್ಲಿ ಮತ್ತು ಕೊನೆಯಲ್ಲಿ ಒಂದೊಂದು ದಾರವನ್ನು ಗುರುತಿಗಾಗಿ ಕಟ್ಟಬೇಕು. ಇವೆರಡು ದಾರಗಳ ಮಧ್ಯದ ಅಂತರವನ್ನು ನಿಖರವಾಗಿ ಅಳೆಯಬೇಕು.
ಈಗ ಬಾಟ್ಲಿಯನ್ನು ಆರಂಭದ ದಾರಕ್ಕಿಂತ ಸ್ವಲ್ಪ ಮೇಲ್ಭಾಗದಲ್ಲಿ ನಿಧಾನವಾಗಿ ತೇಲು ಬಿಡಬೇಕು. ಬಾಟ್ಲಿಯು ದಾರವನ್ನು ಮುಟ್ಟಿದೊಡನೆ ಸಮಯವನ್ನು ಗುರುತು ಹಾಕಿಕೊಳ್ಳಬೇಕು. ಅದರಂತೆಯೇ ಬಾಟ್ಲಿಯು ದಾರವನ್ನು ಮುಟ್ಟಿದೊಡನೆಯೇ ಪುನಃ ಸಮಯವನ್ನು ನೋಡಬೇಕು. ಎರಡು ದಾರಗಳ ಮಧ್ಯದ ಅಂತರ ಮತ್ತು ಈ ಅಂತರವನ್ನು ಕ್ರಮಿಸಲು ಬೇಕಾದ ಸಮಯ ಇವುಗಳಿಂದ ತೆಪ್ಪದ ವೇಗವನ್ನು ಲೆಕ್ಕ ಮಾಡಬೇಕು. ತೆಪ್ಪದ ವೇಗವೇ ನೀರಿನ ಪ್ರವಾಹದ ವೇಗವೆಂದು ಪರಿಗಣಿಸಬೇಕು.
ಮೇಲೆ ವಿವರಿಸಿದ ಬಾಟ್ಲಿಯ ಬದಲು ಮರದ ತುಂಡನ್ನು ಬಳಸಬಹುದು.
viii. ಗುರುತಿಸಬಲ್ಲ ವಸ್ತುಗಳ ಸಹಾಯದಿಂದ ಹರಿಯುವ ನೀರಿನ ವೇಗ (Tracer Technique): ಈ ಪದ್ಧತಿಯು ವಿದೇಶಗಳಲ್ಲಿ ಬಳಕೆಯಲ್ಲಿದೆ. ನಮ್ಮದೇಶದಲ್ಲಿ ಅಷ್ಟಾಗಿ ಪ್ರಚಲಿತವಾಗಿಲ್ಲ. ಈ ಪದ್ಧತಿಯ ಸಂಕ್ಷಿಪ್ತ ವರ್ಣನೆಯು ಕೆಳಗಿನಂತಿದೆ.
ಈ ಪದ್ಧತಿಯಲ್ಲಿ ಎರಡು ವಿಧಾನಗಳಿಂದ ಹರಿಯುವ ನೀರಿನ ವೇಗವನ್ನು ಕಂಡು ಹಿಡಿಯಬಹುದು.
ವಿಧಾನ ೧: ಸ್ವಲ್ಪ ನೀರಿನಲ್ಲಿ ಕರಗಬಹುದಾದಷ್ಟು ಲವಣವನ್ನಾಗಲೀ ಬಣ್ಣವನ್ನಾಗಲೀ ಮಿಶ್ರಮಾಡಿ ದ್ರಾವಣವನ್ನು ಸಿದ್ಧಪಡಿಸಬೇಕು. ಈ ದ್ರಾವಣವನ್ನು ಸಣ್ಣ ಬಾಟ್ಲಿಯಲ್ಲಿ ಅಥವಾ ಕೊಳವೆಯಲ್ಲಿ ತುಂಬಿ, ದ್ರಾವಣವು ಕಾಲುವೆಯ ನೀರಿನಲ್ಲಿ ನಿರ್ದಿಷ್ಟ ವೇಗದಲ್ಲಿ ತೊಟ್ಟಿಕ್ಕುವಂತೆ ವ್ಯವಸ್ಥೆ ಮಾಡಬೇಕು. ದ್ರಾವಣವು ಬೀಳುವ ಸ್ಥಳದಲ್ಲಿಯ ಲವಣದ ಪ್ರಮಾಣವನ್ನು ತಿಳಿಯಬೇಕು. ಈ ಸ್ಥಳದಿಂದ ನಿಶ್ಚಿತ ಅಂತರದಲ್ಲಿ ಈ ಲವಣದ ಪ್ರಮಾಣವನ್ನು ಕಂಡು ಹಿಡಿಯಬೇಕು. ಈ ಪ್ರಮಾಣವು ಪ್ರಾರಂಭದ ಸ್ಥಳದಲ್ಲಿರುವ ಲವಣದ ಪ್ರಮಾಣಕ್ಕಿಂತ ಸಹಜವಾಗಿಯೇ ಕಡಿಮೆ ಇರುತ್ತದೆ. ಪ್ರತಿ ಸೆಕೆಂಡಿಗೆ ನೀರಿನ ವೇಗವನ್ನು ಮೇಲಿನ ವಿವರಗಳಿಂದ ಕಂಡು ಹಿಡಿಯಬೇಕು.
ಈ ವಿಧಾನದಲ್ಲಿ ಅಡಿಗೆ ಉಪ್ಪನ್ನು (ಸೋಡಿಯಂ ಕ್ಲೋರೈಡ್) ಬಳಸಬಹುದು. ಈ ಲವಣದ ಪ್ರಮಾಣವು ಆರಂಭದಲ್ಲಿ ಮತ್ತು ಕೊನೆಯಲ್ಲಿ ಎಷ್ಟಿದೆಯೆಂಬುದನ್ನು ವಿದ್ಯುತ್ ವಹನ ಪದ್ಧತಿಯಿಂದ ತಿಳಿಯಬಹುದು. ಉಪ್ಪಿನ ಬದಲು ಸೋಡಿಯಂ ಡೈಕ್ರೋಮೇಟನ್ನು ಉಪಯೋಗಿಸಹುದು. ಈ ರಾಸಾಯನಿಕದ ಪ್ರಮಾಣವನ್ನು ರಾಸಾಯನಿಕ ವಿಶ್ಲೇಷಣೆಯಿಂದ ಇಲ್ಲವೇ ಫ್ಲೇಮ್ ಪೋಟೋ ಮೀಟರ್‌ನ (Flame Photometer) ಸಹಾಯದಿಂದ ತಿಳಿದುಕೊಳ್ಳಬಹುದು ಇಲ್ಲವೇ,
ನೀರಿನಲ್ಲಿ ಕರಗಬಲ್ಲ ಕೆಲವು ಬಣ್ಣಗಳನ್ನು ಉಪಯೋಗಿಸಬಹುದು. ಇವುಗಳ ಪ್ರಮಾಣವನ್ನು ಕೈಲೊರಿ ಮೀಟರಿನ ಸಹಾಯದಿಂದ ಕಂಡುಕೊಳ್ಳಬಹುದು.
ವಿಧಾನ ೨: ಮೇಲಿನ ವಿಧಾನದಲ್ಲಿ ಸೂಚಿಸಿದಂತೆ ಲವಣಗಳ ಅಥವಾ ಬಣ್ಣಗಳ ಬದಲು ವಿಕಿರಣ ಐಸೋಟೋಪ್ (Radio active isotopes)ಗಳನ್ನು ಉಪಯೋಗಿಸಿಯೂ ಹರಿಯುತ್ತಿರುವ ನೀರಿನ ವೇಗವನ್ನು ನಿರ್ಧರಿಸಬಹುದು. ನಿರ್ದಿಷ್ಟ ಪ್ರಮಾಣದ ವಿಕಿರಣ ಐಸೋಟೋಪನ್ನು, ಕಾಲುವೆಯಲ್ಲಿ ಹರಿಯುತ್ತಿರುವ ನೀರಿನ ಆರಿಸಿದ ಸ್ಥಳದಲ್ಲಿ ಸೇರಿಸಿ ಅಲ್ಲಿಯ ವಿಕಿರಣದ ಪ್ರಮಾಣವನ್ನು ಗೊತ್ತುಪಡಿಸಬೇಕು. ಅಲ್ಲಿಂದ ಕೆಳಭಾಗದಲ್ಲಿರುವ ನಿರ್ದಿಷ್ಟ ಅಂತರದಲ್ಲಿ ಅದೇ ಅಯ್ಸೋಟೋಪಿನ ವಿಕಿರಣ ಸಾಮರ್ಥ್ಯವನ್ನು ಅಳೆಯಬೇಕು. ವಿಕಿರಣ ಸಾಮರ್ಥ್ಯವನ್ನು ಅಂತರದ ಮೇಲಿಂದ ನೀರು ಚಲಿಸುವ ವೇಗವನ್ನು ಲೆಕ್ಕ ಮಾಡಬಹುದು.
ವಿಕಿರಣ ಐಸೋಟೋಪ್‌ನ ಸಂಪರ್ಕದಿಂದ ಮನುಷ್ಯರಿಗೆ ಅಪಾಯವುಂಟಾಗುವುದರಿಂದ ತಜ್ಞರೇ ಈ ವಿಧಾನವನ್ನು ಅನುಕರಿಸಬೇಕಾಗುತ್ತದೆ. ಈ ವಿಧಾನದ ಬಗ್ಗೆ ಹೆಚ್ಚಿನ ಅಧ್ಯಯನಗಳು ಅವಶ್ಯ.
ನೀರಾವರಿಗೆ ಸೂಕ್ತವೆನಿಸುವ ನೀರಿನ ಗುಣಧರ್ಮಗಳು
ನೀರಾವರಿಗೆ ಸೂಕ್ತವಿನಿಸು ನೀರಿನ ಗುಣಧರ್ಮಗಳು
ನೀರಾವರಿಗೆಂದು ಬಳಸುವ ನೀರು ಯಾವ ಮೂಲದಿಂದ ಬಂದರೂ ಅದರಲ್ಲಿ ಮಣ್ಣಿನ ಕಣಗಳು (ರೇವೆಯ ಕಣಗಳು) ಮತ್ತು ಲವಣಗಳು ಇರುವುದು ಸ್ವಾಭಾವಿಕ. ನೀರಿನ ಮೂಲ ಮತ್ತು ಅದು ಹರಿದು ಬರುವ ಮಾರ್ಗ ಇವುಗಳ ಮೇಲಿಂದ ನೀರಿನಲ್ಲಿರುವ ರೇವೆಯ ಮತ್ತು ಲವಣಗಳ ಪ್ರಮಾಣವು ಅವಲಂಬಿಸಿರುತ್ತದೆ.
ರೇವೆ: ನೀರಿನಲ್ಲಿರುವ ರೇವೆಯ ಗುಣಧರ್ಮಗಳು ಮತ್ತು ನೀರಿನ ಮೂಲಕ ಈ ರೇವೆಯು ಯಾವ ಭೂಮಿಗೆ ಹೋಗಿ ಸೇರುತ್ತದೆಯೋ ಅಲ್ಲಿನ ಮಣ್ಣಿನ ಸ್ವಭಾವಗಳಿಂದ ರೇವೆಯಿಂದಾಗುವ ಪರಿಣಾಮವನ್ನು ನಿರ್ಧರಿಸಬೇಕಾಗುತ್ತದೆ. ಉದಾಹರಣೆಗೆ:
· ಮರಳು ಭೂಮಿಯಲ್ಲಿ ಜಿನುಗು ಕಣಗಳಿರುವ ರೇವೆಯು ಸಂಗ್ರಹವಾಗುತ್ತಾ ಸಾಗಿದರೆ ಮಣ್ಣು ಸುಧಾರಿಸುತ್ತದೆ.
· ಅದರಂತೆಯೇ ಫಲವತ್ತಾದ ಪ್ರದೇಶದಿಂದ ನೀರು ಹರಿದು ಬರುವಾಗ ಸಂಗ್ರಹಗೊಂಡ ರೇವೆಯಾದರೆ ಇಂತಹ ನೀರಿನ ಪೂರೈಕೆಯಿಂದ ಮಣ್ಣಿನ ಫಲವತ್ತತೆಯು ಅಧಿಕಗೊಳ್ಳುತ್ತದೆ.
· ಆದರೆ ಭೂ ಸವಕಳಿಗೊಳಗಾದ ಮಣ್ಣಿನಿಂದ ಬಂದ ರೇವೆಯು ಫಲವತ್ತಾದ ಮಣ್ಣಿನ ಮೇಲೆ ಸಂಗ್ರಹಗೊಂಡರೆ ಮಣ್ಣಿನ ಭೌತಿಕ ಮತ್ತು ರಾಸಾಯನಿಕ ಗುಣಧರ್ಮಗಳು ಹಾಳಾಗುವ ಸಂಭವವೇ ಅಧಿಕವೆನ್ನಬಹುದು.
· ಲವಣಗಳು: ಕ್ಯಾಲ್ಸಿಯಂ, ಮೆಗ್ನಿಸಿಯಂ, ಸೋಡಿಯಂ ಮತ್ತು ಕೆಲವೆಡೆ ಪೊಟ್ಯಾಸಿಯಂಗಳ ಕ್ಲೋರೈಡ್, ಸಲ್ಫೇಟ್, ಬೈಕಾರ್ಬೋನೇಟ್ ಮತ್ತು ಕೆಲವು ಬಾರಿ ಕಾರ್ಬೋನೇಟ್‌ಗಳು ನೀರಿನಲ್ಲಿ ಕರಗಿರುವುದು ಸಾಮಾನ್ಯ. ಕ್ವಚಿತ್ತಾಗಿ ನೈಟ್ರೇಟ್ ಸಹ ನೀರಿನಲ್ಲಿ ಇರಬಹುದಾದರೂ ಮಣ್ಣು ಮತ್ತು ಸಸ್ಯಗಳ ದೃಷ್ಟಿಯಿಂದ ಮಹತ್ವದ್ದೆನಿಸುವುದಿಲ್ಲ. ಆದರೆ, ನೀರಾವರಿ ಜಲದಲ್ಲಿ ಬೋರಾನ್ ಅಧಿಕ ಪ್ರಮಾಣದಲ್ಲಿದ್ದರೆ ಅದು ಸಸ್ಯಗಳಿಗೆ ಹಾನಿಯನ್ನುಂಟು ಮಾಡುವುದು. ಅದರಂತೆಯೇ ಸೆಲೇನಿಯಂ, ಮಾಲಿಬ್ಡಿನಂ ಮತ್ತು ಪ್ಲೋರಿನ್‌ಗಳು ದೊಡ್ಡ ಪ್ರಮಾಣದಲ್ಲಿದ್ದರೆ ಇಂತಹ ನೀರನ್ನಾಗಲೀ ಅಥವಾ ಇಂತಹ ನೀರಿನಿಂದ ಬೆಳೆದ ಸಸ್ಯಗಳನ್ನಾಗಲೀ ಸೇವಿಸುವ ಮನುಷ್ಯರಿಗೆ ಮತ್ತು ಸಾಕು ಪ್ರಾಣಿಗಳಿಗೆ ಅಪಾಯವಾಗಬಲ್ಲದು.
· ಜಲವು ನೀರಾವರಿಗೆ ಸೂಕ್ತವಿದೆಯೇ ಎಂಬುದನ್ನು ತಿಳಿಯಲು ನೀರಿನ ಗುಣಧರ್ಮಗಳನ್ನಲ್ಲದೇ ಕೆಳಗೆ ಹೇಳಿದ ಸಂಗತಿಗಳನ್ನೂ ಪರಿಶೀಲಿಸಬೇಕು.
· ನೀರಾವರಿಯನ್ನು ಮಾಡಬೇಕೆಂದಿರುವ ಮಣ್ಣಿನ ಗುಣಧರ್ಮಗಳನ್ನು, ಮುಖ್ಯವಾಗಿ ನೀರಿನ ಚಲನೆಯು ಮಣ್ಣಿನಲ್ಲಿ ಸರಾಗವಾಗಿ ಆಗುತ್ತದೆಯೇ ಎಂಬುದನ್ನು ಪರಿಶೀಲಿಸಬೇಕು.
· ಬೇಸಾಯವನ್ನು ಕೈಕೊಳ್ಳಬೇಕೆಂದಿರುವ ಬೆಳೆಯು ಲವಣದ ದುಷ್ಪರಿಣಾಮಗಳನ್ನು ಎಷ್ಟರಮಟ್ಟಿಗೆ ಸಹಿಸಿಕೊಳ್ಳಬಲ್ಲದೆಂಬುದರ ಅಂದಾಜನ್ನು ಮಾಡಬೇಕು.
· ಹವಾಮಾನ.
· ಇವುಗಳಲ್ಲದೇ, ನೀರಿನ ಪಾತಳಿ, ನೀರಿನ ಚಲನೆಗೆ ಆತಂಕವನ್ನೊಡ್ಡುವ ಗಟ್ಟಿ ಪದರಗಳು, ಕ್ಯಾಲ್ಸಿಯಂ ಕಾರ್ಬೋನೇಟ್, ಪೊಟ್ಯಾಸಿಯಂ ನೈಟ್ರೇಟ್ ಇವುಗಳ ಪ್ರಮಾಣ ಇತ್ಯಾದಿ ಸಂಗತಿಗಳೂ ಜಲವು ನೀರಾವರಿಗೆ ಯೋಗ್ಯವಾಗಿದೆಯೇ ಎಂಬುದನ್ನು ನಿರ್ಧರಿಸಲು ಸಹಕಾರಿಯೆನಿಸುತ್ತದೆ.
ನೀರಾವರಿ ಜಲದ ಗುಣಮಟ್ಟವನ್ನು ನಿರ್ಧರಿಸುವ ವಿಧಾನಗಳು: ನೀರಾವರಿಗೆಂದು ಬಳಸುವ ನೀರಿನ ಗುಣಮಟ್ಟವನ್ನು ನಿರ್ಧರಿಸಲು ಕೆಳಗಿನ ಸಂಗತಿಗಳನ್ನು ಮುಖ್ಯವಾಗಿ ಪರೀಕ್ಷಿಸಬಹುದು.
· ನೀರಿನಲ್ಲಿರುವ ಒಟ್ಟು ಲವಣಗಳು.
· ನೀರಿನಲ್ಲಿರುವ ಸೋಡಿಯಂ ಆಯಾನುಗಳಿಗೂ ಕ್ಯಾಲ್ಸಿಯಂ ಮತ್ತು ಮೆಗ್ನೀಷಿಯಂ ಆಯಾನುಗಳಿಗೂ ಇರುವ ಪರಿಮಾಣ (Sodium Adsorption Ratio).
· ಶೇಕಡಾ ಬೈಕಾರ್ಬೊನೇಟಿನ ಪ್ರಮಾಣ.
· ಶೇಕಡಾ ಬೋರಾನ್‌ನ ಪ್ರಮಾಣ.
ನೀರಿನಲ್ಲಿರುವ ಒಟ್ಟು ಲವಣಗಳು: ನೀರಿನಲ್ಲಿರುವ ಲವಣಗಳು ಯಾವ ಪ್ರಕಾರದವುಗಳಾಗಿದ್ದರೂ ಲವಣಗಳ ಒಟ್ಟು ಪ್ರಮಾಣವು ಸಸ್ಯಗಳ ಮೇಲೆ ದುಷ್ಪರಿಣಾಮವನ್ನುಂಟು ಮಾಡುತ್ತದೆ. ಲವಣದ ಪ್ರಮಾಣವನ್ನು ವಿದ್ಯುತ್ ವಹನ ವಿಧಾನದಿಂದ ಕಂಡುಕೊಳ್ಳುವ ರೂಢಿಯು ಎಲ್ಲೆಡೆ ಇದೆ. ನೀರಾವರಿಯ ದೃಷ್ಟಿಯಿಂದ ಲವಣಗಳ ಪ್ರಮಾಣದ ಆಧಾರದಿಂದ ನೀರನ್ನು ಕೆಳಗಿನಂತೆ ವಿಂಗಡಿಸಬಹುದು.
ಕೋಷ್ಟಕ ೭: ಲವಣಗಳ ಪ್ರಮಾಣದ ಆಧಾರದಿಂದ ನೀರಾವರಿ ಜಲದ ವರ್ಗೀಕರಣ

ಸೋಡಿಯಂ: ಕ್ಯಾಲ್ಸಿಯಂ+ಮೆಗ್ನೀಸಿಯಂ ಪರಿಮಾಣ (Sodium Adsorption Ratio) ಕ್ಯಾಲ್ಸಿಯಂ ಮತ್ತು ಮೆಗ್ನೀಸಿಯಂಗಳು ಸಸ್ಯಗಳ ಪೋಷಕಗಳು. ಅವುಗಳಿಂದ ಅದರಲ್ಲಿಯೂ, ಕ್ಯಾಲ್ಸಿಯಂನಿಂದ, ಮಣ್ಣಿನ ಗುಣಧರ್ಮಗಳು ಉತ್ತಮಗೊಳ್ಳುತ್ತವೆ. ತದ್ವಿರುದ್ಧವಾಗಿ ಸೋಡಿಯಂನ ಪ್ರಮಾಣವು ಅಧಿಕಗೊಂಡಿತೆಂದರೆ ಮಣ್ಣಿನ ಗುಣಧರ್ಮಗಳ ಮೇಲೆ ಹಲವು ಬಗೆಯ ದುಷ್ಪರಿಣಾಮಗಳು ಉಂಟಾಗಿ, ಇಂತಹ ಮಣ್ಣಿನಲ್ಲಿ ಸಸ್ಯಗಳ ಬೆಳವಣಿಗೆಯು ಕುಂಠಿತಗೊಳ್ಳಬಹುದು. ಇಲ್ಲವೇ ಬೆಳವಣಿಗೆಯೇ ಅಸಾಧ್ಯವೆನಿಸಬಹುದು.
ಸೋಡಿಯಂ: ಕ್ಯಾಲ್ಸಿಯಂ +  ಮೆಗ್ನೀಸಿಯಂಗಳ ಪರಿಮಾಣವು(Ratio) ಅಧಿಕವಾಗಿರುವ ನೀರನ್ನು ಮಣ್ಣಿಗೆ ಪೂರೈಸಿದರೆ ಮಣ್ಣಿನಲ್ಲಿ ಸೋಡಿಯಂ ಸಂಗ್ರಹವಾಗುತ್ತಾ ಸಾಗಿ ಅಪಾಯಕಾರಿ ಮಟ್ಟವನ್ನು ಮುಟ್ಟುತ್ತದೆ. ಈ ಪರಿಮಾಣವನ್ನು ಮುಂದಿನಂತೆ ಕಂಡು ಹಿಡಿಯಬಹುದು.
[image: https://kanaja.karnataka.gov.in/wp-content/uploads/2011/11/14_Water-300x88.jpg]
 ಇಲ್ಲಿ ಸೋಡಿಯಂ, ಕ್ಯಾಲ್ಸಿಯಂ ಮತ್ತು ಮೆಗ್ನೀಸಿಯಂ ಆಯಾನ್‌ಗಳು ಮಿಲಿಗ್ರಾಂ ಈಕ್ವಿವಲೆಂಟ್ನಲ್ಲಿವೆ (m.e)
ಬೈಕಾರ್ಬೊನೇಟ್ : ನೀರಿನಲ್ಲಿ ಬೈಕಾರ್ಬೊನೇಟ್ ಆಯಾನ್‌ಗಳು ಅಧಿಕ ಪ್ರಮಾಣದಲ್ಲಿದ್ದರೆ ಅವು ಕ್ಯಾಲ್ಸಿಯಂ ಅಯಾನ್‌ಗಳೊಡನೆ ಸಂಯೋಜನೆಗೊಂಡು ಕ್ಯಾಲ್ಸಿಯಂ ಕಾರ್ಬೊನೇಟ್ ಆಗಿ ಪರಿವರ್ತನೆ ಹೊಂದುತ್ತವೆ.

ಈ ಕ್ರಿಯೆಯಿಂದ ಕ್ಯಾಲ್ಸಿಯಂ ಆಯಾನ್‌ಗಳ ಪ್ರಮಾಣವು ಕಡಿಮೆಯಾಗಿ ಆ ಸ್ಥಳದಲ್ಲಿ ಸೋಡಿಯಂ ಅಯಾನ್‌ಗಳು ಬಂದು ಕೂಡುತ್ತವೆ.
ಕಾರ್ಬೊನೇಟ್ ಮತ್ತು ಬೈಕಾರ್ಬೊನೇಟ್ ಆಯಾನ್‌ಗಳ ಸಂಕಲನದಿಂದ ಕ್ಯಾಲ್ಸಿಯಂ ಮತ್ತು ಮೆಗ್ನೀಸಿಯಂ ಅಯಾನ್‌ಗಳ ಸಂಕಲವನ್ನು ಕಳೆದರೆ ಉಳಿದ ಮೌಲ್ಯಕ್ಕೆ “ಅವಶಿಷ್ಟ ಸೋಡಿಯಂ ಕಾರ್ಬೊನೇಟ್” ಎಂಬ ಹೆಸರಿದೆ.

ಅಯಾನ್‌ಗಳು ಪ್ರತಿ ಲೀಟರು ನೀರಿನಲ್ಲಿ ಮಿ.ಗ್ರಾಂ. ಈಕ್ವಿವಲೆಂಟ್ (m.e) ರೂಪದಲ್ಲಿವೆ.
ಅವಶಿಷ್ಟ ಸೋಡಿಯಂ ಕಾರ್ಬೊನೇಟ್ ಇರುವ ನೀರು ನೀರಾವರಿಗೆ ಹಿತಕರವಲ್ಲ.
ಬೋರಾನ್: ಬೋರಾನ್ ಇದು ಸಸ್ಯ ಪೋಷಕಗಳಲ್ಲೊಂದಾಗಿದೆ. ಆದರೆ ಈ ಪೋಷಕದ ಪೂರೈಕೆ, ಮಿತಿಯನ್ನು ಮೀರಿದರೆ ಅದು ಬೆಳೆಗಳಿಗೆ ಅಪಾಯಕಾರಿಯಾಗಿ ಪರಿಣಮಿಸುತ್ತದೆ. ಬೋರಾನ್, ಮಣ್ಣಿನ ಭೌತಿಕ ಮತ್ತು ರಾಸಾಯನಿಕ ಗುಣಧರ್ಮಗಳ ಮೇಲೆ ನೇರವಾದ ದುಷ್ಪರಿಣಾಮವನ್ನು ಬೀರುವುದಿಲ್ಲ. ಆದರೆ ಬೋರಾನ್, ಅವಶ್ಯಕತೆಗಿಂತ ಅಧಿಕ ಪ್ರಮಾಣದಲ್ಲಿದ್ದರೆ ಸಸ್ಯದ ಆಂತರಿಕ ಚಟುವಟಿಕೆಗಳಿಗೆ ಆತಂಕವನ್ನೊಡ್ಡಿ ಬೆಳೆಗೆ ಹಾನಿಯನ್ನುಂಟು ಮಾಡುತ್ತದೆ.
ಬೋರಾನ್‌ನಿಂದ ಆಗುವ ದುಷ್ಪರಿಣಾಮಗಳನ್ನು ಸಹಿಸಿಕೊಳ್ಳುವ ಸಾಮರ್ಥ್ಯವು ಕೆಲವು ಬೆಳೆಗಳಿಗೆ ಇದೆ. ಆದರೆ ಇನ್ನಿತರ ಬೆಳೆಗಳಿಗೆ ಇಂತಹ ಸಹಿಷ್ಣುತೆಯಿಲ್ಲ. ಬೋರಾನಿನ ಅಪಾಯವನ್ನು ಸಹಿಸಿಕೊಳ್ಳುವ ಸಾಮರ್ಥ್ಯದ ಮೇಲಿಂದ, ಬೆಳೆಗಳನ್ನು ಮೂರು ಗುಂಪುಗಳಾಗಿ ವರ್ಗೀಕರಿಸಬಹುದು. ಪ್ರತಿ ಗುಂಪಿನ ಕೆಲವು ಪ್ರಮುಖ ಬೆಳೆಗಳ ಹೆಸರುಗಳು ಕೋಷ್ಟಕ ೮ ರಲ್ಲಿವೆ.
ಕೋಷ್ಟಕ ೮ : ಬೋರಾನ್‌ನಿಂದಾಗುವ ದುಷ್ಪರಿಣಾಮಗಳನ್ನು ಸಹಿಸಿಕೊಳ್ಳುವ ಸಾಮರ್ಥ್ಯದ ಮೇಲಿಂದ ಬೆಳೆಗಳ ವರ್ಗೀಕರಣ

ಕೆಲವು ಮೂಲದಿಂದ ಬಂದ ನೀರಿನಲ್ಲಿ ಪೊಟ್ಯಾಸಿಯಂ ಮತ್ತು ನೈಟ್ರೇಟ್ ಅಯಾನ್‌ಗಳಿರುತ್ತವೆ. ಇಂತಹ ನೀರುಗಳನ್ನು ಪೂರೈಸಿದಾಗ ಮಣ್ಣಿನ ಫಲವತ್ತತೆಯು ಹೆಚ್ಚಿ, ಬೆಳೆಯ ಇಳುವರಿಯು ಅಧಿಕಗೊಳ್ಳುತ್ತದೆ. ಈ ಅಯಾನ್‌ಗಳು, ಮಣ್ಣಿನ ಲವಣಾಂಶವನ್ನು ಕಡಿಮೆ ಮಾಡುವುದಿಲ್ಲ. ಆದರೆ, ಲವಣಯುತ ಮಣ್ಣಿನಲ್ಲಿ, ಸಾಮಾನ್ಯವಾಗಿ ಸಾರಜನಕದ ಕೊರತೆಯು ಕಂಡು ಬರುವುದರಿಂದ ಈ ಕೊರತೆಯನ್ನು ನೈಟ್ರೇಟ್ ಕೆಲಮಟ್ಟಿಗೆ ನೀಗಿಸುತ್ತದೆ. ಬಹಳಷ್ಟು ಮಣ್ಣಿನಲ್ಲಿ ಪೊಟ್ಯಾಸಿಯಂ ಸಾಕಷ್ಟು ಪ್ರಮಾಣದಲ್ಲಿ ಇರುವುದರಿಂದ, ಈ ಪೋಷಕದ ಪರಿಣಾಮವು ಎದ್ದು ಕಾಣುವುದಿಲ್ಲ. ಪೊಟ್ಯಾಸಿಯಂ ಕೊರತೆ ಇರುವಲ್ಲಿ ಈ ಪೋಷಕವು ಇಳುವರಿಯನ್ನು ಅಧಿಕಗೊಳಿಸಬಲ್ಲದು.
ನೀರಾವರಿಯ ಜಲದ ವರ್ಗೀಕರಣ
ಆಮೇರಿಕೆಯ ಸಂಯುಕ್ತ ಸಂಸ್ಥಾನಗಳ ಲವಣ ಪ್ರಯೋಗಾಲಯದ ವರ್ಗೀಕರಣ: ನೀರಾವರಿಗೆಂದು ಬಳಸುವ ನೀರನ್ನು ವಿವಿಧ ರೀತಿಗಳಿಂದ ವರ್ಗೀಕರಿಸಲಾಗುತ್ತದೆ. ಆದರೆ ಅಮೆರಿಕೆಯ ಸಂಯುಕ್ತ ಸಂಸ್ಥಾನಗಳು ತಮ್ಮ ಲವಣ ಪ್ರಯೋಗಾಲಯದಲ್ಲಿ ಸಂಶೋಧನೆಗಳನ್ನು ನಡೆಸಿದ ಪರಿಣಾಮವಾಗಿ ಸೂಚಿಸಿದ ವರ್ಗೀಕರಣವು ವ್ಯಾಪಕವಾಗಿ ಬಳಕೆಯಲ್ಲಿದೆ. ಲವಣಗಳ ಬಾಹುಲ್ಯ ಮತ್ತು ಸೋಡಿಯಂನ ಪ್ರಾಬಲ್ಯದಿಂದ ಆಗುವ ಎರಡೂ ಬಗೆಯ ದುಷ್ಪರಿಣಾಮಗಳನ್ನು ಸೂಕ್ತ ರೀತಿಯಿಂದ ಸಂಯೋಜಿಸಿರುವುದೇ ಈ ವರ್ಗೀಕರಣದ ವೈಶಿಷ್ಟ್ಯವೆನ್ನಬಹುದು.

ಈ ವರ್ಗೀಕರಣದಲ್ಲಿ ಬಳಸಲಾಗುವ ರೇಖಾಚಿತ್ರ ಚಿತ್ರ ೯ರಲ್ಲಿದೆ. ಅದಲ್ಲದೇ ಈ ವರ್ಗೀಕರಣದ ಪ್ರಮುಖ ವಿವರಗಳು ಕೆಳಗಿನಂತಿವೆ.
ಲವಣಗಳ ಪ್ರಮಾಣದ ಆಧಾರದ ಮೇಲೆ ನೀರಾವರಿ ಜಲದ ವರ್ಗಗಳು: ನೀರಾವರಿ ಜಲದಲ್ಲಿರುವ ಲವಣದ ಪ್ರಮಾಣದ ಆಧಾರದ ಮೇಲೆ ಅಲ್ಪ, ಮಧ್ಯಮ, ಅಧಿಕ ಮತ್ತು ಅತ್ಯಧಿಕ ಲವಣವಿರುವ ಜಲವೆಂದು ನಾಲ್ಕು ವರ್ಗಗಳಾಗಿ ವಿಂಗಡಿಸಲಾಗಿದೆ. ಪ್ರತಿಯೊಂದು ವರ್ಗದ ಪ್ರಮುಖ ಗುಣಧರ್ಮಗಳು ಕೆಳಗಿನಂತಿವೆ.
i. ಅಲ್ಪ ಲವಣವಿರುವ ಜಲ (ಲ–೧): ನೀರಿನ ವಿದ್ಯುತ್ ವಹನವು ಪ್ರತಿ ಸೆಂ.ಮೀ.ಗೆ ೨೫೦ ಮೈಕ್ರೋಮೋಹ್‌ಗಳಿಗಿಂತ ಕಡಿಮೆಯಿರುತ್ತದೆ. ಬಹುತೇಕ ಎಲ್ಲ ಬಗೆಯ ಮಣ್ಣು ಮತ್ತು ಬೆಳೆಗಳಿಗೆ ಇಂತಹ ನೀರನ್ನು ಬಳಸಬಹುದು. ನೀರಿನಿಂದ ಮಣ್ಣು ಲವಣಯುತವಾಗುವ ಭಯವಿಲ್ಲ. ನೀರಾವರಿಯ ಸೂಕ್ತ ವಿಧಾನಗಳನ್ನು ಅನುಸರಿಸಿದರೆ ಈ ಗುಣಮಟ್ಟದ ನೀರಿನ ಬಳಕೆಯಲ್ಲಿ ವಿಶೇಷ ಎಚ್ಚರಿಕೆ ಅನವಶ್ಯ.
ii. ಮಧ್ಯಮ ಪ್ರಮಾಣದಲ್ಲಿ ಲವಣವಿರುವ ಜಲ (ಲ–೨): ನೀರಿನ ವಿದ್ಯುತ್ ವಹನವು ೨೫೦ರಿಂದ ೭೫೦ ಮೈಕ್ರೋಮೋಹ್‌ಗಳು. ನೀರು ಮಧ್ಯಮ ಪ್ರಮಾಣದಲ್ಲಾದರೂ ಮಣ್ಣಿನೊಳಗೆ ಬಸಿದು ಹೋಗುವಲ್ಲಿ ಈ ನೀರನ್ನು ಬಳಸಬಹುದು. ಲವಣದ ದುಷ್ಪರಿಣಾಮವನ್ನು ತಕ್ಕ ಮಟ್ಟಿಗೆ ಎದುರಿಸಬಲ್ಲ ಬೆಳೆಗಳಿಗೆ ಈ ನೀರನ್ನು ಉಪಯೋಗಿಸಬೇಕು. ಮಣ್ಣಿನಿಂದ ಲವಣಗಳನ್ನು ನಿವಾರಿಸಲು ವಿಶೇಷ ಕ್ರಮದ ಅಗತ್ಯವಿಲ್ಲ.
iii. ಅಧಿಕ ಪ್ರಮಾಣದಲ್ಲಿ ಲವಣವಿರುವ ನೀರು (ಲ–೩): ವಿದ್ಯುತ್ ವಹನವು ಪ್ರತಿ ಸೆಂ.ಮೀ.ಗೆ ೨೨೫೦ ಮೈಕ್ರೋಮೋಹ್‌ಗಳು. ಭೂಮಿಯಾಳಕ್ಕೆ ನೀರು ಸರಿಯಾಗಿ ಬಸಿದು ಹೋಗುವ ಮಣ್ಣಿಗೆ ಇಂತಹ ನೀರನ್ನು ಬಳಸಬಹುದಾದರೂ ಲವಣಗಳು ಮಣ್ಣಿನಲ್ಲಿ ಸಂಗ್ರಹವಾಗದಂತೆ ಸೂಕ್ತ ಕ್ರಮಗಳನ್ನು ಕೈಗೊಳ್ಳಬೇಕು. ಲವಣಗಳ ದುಷ್ಪರಿಣಾಮಗಳನ್ನು ತಡೆದುಕೊಳ್ಳಬಲ್ಲ ಬೆಳೆಗಳನ್ನು ಬೆಳೆಯಬೇಕು.
iv. ಅತ್ಯಧಿಕ ಪ್ರಮಾಣದಲ್ಲಿ ಲವಣವಿರುವ ನೀರು (ಲ–೪): ವಿದ್ಯುತ್ ವಹನವು ಪ್ರತಿ ಸೆಂ.ಮೀ.ಗೆ ೨೨೫೦ ಮೈಕ್ರೋಮೋಹ್‌ಗಳಿಗಿಂತ ಅಧಿಕ. ಸಾಮಾನ್ಯ ಪರಿಸ್ಥಿತಿಯಲ್ಲಿ ಇಂತಹ ಜಲವು ನೀರಾವರಿಗೆ ಸೂಕ್ತವಲ್ಲ. ಕೆಲವು ವಿಶಿಷ್ಟ ಸಂದರ್ಭಗಳಲ್ಲಿ ಈ ನೀರನ್ನು ಅತಿ ಕಡಿಮೆ ಪ್ರಮಾಣದಲ್ಲಿ ಬಳಸಬಹುದು. ಉದಾಹರಣೆಗೆ, ನೀರು ಸುಲಭವಾಗಿ ಮಣ್ಣಿನಾಳಕ್ಕೆ ಬಸಿದು ಹೋಗುವಂತಿರಬೇಕು ಮತ್ತು ಬಸಿಗಾಲುವೆಗಳ ವ್ಯವಸ್ಥೆಯು ಉತ್ತಮವಿರಬೇಕು. ಲವಣಗಳಿಂದಾಗುವ ದುಷ್ಪರಿಣಾಮಗಳನ್ನು ಸಹಿಸಬಲ್ಲ ಬೆಳೆಗಳನ್ನು ಮಾತ್ರ ಬೆಳೆಯಬೇಕು.
ವಿದ್ಯುತ್ ವಹನವು ಪ್ರತಿ ಸೆಂ.ಮೀ.ಗೆ ೪೦೦೦ ದಿಂದ ೬೦೦೦ ಮೈಕ್ರೋಮೋಹ್‌ಗಳಿರುವ ನೀರು ಸಾಮಾನ್ಯವಾಗಿ ನೀರಾವರಿಗೆ ನಿರುಪಯೋಗವೆಂದೇ ಪರಿಗಣಿಸಲಾಗಿದೆ. ಆದರೆ ನೀರು ಅತಿ ಸುಲಭವಾಗಿ ಬಸಿದು ಹೋಗುವ ಮಣ್ಣಿನಲ್ಲಿ, ಸಂಗ್ರಹಗೊಳ್ಳುವ ಲವಣಗಳನ್ನು ಆಗಾಗ ನಿವಾರಿಸುವ ವ್ಯವಸ್ಥೆ ಇರುವಲ್ಲಿ ಮತ್ತು ಲವಣದ ದುಷ್ಪರಿಣಾಮಗಳನ್ನು ಹೋಗಲಾಡಿಸುವ ಅನುಕೂಲತೆಯು ಇರುವಲ್ಲಿ ಇಂತಹ ನೀರನ್ನು ಬಹು ಎಚ್ಚರಿಕೆಯಿಂದ ಉಪಯೋಗಿಸಬಹುದು. ಆದರೆ ನೀರಿನ ವಿದ್ಯುತ್ ವಹನವು ಪ್ರತಿ ಸೆಂ.ಮೀ.ಗೆ ೬೦೦೦ ಮೈಕ್ರೋಮೋಹ್‌ಗಳಿಗಿಂತ ಅಧಿಕವಿರುವ ಜಲವು ನೀರಾವರಿಗೆ ನಿರುಪಯೋಗಿ ಎನಿಸಿದೆ.
ಸೋಡಿಯಂ : ಕ್ಯಾಲ್ಸಿಯಂ+ಮೆಗ್ನೀಸಿಯಂ ಪರಿಮಾಣ (ಸೋ: ಕ್ಯಾ+ಮೆ.ಪ) : ಲವಣದ ಪ್ರಮಾಣವನ್ನಾಧರಿಸಿ ನೀರಾವರಿಯ ಜಲವನ್ನು ವರ್ಗೀಕರಿಸಿದಂತೆ ಸೋ:ಕ್ಯಾ+ಮ.ಪಗಳ ಆಧಾರದ ಮೇಲೆ ನೀರನ್ನು ಅಲ್ಪ, ಮಧ್ಯಮ, ಅಧಿಕ ಮತ್ತು ಅತ್ಯಧಿಕ ಸೋ: ಕ್ಯಾ+ಮೆ.ಪ.ವಿರುವ ಜಲವೆಂದು ನಾಲ್ಕು ವರ್ಗಗಳಾಗಿ ವಿಂಗಡಿಸಲಾಗಿದೆ. ಪ್ರತಿಯೊಂದು ವರ್ಗದ ಪ್ರಮುಖ ವಿವರಗಳು ಕೆಳಗಿನಂತಿವೆ:
i. ಅಲ್ಪ ಪ್ರಮಾಣದಲ್ಲಿ ಸೋ: ಕ್ಯಾ+ಮೆ.ಪ. ಇರುವ ಜಲ (ಸೋ-೧) ಪರಿಮಾಣವು ಶೂನ್ಯದಿಂದ ೧೦ರವರೆಗಿರಬಹುದು. ಈ ಬಗೆಯ ನೀರನ್ನು ಎಲ್ಲ ಬಗೆಯ ಮಣ್ಣು ಮತ್ತು ಬೆಳೆಗಳಿಗೆ ಉಪಯೋಗಿಸಬಹುದು. ಮಣ್ಣಿನಲ್ಲಿ ಅಪಾಯಕಾರಿ ಪ್ರಮಾಣದಲ್ಲಿ ಸೋಡಿಯಂ ಸಂಗ್ರಹವಾದೀತೆಂಬ ಭಯವಿಲ್ಲ.
ii. ಮಧ್ಯಮ ಪ್ರಮಾಣದಲ್ಲಿ ಸೋ: ಕ್ಯಾ+ಮೆ.ಪ. ಇರುವ ಜಲ (ಸೋ–೨): ಪರಿಮಾಣವು ೧೦ರಿಂದ ೧೮ ನೀರು ಸುಲಭವಾಗಿ ಬಸಿದು ಹೋಗುವ ಸ್ವಭಾವವಿರುವ ಮರಳು ಮಣ್ಣಿನಲ್ಲಿ ಅಥವಾ ಸಾವಯವ ಮಣ್ಣಿನಲ್ಲಿ (Organic Soil) ಇಂತಹ ನೀರನ್ನು ನಿರ್ಭಯವಾಗಿ ಬಳಸಬಹುದು. ಆದರೆ ಮಣ್ಣಿನಲ್ಲಿ ಜಿಪ್ಸಂ ಇರದ, ಧನ ಅಯಾನ್ ವಿನಿಮಯ ಸಾಮರ್ಥ್ಯವು ಅಧಿಕವಿರುವ, ಸುಲಭವಾಗಿ ನೀರು ಬಸಿದು ಹೋಗದ ಎರೆಮಣ್ಣಿನಲ್ಲಿ ಈ ನೀರನ್ನು ಉಪಯೋಗಿಸಿದರೆ ಸೋಡಿಯಂ ಸಂಗ್ರಹಗೊಂಡು ಮಣ್ಣಿಗೆ ಮತ್ತು ಅಲ್ಲಿ ಬೆಳೆಯುವ ಬೆಳೆಗಳಿಗೆ ಅಪಾಯವುಂಟಾಗುವ ಸಂಭವವೇ ಹೆಚ್ಚು.
iii. ಅಧಿಕ ಪ್ರಮಾಣದಲ್ಲಿ ಸೋ: ಕ್ಯಾ+ಮೆ.ಪ. ಇರುವ ಜಲ (ಸೋ–೩): ಪರಿಮಾಣವು ೧೮ ರಿಂದ ೨೬. ಬಹುತೇಕ ಎಲ್ಲ ಮಣ್ಣುಗಳಲ್ಲಿಯೂ ಈ ನೀರಿನ ಬಳಕೆಯಿಂದ ವಿನಿಮಯ ಸೋಡಿಯಂ ಸಂಗ್ರಹಗೊಳ್ಳುತ್ತದೆ. ಸೋಡಿಯಂನ ದುಷ್ಪರಿಣಾಮಗಳನ್ನು ನಿವಾರಿಸಲು, ಬಸಿಗಾಲುವೆಗಳನ್ನು ನಿರ್ಮಿಸಿ, ಲವಣಗಳು ಕೆಳಗೆ ಬಸಿದು ಭೂ ಪ್ರದೇಶದಿಂದ ಹೊರಗೆ ಹೋಗುವಂತೆ ಕ್ರಮಗಳನ್ನು ಕೈಗೊಳ್ಳಬೇಕು. ಮಣ್ಣಿನ ಕಣಗಳ ಸುತ್ತ ಸಂಗ್ರಹಗೊಂಡ ವಿನಿಮಯ ಸೋಡಿಯಂ ಅನ್ನು ಸ್ಥಳಾಂತರಿಸಲು ಸಾವಯವ ಪದಾರ್ಥಗಳನ್ನು ಮತ್ತು ರಾಸಾಯನಿಕ ಸುಧಾರಕಗಳನ್ನು ಮಣ್ಣಿನೊಡನೆ ಮಿಶ್ರ ಮಾಡಬೇಕು. ಜಿಪ್ಸಂ ಇರುವ ಮಣ್ಣಿನಲ್ಲಿ ಸೋಡಿಯಂನ ದುಷ್ಪರಿಣಾಮಗಳು ಅಷ್ಟಾಗಿ ಕಂಡು ಬರುವುದಿಲ್ಲ.
iv. ಅತ್ಯಧಿಕ ಸೋ: ಕ್ಯಾ+ಮೆ.ಪ. ಇರುವ ಜಲ (ಸೋ–೪): ಪರಿಮಾಣವು ೨೬ಕ್ಕಿಂತ ಹೆಚ್ಚು. ಈ ಜಲವು ನೀರಾವರಿಗೆ ನಿರುಪಯೋಗಿ ಎಂದು ಪರಿಗಣಿಸಬಹುದು. ಆದರೆ ಕೆಳಗಿನ ಪರಿಸ್ಥಿತಿಗಳಿದ್ದಾಗ ಈ ನೀರನ್ನು ಕ್ವಚಿತ್ತಾಗಿ ಬಳಸಬಹುದು.
· ಮಣ್ಣಿನಲ್ಲಿ ಮೂಲತಃ ಅಲ್ಪ ಇಲ್ಲವೇ ಮಧ್ಯಮ ಪ್ರಮಾಣದಲ್ಲಿ ಲವಣಗಳಿರಬೇಕು. ಅಧಿಕ ಪ್ರಮಾಣದಲ್ಲಿ ಲವಣಗಳಿರಬಾರದು.
· ಮಣ್ಣಿನಲ್ಲಿ ಕ್ಯಲ್ಸಿಯಂನ ಪ್ರಾಬಲ್ಯವಿರಬೇಕು.
· ಜಿಪ್ಸಂ ಇಲ್ಲೇ ಇತರ ರಾಸಾಯನಿಕ ಸುಧಾರಕಗಳನ್ನು ಮಣ್ಣಿಗೆ ಸೇರಿಸಿ ಲವಣಗಳು ಬಸಿದು ಹೋಗುವಂತೆ ಕ್ರಮಗಳನ್ನು ಕೈಗೊಳ್ಳಬೇಕು.
ಕನ್ವಾರ್ ಅವರು ಸೂಚಿಸಿದ ವರ್ಗೀಕರಣ: ಯಾವುದೇ ಒಂದು ಗಣಮಟ್ಟದ ನೀರನ್ನು ಮರಳು ಮಣ್ಣಿಗೆ ಸುರಕ್ಷಿತವಾಗಿ ಉಪಯೋಗಿಸಬಹುದಾದರೂ ಅದೇ ನೀರು ಎರೆ ಮಣ್ಣಿಗೆ ನಿರುಪಯೋಗವೆನಿಸಬಹುದು. ಅದರಂತೆಯೇ, ಒಂದು ಬೆಳೆಗೆ, ಸುರಕ್ಷಿತವೆನಿಸಿದ ನೀರು ಇನ್ನೊಂದು ಬೆಳೆಗೆ ಅಪಾಯಕಾರಿ ಎನಿಸಬಹುದು. ನೀರಿನಲ್ಲಿರುವ ಲವಣಗಳ ಪ್ರಮಾಣ ಸೋ: ಕ್ಯಾ+ಮೆ.ಗಳ ಪರಿಮಾಣ ಮತ್ತು ಬೆಳೆಗಳ ಸ್ವಭಾವ ಇವುಗಳನ್ನು ಸಂಯೋಜಿಸಿ ಜೆ.ಎಸ್.ಕನ್ವಾರ್ ಎಂಬುವರು ನೀರಾವರಿ ಜಲವನ್ನು ನಾಲ್ಕು ವರ್ಗಗಳಾಗಿ ವಿಂಗಡಿಸಿದ್ದಾರೆ. ಈ ಪದ್ಧತಿಯ ಸಂಕ್ಷಿಪ್ತ ವರ್ಣನೆಯು ಕೆಳಗಿನಂತಿವೆ.
ನೀರಿನಲ್ಲಿರುವ ಲವಣದ ಪ್ರಮಾಣ: ನೀರಾವರಿ ಜಲದಲ್ಲಿರುವ ಲವಣದ ಪ್ರಮಾಣವನ್ನಾಧರಿಸಿ ನೀರಿನ ೫ ಗುಂಪುಗಳನ್ನು ಗುರುತಿಸಲಾಗಿದೆ.
	ಗುಂಪಿನ ಹೆಸರು
	ವಿದ್ಯುತ್ ವಹನ (ಪ್ರತಿ ಸೆಂ.ಮೀ.ಗೆ ಮೈಕ್ರೋಮೋಹ್‌ಗಳು)

	ಅಲ್ಪ ಪ್ರಮಾಣದ ಲವಣ
	೦-೨೫೦

	ಮಧ್ಯಮ ಪ್ರಮಾಣದ ಲವಣ
	೨೫೦-೭೫೦

	ಮಧ್ಯಮದಿಂದ ಅಧಿಕ ಪ್ರಮಾಣದ ಲವಣ
	೭೫೦-೨೨೫೦

	ಅಧಿಕ ಪ್ರಮಾಣದ ಲವಣ
	೨೨೫೦-೫೦೦೦

	ಅತ್ಯಧಿಕ ಪ್ರಮಾಣದ ಲವಣ
	೫೦೦೦-೨೦,೦೦೦


ನೀರಿನಲ್ಲಿರುವ ಸೋಡಿಯಂನಿಂದಾಗುವ ಅಪಾಯ: ನೀರಿನ ಸೋಡಿಯಂ: ಕ್ಯಾಲ್ಸಿಯಂ+ಮೆಗ್ನೀಸಿಯಂ ಪರಿಮಾಣದ ಮೇಲೆ ನಾಲ್ಕು ಗುಂಪುಗಳನ್ನು ಮಾಡಲಾಗಿದೆ.
	ಗುಂಪಿನ ಹೆಸರು
	ಸೋ: ಕ್ಯಾ_ಮೆ.ಪ.

	ಅಲ್ಪ
	೦-೧೦

	ಮಧ್ಯಮ
	೧೦-೧೮

	ಅಧಿಕ
	೧೮-೨೬

	ಅತ್ಯಧಿಕ
	೨೬ಕ್ಕಿಂತ ಅಧಿಕ


ಈ ಬೆಳೆಗಳನ್ನು ಪರಿಗಣಿಸಿ ನೀರಾವರಿ ಜಲವನ್ನು ಮುಂದಿನ ನಾಲ್ಕು ವರ್ಗಗಳಾಗಿ ವಿಂಗಡಿಸಲಾಗಿದೆ.
ಲವಣಗಳ ಮತ್ತು ಸೋಡಿಯಂನ ಸಾನಿಧ್ಯವನ್ನು
· ಸಹಿಸಕೊಳ್ಳಲಾಗದ ಬೆಳೆಗಳಿಗೆ ಸೂಕ್ತವೆನಿಸುವ ಜಲ ವರ್ಗ-I
· ಸಹಿಸಿಕೊಳ್ಳಬಲ್ಲ ಬೆಳೆಗಳಿಗೆ ಸೂಕ್ತವೆನಿಸುವ ಜಲ ವರ್ಗ-II
· ತಕ್ಕಮಟ್ಟಿಗೆ ಸಹಿಸಿಕೊಳ್ಳಬಲ್ಲ ಬೆಳೆಗಳಿಗೆ ಸೂಕ್ತವೆನಿಸುವ ಜಲ ವರ್ಗ-III ಇವುಗಳಲ್ಲದೇ
· ನೀರಾವರಿಗೆ ನಿರುಪಯೋಗಿಯಾದ ಜಲ ವರ್ಗ-IV
ಮೇಲೆ ಹೇಳಿದ ಮೂರು ಸಂಗತಿಗಳನ್ನು ಮಣ್ಣಿನ ಗುಣಧರ್ಮಗಳೊಡನೆ ಸಂಯೋಜಿಸಿ ತ್ರಿಕೋನ ರೇಖಾ ಚಿತ್ರವನ್ನು ರಚಿಸಿದ್ದಾರೆ. ಈ ರೇಖಾ ಚಿತ್ರದ ಸಹಾಯದಿಂದ ಯಾವುದೇ ಗುಣಮಟ್ಟದ ನೀರು ಯಾವ ಪ್ರಕಾರದ ಮಣ್ಣಿನಲ್ಲಿ ಯಾವ ಗುಂಪಿನ ಬೆಳೆಗೆ ಸೂಕ್ತವಿದೆ ಎಂಬುದನ್ನು ಕಂಡು ಹಿಡಿಯಬಹುದು.
ಕೇಂದ್ರೀಯ ಮೃತ್ತಿಕಾ ಲವಣ ಸಂಶೋಧನಾ ಸಂಸ್ಥೆಯು ಸೂಚಿಸಿದ ಬದಲಾವಣೆಗಳು: ನೀರಾವರಿಯ ಜಲ ವರ್ಗೀಕರಣದಲ್ಲಿ ವಿವರಿಸಿದ ನೀರಿನ ವರ್ಗೀಕರಣವು ಭಾರತದ ಕೆಲವು ಪ್ರದೇಶಗಳಿಗೆ ಅನ್ವಯವಾಗುವುದಿಲ್ಲವೆಂದು ಕಂಡು ಬಂದಿದೆ. ಅದರಲ್ಲಿ ಸೂಚಿಸಿದ “ಅತ್ಯಧಿಕ ಲವಣದ ಮಟ್ಟ”ಕ್ಕಿಂತ ಅಧಿಕ ಲವಣವಿರುವ ನೀರು ಹರಿಯಾಣಾ ಮತ್ತು ರಾಜಸ್ಥಾನ ರಾಜ್ಯಗಳಲ್ಲಿ ಯಶಸ್ವಿಯಾಗಿ ಬೆಳೆಗಳಿಗೆ ಬಳಸಲಾಗುತ್ತಿದೆ. ಇದನ್ನು ಅನುಲಕ್ಷಿಸಿ, ಕರ್ನಾಟಕದಲ್ಲಿರುವ ಕೇಂದ್ರಿಯ ಮೃತ್ತಿಕಾ ಲವಣ ಸಂಶೋಧನಾ ಸಂಸ್ಥೆಯು ೧೯೭೨ರಲ್ಲಿ ನಡೆಸಿದ ಸಭೆಯಲ್ಲಿ ನೀರಾವರಿ ಜಲದ ವರ್ಗೀಕರಣ ಕುರಿತು ಕೆಲವು ಬದಲಾವಣೆಗಳನ್ನು ಸೂಚಿಸಿತು. ಆ ಸೂಚನೆಯ ಪ್ರಮುಖ ಅಂಶಗಳನ್ನು ಕೋಷ್ಟಕ ೯ರಲ್ಲಿ ಕೊಡಲಾಗಿದೆ.
ಕೋಷ್ಟಕ ೯: ನೀರಾವರಿ ಜಲದ ವರ್ಗೀಕರಣಕ್ಕೆ ಸೂಚಿತ ಬದಲಾವಣೆಗಳು
	ಅ. ಸಂ.
	ಮಣ್ಣಿನ ಗುಣಧರ್ಮಗಳು
	ಲವಣಗಳ ಸಾನ್ನಿಧ್ಯಕ್ಕೆ ಬೆಳೆಯು ಸಹಿಷ್ಣುತೆ
	ನೀರಾವರಿ ಜಲದಲ್ಲಿರಬಹುದಾದ ವಿದ್ಯುತ್ ವಹನ. ಪ್ರತಿ ಸೆಂ.ಮೀ.ಗೆ ಮಾಯ್ಕ್ರೋಮೋಹ್

	೧.
	ಆಳವಾದ ಕಪ್ಪುಮಣ್ಣು ಮತ್ತು ರೇವೆ ಮಣ್ಣು. ಎರೆ ಕಣಗಳ ಪ್ರಮಾಣವು ಶೇಕಡಾ ೩೦ಕ್ಕಿಂತ ಅಧಿಕ: ನೀರು ಬಸಿದು ಹೋಗುವ ಸಾಮರ್ಥ್ಯವು ಮಧ್ಯಮ
	ಮಧ್ಯಮ ಸಹಿಷ್ಣು ಬೆಳೆಗಳು
	೧೫೦೦

	
	
	ಪೂರ್ಣ ಸಹಿಷ್ಣುತೆ ಇರುವ ಬೆಳೆಗಳು
	೨೦೦೦

	೨.
	ಜಿನುಗು ಕಣಗಳಿರುವ ಮಣ್ಣು ಎರೆ ಕಣಗಳ ಪ್ರಮಾಣವು ಶೇಕಡಾ ೨೦ರಿಂದ ೩೦. ಆಳದವರೆಗೆ ನೀರು ಸರಿಯಾಗಿ ಬಸಿದು ಹೋಗಬಲ್ಲದು. ನೀರಿನ ಚಲನೆಯು ಮೇಲ್ಭಾಗದಲ್ಲಿಯೂ ಉತ್ತಮವಾಗಿದೆ.
	ಮಧ್ಯಮ ಸಹಿಷ್ಣು ಬೆಳೆಗಳು
	೨೦೦೦

	
	
	ಸಹಿಷ್ಣುಗಳು
	೪೦೦೦

	೩.
	ಮಣ್ಣಿನ ಎರೆಕಣಗಳ ಪ್ರಮಾಣವು ಶೇಕಡಾ ೧೦ರಿಂದ ೨೦. ನೀರು. ಮೇಲಿನಿಂದ ಕೆಳವರೆಗೆ ನಿರಾತಂಕವಾಗಿ ಬಸಿದು ಹೋಗಬಲ್ಲದು.
	ಮಧ್ಯಮ ಸಹಿಷ್ಣು ಬೆಳೆಗಳು
	೪೦೦೦

	
	
	ಸಹಿಷ್ಣು ಬೆಳೆಗಳು
	೬೦೦೦

	೪.
	ಎರೆಕಣಗಳ ಪ್ರಮಾಣವು ಶೇಕಡಾ ೧೦ಕ್ಕಿಂತ ಕಡಿಮೆ ಇರುವ ಹಗುರ ಮಣ್ಣು. ನೀರು ಬಹು ಸುಲಭವಾಗಿ ಬಸಿಯುತ್ತದೆ.
	ಮಧ್ಯಮ ಸಹಿಷ್ಣು ಬೆಳೆಗಳು
	೬೦೦೦

	
	
	ಸಹಿಷ್ಣು ಬೆಳೆಗಳು
	೮೦೦೦


 
ಎಲ್ಲ ಪರಿಸ್ಥಿತಿಗಳಿಗೆ ಒಂದೇ ವಿಧದ ವರ್ಗೀಕರಣವು ಅನ್ವಯವಾಗಲಾರದು ಎಂಬ ಮಾತು ಮೇಲಿನ ಮೂರು ಬಗೆಯ ವರ್ಗೀಕರಣದಿಂದ ಸ್ಪಷ್ಟವಾಗುತ್ತದೆ. ಆದಾಗ್ಯೂ, ನೀರಾವರಿ ಜಲದ ಬಳಕೆಯನ್ನು ಮಾಡುವಾಗ ಈ ಪದ್ಧತಿಗಳು ಉತ್ತಮ ಮಾರ್ಗದರ್ಶಿಗಳು ಎಂಬುದರಲ್ಲಿ ಸಂದೇಹವಿಲ್ಲ. ಪರಿಸ್ಥಿತಿಗನುಗುಣವಾಗಿ ಸೂಕ್ತ ಬದಲಾವಣೆಗಳನ್ನು ಮಾಡಿಕೊಳ್ಳಬೇಕಾಗುತ್ತದೆಂಬುದನ್ನು ಪ್ರತ್ಯೇಕವಾಗಿ ಹೇಳಬೇಕಾಗಿಲ್ಲ.
ಬೆಳೆಗಳ ಲವಣ ಸಹಿಷ್ಣುತೆ: ಕೆಲವು ಬೆಳೆಗಳು, ಲವಣಗಳಿಂದಾಗುವ ದುಷ್ಪರಿಣಾಮಗಳನ್ನು ಸಹಿಸಿಕೊಂಡು, ಉತ್ತಮ ಇಳುವರಿಯನ್ನು ಕೊಡುವ ಸಾಮರ್ಥ್ಯವನ್ನು ಹೊಂದಿವೆಯಾದರೆ, ಇನ್ನು ಕೆಲವು ಬೆಳೆಗಳು ಲವಣಗಳ ಉಪಸ್ಥಿತಿಯನ್ನು ತಡೆದುಕೊಳ್ಳಲಾರದೆ ಕುಂಠಿತಗೊಳ್ಳುತ್ತವೆ. ಲವಣಗಳ ಅಪಾಯವನ್ನು ಎದುರಿಸುವಲ್ಲಿ ಮಧ್ಯಮ ಸಾಮರ್ಥ್ಯವನ್ನು ಹೊಂದಿದ ಬೆಳೆಗಳೂ ಇವೆ. ಮೇಲಿನ ಮೂರು ವರ್ಗಗಳಿಗೆ ಸೇರಿದ ಪ್ರಮುಖ ಬೆಳೆಗಳ ಹೆಸರುಗಳನ್ನು ಕೋಷ್ಟಕ ೧೦ರಲ್ಲಿ ಕೊಡಲಾಗಿದೆ.
ಕೋಷ್ಟಕ ೧೦: ಲವಣಗಳ ದುಷ್ಪರಿಣಾಮವನ್ನು ಸಹಿಸಿಕೊಳ್ಳುವ ಸಾಮರ್ಥ್ಯದ ಮೇಲಿಂದ ಬೆಳೆಗಳ ವರ್ಗೀಕರಣ

	ಲವಣಗಳ ಉಪಸ್ಥಿತಿಯನ್ನು ಸಹಿಸಿಕೊಳ್ಳಲಾರದ ಬೆಳೆಗಳು

	೧೦ ರಿಂದ ೧೨
	೪ ರಿಂದ ೯
	೪ಕ್ಕಿಂತ ಕಡಿಮೆ

	ಬೀಟುಗಡ್ಡೆ
	ಟೋಮೆಟೊ
	ಸಿಲೆರಿ

	ಅಸ್ಪೆರಾಗಸ್‌
	ಕ್ಯಾಬೇಜ್‌
	ಅವರೆ

	ಪಾಲಕ
	ಕಾಲಿಪ್ಲವರ್
	 

	 
	ಲೆಟ್ಯೂಸ್‌
	 

	 
	ಬಟಾಟೆ (ಆಲೂಗಡ್ಡೆ)
	 

	 
	ಗಜ್ಜರಿ
	 

	 
	ಬಟಾಣಿ
	 

	 
	ಸೌತೆ
	 

	 
	ಕುಂಬಳ
	 

	 
	ಹಾಗಲ
	 

	೪. ಹಣ್ಣಿನ ಮರಗಳು

	ಖರ್ಜೂರ
	ದಾಳಿಂಬೆ
	ಪಿಯರ್‌

	ತೆಂಗು
	ದ್ರಾಕ್ಷಿ
	ಸೇಬು

	 
	ಅಂಜೂರ
	ಕಿತ್ತಳೆ

	 
	 
	ಕಂಚಿ

	 
	 
	ಪ್ರೂನ್‌

	 
	 
	ಪ್ಲಮ್‌

	 
	 
	ಬಾದಾಮಿ

	ಎಫ್ರಿಕಾಟ್
	 
	ಎಫ್ರಿಕಾಟ್

	 
	 
	ಪೀಚ್‌

	 
	 
	ಸ್ಟ್ರಾಬರಿ

	 
	 
	ಲಿಂಬೆ

	ಅವಾಕಡೋ
	 
	ಅವಾಕಡೋ


ಈ ವಿಷಯಕ್ಕೆ ಸಂಬಂಧಿಸಿದ ಮುಂದಿನ ಸಂಗತಿಗಳನ್ನು ಗಮನಿಸಬೇಕು.
· ಪ್ರತಿ ಗುಂಪಿನಲ್ಲಿ ಮೇಲಿನಿಂದ ಕೆಳಗೆ ಸರಿದಂತೆ ಬೆಳೆಗಳ ಲವಣ ಸಹಿಷ್ಣುತೆಯು ಕಡಿಮೆಯಾಗುತ್ತದೆ.
· ಮಣ್ಣಿನ ಫಲವತ್ತತೆ ಹಾಗೂ ಇತರ ಗುಣಧರ್ಮಗಳು, ಪ್ರದೇಶದ ಹವಾಮಾನ, ತಳಿಗಳ ಸ್ವಭಾವ, ನೀರಿನ ನಿರ್ವಹಣೆ ಇತ್ಯಾದಿಗಳು ಬೆಳೆಗಳ ಲವಣ ಸಹಿಷ್ಣುತೆಯ ಮೇಲೆ ಪರಿಣಾಮಗಳನ್ನು ಬೀರುತ್ತವೆ.
ಲವಣದಿಂದ ಉಂಟಾಗುವ ಪರಿಣಾಮವು ಸಸ್ಯದ ಬೆಳವಣಿಗೆಯ ಹಂತವನ್ನು ಅವಲಂಬಿಸಿರುತ್ತದೆ. ಉದಾಹರಣೆಗೆ, ಬತ್ತವು ಮೊಳಕೆಯೊಡೆಯುವ ಹಂತವನ್ನು ಲವಣದ ಸಾನ್ನಿಧ್ಯವನ್ನು ಸಹಿಸಿಕೊಳ್ಳಬಲ್ಲದು. ಆದರೆ ಬತ್ತದ ಎಳೆಸಸಿಗಳ ಮೇಲೆ ಲವಣದ ದುಷ್ಪರಿಣಾಮವುಂಟಾಗುತ್ತದೆ. ಅದರಂತೆಯೇ ಮುಸುಕಿನ ಜೋಳವು ಮೊಳಕೆಯೊಡೆಯುವಾಗ ಲವಣಗಳ ದುಷ್ಪರಿಣಾಮಗಳನ್ನು ತಡೆದುಕೊಳ್ಳಬಲ್ಲದಾದರೂ ಬೆಳವಣಿಗೆಯ ನಂತರದ ಹಂತಗಳಲ್ಲಿ ಲವಣಗಳ ಉಪಸ್ಥಿತಿಯನ್ನು ಸಹಿಸಿಕೊಳ್ಳಲಾರದು. ತದ್ವಿರುದ್ಧವಾಗಿ, ಸಕ್ಕರೆ ಬೀಟಿನ ಬೀಜಗಳು ಮಣ್ಣಿನ ವಿದ್ಯುತ್ ವಹನವು ಪ್ರತಿ ಸೆಂ.ಮೀ.ಗೆ ೪ ಮಿಲಿಮೋಹ್‌ಗಳಿಗಿಂತ ಕಡಿಮೆ ಇದ್ದಾಗ ಮಾತ್ರ ಮೊಳಕೆಯೊಡೆಯುತ್ತವೆ. ಆದರೆ ಸಸಿಗಳು ಒಮ್ಮೆ ಬೇರುಬಿಟ್ಟವೆಂದರೆ ಅಧಿಕ ಲವಣಗಳಿದ್ದರೂ ಅವುಗಳಿಂದಾಗುವ ದುಷ್ಪರಿಣಾಮಗಳನ್ನು ತಡೆದುಕೊಂಡು ಸಮಾಧಾನಕರವಾಗಿ ಬೆಳೆಯಬಲ್ಲವು.
ಬೇಳೆಕಾಳು ಬೆಳೆಗಳು (Pulses)
ಬೇಳೆಕಾಳು ಬೆಳೆಗಳು (Pulses)
· ಮುಂಗಾರಿಯಲ್ಲಿ ಬೆಳೆದಾಗ, ಈ ಬೆಳೆಗಳಿಗೆ ಸಾಮಾನ್ಯವಾಗಿ ನೀರಾವರಿಯ ಅವಶ್ಯಕತೆಯುಂಟಾಗುವುದಿಲ್ಲ. ಆದರೆ ದೀರ್ಘ ಅವಧಿಯವರೆಗೆ ಮಳೆಯೇ ಬಾರದಿದ್ದಾಗ, ನೀರಾವರಿಯನ್ನು ಒದಗಿಸಬೇಕಾಗುತ್ತದೆ.
· ಹಿಂಗಾರು ಇಲ್ಲವೇ ಬೇಸಿಗೆ, ಹಂಗಾಮುಗಳಲ್ಲಿ ಬೆಳೆಯುವುದಾದರೆ ನೀರಾವರಿಯ ವ್ಯವಸ್ಥೆ ಇದ್ದರೆ ಉತ್ತಮ ಇಳುವರಿಯನ್ನು ಪಡೆಯಲು ಸಾಧ್ಯ.
· ಬೇಳೆ ಕಾಳು ವರ್ಗಕ್ಕೆ ಸೇರಿದ ಬೆಳೆಗಳ ಬೇರುಗಳು ಆಳವಾಗಿ ಹೋಗುತ್ತವೆ. ಬೆಳವಣಿಗೆಯ ಪ್ರಾರಂಭದ ಹಂತದಲ್ಲಿ ನೀರನ್ನು ಒದಗಿಸುವ ಅವಶ್ಯಕತೆಯಿಲ್ಲ. ಆ ಸಮಯದಲ್ಲಿ ನೀರನ್ನೊದಗಿಸಿದರೆ, ಬೇರುಗಳಿಗೆ ಮತ್ತು ರಾಯ್ಹೋಬಿಯಂ ಬ್ಯಾಕ್ಟೀರಿಯಾಗಳಿಗೆ ಆಮ್ಲಜನಕದ ಕೊರತೆಯಾಗಿ, ಬೆಳವಣಿಗೆಯು ಕುಂಠಿತಗೊಳ್ಳುವ ಸಾಧ್ಯತೆಯಿದೆ.
i. ತೊಗರಿ
· ಹೂವು ಬಿಡಲು ಆರಂಭಿಸಿದೊಡನೆ (ಬಿತ್ತಿದ ಅಂದಾಜು ೭೫ ದಿನಗಳ ನಂತರ) ಮತ್ತು ಕಾಯಿಗಳಲ್ಲಿ ಕಾಳುಕಟ್ಟುವ ಸಮಯಕ್ಕೆ (ಬಿತ್ತಿದ ೧೦೦ ದಿನಗಳ ನಂತರ) ನೀರಾವರಿಯನ್ನು ಪೂರೈಸಬೇಕು.
· ಸುಮಾರು ೮೦ ಮಿ.ಮೀ. ನೀರನ್ನು ಎರಡು ಕಂತುಗಳಲ್ಲಿ ಪೂರೈಸಿದರೆ ಸಾಕು.
i. ಹೆಸರು
· ಮಣ್ಣಿನ ಲಭ್ಯ ನೀರು ಶೇಕಡಾ ಅರ್ಧದಷ್ಟು ಬಳಕೆಯಾದೊಡನೆ ನೀರನ್ನು ಪೂರೈಸಿದರೆ ಉತ್ತಮ ಇಳುವರಿಯನ್ನು ಪಡೆಯಬಹುದು.
· ಹಿಂಗಾರು ಮತ್ತು ಬೇಸಿಗೆಯಲ್ಲಿ ಈ ಬೆಳೆಯನ್ನು ಬೆಳೆದಾಗ ೨ರಿಂದ ೩ ನೀರಾವರಿಗಳನ್ನು ಪೂರೈಸಬೇಕಾಗುತ್ತದೆ.

iii. ಕಡಲೆ
· ಕಡಲೆಯು ಹಿಂಗಾರಿ ಬೆಳೆ. ಎರಡು ನೀರಾವರಿಯನ್ನು ಪೂರೈಸಿದರೆ ಸಾಕು.
· ಹೂವುಗಳು ಬರುವ ಮೊದಲು (ಬಿತ್ತಿದ ೪೫ ದಿನಗಳ ಸಮಯದಲ್ಲಿ) ಮತ್ತು ಹೂವುಗಳು ಅರಳಿದ ನಂತರ (ಬಿತ್ತಿದ ೭೦ ದಿನಗಳಾದ ಮೇಲೆ) ಹೀಗೆ ಎರಡು ಬಾರಿ ನೀರಾವರಿಯನ್ನು ಪೂರೈಸಿದರೆ ಉತ್ತಮ ಇಳುವರಿಯನ್ನು ನಿರೀಕ್ಷಿಸಬಹುದು.
ಎಣ್ಣೆಕಾಳು ಬೆಳೆಗಳು
i. ಸೇಂಗಾ  ಮುಂಗಾರು ಮತ್ತು ಬೇಸಿಗೆಗಳಲ್ಲಿ ಸೇಂಗಾ ಬೆಳೆಯ ಬೇಸಾಯವನ್ನು ಮಾಡುವುದು ಸಾಮಾನ್ಯ. ಉಷ್ಣತಾಮಾನವು ಕಡಿಮೆ ಇರದ ಪ್ರದೇಶಗಳಲ್ಲಿ, ಚಳಿಗಾಲದಲ್ಲಿಯೂ ಈ ಬೆಳೆಯನ್ನು ಬೆಳೆಯಲು ಸಾಧ್ಯ.
· ಮಣ್ಣಿನಲ್ಲಿ ಲಭ್ಯ ಹಸಿಯು ಶೇಕಡಾ ೫೦ ರಷ್ಟು ಉಳಿದಾಗ ನೀರನ್ನು ಪೂರೈಸಿದರೆ ಅಧಿಕ ಇಳುವರಿಯು ದೊರೆಯುತ್ತದೆ.
· ನಾಲ್ಕರಿಂದ ಆರು ಬಾರಿ ನೀರಾವರಿಯನ್ನು ಪೂರೈಸಬೇಕಾಗುಬಹುದು.
· ಹೂವು ಬರುವಾಗ ಮತ್ತು ಕಾಯಿ ಕಚ್ಚುವಾಗ ನೀರಿನ ಕೊರತೆಯಾಗದಂತೆ ನೋಡಿಕೊಳ್ಳಬೇಕು.
ii. ಸೂರ್ಯಕಾಂತಿ : ಸೂರ್ಯಕಾಂತಿಯನ್ನು ಮೂರು ಹಂಗಾಮುಗಳಲ್ಲಿ ಬೆಳೆಯಬಹುದು. ಮಣ್ಣಿನಲ್ಲಿ ಲಭ್ಯ ನೀರು ಶೇಕಡಾ ೫೦ರಷ್ಟು ಉಳಿದಾಗ, ನೀರನ್ನು ಪೂರೈಸಿದರೆ ಅಧಿಕ ಇಳುವರಿಯು ದೊರೆಯುತ್ತದೆ.
iii. ಕುಸುಬೆ: ಕುಸುಬೆಯು ಹಿಂಗಾರಿ ಹಂಗಾಮಿನ ಬೆಳೆ. ಮಣ್ಣಿನಲ್ಲಿ ಸಂಗ್ರಹಗೊಂಡ ಆರ್ದ್ರತಯ ಆಧಾರದ ಮೇಲೆ, ಈ ಬೆಳೆಯ ಬೇಸಾಯವನ್ನು ಮಾಡುವುದು ಸಾಮಾನ್ಯ. ಆದರೆ, ನೀರನ್ನು ಪೂರೈಸಿದರೆ ಕುಸುಬೆಯ ಅಧಿಕ ಇಳುವರಿಯನ್ನು ಪಡೆಯಬಹುದು.
ಕುಸುಬೆಗೆ ಎರಡು ಬಾರಿ ನೀರನ್ನು ಒದಗಿಸಿದರೆ ಸಾಕು. ಹೂವು ಬರುವ ಸಮಯವು (ಬಿತ್ತಿದ ೧೦೫ ದಿನಗಳ ಸಮಯವು) ಬೆಳವಣಿಗೆಯ ಅತಿ ಸೂಕ್ಷ್ಮ ಹಂತವೆಂದೂ, ಶಾಖೆಗಳು ನಿರ್ಮಾಣಗೊಳ್ಳುವ (ಬಿತ್ತಿದ ೬೫ ದಿನಗಳ) ಸಮಯವು ನಂತರದ ಸೂಕ್ಷ್ಮ ಹಂತವೆಂದೂ ಕಂಡು ಬಂದಿದೆ.
ಹತ್ತಿ : ಹತ್ತಿ ಬೆಳೆಯನ್ನು ವಿಭಿನ್ನ ವಾತಾವರಣ ಮತ್ತು ಮಣ್ಣಿನಲ್ಲಿ ಬೆಳೆಯಲಾಗುತ್ತದೆ. ಬಿತ್ತುವ ಸಮಯ ಮತ್ತು ಬಳಸುವ ತಳಿಗಳು ಬೇರೆ ಬೇರೆಯಾಗಿವೆ. ಆದ್ದರಿಂದ ನೀರಿನ ಅವಶ್ಯಕತೆಯಲ್ಲಿಯೂ ವಿಭಿನ್ನತೆ ಇರುವುದು ಸಹಜವೆನ್ನಬಹುದು.
· ಹತ್ತಿಯನ್ನು ಮಳೆಗಾಲದಲ್ಲಿ ಬಿತ್ತುವುದು ವಾಡಿಕೆ. ಕೆಲವು ಪ್ರದೇಶಗಳಲ್ಲಿ ಜೂನ್‌ಜುಲೈ ತಿಂಗಳಲ್ಲಿ ಬಿತ್ತಿದರೆ, ಇನ್ನು ಕೆಲವು ಪ್ರದೇಶಗಳಲ್ಲಿ ಆಗಸ್ಟ್-ಸೆಪ್ಟೆಂಬರ್ ತಿಂಗಳುಗಳಲ್ಲಿ ಬಿತ್ತಲಾಗುತ್ತದೆ. ಬಿತ್ತುವ ಸಮಯದಲ್ಲಿ ಮಣ್ಣಿನಲ್ಲಿ ಸಾಕಷ್ಟು ಹಸಿಯು ಇರದಿದ್ದರೆ ನೀರನ್ನು ಪೂರೈಸಬೇಕು.
· ನೀರಿನ ಅವಶ್ಯಕತೆಯ ದೃಷ್ಟಿಯಿಂದ ಹತ್ತಿಯ ಬೆಳವಣಿಗೆಯಲ್ಲಿ ನಾಲ್ಕು ಸೂಕ್ಷ್ಮ ಹಂತಗಳನ್ನು ಗುರುತಿಸಲಾಗಿದೆ.
ಅ) ಹೂವುಗಳನ್ನು ಧರಿಸುವ ಶಾಖೆಗಳು (Sympodial Branches) ಹೊರಬರುವ ಸಮಯ (ಬಿತ್ತಿದ ೯-೧೦ ವಾರಗಳು)
ಆ) ಹೂವುಗಳು ಅರಳುವ ಸಮಯ ೧೪ ರಿಂದ ೧೫ ವಾರಗಳು)
ಇ) ಕಾಯಿ ಕಚ್ಚುವ ಸಮಯ (೧೮ನೇ ವಾರ)
ಈ) ಕಾಯಿ ಒಡೆಯುವ ಸಮಯ (೨೧ರಿಂದ ೨೩ ವಾರಗಳು)
ಇವುಗಳಲ್ಲಿ, ಹೂವು ಅರಳುವ ಸಮಯ ಮತ್ತು ಕಾಯಿಗಳಾಗುವ ಸಮಯ ಇವೆರಡು ಹೆಚ್ಚು ಸೂಕ್ಷ್ಮ ಹಂತಗಳೆಂದು ಕಂಡುಬಂದಿದೆ. ಆ ಸಮಯಗಳಲ್ಲಿ ಬೆಳೆಗೆ ನೀರಿನ ಕೊರತೆಯಾದರೆ ಹೂವು ಮತ್ತು ಕಾಯಿಗಳು ಉದುರುತ್ತವೆ. ಕಾಯಿಗಳು ಸರಿಯಾಗಿ ಬೆಳೆಯುವುದಿಲ್ಲ. ಅರಳೆಯ ಪ್ರಮಾಣವು ಕಡಿಮೆಯಾಗಿ ಇಳುವರಿಯು ತಗ್ಗುತ್ತದೆ.
· ಹಲವು ದಶಕಗಳು ಹಿಂದೆ ಪ್ರಚಲಿತವಿದ್ದ ೧೭೦ – ಕೊ ೨ ಎಂಬ ತಳಿಯ ಹತ್ತಿಗೆ ಬೆಳೆಗೆ ೮ ಬಾರಿ ನೀರು ಹಾಯಿಸಬೇಕೆಂದೂ ಮತ್ತು ಪ್ರತಿ ಬಾರಿ ೭೫ ಮಿ.ಮೀ. ನೀರನ್ನು ಪೂರೈಸಬೇಕೆಂದೂ ಬೆಳಗಾವಿ ಜಿಲ್ಲೆಯ ಅರಭಾವಿ ಕೃಷಿ ಸಂಶೋಧನಾ ಕೇಂದ್ರದಲ್ಲಿ ನಡೆಸಿದ ಸಂಶೋಧನೆಗಳಿಂದ ಕಂಡು ಬಂದಿತು.
· ಹೂವು ಬಿಡುವುದಕ್ಕಿಂತ ಮೊದಲು ಎರಡು ಬಾರಿ ಮತ್ತು ಹೂವು ಬಿಡಲು ಆರಂಭವಾದಂದಿನಿಂದ ೪ ಬಾರಿ ನೀರನ್ನು ಪೂರೈಸಿದರೆ, ಹತ್ತಿಯು ಅಧಿಕ ಇಳುವರಿಯು ದೊರೆಯುತ್ತದೆಂದು ಬಳ್ಳಾರಿ ಜಿಲ್ಲೆಯ ಸಿರಗುಪ್ಪ ಕೃಷಿ ಸಂಶೋಧನಾ ಕೇಂದ್ರದಲ್ಲಿ ನಡೆಸಿದ ಸಂಶೋಧನೆಗಳಿಂದ ತಿಳಿದು ಬಂದಿದೆ.
· ನೀರಾವರಿ ಪದ್ದತಿಯು, ಹತ್ತಿಯ ಬೆಳವಣಿಗೆಯ ಮೇಲೆ ಪರಿಣಾಮವನ್ನು ಉಂಟು ಮಾಡುತ್ತದೆ. ಬೇರುಗಳಿಗೆ, ಸಾಕಷ್ಟು ಪ್ರಮಾಣದಲ್ಲಿ ಆಮ್ಲಜನಕ ಸಿಗುವಂತಾಗಬೇಕು. ಆದ್ದರಿಂದ ಬೋದು ಕಾಲುವೆ ಪದ್ಧತಿಯಿಂದ ಭೂಮಿಯನ್ನು ವಿನ್ಯಾಸಗೊಳಿಸಿ, ಹತ್ತಿಯ ಬೀಜಗಳನ್ನು ಬೋದುಗಳ ಪಾರ್ಶ್ವದಲ್ಲಿ ಬಿತ್ತುವುದು ಉತ್ತಮ.
· ಪ್ರತಿ ಕಾಲುವೆಯಲ್ಲಿ ನೀರನ್ನು ಪೂರೈಸುವುದು ಸಾಮಾನ್ಯ. ಆದರೆ, ಇದರ ಬದಲು ಒಂದು ಕಾಲುವೆಯನ್ನು ಬಿಟ್ಟು ಇನ್ನೊಂದರಲ್ಲಿ ನೀರನ್ನು ಪೂರೈಸಿದರೆ, ಹತ್ತಿಯ ಇಳುವರಿಯಲ್ಲಿ ವಿಶೇಷ ಅಂತರವನ್ನುಂಟು ಮಾಡದೇ ನೀರಾವರಿ ಜಲದಲ್ಲಿ ಸುಮಾರು ಶೇಕಡಾ ೨೫ರಷ್ಟು ಉಳಿತಾಯವನ್ನು ಸಾಧಿಸಬಹುದು.
ಕಬ್ಬು: ದೇಶದಲ್ಲಿ ಬೆಳೆಯುವ ಕಬ್ಬಿನ ಪ್ರದೇಶದ ಶೇಕಡಾ ೭೦ರಷ್ಟು ನೀರಾವರಿಯಲ್ಲಿದೆ. ಉತ್ತರ ಭಾಗದಲ್ಲಿ ಕಬ್ಬನ್ನು ಫೆಬ್ರವರಿ-ಮಾರ್ಚ್‌ತಿಂಗಳುಗಳಲ್ಲಿ, ತಮಿಳುನಾಡು ಮತ್ತು ಆಂಧ್ರಪ್ರದೇಶಗಳಲ್ಲಿ ಡಿಸೆಂಬರ್ ತಿಂಗಳಿನಿಂದ ಫೆಬ್ರವರಿ ತಿಂಗಳಿನವರೆಗೆ ನೆಡುವ ರೂಢಿ ಇದೆ. ಮಹಾರಾಷ್ಟ್ರ ಮತ್ತು ಕರ್ನಾಟಕದ ಕೆಲವು ಪ್ರದೇಶಗಳಲ್ಲಿ, ಕಬ್ಬನ್ನು ಮೂರು ಹಂಗಾಮುಗಳಲ್ಲಿ ಅಂದರೆ ಡಿಸೆಂಬರ್‌ದಿಂದ ಫೆಬ್ರವರೆಗೆ (೧೨ ತಿಂಗಳು ಅವಧಿಯ ಕಬ್ಬು), ಅಕ್ಟೋಬರ್-ನವೆಂಬರ್ ತಿಂಗಳುಗಳಲ್ಲಿ (೧೫ ತಿಂಗಳೂ ಅವಧಿಯ ಕಬ್ಬು) ಮತ್ತು ಜುಲೈ-ಆಗಸ್ಟ್ ತಿಂಗಳುಗಳಲ್ಲಿ (೧೮ ತಿಂಗಳು ಅವಧಿಯ ಕಬ್ಬು) ನೆಡುವ ರೂಢಿ ಇದೆ.
ಮಣ್ಣಿನ ಗುಣಧರ್ಮ, ಹವಾಮಾನ, ಬೇಸಾಯದ ಪದ್ದತಿ ಇತ್ಯಾದಿಗಳ ಮೇಲಿಂದ ನೀರಾವರಿ ಜಲದ ಪೂರೈಕೆಯಲ್ಲಿ ವಿಭಿನ್ನತೆಯಿದೆ. ಕೆಳಗಿನ ಸಂಗತಿಗಳನ್ನು ಗಮನಿಸಬಹುದು.
ದೆಹಲಿ : ಮಳೆಗಾಲವು ಆರಂಭವಾಗುವ ಮೊದಲು ೫ ಬಾರಿ ನೀರನ್ನು ಮತ್ತು ಮಳೆಗಾಲದ ನಂತರ ಒಂದೆರಡು ಬಾರಿ ನೀರನ್ನು ಒದಗಿಸಬೇಕು.
ಪಂಜಾಬ್‌: ಹತ್ತು ದಿನಗಳ ಅಂತರದಲ್ಲಿ ೮ ಬಾರಿ ನೀರನ್ನು ಮತ್ತು ನೀರಿನ ಒಟ್ಟು ಪ್ರಮಾಣ ೧೭೦೦ ರಿಂದ ೧೮೦೦ ಮಿ.ಮೀ.
ಬಿಹಾರ: ಹದಿನೆಂಟು ದಿನಗಳ ಅಂತರದಲ್ಲಿ ೬ ರಿಂದ ೭ ಬಾರಿ ನೀರನ್ನು ಕೊಡಬೇಕು. ನೀರಿನ ಒಟ್ಟು ಪ್ರಮಾಣ ೧೪೦೦ ರಿಂದ ೧೫೦೦ ಮಿ.ಮೀ.
ಮಹಾರಾಷ್ಟ್ರ : ಮಳೆಗಾಲವು ಆರಂಭವಾಗುವವರೆಗೆ ೧೦ ದಿನಗಳ ಅಂತರದಲ್ಲಿ, ಬೇಸಿಗೆ ಕಾಲದಲ್ಲಿ ೮ ದಿನಗಳ ಅಂತರದಲ್ಲಿ ಮತ್ತು ಇತರ ಸಮಯದಲ್ಲಿ ೧೨ ದಿನಗಳ ಅಂತರದಲ್ಲಿ ನೀರನ್ನು ಪೂರೈಸಬೇಕು. ಬೇಕಾಗುವ ನೀರಿನ ಒಟ್ಟು ಪ್ರಮಾಣ ೨೮೦೦ ರಿಂದ ೩೦೦೦ ಮಿ.ಮೀ. ಅಡಸಾಲಿ ಬೆಳೆಗೆ (೧೮ ತಿಂಗಳ ಬೆಳೆಗೆ) ೩೨೦೦ ರಿಂದ ೩೫೦೦ ಮಿ.ಮೀ. ನೀರು ಬೇಕಾಗುತ್ತದೆ.
ಕರ್ನಾಟಕ: ಒಂದು ವರ್ಷದಲ್ಲಿ ೨೮ ಬಾರಿ ನೀರನ್ನೊದಗಿಬೇಕಾಗುತ್ತದೆ ಎಂದೂ, ೨೪೦೦ ಮಿ.ಮೀ. ನೀರು ಬೇಕೆಂದೂ ಅರಭಾವಿಯ ಕೃಷಿ ಸಂಶೋಧನಾ ಕೇಂದ್ರದಲ್ಲಿ ನಡೆಸಿದ ಸಂಶೋಧನೆಗಳಿಂದ ತಿಳಿದು ಬಂದಿದೆ.
ಆಂಧ್ರಪ್ರದೇಶ : ರಾಜ್ಯದ ಉತ್ತರ ಭಾಗದಲ್ಲಿರುವ ಜಿಲ್ಲೆಗಳಲ್ಲಿ ಕೇವಲ ೨ ಬಾರಿ ಪೂರೈಸಿದ ನೀರು ಸಾಕಾದರೆ, ದಕ್ಷಿಣದ ಜಿಲ್ಲೆಗಳಲ್ಲಿ ೨೨ ರಿಂದ ೨೫ ಬಾರಿ ನೀರನ್ನು ಪೂರೈಸಬೇಕಾಗುತ್ತದೆ. ವರ್ಷದಲ್ಲಿ ಬೇಕಾಗುವ ಒಟ್ಟು ನೀರಿನ ಪ್ರಮಾಣವು ೧೬೦೦ ರಿಂದ ೧೭೦೦ ಮಿ.ಮೀ.
ತಮಿಳುನಾಡು: ಕಬ್ಬಿಗೆ ಪ್ರತಿ ೬,೧೨ ಮತ್ತು ೧೮ ದಿನಗಳಿಗೊಮ್ಮೆ ನೀರನ್ನು ಪೂರೈಸಿದಾಗ ಕಬ್ಬಿನ ಇಳುವರಿಯಲ್ಲಿ ಗಣನೀಯ ಅಂತರವಾಗುವುದಿಲ್ಲವೆಂದು ಪ್ರಯೋಗಗಳಿಂದ ತಿಳಿದು ಬಂದಿದೆ. ಆದರೆ, ಪ್ರತಿ ೬ ದಿನಗಳಿಗೊಮ್ಮೆ ನೀರನ್ನು ಪೂರೈಸಿದಾಗ ಕಬ್ಬಿನ ರಸದ ಗುಣಮಟ್ಟವು ಉತ್ತಮಗೊಳ್ಳುವುದೆಂದು ಕಂಡು ಬಂದಿದೆ.
ತಂಬಾಕು : ಸಿಗರೇಟ್, ಬೀಡಿ, ಹುಕ್ಕಾ ಮುಂತಾದವುಗಳಲ್ಲಿ ಬಳಸಲು ಮತ್ತು ಜಗಿ (ಅಗಿ)ಯಲು ತಂಬಾಕನ್ನು ಬೆಳೆಯಲಾಗುತ್ತದೆ.
· ಕಪ್ಪು ಎರೆ ಮಣ್ಣಿನಲ್ಲಿ ತಂಬಾಕನ್ನು ಬೆಳೆಯುವಾಗ, ಬೆಳೆಗೆ ನೀರಾವರಿಯು ಅವಶ್ಯಕತೆ ಇಲ್ಲ.
· ಮಣ್ಣಿನಲ್ಲಿ ಲಭ್ಯ ನೀರು ಶೇಕಡಾ ೫೦ ರಿಂದ ೬೦ ರಷ್ಟು ಸದಾ ಇರುವಂತೆ ನೀರಿನ ನಿರ್ವಹಣೆಯನ್ನು ಮಾಡಬೇಕು.
· ಕ್ಲೋರೈಡ್ ಇರುವ ನೀರನ್ನು ತಂಬಾಕು ಬೆಳೆಗೆ ಪೂರೈಸಬಾರದು. ತಂಬಾಕಿನ ಗುಣಮಟ್ಟದ ಮೇಲೆ, ಕ್ಲೋರೈಡ್ ದುಷ್ಪರಿಣಾಮವನ್ನುಂಟು ಮಾಡುತ್ತದೆ.
ನೀರಾವರಿ ಜಲದ ಸಂಯುಕ್ತ ಬಳಕೆ (Conjunctive use of Irrigatin water): ದೇಶದಲ್ಲಿರುವ ಹಲವು ನಾಲೆಗಳಿಂದ ಪೂರೈಕೆಯಾಗುತ್ತಿರುವ ನೀರಾವರಿಗೆ ಒಂದಲ್ಲ ಒಂದು ಮಿತಿಯಿರುವುದೇ ಸಾಮಾನ್ಯ. ಉದಾಹರಣೆಗೆ ಕೆಳಗಿನ ಸಂಗತಿಗಳನ್ನು ಗಮನಿಸಬಹುದು.
· ತನ್ನ ವಲಯದಲ್ಲಿರುವ ಎಲ್ಲ ಭೂ ಪ್ರದೇಶಕ್ಕೂ ನೀರಾವರಿ ಜಲವನ್ನು ಪೂರೈಸುವ ಸಾಮರ್ಥ್ಯವಿಲ್ಲದಿರಬಹುದು.
· ವರ್ಷವಿಡೀ ನೀರನ್ನು ಪೂರೈಸಲು ಅಸಾಧ್ಯವಾಗಬಹುದು.
· ಕೆಲ ಸಮಯ, ಬೆಳೆಗೆ ನೀರು ಅತ್ಯವಶ್ಯವಿದ್ದಾಗಲೇ ನಾಲೆಯಲ್ಲಿ ನೀರು ಇಲ್ಲದಿರಬಹುದು.
· ನಾಲೆಯ ಕೊನೆಯಲ್ಲಿ ಇರುವ ಭೂ ಕ್ಷೇತ್ರಕ್ಕೆ, ಸಾಕಷ್ಟು ಪ್ರಮಾಣದಲ್ಲಿ ನೀರು ದೊರೆಯದೇ ಇರಬಹುದು.
ಮೇಲೆ ಸೂಚಿಸಿದ ಸಂದರ್ಭಗಳಲ್ಲಿ, ಬೆಳೆಯು ನಷ್ಟವಾಗದಂತೆ ಮಾಡಲು ಇಲ್ಲವೇ ಬೆಳೆಯಿಂದ ಅಧಿಕ ಇಳುವರಿಯನ್ನು ಪಡೆಯಲು, ಅಂತರ್ಜಲದ ಬಳಕೆಯನ್ನು ಸಾಧ್ಯವಿರುವಲ್ಲೆಲ್ಲ ಮಾಡಿಕೊಳ್ಳುವುದು ಜಾಣತನವೆನಿಸೀತು. ಒದಕ್ಕಿಂತ ಅಧಿಕ ಜಲ ಮೂಲಗಳಿಂದ ದೊರೆಯುವ ನೀರನ್ನು ಒಂದಕ್ಕೊಂದು ಪೂರಕವಾಗುವಂತೆ ಕೃಷಿಯಲ್ಲಿ ಬಳಸಿಕೊಳ್ಳುವ ಕಾರ್ಯ ವಿಧಾನಕ್ಕೆ ಜಲದ ಸಂಯುಕ್ತ ಬಳಕೆ ಎನ್ನಬಹುದು.
ನೀರಿನ ಸಂಯುಕ್ತ ಬಳಕೆಯು, ಭಾರತದ ಕೆಲವೆಡೆ ಕಾರ್ಯರೂಪದಲ್ಲಿದೆ. ತಮಿಳುನಾಡಿನ ಕಾವೇರಿ ಡೆಲ್ಟಾ ಪ್ರದೇಶದಲ್ಲಿ, ಮಹಾರಾಷ್ಟ್ರದ ಗೋದಾವರಿ ಮತ್ತು ಪ್ರವರಾ ನದಿಗಳ ನಾಲೆ ಪ್ರದೇಶದಲ್ಲಿ, ಹರಿಯಾಣ, ಪಂಜಾಬ್ ಮತ್ತು ಉತ್ತರ ಪ್ರದೇಶಗಳಲ್ಲಿ ನಾಲೆಯ ಹಾಗೂ ಬಾವಿಯ ನೀರಿನ ಸಂಯುಕ್ತ ಬಳಕೆಯಾಗುತ್ತಿರುವುದನ್ನು ಇಲ್ಲಿ ಉಲ್ಲೇಖಿಸಬಹುದು. ಇದಲ್ಲದೇ, ಹರಿಯಾಣ ರಾಜ್ಯದಲ್ಲಿ ಯಮುನಾ ನದಿಯ ಪಶ್ಚಿಮ ನಾಲೆವರೆಗೆ, ಹಲವಾರು ಕೊಳವೆ ಬಾವಿಗಳನ್ನು ನಿರ್ಮಿಸಿ, ಅವುಗಳಿಂದ ದೊರೆತ ನೀರನ್ನು ನಾಲೆಯಲ್ಲಿ ನೀರು ಇಲ್ಲದಿರುವಾಗ ಉಪಯೋಗಿಸಿ, ಬೆಳೆಯ ಉತ್ಪಾದನೆಯು ಆಗುತ್ತಿರುವ ಸಂಗತಿ ಗಮನಾರ್ಹ. ಈ ಕ್ರಮದಿಂದ ಭೂಮಿಯು ಜೌಗಾಗುವುದೂ ತಪ್ಪುತ್ತದೆಂಬುದು ಮಹತ್ವದ ವಿಷಯ.
ಮೇಲೆ ವಿವರಿಸಿದ ಸಂದರ್ಭಗಳಲ್ಲೇ ಅಲ್ಲದೇ ಇನ್ನೂ ಕೆಲವು ಪ್ರಸಂಗಗಳಲ್ಲಿ, ಜಲದ ಸಂಯುಕ್ತ ಬಳಕೆಯು ಪ್ರಯೋಜನಕಾರಿ ಎನ್ನಬಹುದು. ಉದಾಹರಣೆಗೆ
· ಕೆಲವು ಬಾವಿಗಳ ನೀರು ಲವಣಯುತವಾಗಿರುತ್ತದೆ. ಲವಣಗಳು ಮಧ್ಯಮ ಪ್ರಮಾಣದಲ್ಲಿದ್ದಾಗ, ನೀರನ್ನು ಬೆಳೆಗೆ ಪೂರೈಸಬಹುದಾದರೂ, ನೀರನ್ನು ಸತತವಾಗಿ ಬಳಸಿದರೆ, ಕೆಲವು ವರ್ಷಗಳಲ್ಲಿ ಲವಣದ ಅಧಿಕ್ಯದಿಂದ ಭೂಮಿಯು ಬೇಸಾಯಕ್ಕೆ ನಿರುಪಯೋಗವಾಗಬಹುದು. ಇಂತಹ ಲವಣಯುಕ್ತ ನೀರನ್ನು ನಾಲೆಯ ನೀರಿನೊಂದಿಗೆ ಸೂಕ್ತ ಪ್ರಮಾಣದಲ್ಲಿ ಮಿಶ್ರ ಮಾಡಿ, ಬೆಳೆಗೆ ಸುರಕ್ಷಿತವಾಗಿ ಪೂರೈಸಬಹುದು. ಇದರ ಬದಲು, ಒಂದೆರಡು ಬಾರಿ ಬಾವಿಯ ಜಲದಿಂದ ನೀರಾವರಿಯನ್ನು ಕೈಕೊಂಡು, ನಂತರ ನಾಲೆಯ ನೀರನ್ನು ಬಳಸಲೂಬಹುದು.
· ಕೆಲವು ಪ್ರದೇಶಗಳಲ್ಲಿ ನಿರ್ಮಿಸಿದ ಬಸಿಗಾಲುವೆಗಳಿಂದ ಹೊರಬಂದ ನೀರಿನಲ್ಲಿ ಲವಣಗಳು ಅತಿ ಕಡಿಮೆ ಪ್ರಮಾಣದಲ್ಲಿರುತ್ತವೆ. ಆ ನೀರನ್ನು ನೇರವಾಗಿ ಬೆಳೆಗಳಿಗೆ ಪೂರೈಸಬಹುದು. ಆದರೆ, ಹಲವು ಪ್ರದೇಶಗಳಲ್ಲಿ ಬಸಿಗಾಲುವೆಯ ನೀರು ಲವಣಯುತವಾಗಿರುವುದೇ ಸಾಮಾನ್ಯ. ಮಧ್ಯಮ ಪ್ರಮಾಣದಲ್ಲಿ ಲವಣಗಳಿರುವ ನೀರನ್ನು ನಾಲೆಯ ಅಥವಾ ಬಾವಿಯ ನೀರಿನೊಡನೆ, ಮೇಲೆ ವಿವರಿಸಿದಂತೆ ಸಂಯುಕ್ತವಾಗಿ ಬಳಸಬಹುದು. ಇಸ್ರೇಲ್ ದೇಶದಲ್ಲಿ ಮತ್ತು ಅಮೇರಿಕೆಯ ಸಂಯುಕ್ತ ಸಂಸ್ಥಾನಗಳ ಕೆಲವೆಡೆ, ಲವಣಯುಕ್ತ ನೀರಿನೊಡನೆ, ನಾಲೆಯ ನೀರನ್ನು ಮಿಶ್ರ ಮಾಡಿ, ಬೆಳೆಗೆ ಪೂರೈಸಲಾಗುತ್ತದೆ. ಭಾರತದಲ್ಲಿಯೂ, ಕೆಲವು ರಾಜ್ಯಗಳಲ್ಲಿ ಈ ರೀತಿಯ ಸಂಯುಕ್ತ ಬಳಕೆಗೆ ಸಾಕಷ್ಟು ಆಸ್ಪದವಿದೆ.
ನಿರ್ದಿಷ್ಟ ಭೂ ಪ್ರದೇಶಕ್ಕೆ ನೀರನ್ನು ಪೂರೈಸಲು ಬೇಕಾಗುವ ಸಮಯ
ಒಂದು ಭೂ ಪ್ರದೇಶಕ್ಕೆ ನೀರಾವರಿಯ ಜಲವನ್ನು ಪೂರೈಸಲು ಬೇಕಾಗುವ ಸಮಯವು ಕೆಳಗಿನ ಸಂಗತಿಗಳನ್ನು ಅವಲಂಭಿಸಿದೆ.
i. ಪ್ರತಿ ಸೆಕೆಂಡಿಗೆ ಹರಿದು ಬರುವ ನೀರಿನ ಪ್ರಮಾಣ: ನೀರು ಹರಿದು ಬರುವ ವೇಗವು ಕಡಿಮೆ ಇದ್ದರೆ ನೀರಾವರಿಯನ್ನು ಮುಗಿಸಲು ಅಧಿಕ ಸಮಯವು ಬೇಕಾಗುತ್ತದೆ.
ii. ಪೂರೈಸಬೇಕೆಂದಿರುವ ನೀರಿನ ಪ್ರಮಾಣ: ಹೆಚ್ಚು ಆಳದವರೆಗೆ ನೀರನ್ನು ಪೂರೈಸಲು ಹೆಚ್ಚು ಸಮಯವು ಬೇಕು.
iii. ಬಳಕೆಯಾಗುವ ಶೇಕಡಾ ನೀರಿನ ಪ್ರಮಾಣ : ಸಮರ್ಥ ಬಳಕೆಯಾಗುವಲ್ಲಿ ನೀರಾವರಿಯನ್ನು ಪೂರೈಸಲು ಹೆಚ್ಚು ಸಮಯವು ಬೇಕಾಗುವುದು ಸಹಜ.
iv. ನೀರನ್ನು ಪೂರೈಸಬೇಕೆಂದಿರುವ ಭೂ ಪ್ರದೇಶ : ಭೂ ಪ್ರದೇಶವು ದೊಡ್ಡದಿದ್ದಷ್ಟು ನೀರನ್ನು ಪೂರೈಸಲು ಹೆಚ್ಚು ಸಮಯವು ಬೇಕಾಗುವುದು ಸಹಜ.
ನಿರ್ದಿಷ್ಟ ಪ್ರದೇಶಕ್ಕೆ ನೀರನ್ನು ಪೂರೈಸಲು ಬೇಕಾಗುವ ಸಮಯವನ್ನು ಲೆಕ್ಕ ಮಾಡುವ ವಿಧಾನವನ್ನು ಕೆಳಗಿನ ಉದಾಹರಣೆಯಿಂದ ತಿಳಿಯಬಹುದು.
ತಿಳಿದಿರುವ ವಿವರಗಳು
· ನೀರನ್ನು ಪೂರೈಸಬೇಕೆಂದಿರುವ ಭೂ ಪ್ರದೇಶ      ೩ ಹೆಕ್ಟೇರುಗಳು
· ಮಣ್ಣಿನಲ್ಲಿರುವ ನೀರಿನ ಕೊರತೆ  ೫ ಸೆಂ.ಮೀ
· ಹರಿದು ಬರುತ್ತಿರುವ ನೀರಿನ ಪ್ರಮಾಣ    ೩ ಘನ ಸೆಂ.ಮೀ/ಸೆಕೆಂಡಿಗೆ
· ಭೂ ಪ್ರದೇಶದವರೆಗೆ ಬಂದು ಮುಟ್ಟುವ ನೀರಿನ ಪ್ರಮಾಣ    ೦.೮
ಕಂಡು ಹಿಡಿಯಬೇಕಾದದ್ದು
ನೀರಿನ ಕೊರತೆಯನ್ನು ನಿವಾರಿಸಿ ಮಣ್ಣನ್ನು ಜಲಧಾರಣಾ ಶಕ್ತಿಗೆ ತರಲು ಬೇಕಾಗುವ ಸಮಯವನ್ನು (ದಿನಗಳನ್ನು ಲೆಕ್ಕ ಮಾಡಲು), ಕೆಳಗಿನ ಸಮೀಕರಣವನ್ನು ಉಪಯೋಗಿಸಬೇಕು.
	ಭೂ ಪ್ರದೇಶದವರೆಗೆ ಬಂದು ಮುಟ್ಟುವ ನೀರಿನ ಪ್ರಮಾಣ
	x
	ಹರಿದು ಬರು ತ್ತಿರುವ ನೀರಿನ ಪ್ರಮಾಣ (ಘನ ಸೆಂ.ಮೀ ಸೆಕೆಂಡಿಗೆ)
	x
	ಬೇಕಾಗುವ ಸಮಯ (ದಿನಗಳಲ್ಲಿ)
	=
	ನೀರನ್ನು ಪೂರೈಸ ಬೇಕೆಂದಿರುವ ಪ್ರದೇಶ (ಹೆಕ್ಟೇರುಗಳಲ್ಲಿ)
	x
	ಮಣ್ಣಿನಲ್ಲಿ ಇರುವ ನೀರಿನ ಕೊರತೆ (ಸೆಂ.ಮೀ.)


ಮೇಲೆ ಕೊಟ್ಟಿರುವ ಅಂಕೆಗಳನ್ನು ಈ ಸಮೀಕರಣದಲ್ಲಿ ಅಳವಡಿಸಿದಾಗ
೦.೮ x ೨ x ಸಮಯ = ೩ x ೫
ಸಮಯ = ೩ x ೫ / ೦.೮ x ೨
೧೫ / ೧.೬ = ೯.೪ ದಿನಗಳು
ನೀರಾವರಿ ಯೋಜನೆಯನ್ನು ಸಿದ್ದಪಡಿಸಲು ಇಂಥ ಮಾಹಿತಿಯು ಪ್ರಯೋಜನಕಾರಿ ಎನ್ನಬಹುದು.



೪. ಹೆಚ್ಚುವರಿ ನೀರಿನ ನಿವಾರಣೆ : 
ಮಣ್ಣಿನಲ್ಲಿ ಹೆಚ್ಚು ನೀರು ಸಂಗ್ರಹಣೆಗೊಳ್ಳಲು ಕಾರಣಗಳು
ಹಿಂದಿನ ಅಧ್ಯಾಯಗಳಲ್ಲಿ ವಿವರಿಸಿದಂತೆ ಪ್ರತಿ ಮಣ್ಣಿಗೂ ತನ್ನದೇ ಆದ ಜಲಧಾರಣಾ ಶಕ್ತಿ ಇದೆ. ಮಣ್ಣಿನ ಜಲಧಾರಣಾ ಸಾಮರ್ಥ್ಯದ ಸಮಯದಲ್ಲಿ ಮಣ್ಣಿನಲ್ಲಿರುವ ಸೂಕ್ಷ್ಮ ರಂಧ್ರಗಳು ಮತ್ತು ಕೆಲವು ಮಧ್ಯಮಾಕಾರದ ರಂಧ್ರಗಳು ನೀರಿನಿಂದ ತುಂಬಿರುತ್ತವೆ. ಈ ಮಿತಿಯನ್ನು ಮೀರಿ, ಮಣ್ಣಿಗೆ ನೀರಿನ ಪೂರೈಕೆಯಾದರೆ, ಉಳಿದಿರುವ ಮಧ್ಯಮಾಕಾರದ ರಂಧ್ರಗಳಲ್ಲದೇ ಎಲ್ಲ ದೊಡ್ಡ ರಂಧ್ರಗಳೂ ನೀರಿನಿಂದ ತುಂಬಿ, ಮಣ್ಣಿನಲ್ಲಿರುವ ಎಲ್ಲ ಹವೆಯು ಹೊರಗೆ ಬರಬೇಕಾಗುತ್ತದೆ. ನೀರಿನ ಪೂರೈಕೆಯು ಇನ್ನೂ ಮುಂದುವರೆದರೆ, ಹೆಚ್ಚಿನ ನೀರು ಭೂಮಿಯ ಆಳಕ್ಕೆ ಬಸಿದು ಹೋಗಬಹುದು. ಇದು ಕಾರಣಾಂತರಗಳಿಂದ ಸಾಧ್ಯವಾಗದಿದ್ದರೆ ಮಣ್ಣಿನ ಮೇಲ್ಭಾಗದಲ್ಲಿ ನೀರು ಸಂಚಯವಾಗತೊಡಗುತ್ತದೆ ಮತ್ತು ಭೂಮಿಯು ಜೌಗಾಗುತ್ತದೆ. ಇಂಥ ಭೂಮಿಯಲ್ಲಿ ಬತ್ತದಂತಹ ಬೆಳೆಗಳನ್ನು ಮಾತ್ರ ಬೆಳೆಯಲು ಸಾಧ್ಯ. ಬೇರೆ ಬೆಳೆಗಳ ಬೇಸಾಯವನ್ನು ಇಲ್ಲಿ ಮಾಡಬೇಕೆಂದಿದ್ದರೆ, ಹೆಚ್ಚಾದ ನೀರನ್ನು ಭೂಮಿಯಿಂದ ಹೊರ ಹಾಕಿ, ಗಾಳಿಯ ಚಲನವಲನಕ್ಕೆ ಆಸ್ಪದವನ್ನುಂಟು ಮಾಡಿಕೊಡಬೇಕಾಗುತ್ತದೆಯಲ್ಲದೆ, ಹೆಚ್ಚಿನ ನೀರು ಪುನಃ ಸಂಗ್ರಹವಾಗದಂತೆ ನೋಡಿಕೊಳ್ಳಬೇಕು. ಈ ವಿಷಯಕ್ಕೆ ಸಂಬಂಧಿಸಿದ ಪ್ರಮುಖ ವಿವರಗಳು ಕೆಳಗಿನಂತಿವೆ.
ಮಣ್ಣಿನಲ್ಲಿ ಹೆಚ್ಚು ನೀರು ಸಂಗ್ರಹಣೆಗೊಳ್ಳಲು ಕಾರಣಗಳು
ಮಣ್ಣಿನ ಜಲಧಾರಣಾ ಸಾಮರ್ಥ್ಯಕ್ಕಿಂತ ಹೆಚ್ಚು ನೀರು ಮಣ್ಣಿನಲ್ಲಿ ಸಂಗ್ರಹವಾಗಲು ಹಲವು ಕಾರಣಗಳಿರಬಹುದು. ಅವುಗಳನ್ನು ನೈಸರ್ಗಿಕ ಮತ್ತು ಮಾನವ ನಿರ್ಮಿತ ಕಾರಣಗಳೆಂದು ಎರಡು ಗುಂಪುಗಳಲ್ಲಿ ವಿಂಗಡಿಸಬಹುದು.
ನೈಸರ್ಗಿಕ ಕಾರಣಗಳು
i. ಭೂರಚನೆಯ ವೈಶಿಷ್ಟ್ಯದಿಂದ ಮಣ್ಣಿನಲ್ಲಿರುವ ನೀರು ಸಂಗ್ರಹವಾಗಬಹುದು. ಉದಾಹರಣೆಗೆ ಮಳೆಯ ನೀರು ಎತ್ತರ ಪ್ರದೇಶದಿಂದ ಕೆಳಗೆ ಹರಿದು ಬಂದು ಸಪಾಟಾದ ಪ್ರದೇಶವನ್ನು ತಲುಪಿ, ಮುಂದೆ ಸಾಗಲು ಆಸ್ಪದವಿಲ್ಲದೆ ಅಲ್ಲಿಯೇ ಸಂಗ್ರಹವಾಗುತ್ತದೆ. ಎಲ್ಲ ನೀರು ಬಸಿದು ಕೆಳಗೆ ಹೋಗಲು ಸಾಧ್ಯವಿಲ್ಲದಾಗ ಭೂಮಿಯು ಜೌಗಾಗುತ್ತದೆ.
ii. ಮಣ್ಣಿನ ಕೆಳ ಪದರಿನಲ್ಲಿ ನೀರನ್ನು ಬಸಿಯಲು ಬಿಡದ ಗಟ್ಟಿಯಾದ ಸ್ಥಳವಿರುವುದರಿಂದ ನೀರು ಸಂಗ್ರಹಗೊಳ್ಳುತ್ತದೆ.
iii. ಪ್ರದೇಶವೊಂದರಲ್ಲಿ ಮೇಲಿಂದ ಮೇಲೆ ಪ್ರವಾಹವು ಬಂದು, ಅತಿ ಜಿನಗು ಮಣ್ಣು ಸಂಗ್ರಹಗೊಂಡು, ಹೆಚ್ಚಾದ ನೀರು ಬಸಿದು ಹೋಗಲು ಅಡಚಣೆಗಳುಂಟಾಗಹುದು. ಆಗಲೂ, ಭೂಮಿಯು ಜೌಗಾಗುತ್ತದೆ.
ಮಾನವ ನಿರ್ಮಿತಿ ಕಾರಣಗಳು
ನೀರಿನ ಅಸಮರ್ಪಕ ಬಳಕೆಯಿಂದ ಮತ್ತು ಮಾನವನು ಕೈಗೆತ್ತಿಕೊಂಡ ಕೆಲವು ಚಟುವಟಿಕೆಗಳಿಂದ ಭೂಮಿಯಲ್ಲಿ ನೀರು ಸಂಗ್ರಹಗೊಳ್ಳುತ್ತದೆ. ಉದಾಹರಣೆಗೆ:
i. ಮಣ್ಣಿನ ಗುಣಧರ್ಮಗಳ ಬಗ್ಗೆ ಗಮನಕೊಡದೇ, ಬೆಳೆಯ ಅವಶ್ಯಕತೆಗಳನ್ನು ಪರಿಗಣಿಸದೆ, ಸೂಕ್ತ ಬಸಿಗಾಲುವೆಗಳ ವ್ಯವಸ್ಥೆ ಮಾಡಿಕೊಳ್ಳದೇ, ಸತತವಾಗಿ ಮತ್ತು ಮಿತಿಮೀರಿ ನೀರನ್ನು ಪೂರೈಸುವುದರಿಂದ ಭೂಮಿಯು ಜೌಗಾಗಬಹುದು.
ii. ನಾಲೆ, ಕಾಲುವೆಗಳು, ಕೆರೆಯ ದಂಡೆ ಮುಂತಾದವುಗಳಿಂದ ನೀರು ಬಸಿದು ಹೊರ ಬಂದು ಸುತ್ತಲಿನ ಪ್ರದೇಶವು ಜೌಗಾಗುತ್ತದೆ.
iii. ಎತ್ತರದಲ್ಲಿರುವ ಭೂಮಿಗೆ ಪೂರೈಕೆಯಾದ ನೀರು, ಮಣ್ಣಿನೊಳಗೆ ಸರಿಯುತ್ತ ಸಾಗಿ ಬಂದು ಕೆಳ ಭಾಗದಲ್ಲಿರುವ ಭೂಮಿಯಲ್ಲಿ ಸಂಗ್ರಹವಾಗಿ ಜೌಗಾಗುತ್ತದೆ.
iv. ಹೆಚ್ಚಾದ ನೀರನ್ನು ಬಸಿದು, ಹೊರ ಹಾಕುವ ನೈಸರ್ಗಿಕ ಬಸಿಗಾಲುವೆಗಳಾದ ಹಳ್ಳ ಮತ್ತು ಇತರೆ ಹರಿಗಳನ್ನು ಸುಸ್ಥಿತಿಯಲ್ಲಿಡದಿದ್ದರೆ ಅಥವಾ ಅರಿತೋ ಅರಿಯದೆಯೋ ಇಂತಹವುಗಳನ್ನು ಅಲಕ್ಷಿಸಿ ರಸ್ತೆಗಳನ್ನೋ, ರೈಲು ದಾರಿಗಳನ್ನೋ ನಿರ್ಮಿಸುವುದರಿಂದ, ಕೆರೆ, ಹಳ್ಳಗಳನ್ನು ಬೇಸಾಯದ ಭೂಮಿಯನ್ನಾಗಿ ಪರಿವರ್ತಿಸುವುದರಿಂದ, ಈ ನೈಸಗಿಕ ಬಸಿಗಾಲುವೆಗಳಲ್ಲಿ ಗಿಡ ಮರಗಳು ಬೆಳೆದು ಹರಿಯುವ ನೀರಿಗೆ ಉಂಟಾಗುವ ಆತಂಕವನ್ನು ದೂರ ಮಾಡದೇ ಇರುವುದರಿಂದ ಭೂಮಿಯು ಜೌಗಾಗಲು ಆಸ್ಪದವಾಗುತ್ತದೆ.
ಹೆಚ್ಚಾದ ನೀರಿನ ನಿವಾರಣೆಯಿಂದ ಆಗುವ ಪ್ರಯೋಜನಗಳು
ಮಣ್ಣಿನ ಜಲಧಾರಣಾ ಸಾಮರ್ಥ್ಯಕ್ಕಿಂತ ಅಧಿಕ ನೀರು ಮಣ್ಣಿನಲ್ಲಿ ಸಂಗ್ರಹಗೊಂಡರೆ, ಮಣ್ಣಿನ ಕಣಗಳ ರಚನೆಯು ನಷ್ಟಗೊಳ್ಳುತ್ತದೆಯಲ್ಲದೇ, ಸಸ್ಯಗಳ ಬೆಳವಣಿಗೆಯು ಕುಂಠಿತಗೊಳ್ಳಬಹುದು. ಇಲ್ಲವೇ ಸಸ್ಯಗಳ ಬೆಳವಣಿಗೆಯೇ ಅಸಾಧ್ಯವೆನಿಸಬಹುದು. ಹೆಚ್ಚಾದ ನೀರು ಬಸಿದು ಹೋಗುವಂತೆ ಮಾಡಿದರೆ ಹಲವು ರೀತಿಯಿಂದ ಅನುಕೂಲವುಂಟಾಗುತ್ತದೆ. ಕೆಲವು ಪ್ರಮುಖ ಸಂಗತಿಗಳು ಕೆಳಗಿನಂತಿವೆ.
i. ಅಧಿಕ ನೀರು ಮಣ್ಣಿನಲ್ಲಿರುವಾಗ, ಉಳುಮೆ ಮಾಡಲು ಮತ್ತು ಇತರ ಬೇಸಾಯ ಕ್ರಮಗಳನ್ನು ಕೈಗೊಳ್ಳಲು ಸಾಧ್ಯವಾಗುವುದಿಲ್ಲ. ಹೆಚ್ಚಿನ ನೀರನ್ನು ಬಸಿದು ತೆಗೆಯುವುದರಿಂದ, ಮಣ್ಣು ಒಣಗಿ, ಸಮಯಕ್ಕೆ ಸರಿಯಾಗಿ ಬೇಸಾಯ ಕಾರ್ಯಗಳನ್ನು ಕೈಗೆತ್ತಿಕೊಳ್ಳಬಹುದು.
ii. ಮಣ್ಣಿನಲ್ಲಿ ಅತಿಯಾದ ನೀರು ಸಂಗ್ರಹವಾಗಿರುವಲ್ಲಿ, ಆಮ್ಲಜನಕದ ಕೊರತೆಯುಂಟಾಗಿ, ಬೀಜಗಳು ಸರಿಯಾಗಿ ಮೊಳಕೆಯೊಡೆಯುವುದಿಲ್ಲ, ಬೇರುಗಳ ಬೆಳವಣಿಗೆಯು ಕುಂಠಿತಗೊಳ್ಳುತ್ತದೆ. ಬೇರುಗಳು ಗಿಡ್ಡ ಮತ್ತು ದಪ್ಪವಾಗುತ್ತವಲ್ಲದೇ, ನೀರು ಮತ್ತು ಪೋಷಕಗಳನ್ನು ಹೀರಿಕೊಳ್ಳುವ ಸೂಕ್ಷ್ಮ ಬೇರುಗಳ ಸಂಖ್ಯೆಯೂ ಕಡಮೆಯಾಗುತ್ತದೆ.
ಹೆಚ್ಚಿನ ನೀರನ್ನು ಬಸಿದೊಡನೆ ಮಣ್ಣಿನಲ್ಲಿ ಆಮ್ಲಜನಕವು ಸಂಚರಿಸುತ್ತದೆ, ಬೇರುಗಳು ಎಲ್ಲೆಡೆ ಪಸರಿಸುತ್ತವೆ, ಸೂಕ್ಷ್ಮ ಬೇರುಗಳ ಸಂಖ್ಯೆಯೂ ಅಧಿಕಗೊಂಡು ನೀರು ಮತ್ತು ಪೋಷಕಗಳನ್ನು ಹೀರಿಕೊಳ್ಳಲು ಸಮರ್ಥವಾಗುತ್ತವೆ. ಈ ಬದಲಾವಣೆಯಿಂದ ಸಸ್ಯಗಳು ಸರಿಯಾಗಿ ಬೆಳೆದು ಅಧಿಕ ಇಳುವರಿಯು ದೊರೆಯುತ್ತದೆ.
iii. ಅವಶ್ಯಕತೆಗಿಂತ ಅಧಿಕ ನೀರು ಮಣ್ಣಿನಲ್ಲಿ ಸಂಗ್ರಹವಾಗದಂತೆ ನೋಡಿಕೊಂಡರೆ, ಆ ಪ್ರದೇಶವು ದೀರ್ಘ ಅವಧಿಯವರೆಗೆ ಬೇಸಾಯಕ್ಕೆ ಲಭ್ಯವಾಗುತ್ತದೆ.
iv. ಅಧಿಕ ಪ್ರಮಾಣದಲ್ಲಿ ನೀರು ನಿಂತಿರುವ ಮಣ್ಣಿನಲ್ಲಿ, ಆಮ್ಲಜನಕವಿಲ್ಲದೇ ಜೀವಿಸಬಲ್ಲ ಸೂಕ್ಷ್ಮ ಜೀವಿಗಳು ಮಾತ್ರ ತಮ್ಮ ಕಾರ್ಯವನ್ನು ನಿರ್ವಹಿಸಬಲ್ಲವು. ಇವುಗಳಲ್ಲಿ ಕೆಲವು ಜೀವಾಣುಗಳು ನೈಟ್ರೇಟ್ ರೂಪದ ಸಾರಜನಕವನ್ನು ವಾಯು ರೂಪಕ್ಕೆ ಪರಿವರ್ತಿಸುತ್ತವೆ. ಈ ರೀತಿ ಸಾರಜನಕವು ವಾಯು ಮಂಡಲವನ್ನು ಸೇರಿಕೊಳ್ಳುತ್ತದೆ. ಅದರಂತೆಯೇ, ಕಬ್ಬಿಣವು ಫೆರಸ್ ರೂಪಕ್ಕೂ, ಮೆಂಗನೀಸ್ ರೂಪಕ್ಕೂ, ಗಂಧಕವು ಸಲ್ಫ್ರೆಟ್ ಮತ್ತು ಸಲ್ಫ್ರೆಡ್ ರೂಪಕ್ಕೂ ಪರಿವರ್ತನೆಯನ್ನು ಹೊಂದಿ ಸಸ್ಯಗಳಿಗೆ ಅಪಾಯವುಂಟಾಗುತ್ತದೆ.
ಹೆಚ್ಚಾದ ನೀರು ಹೊರ ಹೋಗಿ, ಆಮ್ಲಜನಕವು ಮಣ್ಣನ್ನು ಪ್ರವೇಶಿಸುವುದರಿಂದ, ಹಲವು ಬಗೆಯ ಪ್ರಯೋಜನಕಾರಿ ಸೂಕ್ಷ್ಮ ಜೀವಿಗಳು ಭರದಿಂದ ಅಭಿವೃದ್ಧಿಗೊಳ್ಳುತ್ತವೆ. ಸಾವಯವ ವಸ್ತುಗಳು ಕುಳಿತು, ಸಾರಜನಕ ಮತ್ತು ಇತರ ಪೋಷಕಗಳು ಬೆಳೆಗೆ ಸಿಗುವಂತಾಗುತ್ತದೆ. ಅಲ್ಲದೆ ಕಬ್ಬಿಣ, ಮೆಂಗನೀಜ್ ಮತ್ತು ಗಂಧಕಗಳು ಅಪಾಯಕಾರಿ ಮಟ್ಟದಿಂದ ಕೆಳಕ್ಕೆ ಇಳಿಯುತ್ತವೆ.
v. ನೀರಿನ ವಿಶಿಷ್ಟ ಉಷ್ಣತೆಯು (Specific heat) ಇತರ ವಸ್ತುಗಳಿಗಿಂತ ಅಧಿಕವಾಗಿದೆ. ಮಣ್ಣಿನಲ್ಲಿ ನೀರಿನ ಪ್ರಮಾಣವು ಅಧಿಕವಾಗಿರುವಾಗ ಮಣ್ಣಿನ ಉಷ್ಣತೆಯು ಬೇಗನೆ ಏರುವುದಿಲ್ಲ.
ಹೆಚ್ಚಿನ ನೀರನ್ನು ಬಸಿದು ತೆಗೆದಾಗ, ಮಣ್ಣು ಬೇಗನೆ ಬಸಿಯಾಗುತ್ತದೆ. ಇದರಿಂದ ಸಸ್ಯದ ಬೆಳವಣಿಗೆಯು ಉತ್ತಮಗೊಳ್ಳುತ್ತದೆ. ಮತ್ತು ಪ್ರಯೋಜನಕಾರಿ ಸೂಕ್ಷ್ಮಾಣುಗಳಿಗೆ ತಮ್ಮ ಚಟುವಟಿಕೆಯನ್ನು ಉತ್ತಮ ರೀತಿಯಲ್ಲಿ ನಡೆಸಲು ಸಾಧ್ಯವಾಗುತ್ತದೆ.
vi. ಜೌಗು ಭೂಮಿಯಲ್ಲಿ ಲವಣಗಳು ಮತ್ತು ಸೋಡಿಯಂ ಸಂಗ್ರಹವಾಗುವ ಸಾಧ್ಯತೆಯಿದೆ. ಸೂಕ್ತ ಬಸಿಗಾಲುವೆಗಳನ್ನು ನಿರ್ಮಿಸಿ, ಹೆಚ್ಚಿನ ನೀರನ್ನು ಹೊರ ಹಾಕಿದರೆ, ಲವಣಗಳನ್ನು ಮತ್ತು ಸೋಡಿಯಂನ್ನು ಮಣ್ಣಿನಿಂದ ಹೊರಹಾಕಲು ಸಾಧ್ಯವಾಗುತ್ತದೆ.
vii. ಮಣ್ಣಿನೊಳಗೆ ಪ್ರವೇಶಿಸುವ ನೀರಿನ ಪ್ರಮಾಣವು ಕಡಿಮೆಯಾಗಿ ನೀರು ಮಣ್ಣಿನ ಮೇಲ್ಭಾಗದಲ್ಲಿ ಸಂಗ್ರಹವಾಗತೊಡಗಿತೆಂದರೆ, ಭೂಸವಕಳಿಗೆ ಆಹ್ವಾನವನ್ನು ಕೊಟ್ಟಂತೆ. ಹೆಚ್ಚಿನ ನೀರನ್ನು ಬಸಿದು ತೆಗೆದರೆ ಸಂಭವನಿಯ ಭೂಸವಕಳಿಯನ್ನು ಕಡಮೆ ಮಾಡಬಹುದು.
viii. ಜೌಗು ಮಣ್ಣಿನಲ್ಲಿ, ಸಸ್ಯಗಳಿಗೆ ವಿವಿಧ ಬಗೆಯ ಕೊಳೆ ರೋಗವನ್ನುಂಟು ಮಾಡುವ ರೋಗಾಣುಗಳು ವಾಸಿಸುವ ಸಾಧ್ಯತೆ ಇದೆ. ಮನುಷ್ಯನಿಗೆ ಮತ್ತು ಸಾಕು ಪ್ರಾಣಿಗಳಿಗೆ ತೊಂದರೆಯನ್ನು ಕೊಡುವ ಸೊಳ್ಳೆಗಳು, ಪ್ರಾಣಿಗಳನ್ನು ಪೀಡಿಸುವ ಲಿವರ್ ಫ್ಲೂಕ್ ಇತ್ಯಾದಿ ಪೀಡೆಗಳು, ಜೌಗು ಮಣ್ಣಿನಲ್ಲಿ ಆಶ್ರಯವನ್ನು ಪಡೆಯುತ್ತವೆ.
ಹೆಚ್ಚಿನ ನೀರನ್ನು ಬಸಿದು ತೆಗೆದರೆ, ಇಂತಹ ಅನಾನುಕೂಲತೆಗಳನ್ನು ಪರಿಹರಿಸಿದಂತಾಗುವುದು.
ಬಸಿಗಾಲುವೆ ಯೋಜನೆ
ಮಣ್ಣಿನಲ್ಲಿರುವ ಹೆಚ್ಚಾಗಿರುವ ನೀರನ್ನು ಬಸಿದು ತೆಗೆದು, ಭೂಮಿಯನ್ನು ಶಾಶ್ವತವಾಗಿ ಸುಧಾರಿಸಬೇಕೆಂದರೆ, ಸುವ್ಯವಸ್ಥಿತವಾದ ಯೋಜನೆಯನ್ನು ಸಿದ್ಧಪಡಿಸಿ, ಅದನ್ನು ಉತ್ತಮ ರೀತಿಯಿಂದ ಕಾರ್ಯಗತ ಮಾಡಬೇಕು. ಯೋಜನೆಯನ್ನು ಸಿದ್ಧಪಡಿಸುವಾಗ ಮುಂದಿನ ಕೆಲವು ಸಂಗತಿಗಳನ್ನು ಪರಿಗಣಿಸಬೇಕು:
ಭೂಮಿಯ ಆಂತರಿಕ ಮತ್ತು ಬಾಹ್ಯರಚನೆ: ಮಣ್ಣಿನೊಳಗೆ ಇಳಿದು, ಕೆಳಗೆ ಬಸಿದು ಹೋಗುವ ನೀರನ್ನು ತಡೆಯುವ ಕಲ್ಲು ಬಂಡೆಗಳು, ಗಟ್ಟಿಯಾಗಿರುವ ಪ್ರದೇಶ ಮತ್ತು ಇತರ ರಚನೆಗಳು, ಎತ್ತರದ ಪ್ರದೇಶದಿಂದ ಬಸಿದು ಬರುವ ನೀರಿನ ಸಂಗ್ರಹ, ಜಲದ ಚಿಲುಮೆ ಮುಂತಾದ ಭೂ ರಚನೆಯ ಬಗ್ಗೆ ವಿವರಗಳನ್ನು ತಿಳಿದುಕೊಳ್ಳಬೇಕು. ಇದರಿಂದ ಸಂಬಂಧಿಸಿದ ಭೂಮಿಗೆ ಅನುಗುಣವಾಗಿ ಬಸಿಗಾಲುವೆಗಳನ್ನು ನಿರ್ಮಿಸಲು ನೆರವು ದೊರೆಯುತ್ತದೆ.
ಇದಲ್ಲದೆ, ಭೂಮಿಯ ಇಳಿಜಾರು, ತಗ್ಗು-ದಿನ್ನೆಗಳು ಮುಂತಾದ ಬಾಹ್ಯ ರಚನೆಗಳ ವಿವರಗಳೂ ಈ ಕಾರ್ಯದಲ್ಲಿ ಸಹಾಯಕವೆನಿಸುತ್ತವೆ.
ನೀರಿನ ಪಾತಳಿಯ ಆಳ ಮತ್ತು ಹರಿಯುವ ದಿಕ್ಕು: ಮಣ್ಣಿನಡಿಯಲ್ಲಿರುವ ಜಲಪಾತಳಿಯ ಆಳವನ್ನು ಮತ್ತು ನೀರು ಹರಿಯುವ ದಿಕ್ಕನ್ನು ತಿಳಿಯಲು ಪಿಝೋಮೀಟರ್ (Pizometer) ಎಂಬ ಸರಳವಾದ ಸಾಧನವನ್ನು ಬಳಸಬಹುದು. ಇದಕ್ಕಾಗಿ, ಸಣ್ಣ ವ್ಯಾಸದ ಕೊಳವೆಗಳನ್ನು ಉಪಯೋಗಿಸಹುದು. ಈ ಕೊಳವೆಗಳನ್ನು ಇಚ್ಛಿತ ಸ್ಥಳಗಳಲ್ಲಿ ನಿರ್ದಿಷ್ಟ ಆಳದವರೆಗೆ ಹೂಳಲಾಗುತ್ತದೆ. ಕೊಳವೆಯಲ್ಲಿರುವ ನೀರಿನ ಪಾತಳಿಯನ್ನು ಮೇಲಿಂದಲೇ ಅಳತೆ ಮಾಡುವ ವ್ಯವಸ್ಥೆಯಿರುತ್ತದೆ.
ನೀರಿನ ಪಾತಳಿಯ ಬಗ್ಗೆ ವಿವರಗಳನ್ನು ಸಂಗ್ರಹಿಸಬೇಕೆಂದಿರುವ ಪ್ರದೇಶದಲ್ಲಿ ಪಿಝೋಮೀಟರುಗಳನ್ನು ಅಲ್ಲಲ್ಲಿ ಸ್ಥಾಪಿಸಬೇಕು. ವರ್ಷದ ವಿವಿಧ ಹಂಗಾಮುಗಳಲ್ಲಿ ಮೇಲಿಂದ ಮೇಲೆ ನೀರಿನ ಆಳವನ್ನು ಅಳೆದು ನೋಡಿದರೆ, ಜಲಪಾತಳಿಯ ಏರಿಳಿತಗಳ ಬಗ್ಗೆ ಹಲವು ವಿವರಗಳನ್ನು ತಿಳಿದುಕೊಳ್ಳಬಹುದು.
ನೀರು ಹರಿಯುವ ದಿಕ್ಕನ್ನು ಮತ್ತು ವೇಗವನ್ನು ತಿಳಿದುಕೊಳ್ಳಲು ಲವಣಗಳು ಅಥವಾ ಬಣ್ಣವನ್ನು ಉಪಯೋಗಿಸಬಹುದು. ಪಿಝೋಮೀಟರುಗಳಲ್ಲಿರುವ ನೀರಿನ ಆಳದ ಅಂತರಗಳ ಮೇಲಿಂದಲೂ ಹರಿಯುವ ನೀರಿನ ದಿಕ್ಕನ್ನು ತಿಳಿಯಬಹುದು.
[image: https://kanaja.karnataka.gov.in/wp-content/uploads/2011/11/39_Water1-300x213.jpg]
ಬಸಿದು ತೆಗೆಯಬೇಕಾದ ನೀರಿನ ಪ್ರಮಾಣ : ನಿರ್ದಿಷ್ಟ ಅವಧಿಯಲ್ಲಿ, ಬಸಿದು ತೆಗೆಯಬೇಕಾದ ಒಟ್ಟು ನೀರಿನ ಪ್ರಮಾಣವೆಷ್ಟೆಂಬುದನ್ನು ಅಂದಾಜು ಮಾಡಿದರೆ, ಬಸಿಗಾಲುವೆಯ ರೀತಿ ಮತ್ತು ಆಕಾರಗಳನ್ನು ನಿರ್ಧರಿಸಲು ಸಹಾಯವು ದೊರೆಯುತ್ತದೆ.
ಮೇಲೆ ಹೇಳಿದ ಮಾಹಿತಿಗಳನ್ನಲ್ಲದೆ, ಕೆಳಗೆ ಸೂಚಿಸಿದ ಸಂಗತಿಗಳ ಬಗ್ಗೆಯೂ ತಿಳಿದಿರುವುದು ಅವಶ್ಯ.
· ಮಳೆಯ ಸರಾಸರಿ ಪ್ರಮಾಣ
· ಮಳೆಯ ತೀವ್ರತೆಯ ವಿವರಗಳು
· ನೀರಾವರಿಯ ಜಲದಲ್ಲಿಯ ಎಷ್ಟು ಭಾಗ ನೀರು ಬಸಿದು ಮಣ್ಣಿನೊಳಗೆ ಇಳಿಯುತ್ತದೆ ಎಂಬುದರ ಅಂದಾಜು
ಮಣ್ಣಿನ ಭೌತಿಕ ಗುಣಧರ್ಮಗಳು
ಮಣ್ಣಿನಲ್ಲಿ ನೀರು ಬಸಿದು ಹೋಗುವ ವೇಗ ಮತ್ತು ಪ್ರಮಾಣಗಳನ್ನು ಮುಖ್ಯವಾಗಿ ತಿಳಿದುಕೊಳ್ಳಬೇಕು. ಮಣ್ಣಿನ ಈ ಗುಣ ಧರ್ಮಗಳನ್ನು ಭೂ ಪ್ರದೇಶದಲ್ಲಿಯೇ ಅಳೆದು ತಿಳಿದುಕೊಳ್ಳಬಹುದು ಅಥವಾ ಮಣ್ಣಿನ ನಮೂನೆಯನ್ನು ತಂದು ಪ್ರಯೋಗಾಲಯದಲ್ಲಿ ಈ ಗುಣಧರ್ಮದ ಅಂದಾಜು ಮಾಡಬಹುದು.
ಮೇಲಿನ ವಿಧಾನಗಳ ಬದಲು ನೀರನ್ನು ಬಸಿಯಗೊಡುವ ಸಾಮರ್ಥ್ಯದ ಮೇಲೆ ಪ್ರಭಾವವನ್ನು ಬೀರುವ ಮಣ್ಣಿನ ಕೆಲವು ಗುಣಧರ್ಮಗಳನ್ನು ಅಳೆದು ನೋಡುವುದರಿಂದಲೂ ನೀರನ್ನು ಬಸಿಯಲು ಬಿಡುವ ಸಾಮರ್ಥ್ಯದ ಅಂದಾಜನ್ನು ಮಾಡಲು ಸಾಧ್ಯ. ಉದಾಹರಣೆಗೆ,
· ಮಣ್ಣಿನ ಕಣಗಳ ಗಾತ್ರಕ್ಕೂ ನೀರನ್ನು ಬಸಿಯಲು ಬಿಡುವ ಗುಣಕ್ಕೂ ಸಂಬಂಧವಿದೆ. ಮರಳು ಮಣ್ಣಿನಲ್ಲಿ ಎರೆ ಮಣ್ಣಿಗಿಂತ ಸುಲಭವಾಗಿ ಬಸಿಯುತ್ತದೆ.
· ಮೊಂಟ್ ಮೊರಿಲ್ಲೋನಾಯ್ಟ್ ಖನಿಜದ ಪ್ರಾಬಲ್ಯವಿರುವ ಮಣ್ಣಿಗಿಂತ ಕೆಓಲಿನೈಟ್ ಖನಿಜವೇ ಅಧಿಕವಾಗಿರುವ ಮಣ್ಣಿನಲ್ಲಿರುವ ನೀರು ಸುಲಭವಾಗಿ ಬಸಿಯುತ್ತದೆ.
· ಉತ್ತಮ ಮತ್ತು ಸ್ಥಿರವಾದ ರಚನೆಯಿರುವ ಮಣ್ಣಿನಲ್ಲಿ ನೀರು ಸರಾಗವಾಗಿ ಬಸಿದು ಹೋಗುತ್ತದೆ.
· ಒಣ ಮಣ್ಣಿಗೆ ನೀರನ್ನು ಸೇರಿಸಿದಾಗ ಹೊರಬರುವ ಉಷ್ಣತಾಮಾನವು (Heat of wetting) ಅಧಿಕವಾಗಿರುವ ಮಣ್ಣಿನಲ್ಲಿರುವ ನೀರನ್ನು ಬಸಿಯಲು ಬಿಡುವ ಸಾಮರ್ಥ್ಯವು ಕಡಮೆ.
ಮೇಲೆ ಹೇಳಿದ ಹಲವು ಭೌತಿಕ ಗುಣಧರ್ಮಗಳನ್ನು ಸರಿಯಾಗಿ ಪರಿಶೀಲಿಸಿ, ನೀರನ್ನು ಬಸಿಯಲು ಬಿಡುವ ಮಣ್ಣಿನ ಸಾಮರ್ಥ್ಯವನ್ನು ಅಂದಾಜು ಮಾಡಬಹುದು. ಸುಮಾರು, ೨.೫ ಮೀ. ಅಥವಾ ಅದಕ್ಕಿಂತ ಸ್ವಲ್ಪ ಆಳದವರೆಗೆ ಗುಂಡಿಯನ್ನು ತೆಗೆದು, ಗುಂಡಿಯ ಪಾರ್ಶ್ವದಲ್ಲಿರುವ ಮಣ್ಣನ್ನು ಸೂಕ್ಷ್ಮವಾಗಿ ಪರಿಶೀಲಿಸಬೇಕು.
ರಾಸಾಯನಿಕ ಗುಣಧರ್ಮಗಳು: ಲವಣಗಳನ್ನು ಬಸಿದು ಹೊರ ಹಾಕಲು ಬೇಕಾಗುವ ಬಸಿಗಾಲುವೆಯ ವಿನ್ಯಾಸವನ್ನು ತಯಾರಿಸಲು ಮತ್ತು ಅವಶ್ಯವಿರುವ ನೀರಿನ ಪ್ರಮಾಣವನ್ನು ಲೆಕ್ಕ ಮಾಡಲು ಮೇಲಿನ ವಿವರದಿಂದ ಸಹಾಯವು ದೊರೆಯುತ್ತದೆ. ಇದರಂತೆಯೇ, ಮಣ್ಣಿನಲ್ಲಿರುವ ವಿನಿಮಯ ಸೋಡಿಯಂ ಪ್ರಮಾಣವನ್ನು ಕಂಡು ಹಿಡಿದು, ಇದನ್ನು ನಿವಾರಿಸಲು ಅನುಕೂಲವನ್ನೊದಗಿಸುವ ಜಿಪ್ಸಂ, ಕ್ಯಾಲ್ಸಿಯಂ ಕಾರ್ಬೊನೇಟ್ ಇತ್ಯಾದಿಗಳು ಮಣ್ಣಿನಲ್ಲಿವೆಯೇ ಎಂಬುದನ್ನು ಕಂಡುಕೊಳ್ಳಬೇಕು. ಇಂಥ ಮಾಹಿತಿಗಳು ಪ್ರಯೋಜನಕಾರಿ ಎನಿಸುತ್ತವೆ.
ಬಸಿಗಾಲುವೆ ವಿಧಾನಗಳು
ಹೆಚ್ಚಾದ ನೀರನ್ನು ಮಣ್ಣಿನಿಂದ ಹೊರಹಾಕಲು ಪ್ರಮುಖವಾಗಿ ೪ ವಿಧಾನಗಳನ್ನು ಅನುಸರಿಸಲಾಗುತ್ತದೆ. ಅವುಗಳ ಸಂಕ್ಷಿಪ್ತ ವರ್ಣನೆಯು ಕೆಳಗಿನಂತಿವೆ.
ತೆರೆದ ಬಸಿಗಾಲುವೆಗಳು (Open drains)
· ಭೂಮಿಯಲ್ಲಿ ಸಂಗ್ರಹವಾದ ಹೆಚ್ಚಿನ ನೀರನ್ನು ಹೊರ ಹಾಕಲು, ಸಾಮಾನ್ಯವಾಗಿ ತೆರೆದ ಬಸಿಗಾಲುವೆಗಳನ್ನು ನಿರ್ಮಿಸಲಾಗುತ್ತದೆ. ಮಣ್ಣಿನ ಮೇಲ್ಭಾಗದ ಹರಿಯುವ ನೀರು ಒಳಗೆ ಪ್ರವೇಶಿಸುವ ಮೊದಲೇ ಬಸಿಗಾಲುವೆಗಳಿಗೆ ಬಂದು ಸೇರುತ್ತದೆ. ಈ ರೀತಿ ಸಂಗ್ರಹಗೊಂಡ ನೀರನ್ನು ಮುಖ್ಯ ಕಾಲುವೆಯು ಕೊಂಡೊಯ್ದು ಭೂಮಿಯ ಹೊರಗೆ ಹರಿಯುವಂತೆ ಮಾಡುತ್ತದೆ.
· ಭೂಮಿಯ ಇಳಿಜಾರಿಗೆ ಅಡ್ಡಲಾಗಿ ಬಸಿಗಾಲುವೆಗಳನ್ನು ತೋಡಬೇಕು. ಹೀಗೆ ಮಾಡುವುದರಿಂದ ಇಳಿಜಾರಿನ ಮೂಲಕ ಹರಿದು ಬರುತ್ತಿರುವ ನೀರು ನೇರವಾಗಿ ಬಸಿಗಾಲುವೆಯನ್ನು ಪ್ರವೇಶಿಸಲು ಅನುಕೂಲವಾಗುತ್ತದೆ.
· ಬಸಿಗಾಲುವೆಯು ಕಿರಿದಾಗಿದ್ದು, ಆಳವಾಗಿರಬಹುದು ಇಲ್ಲವೇ ಅಗಲವಾಗಿದ್ದು, ಕಡಮೆ ಆಳದ್ದಾಗಿರಬಹುದು. ಹೆಚ್ಚು ಆಳವಾಗಿರುವ ಕಾಲುವೆಗಳ ಪಾರ್ಶ್ವದ ಮಣ್ಣು ಜರಿದು (ಕುಸಿದು) ಬಿದ್ದು ಕಾಲುವೆಗಳು ನಿರುಪಯೋಗವಾಗುವ ಸಾಧ್ಯತೆ ಇದೆ. ಆದ್ದರಿಂದ ಕಡಮೆ ಆಳದ, ಅಗಲವಾಗಿರುವ ಕಾಲುವೆಗಳೇ ರೂಢಿಯಲ್ಲಿವೆ.
· ಬಸಿಗಾಲುವೆಗಳ ಪಾರ್ಶ್ವಗಳು ಇಳಿಜಾರಾಗಿರಬೇಕು ಇಲ್ಲವಾದರೆ ಅವು ಕುಸಿಯುತ್ತವೆ. ಮಣ್ಣಿನ ಗುಣಧರ್ಮಗಳ ಮೇಲಿಂದ, ಪಾರ್ಶ್ವದ ಇಳಿಜಾರಿನ ಪ್ರಮಾಣವನ್ನು ನಿರ್ಧರಿಸಬೇಕು. ಕೆಳಗೆ ಹೇಳಿದ ಇಳಿಜಾರನ್ನು ಅನುಸರಿಸಬಹುದು.

ಗುಣಗಳು
i) ಜಲಪಾತಳಿಯು ಅತಿ ಎತ್ತರವಿದ್ದಾಗ ಮತ್ತು ಮಣ್ಣಿನ ಮೇಲ್ಮೈಯಲ್ಲಿ ನೀರು ನಿಂತಿರುವಾಗ, ಹೆಚ್ಚಾದ ನೀರನ್ನು ಬಸಿದು ತೆಗೆಯಲು ಇದು ಉತ್ತಮ ವಿಧಾನ
ii) ಸಂಗ್ರಹಗೊಂಡ ನೀರು ಹೆಚ್ಚಿನ ಪ್ರಮಾಣದಲ್ಲಿದ್ದಾಗ ಈ ಪದ್ಧತಿಯು ಪ್ರಶಸ್ತವೆನ್ನಬಹುದು.
iii) ಹೆಚ್ಚಿನ ನೀರನ್ನು ಕ್ಷಿಪ್ರ ಗತಿಯಿಂದ ಹೊರ ಹಾಕಬೇಕಾದ ಸಂದರ್ಭದಲ್ಲಿ ಈ ಪದ್ಧತಿಯು ಪರಿಣಾಮಕಾರಿ.
iv) ತುಲನಾತ್ಮಕವಾಗಿ ಇದು ಕಡಮೆ ಖರ್ಚಿನ ವಿಧಾನವೆನ್ನಬಹುದು.
v) ಭೂಮಿಯು ಸಪಾಟಾಗಿರುವಾಗ ಈ ಪದ್ಧತಿಯು ಅನುಕೂಲಕರ.
ಅವಗುಣಗಳು
i) ಬಸಿಗಾಲುವೆಗಳನ್ನು ನಿರ್ಮಿಸಲು ಬೇಸಾಯಕ್ಕೆ ಯೋಗ್ಯವೆನಿಸಿದ ಭೂಮಿಯನ್ನೇ ಉಪಯೋಗಿಸುವುದು ಅನಿವಾರ್ಯ. ಅಷ್ಟರಮಟ್ಟಿಗೆ ಉತ್ಪಾದನೆಯು ಕಡಮೆಯಾದಂತೆ.
ii) ಎತ್ತುಗಳಿಂದ ಇಲ್ಲವೇ ಯಂತ್ರದಿಂದ ಎಳೆಯುವ ಉಪಕರಣಗಳನ್ನು ಬೇಸಾಯಕ್ಕಾಗಿ ಬಳಸುವ ಕಾರ್ಯವು ಕಷ್ಟಕರವಾಗಬಹುದು ಇಲ್ಲವೇ ಅಸಾಧ್ಯವೆನಿಸಬಹುದು.
iii) ದನ-ಕರುಗಳು ಈ ಕಾಲುವೆಗಳಲ್ಲಿ ಸಿಕ್ಕಿ ಬಿದ್ದು ಅಪಾಯಕ್ಕೆ ಗುರಿಯಾಗಬಹುದು.
iv) ಕಾಲುವೆಗಳಲ್ಲಿ ರೇವೆಯು ಸಂಗ್ರಹವಾಗುವುದರಿಂದ ಮತ್ತು ಕಳೆಗಳು ಬೆಳೆಯುವುದರಿಂದ ಬಸಿಗಾಲುವೆಗಳ ಕಾರ್ಯ ಸಾಮರ್ಥ್ಯವು ಕಡಮೆಯಾಗುತ್ತದೆ. ಬಸಿಗಾಲುವೆಗಳನ್ನು ಸುಸ್ಥಿತಿಯಲ್ಲಿಡಲು ಹೆಚ್ಚು ಶ್ರಮ ಮತ್ತು ಹಣ ವ್ಯಯವಾಗುತ್ತವೆ.
ಭೂಮಿಯಾಳದಲ್ಲಿ ನಿರ್ಮಿಸಿದ (ಭೂಗತ) ಬಸಿಗಾಲುವೆಗಳು
ಭೂಮಿಯೊಳಗೆ, ಇಚ್ಛಿತ ಆಳದಲ್ಲಿ, ಬಸಿಗಾಲುವೆಗಳನ್ನು ನಿರ್ಮಿಸಬಹುದು. ಬಸಿಗಾಲುವೆಯ ಮೇಲ್ಭಾಗದಿಂದ ಮತ್ತು ಅದರ ಎರಡೂ ಪಾರ್ಶ್ವಗಳಲ್ಲಿರುವ ಭೂ ಪ್ರದೇಶದಿಂದ, ಹೆಚ್ಚಾದ ನೀರು ಹರಿದು ಬಂದು ಬಸಿಗಾಲುವೆಯನ್ನು ಪ್ರವೇಶಿಸುತ್ತದೆ. ಈ ನೀರು ಬಸಿಗಾಲುವೆಗಳ ಮೂಲಕ ಹೊರಗೆ ಹರಿದು ಹೋಗುತ್ತದೆ. ಭೂಗತ ಬಸಿಗಾಲುವೆಗಳನ್ನು ನಿರ್ಮಿಸುವ ಪ್ರಮುಖ ವಿಧಾನಗಳ ಸಂಕ್ಷಿಪ್ತ ವರ್ಣನೆಯು ಕೆಳಗಿನಂತಿದೆ:
ಅ) ಮೋಲ್ ಬಸಿಗಾಲುವೆಗಳು (Mole drains) : ಕಳೆದ ಶತಮಾನದ ಪೂರ್ವಾರ್ಧದಲ್ಲಿ, ಮೋಲ್ ಬಸಿಗಾಲುವೆಗಳು ಯುರೋಪ ಖಂಡದ ಹಲವು ದೇಶಗಳಲ್ಲಿ ಪ್ರಚಲಿತವಿದ್ದವು. ವಿಶೇಷ ರೀತಿಯಲ್ಲಿ ವಿನ್ಯಾಸವನ್ನು ಹೊಂದಿರುವ ಕಬ್ಬಿಣದ ನೇಗಿಲಿನ ಹಿಂದೆ, ಚೂಪಾಗಿರುವ ಗಟ್ಟಿಯಾದ ಒಂದು ಬಿರಡೆ (Pointed metal plug)ಯನ್ನು ಜೋಡಿಸಲಾಗಿರುತ್ತದೆ. ಇಚ್ಛಿತ ಸ್ಥಳದಲ್ಲಿ ನೇಗಿಲನ್ನು ಒಳಸೇರಿಸಿ, ಟ್ರ್ಯಾಕ್ಟರಿನ ಸಹಾಯದಿಂದ ಎಳೆಯುತ್ತ ಸಾಗಿದಂತೆ ನೇಗಿಲ ಹಿಂದೆ ಇರುವ ಬಿರಡೆಯಿಂದ ಕೊಳವೆಯಾಕಾರದ ಕಾಲುವೆಯು ನಿರ್ಮಾಣಗೊಳ್ಳುತ್ತದೆ. ಆ ಪ್ರದೇಶದ ವಿವಿಧ ಭಾಗಗಳಿಂದ ಬಸಿದು ಬಂದ ನೀರು ಈ ಕಾಲುವೆಯಲ್ಲಿ ಸಂಗ್ರಹಗೊಂಡು ಹೊರಗೆ ಹರಿಯುತ್ತದೆ.
ಮೋಲ್ ಬಸಿಗಾಲುವೆಯು ಎರೆಮಣ್ಣು ಅಥವಾ ಎರೆಮಿಶ್ರಿತ ಗೋಡು ಮಣ್ಣುಗಳಲ್ಲಿ ಮಾತ್ರ ಪ್ರಯೋಜನಕಾರಿ ಎನಿಸಿದೆ. ಮರಳಿನ ಪ್ರಾಬಲ್ಯವಿರುವ ಮಣ್ಣಿನಲ್ಲಿ ಇಂತಹ ಕಾಲುವೆಗಳನ್ನು ನಿರ್ಮಿಸಿದರೆ, ಅವು ಸ್ಥಿರವಾಗಿರದೆ ಬಹು ಬೇಗನೆ ಕುಸಿಯುತ್ತವೆ. ಆದ್ದರಿಂದ ಮರಳು ಮಣ್ಣಿನಲ್ಲಿ, ಮೋಲ್ ಬಸಿಗಾಲುವೆಗಳು ನಿಷ್ಪ್ರಯೋಜಕವೆನಿಸಿವೆ. ಅದರಂತೆಯೇ ಮೋಲ್ ಬಸಿಗಾಲುವೆಗಳನ್ನು ಸುಮಾರು ೯೦ ಸೆಂ.ಮೀ. ಆಳದವರೆಗೆ ಮಾತ್ರ ನಿರ್ಮಿಸಲು ಸಾಧ್ಯ. ಇದಕ್ಕೂ ಹೆಚ್ಚು ಆಳದಲ್ಲಿ ಈ ಬಸಿಗಾಲುವೆಗಳನ್ನು ನಿರ್ಮಾಣ ಮಾಡುವುದು ಕಷ್ಟಕರ.
ಕಲ್ಲು ದುಂಡಿಗಳಿಂದ (ಗುಂಡುಕಲ್ಲುಗಳಿಂದ) ಬಸಿಗಾಲುವೆಗಳು
ಆ) ಕಲ್ಲು ದುಂಡಿಗಳಿಂದ (ಗುಂಡುಕಲ್ಲುಗಳಿಂದ) ಬಸಿಗಾಲುವೆಗಳು: ನಿರ್ಧರಿಸಿದ ಆಳದವರೆಗೆ ಕಾಲುವೆಯನ್ನು ಅಗೆದು ತಳಭಾಗದ ಸುಮಾರು ೪೫ ಸೆಂ.ಮೀ.ನವರೆಗೆ ೨೦ ರಿಂದ ೨೫ ಸೆಂ.ಮೀ. ವ್ಯಾಸದ ಕಲ್ಲು ದುಂಡಿಗಳನ್ನು ಹಾಕಬೇಕು. ಈ ರೀತಿ ತುಂಬುವಾಗ ದೊಡ್ಡ ದುಂಡಿಗಳು ಕೆಳಗಿನ ಪದರಗಳಲ್ಲಿರುವಂತೆ ನೋಡಿಕೊಳ್ಳಬೇಕು. ದುಂಡಿಗಳ ಮೇಲೆ ನಿಧಾನವಾಗಿ ಕಳಿಯುವ ಸಾವಯವ ವಸ್ತುಗಳನ್ನು ಹಾಸಬೇಕು. ಕತ್ತಾಳೆಯ ಎಲೆಗಳು, ಮರದ ಬೆಳೆದ ಟೊಂಗೆಗಳು ಇತ್ಯಾದಿಗಳನ್ನು ಈ ಕೆಲಸಕ್ಕೆ ಬಳಸಬಹುದು.
ಕಲ್ಲು ದುಂಡಿಗಳ ಮಧ್ಯದಲ್ಲಿರುವ ಖಾಲಿ ಸ್ಥಳಗಳಲ್ಲಿ ನೀರು ಸಂಗ್ರಹಗೊಂಡು ಮುಂದೆ ಸಾಗುತ್ತದೆ. ಈ ಖಾಲಿಯಿರುವ ಸ್ಥಳಗಳಲ್ಲಿ ಮಣ್ಣು ಸಂಗ್ರಹಗೊಳ್ಳುತ್ತಾ ಕೆಲವು ವರ್ಷಗಳಲ್ಲಿ ಈ ಬಗೆಯ ಬಸಿಗಾಲುವೆಗಳು ನಿರುಪಯೋಗಿಯಾಗುತ್ತವೆ.
ಇ) ಕಲ್ಲು ಚಪ್ಪಡಿಯ ಬಸಿಗಾಲುವೆಗಳು: ಕಲ್ಲು ಚಪ್ಪಡಿಗಳನ್ನಾಗಲೀ ಯು.ಸಿ.ಆರ್ (unconsolidated rock) ಗಳನ್ನಾಗಲೀ ಬಳಸಿ ಕಾಲುವೆಯನ್ನು ನಿರ್ಮಿಸಬಹುದು. ಕಾಲುವೆಯ ಮೇಲ್ಭಾಗದಲ್ಲಿ ಕಲ್ಲನ್ನಿಟ್ಟು ಅದರ ಮೇಲೆ ಮಣ್ಣನ್ನು ಮುಚ್ಚಬಹುದು. ಕಾಲುವೆಗಳನ್ನು ಸರಿಯಾಗಿ ರಚಿಸಿದರೆ, ಇವು ಹಲವು ವರ್ಷಗಳವರೆಗೆ ಬಾಳುತ್ತವೆ.
ಈ) ಮಂಗಳೂರು ಹೆಂಚುಗಳ ಬಳಕೆ: ಅವಶ್ಯವಿರುವಷ್ಟು ಆಳದವರೆಗೆ ಕಾಲುವೆಯನ್ನು ತೋಡಬೇಕು. ಕಾಲುವೆಯ ತಳ(ಬುಡ)ದಲ್ಲಿ ಒಂದು ಮಂಗಳೂರು ಹಂಚನ್ನಿಟ್ಟು ಅದರ ಮೇಲೆ ಇನ್ನೆರಡು ಹಂಚುಗಳನ್ನು ಮೊದಲಿನ ಹಂಚಿನೊಡನೆ ತ್ರಿಕೋನಾಕಾರವಾಗುವಂತೆ ಇಡಬೇಕು. ಇದೇ ರೀತಿ ಹೆಂಚುಗಳನ್ನು ಇಡುತ್ತ ಸಾಗಿ ಮಣ್ಣನ್ನು ಮುಚ್ಚಬೇಕು. ಸರಿಯಾಗಿ ನಿರ್ಮಿಸಿದರೆ, ಈ ರೀತಿಯ ಬಸಿಗಾಲುವೆಯು ಹಲವು ವರ್ಷಗಳವರೆಗೆ ಕಾರ್ಯನಿರತವಾಗಿರುತ್ತದೆ.
ಉ) ಕೊಳವೆಗಳ ಬಳಕೆ: ವಿವಿಧ ಸಾಮಗ್ರಿಗಳನ್ನು ಉಪಯೋಗಿಸಿ ನಿರ್ಮಿಸಿದ ಕೊಳವೆಗಳನ್ನು ಬಳಸಿ ಹೆಚ್ಚಾದ ನೀರನ್ನು ಮಣ್ಣಿನಿಂದ ಹೊರ ತೆಗೆಯಬಹುದು. ಕೆಳಗೆ ತಿಳಿಸಿದ ಕೊಳವೆಗಳು ಬಳಕೆಯಲ್ಲಿವೆ.
i) ಪಿವಿಸಿ (p.v.c) ಕೊಳವೆಗಳು: ಈ ಕೊಳವೆಗಳು ಹಲವು ವರ್ಷಗಳವರೆಗೆ ಬಾಳುತ್ತವೆ. ಒಮ್ಮೆ ನೆಲದಲ್ಲಿ ಸರಿಯಾಗಿ ಸ್ಥಾಪಿತಗೊಂಡವೆಂದರೆ, ಶಾಶ್ವತವಾಗಿ, ತಮ್ಮ ಕಾರ್ಯವನ್ನು ಮಾಡುತ್ತವೆನ್ನಬಹುದು. ಆದರೆ, ಕೊಳವೆಗಳಿಗೆ ತಗಲುವ ಖರ್ಚು ಅಧಿಕ.
ii) ಸಿಮೆಂಟ್ ಕಾಂಕ್ರೀಟಿನ ಕೊಳವೆಗಳು: ಮಣ್ಣಿನಲ್ಲಿ, ಅದರಲ್ಲಿಯೂ ಆಮ್ಲ ಮತ್ತು ಲವಣಯುತ ಮಣ್ಣಿನಲ್ಲಿ ಇವು ಹೆಚ್ಚು ಕಾಲದವರೆಗೆ ಬಾಳುವುದಿಲ್ಲ.
iii) ಪಿಂಗಾಣಿಯ ಕೊಳವೆಗಳು: ಪಿಂಗಾಣಿಯ ಕೊಳವೆಗಳು ಹಲವು ವರ್ಷಗಳ ಕಾಲ ಬಾಳಿಕೆ ಬರುತ್ತವೆ. ಇವು ಮಣ್ಣಿನ ಕೊಳವೆಗಳಿಗಿಂತ ಭಾರವಾಗಿರುತ್ತವೆ. ಬೆಲೆಯೂ ಅಧಿಕ.
iv) ಮಣ್ಣಿನ ಸುಟ್ಟ ಕೊಳವೆಗಳು: ಸೂಕ್ತ ಮಣ್ಣಿನಿಂದ ತಯಾರಿಸಿ, ಸುಟ್ಟರೆ, ಹಲವು ದೃಷ್ಟಿಯಿಂದ, ಕೊಳವೆಗಳು ಅನುಕೂಲಕರ ಎನ್ನಬಹುದು. ಪಿ.ವಿ.ಸಿ. ಕೊಳವೆಗಳನ್ನು ಬಿಟ್ಟರೆ, ಉಳಿದೆಲ್ಲ ರೀತಿಯ ಕೊಳವೆಗಳಿಗಿಂತ ಹಗುರ, ಬೆಲೆಯೂ ಕಡಮೆ. ಅಲ್ಲದೇ ಹಲವು ವರ್ಷಗಳವರೆಗೆ ಕಾರ್ಯವನ್ನು ನಿರ್ವಹಿಸುತ್ತವೆ.
ಮೇಲೆ ಹೇಳಿದ ಎಲ್ಲ ಬಗೆಯ ಕೊಳವೆಗಳಿಗೂ ಕೆಳ ಭಾಗದಲ್ಲಿ ರಂಧ್ರಗಳಿರಬೇಕು. ರಂಧ್ರಗಳು ಗೋಲಾಕಾರದ ಇಲ್ಲವೇ ಚೌಕೋನ ಆಕಾರವಿರಬಹುದು.
ಭೂಗತ ಬಸಿಗಾಲುವೆಗಳ ವಿನ್ಯಾಸ (design) : ಭೂಗತ ಬಸಿಗಾಲುವೆಗಳನ್ನು ಒಂದಕ್ಕಿಂತ ಹೆಚ್ಚಿನ ರೀತಿಯಲ್ಲಿ ವಿನ್ಯಾಸಗೊಳಿಸಬಹುದು. ಭೂರಚನೆ, ಮಣ್ಣಿನ ಗುಣಧರ್ಮಗಳು ಮತ್ತು ಬೆಳೆಯ ಅವಶ್ಯಕತೆ ಇವುಗಳನ್ನು ಪರಿಗಣಿಸಿ ಅನುಸರಿಸಬೇಕಾದ ವಿನ್ಯಾಸವನ್ನು ನಿರ್ಧರಿಸಬೇಕು. ಈ ಸಂದರ್ಭದಲ್ಲಿ ಕೆಳಗಿನ ಸಾಮಾನ್ಯ ನಿಯಮಗಳು ಪ್ರಯೋಜನಕಾರಿಯಾಗಬಲ್ಲವು.
i) ನೈಸರ್ಗಿಕವಾಗಿ ನೀರು ಬಸಿದು ಹೋಗುವ ದಿಕ್ಕಿನಲ್ಲಿಯೇ ಪ್ರಮುಖ ಬಸಿಗಾಲುವೆಯು ಬರುವಂತೆ ಮಾಡಿದರೆ ಅನುಕೂಲ. ಆದರೆ, ಕೆಲವು ಸಂದರ್ಭಗಳಲ್ಲಿ, ಈ ದಿಕ್ಕಿಗೆ ಅಡ್ಡವಾಗುವಂತೆ ಪ್ರಮುಖ ಕಾಲುವೆಯನ್ನು ನಿರ್ಮಿಸಬೇಕಾಗಬಹುದು.
ii) ಅಡ್ಡ ಕಾಲುವೆಗಳನ್ನು, ಭೂಮಿಯ ಮುಖ್ಯ ಇಳಿಜಾರಿನ ದಿಕ್ಕಿನಲ್ಲಿ ಜೋಡಿಸಬೇಕು.
iii) ಸಾಧ್ಯವಿದ್ದಲ್ಲೆಲ್ಲ, ಅಡ್ಡ ಬಸಿಗಾಲುವೆಗಳನ್ನು ಆದಷ್ಟು ಉದ್ದವಾಗಿರುವಂತೆ ಮತ್ತು ಒಂದಕ್ಕೊಂದು ಸಮಾನವಾಗಿರುವಂತೆ ನೋಡಿಕೊಳ್ಳಬೇಕು.
iv) ಬಸಿಗಾಲುವೆಗಳು ಆದಷ್ಟು ಸರಳ ರೇಖೆಯಲ್ಲಿರುವುದು ಉತ್ತಮ. ಅನಿವಾರ್ಯವಾಗಿ ತಿರುವನ್ನು ಕೊಡಲೇಬೇಕಾದಾಗ ತಿರುವು ನಿಧಾನವಾಗಿರುವಂತೆ ನೋಡಿಕೊಳ್ಳಬೇಕು. ತಿರುವು ಕಾಟಕೋನ (೯೦೦ಕೋನ)ದಲ್ಲಿದ್ದರೆ, ನೀರಿನ ಸಹಜ ಹರಿವಿಗೆ ತಡೆಯುಂಟಾಗಿ ಆ ಭಾಗದಲ್ಲಿ ರೇವೆಯು ಸಂಗ್ರಹಗೊಳ್ಳಬಹುದು.
v) ತಿರುವುಗಳಲ್ಲಿ, ಬಸಿಗಾಲುವೆಗಳ ಎರಡು ಸಾಲುಗಳು ಸಂಧಿಸುವಲ್ಲಿ ಅಥವ ರೇವೆಯ ಸಂಗ್ರಹವಾಗುವ ಸಾಧ್ಯತೆಯಿರುವಲ್ಲಿ, ರೇವೆ ಸಂಗ್ರಹ ತಗ್ಗನ್ನು (silt trap) ನಿರ್ಮಿಸುವುದು ಉತ್ತಮ.
vi) ಬಸಿಗಾಲುವೆಗೆ ಒಂದೇ ಪ್ರಮಾಣದ ಇಳಿಜಾರಿರುವಂತೆ ನೋಡಿಕೊಳ್ಳುವುದು ಪ್ರಶಸ್ತ.
vii) ಕೊಳವೆಗಳ ಸಲುವಾಗಿ ನಿರ್ಮಿಸಬೇಕಾದ ಕಾಲುವೆಯನ್ನು ತುದಿಯ ಭಾಗದಿಂದ ಅಗೆಯುತ್ತ ಮೇಲ್ಭಾಗಕ್ಕೆ ಸಾಗಬೇಕು. ಅದರಂತೆಯೇ ಕೊಳವೆಗಳನ್ನು ಜೋಡಿಸುವ ಕಾರ್ಯವನ್ನು ಕೊನೆಯಿಂದಲೇ ಆರಂಭಿಸಬೇಕು.
viii) ಬಸಿಗಾಲುವೆಯ ಕೊನೆಯ ಸ್ವಲ್ಪ ಭಾಗವನ್ನು, ಸಿಮೆಂಟ್ ಕಾಂಕ್ರೀಟ್‌ನಿಂದ ಭದ್ರಪಡಿಸಬೇಕು. ಹೀಗೆ ಮಾಡುವುದರಿಂದ ಕೊಳವೆಗಳು ಸ್ಥಾನದಿಂದ ಕದಲುವುದಿಲ್ಲ.
ix) ಬಸಿಗಾಲುವೆಯ ಕೊನೆಯ ಕೊಳವೆಯ ತುದಿಗೆ ಜಾಳಿಗೆಯನ್ನು ಕೂಡಿಸಿ ಕಪ್ಪೆ, ಹಾವು, ಇಲಿ, ಹೆಗ್ಗಣ ಮುಂತಾದ ಪ್ರಾಣಿಗಳು ಒಳಸೇರದಂತೆ ಮಾಡಬೇಕು. ಜಾಳಿಗೆಯ ರಂಧ್ರಗಳು, ನೀರು ಸುಲಭವಾಗಿ ಹೊರ ಬರುವಷ್ಟು ದೊಡ್ಡವಿರಬೇಕು. ಆದರೆ, ಮೇಲೆ ಹೇಳಿದ ಪ್ರಾಣಿಗಳ ಪ್ರವೇಶವನ್ನು ತಡೆಯುವಷ್ಟು ಸಣ್ಣವಿರಬೇಕು.
ಕೊಳವೆಗಳನ್ನು ಜೋಡಿಸುವ ಕಾರ್ಯ
· ಮೇಲೆ ಸೂಚಿಸಿದಂತೆ, ಕೊಳವೆಗಳನ್ನು ಕಾಲುವೆಯ ತುದಿಯಿಂದ ಜೋಡಿಸುತ್ತ ಮೇಲ್ಭಾಗಕ್ಕೆ ಬರಬೇಕು.
· ಎರಡು ಕೊಳವೆಗಳನ್ನು ಜೋಡಿಸುವಾಗ, ಅವೆರಡರ ಮಧ್ಯದಲ್ಲಿ ಅರ್ಧ ಸೆಂ.ಮೀ. ಸ್ಥಳವನ್ನು ಬಿಡಬೇಕು.
· ಎರಡು ಕೊಳವೆಗಳು ಸಂಧಿಸಿದಲ್ಲಿ, ನೀರನ್ನು ಸೋಸಿ ಕೊಳವೆಯೊಳಗೆ ಬಿಡುವ ವಸ್ತುಗಳನ್ನು ಬಳಸಬೇಕು. ಒಣ ಹುಲ್ಲು, ತೆಂಗಿನ ನಾರು, ಮರದ ಚೂರುಗಳು ಮುಂತಾದ ಸಾವಯವ ಪದಾರ್ಥಗಳನ್ನು ಉಪಯೋಗಿಸಬಹುದು. ಮಾನವ ನಿರ್ಮಿತ ಕಾಜಿನನಾರು, ಪ್ಲಾಸ್ಟಿಕ್ ನಾರು ಇತ್ಯಾದಿ ವಸ್ತುಗಳನ್ನು ಬಳಸಬಹುದು. ಆದರೆ, ಉರುಟು ಮರಳು ಮತ್ತು ಹರಳುಗಳು ಉತ್ತಮವೆಂದು ಕಂಡು ಬಂದಿದೆ. ಇವನ್ನುಕೊಳವೆಗಳ ಸುತ್ತಲೂ ಬರುವಂತೆ ಹಾಕಬೇಕು.
ಬಸಿಗಾಲುವೆಗಳನ್ನು ಜೋಡಿಸುವ ವಿವಿಧ ವಿನ್ಯಾಸಗಳು ಭೂ ರಚನೆ ಮತ್ತು ಇತರೆ ಕೆಲ ಸಂಗತಿಗಳ ಆಧಾರದ ಮೇಲೆ, ಸೂಕ್ತ ರೀತಿಯಲ್ಲಿ, ಕೊಳವೆಗಳ ವಿನ್ಯಾಸವನ್ನು ಮಾಡಬೇಕಾಗುತ್ತದೆ. ಕೆಲವು ಪ್ರಮುಖ ವಿನ್ಯಾಸಗಳನ್ನು ಚಿತ್ರ ೨೮ರಲ್ಲಿ ತೋರಿಸಲಾಗಿದೆ.
[image: ]
ಬಸಿಗಾಲುವೆಗಳ ಆಳ: ಬಸಿಕಾಲುವೆಗಳ ಆಳವನ್ನು ನಿರ್ಧರಿಸುವಾಗ ಕೆಳಗಿನ ಸಂಗತಿಗಳನ್ನು ಪರಿಗಣಿಸಬೇಕು.
i) ನೀರಿನ ಪಾತಳಿ : ಮಣ್ಣಿನಲ್ಲಿರುವ ನೀರಿನ ಪಾತಳಿಯನ್ನು ಎಷ್ಟು ಆಳಕ್ಕೆ ಒಯ್ಯಬೇಕೆಂಬುದನ್ನು ನಿರ್ಧರಿಸಿ, ಅದಕ್ಕನುಗುಣವಾಗಿ ಬಸಿಗಾಲುವೆಗಳ ಆಳವನ್ನು ಇಡಬೇಕು.
ii) ಬೆಳೆಯ ಬೇರುಗಳ ಆಳ: ಬೆಳೆಯ ಬೇರುಗಳು ಹೆಚ್ಚು ಆಳಕ್ಕೆ ಹೋಗುವಂತಿದ್ದರೆ, ಬಸಿಗಾಲುವೆಗಳ ಆಳವನ್ನು ಹೆಚ್ಚಿಸಬೇಕು. ಕಡಮೆ ಆಳದ ಬೇರಿರುವ ಬೆಳೆಗಳಾದರೆ, ಬಸಿಗಾಲುವೆಗಳ ಆಳವನ್ನು ೮೦ ರಿಂದ ೯೦ ಸೆಂ.ಮೀ. ಇಟ್ಟರೂ ಸಾಕಾಗುತ್ತದೆ.
iii) ಮಣ್ಣಿನ ಗುಣ ಧರ್ಮಗಳು: ಹೆಚ್ಚಾದ ನೀರನ್ನು ಸುಲಭವಾಗಿ ಮತ್ತು ಆಳಕ್ಕೆ ಬಸಿಯಲು ಬಿಡುವಂತಹ ಮರಳು ಮಣ್ಣಿನಲ್ಲಿ ೧೨೦ ಸೆಂ.ಮೀ. ಅಥವಾ ಅದಕ್ಕಿಂತ ಆಳದಲ್ಲಿ ಬಸಿಗಾಲುವೆಗಳನ್ನು ನಿರ್ಮಿಸಬಹುದು. ಆದರೆ, ನೀರು ನಿಧಾನವಾಗಿ ಬಸಿಯುವ ಮತ್ತು ಹೆಚ್ಚು ಆಳಕ್ಕೆ ನೀರನ್ನು ಬಸಿಯಲು ಬಿಡದ ಜಿಗುಟು ಎರೆ ಮಣ್ಣಿನಲ್ಲಿರುವ ಬಸಿಗಾಲುವೆಗಳನ್ನು ಬಹಳ ಆಳದಲ್ಲಿಟ್ಟರೆ, ಮೇಲ್ಭಾಗದಿಂದ ಬಸಿದು ಬಂದ ನೀರು ಕಾಲುವೆಗಳನ್ನು ತಲುಪುವುದಿಲ್ಲ. ಹೀಗಾಗಿ ಬಸಿಗಾಲುವೆಗಳಿಂದ ನಿರೀಕ್ಷಿತ ಫಲವೂ ದೊರೆಯುವುದಿಲ್ಲ. ಇಂತಹ ಮಣ್ಣಿನಲ್ಲಿ, ಬಸಿಗಾಲುವೆಗಳನ್ನು ೮೦ ರಿಂದ ೯೦ ಸೆಂ.ಮೀ. ಆಳದವರೆಗಿಡುವುದು ಅನಿವಾರ್ಯ.
iv) ನೀರು ಹೊರ ಬೀಳುವ ಸ್ಥಳ: ಬಸಿಗಾಲುವೆಗಳಿಂದ ಹರಿದು ಬಂದ ನೀರು ಹೊರ ಬೀಳುವ ಸ್ಥಳವು, ಬಸಿಗಾಲುವೆಗಳ ಆಳಕ್ಕಿಂತ ಹೆಚ್ಚಿನ ಆಳದಲ್ಲಿ ಇರಬೇಕಾಗುತ್ತದೆ. ಇದು ಸಾಧ್ಯವಿರದ ಸಂದರ್ಭದಗಳಲ್ಲಿ ಬಸಿಗಾಲುವೆಗಳ ಆಳವನ್ನೇ ಕಡಮೆ ಮಾಡುವ ಅನಿವಾರ್ಯತೆಯುಂಟಾಗುತ್ತದೆ.
ಬಸಿಗಾಲುವೆಗಳ ಮಧ್ಯದ ಅಂತರ : ಮಣ್ಣಿನಲ್ಲಿರುವ ಗುಣಧರ್ಮಗಳಿಗೂ, ಎರಡು ಬಸಿಗಾಲುವೆಗಳ ಮಧ್ಯದಲ್ಲಿರುವ ಅಂತರಕ್ಕೂ ಸಂಬಂಧವಿದೆ. ನೀರು ಸುಲಭವಾಗಿ ಬಸಿಯುವ ಮರಳು ಮಣ್ಣಿನಲ್ಲಿ, ಬಸಿಗಾಲುವೆಗಳನ್ನು ಹೆಚ್ಚು ಅಂತರದಲ್ಲಿ ಜೋಡಿಸಬಹುದು. ಆದರೆ, ನೀರು ನಿಧಾನವಾಗಿ ಚಲಿಸುವ ಜಿಗುಟು ಎರೆಮಣ್ಣಿನಲ್ಲಿ, ಬಸಿಗಾಲುವೆಗಳು ತುಲನಾತ್ಮಕವಾಗಿ ಕಡಮೆ ಅಂತರದಲ್ಲಿರಬೇಕಾಗುತ್ತವೆ.
ಬಸಿಗಾಲುವೆಗಳ ಆಳಕ್ಕೂ ಮತ್ತು ಅವುಗಳ ನಡುವಿನ ಅಂತರಕ್ಕೂ ಸಂಬಂಧವಿದೆ ಎಂಬುದನ್ನು ಗಮನಿಸಬೇಕು. ಬಸಿಗಾಲುವೆಗಳ ಆಳ ಮತ್ತು ಅಂತರ ಇವುಗಳನ್ನು ನಿರ್ಧರಿಸುವಾಗ ಕೆಳಗಿನ ಸಲಹೆಗಳು ಪ್ರಯೋಜನಕಾರಿ ಎನಿಸುತ್ತವೆ (ಕೋಷ್ಟಕ ೧೭).
ಕೋಷ್ಟಕ ೧೭ : ವಿವಿಧ ಮಣ್ಣುಗಳಲ್ಲಿ ಬಸಿಗಾಲುವೆಗಳನ್ನು ನಿರ್ಮಿಸುವಾಗ ಅನುಸರಿಸಬೇಕಾದ ಆಳ ಮತ್ತು ಅಂತರ.
	ಅ. ಸ.
	ಮಣ್ಣಿನ ಮಾದರಿ
	ಬಸಿಗಾಲುವೆಯ

	
	
	ಆಳ (ಮೀ.ಗಳು)
	ಅಂತರ (ಮೀ.ಗಳು)

	೧.
	ಮರಳು ಮಣ್ಣು
	೧.೨೫-೧.೪
	೩೦-೭೦

	೨.
	ರೇವೆ ಮಣ್ಣು
	೧.೦-೧, ೨೫
	೧೮-೩೦

	೩.
	ಜಿಗುಟು ಎರೆ ಮತ್ತು ಎರೆ ಗೋಡು
	೦.೭೫-೧.೦
	೧೨.೨೦


ಲಂಬ ಬಸಿಗಾಲುವೆಗಳು (Vertical drains) : ಇಲ್ಲಿಯವರೆಗೆ ವಿವರಿಸಿದ ಬಸಿಗಾಲುವೆಗಳು ಕೆಳಗೆ ಸೂಚಿಸಿದ ಸಂದರ್ಭಗಳಲ್ಲಿ ಅಸಾಧ್ಯವೆನಿಸಬಹುದು ಇಲ್ಲವೇ ಪ್ರಯೋಜನಕಾರಿಯಾಗದಿರಬಹುದು.
i) ಭೂ ಪ್ರದೇಶವು ಸಪಾಟಾಗಿದ್ದು, ಬಸಿದ ನೀರು ಹೊರ ಹರಿಯಲು ಸಾಧ್ಯವಾಗದಿದ್ದಾಗ.
ii) ಭೂ ಪ್ರದೇಶವು ಇತರರಿಗೆ ಸೇರಿದ ಭೂಮಿಯಿಂದ ಆವೃತವಾಗಿದ್ದು, ಬಸಿಗಾಲುವೆಯ ನೀರನ್ನು ಹೊರ ಹರಿಯಲು ಆ ಭೂಮಿಯ ಮಾಲಿಕರಿಂದ ಸಹಕಾರವು ದೊರೆಯದಿದ್ದಾಗ
iii) ಬಸಿಗಾಲುವೆಯ ನೀರಿನಲ್ಲಿ ಲವಣಗಳ ಪ್ರಮಾಣವು ಅತಿ ಕಡಿಮೆಯಿದ್ದು, ಆ ನೀರನ್ನು ನೀರಾವರಿಗೆಂದು ಬಳಸಲು ಸಾಧ್ಯವಿದ್ದಾಗ.
iv) ನೀರಿನ ಪಾತಳಿಯನ್ನು ಎರಡು ಮೀ.ಗಳಿಗಿಂತ ಕೆಳಗೆ ಇಳಿಸಬೇಕಾದ ಪ್ರಸಂಗವಿದ್ದಾಗ.
v) ಭೂ ಪ್ರದೇಶವು ತಗ್ಗು ದಿಣ್ಣೆಗಳಿಂದ ಕೂಡಿರುವಾಗ.
ಮೇಲೆ ಹೇಳಿ ಪ್ರಸಂಗಗಳಲ್ಲಿ ಲಂಬ ಬಸಿಗಾಲುವೆಗಳನ್ನು ನಿರ್ಮಿಸುವುದು ಹೆಚ್ಚು ಪ್ರಯೋಜನಕಾರಿ ಎನಿಸುತ್ತದೆ.
ಲಂಬ ಬಸಿಗಾಲುವೆಗಳು ಮತ್ತು ಅವುಗಳಿಂದಾಗುವ ಅನುಕೂಲತೆಗಳು: ಭೂಮಿಗೆ ಸಮಾನಾಂತರವಾಗಿ ಬಸಿಗಾಲುವೆಗಳನ್ನು ರಚಿಸುವ ಬದಲು, ಭೂಮಿಗೆ ಲಂಬವಾಗಿ ನಿರ್ಮಿಸಿದ ಬಾವಿ ಇಲ್ಲವೇ ಕೊಳವೆ ಬಾವಿಗಳಿಗೆ ಲಂಬ ಬಸಿಗಾಲುವೆಗಳೆಂಬ ಹೆಸರಿದೆ. ಇವು ಭೂಮಿಯ ಜಲಪಾತಳಿಯನ್ನು ತಗ್ಗಿಸುತ್ತವೆಯಲ್ಲದೇ ಇವುಗಳಿಂದ ದೊರೆತ ಜಲವು ಉತ್ತಮ ಗುಣಮಟ್ಟದ್ದಾಗಿದ್ದರೆ, ಈ ಜಲವನ್ನು ನೀರಾವರಿಗೆಂದು ಉಪಯೋಗಿಸಬಹುದು.
ಲಂಬ ಬಸಿಗಾಲುವೆಗಳ ನಿರ್ಮಾಣಕ್ಕೆ ಬಹುತೇಕ ಸಂದರ್ಭಗಳಲ್ಲಿ ಅಧಿಕ ಹಣವು ವ್ಯಯವಾಗುತ್ತದೆಯಾದರೂ ಅವುಗಳಿಂದ ಮುಂದಿನ ಪ್ರಯೋಜನಗಳಿವೆ.
i) ಲಂಬ ಬಸಿಗಾಲುವೆಗಳಿಂದ ನೀರಿನ ಮಟ್ಟವನ್ನು ತುಲನಾತ್ಮಕವಾಗಿ, ಹೆಚ್ಚು ಆಳಕ್ಕೆ ತಗ್ಗಿಸಬಹುದು.
ii) ತೆರೆದ ಬಸಿಗಾಲುವೆಯೊಡನೆ ತುಲನೆ ಮಾಡಿದರೆ ಈ ಪದ್ದತಿಯ ಬಸಿಗಾಲುವೆಗಳಿಗೆ ಕಡಮೆ ಭೂ ಪ್ರದೇಶವು ಸಾಕಾಗುವುದರಿಂದ ಹೆಚ್ಚು ಭೂಮಿಯ ಬೇಸಾಯಕ್ಕೆ ದೊರೆಯುತ್ತದೆ.
iii) ಸಂಯುಕ್ತ ನೀರಾವರಿ ವಿಧಾನವನ್ನು ಅನುಸರಿಸಲು ಈ ಪದ್ಧತಿಯು ಹೆಚ್ಚು ಅನುಕೂಲಕರವಾಗಿದೆ.
iv) ಸಂರಕ್ಷಣಾ ವೆಚ್ಚವು ತೆರೆದ ಬಸಿಗಾಲುವೆಗಳಿಗಿಂತ ಕಡಮೆ.
ಲಂಬ ಬಸಿಗಾಲುವೆಗಳ ಪ್ರಕಾರಗಳು: ಲಂಬ ಬಸಿಗಾಲುವೆಗಳನ್ನು ಮುಂದಿನಂತೆ ನಾಲ್ಕು ಪ್ರಕಾರಗಳಾಗಿ ವಿಂಗಡಿಸಬಹುದು.
i) ಕ್ರಮ ಬದ್ಧ ಬಸಿಗಾಲುವೆಗಳು: ಸಂಬಂಧಿಸಿದ ಪ್ರದೇಶದೆಲ್ಲೆಡೆ, ಒಂದು ವ್ಯವಸ್ಥಿತ ರೀತಿಯಲ್ಲಿ, ಬಾವಿಗಳನ್ನು ತೆಗೆಸಲಾಗುತ್ತದೆ. ಇವುಗಳನ್ನು ತೆಗೆಸುವಾಗ ಮುಂದಿನ ಸಂಗತಿಗಳನ್ನು ಪರಿಗಣಿಸಲಾಗುತ್ತದೆ.
· ಬಾವಿಯಿಂದ ಸ್ಥಳಕ್ಕೆ ಹೋಗಿ ಬರಲು ಮತ್ತು ಅದನ್ನು ಸುಸ್ಥಿತಿಯಲ್ಲಿಡಲು ಇರುವ ಅನುಕೂಲತೆಗಳು.
· ಬಾವಿಯಲ್ಲಿ ಸಂಗ್ರಹಗೊಂಡ ನೀರನ್ನು ಹೊರಗೆ ತೆಗೆಯಲು ಅಥವ ನೀರಾವರಿಗೆಂದು ಬಳಸಲು ಇರುವ ಅನುಕೂಲತೆಗಳು.
ii)         ಆರಿಸಿದ ಸ್ಥಳದಲ್ಲಿ ನಿರ್ಮಿಸಿದ ಬಸಿಗಾಲುವೆಗಳು: ಬೇಸಾಯಕ್ಕೆ ಕಡಮೆ ಪ್ರಯೋಜನಕಾರಿ ಎನಿಸಿದ ಭೂಮಿಯಲ್ಲಿ ಈ ಪ್ರಕಾರದ ಬಸಿಗಾಲುವೆಗಳನ್ನು ನಿರ್ಮಿಸಲಾಗುತ್ತದೆ. ತಗ್ಗು ಪ್ರದೇಶಗಳ ಇಲ್ಲವೇ ಲವಣಗಳ ಸಂಗ್ರಹವಾಗಿರುವ ಸ್ಥಳಗಳಲ್ಲಿ ನಿರ್ಮಿಸಿದ ಲಂಬ ಬಸಿಗಾಲುವೆಗಳು ಈ ಪ್ರಕಾರದ ಉದಾಹರಣೆಗಳೆನ್ನಬಹುದು.
iii)        ಮುಖ್ಯವಾಹಿನಿಯನ್ನು ಛೇದಿಸುವ (ಸೀಳುಮಾಡುವ) ಬಸಿಗಾಲುವೆಗಳು: ಬಸಿದು ಬರುವ ನೀರಿನ ಮುಖ್ಯವಾಹಿನಿಯನ್ನು ಪೂರ್ತಿಯಾಗಿ ಇಲ್ಲವೇ ಭಾಗಶಃ ಛೇದಿಸುವಂತೆ, ನಿರ್ಮಿಸಲಾದ ಬಸಿಗಾಲುವೆಗಳು ಈ ಗುಂಪಿಗೆ ಸೇರಿವೆ.
iv)        ದಂಡೆಗುಂಟ ನಿರ್ಮಿಸಿದ ಬಸಿಗಾಲುವೆಗಳು: ನದಿಯ ದಂಡೆ ಗುಂಟ ಇಲ್ಲವೇ ಆಣೆಕಟ್ಟುಗಳ ಸುತ್ತಲಿನ ಪ್ರದೇಶಗಳಲ್ಲಿ, ಹಲವು ಬಾವಿಗಳನ್ನು ತೆಗೆಸುವುದರಿಂದ, ಜಲ ಸಂಗ್ರಹದಿಂದ ಬಸಿದು ಬರುವ ನೀರನ್ನು ತಡೆದು, ಸುತ್ತಲಿರುವ ಭೂಮಿಯು ಜೌಗಾಗದಂತೆ ಮಾಡಬಹುದು.
ಲಂಬದ ಬಸಿಗಾಲುವೆಗಳಿಗೆ ಇರಬೇಕಾದ ಕೆಲವು ಅವಶ್ಯಕತೆಗಳು: ತೆರೆದ ಬಾವಿಗಳನ್ನು ಆಳದವರೆಗೆ ಅಗೆದಾಗ ಅಥವಾ ಕೊಳವೆ ಬಾವಿಗಳನ್ನು ನಿರ್ಮಿಸಿದಾಗ ಅವುಗಳಲ್ಲಿ ಸಂಗ್ರಹವಾದ ನೀರನ್ನು ಮೇಲೆತ್ತಲು ವಿದ್ಯುತ್, ಡೀಸೆಲ್ ಇಲ್ಲವೇ ಸೌರ ಶಕ್ತಿಯಿಂದ ನಡೆಯುವ ಯಂತ್ರಗಳು ಬೇಕಾಗುತ್ತವೆ. ಆದರೆ, ಕೆಲವು ಸಂದರ್ಭಗಳಲ್ಲಿ, ಭಾವಿಯ ಆಳವು ಕಡಮೆ ಇದ್ದಾಗ (ಉದಾಹರಣೆಗೆ ೪-೫ ಮೀಟರುಗಳು) ಕೈ ಪಂಪುಗಳಿಂದಲೇ ನೀರನ್ನು ಮೇಲೆ ತೆಗೆಯಬಹುದು.
ಜೈವಿಕ ಬಸಿಗಾಲುವೆಗಳು: ತೆರೆದ ಅಥವಾ ಭೂಗತ ಬಸಿಗಾಲುವೆಗಳನ್ನು ನಿರ್ಮಿಸಲು ಸಾಧ್ಯವಿಲ್ಲದ ಸಂದರ್ಭದಲ್ಲಿ, ವೇಗದಿಂದ ಬೆಳೆಯುವ ಕೆಲವು ಜಾತಿಯ ಮರಗಳನ್ನು ಬೆಳೆಸಿ, ಹೆಚ್ಚಾಗ ನೀರನ್ನು ನಿವಾರಿಸಲು ಸಾಧ್ಯವಿದೆ. ಉದಾಹರಣೆಗೆ ಕೆಲವು ತಳಿಗೆ ಸೇರಿದ ನೀಲಗಿರಿ ಮರಗಳು ಈ ಕೆಲಸವನ್ನು ಬಹು ಸಮರ್ಥವಾಗಿ ನೆರವೇರಿಸಬಲ್ಲವೆಂದು ಕಂಡು ಬಂದಿದೆ. ಈ ಬಗ್ಗೆ ಹೆಚ್ಚಿನ ಅಧ್ಯಯನಗಳ ಅವಶ್ಯಕತೆ ಇದೆ.
ಬಸಿಗಾಲುವೆಗಳಿಂದ ಹೊರ ಬಂದ ನೀರಿನ ನಿರ್ವಹಣೆ: ಬಸಿಗಾಲುವೆಗಳಿಂದ ಹೊರ ಬಂದ ನೀರನ್ನು ಕೆಳಗಿನಂತೆ ನಿರ್ವಹಿಸಬಹುದು.
ನೀರಾವರಿಗೆ ಬಳಕೆ: ಮಳೆಗಾಲದಲ್ಲಿ ಬಸಿಗಾಲುವೆಗಳಿಂದ ಹೊರ ಹರಿದ ನೀರು ಸಾಮಾನ್ಯವಾಗಿ ನೀರಾವರಿಗೆ ಸೂಕ್ತವೆನಿಸುತ್ತದೆ. ಇಂತಹ ನೀರನ್ನು ಹೆಚ್ಚು ನೀರಿನ ಅವಶ್ಯಕತೆ ಇರುವ ಬತ್ತದಂತಹ ಬೆಳೆಗೆ ಉಪಯೋಗಿಸಬಹುದು. ಮಳೆಗಾಲದ ನಂತರ ಹೊರ ಹರಿದ ನೀರನ್ನು ಪರೀಕ್ಷಿಸಿ, ಜಲವು ಸೂಕ್ತವೆನಿಸಿದರೆ. ನೀರಾವರಿಗೆ ಬಳಸಬಹುದು. ನೀರಿನಲ್ಲಿ ಲವಣಗಳು ಮಧ್ಯಮ ಪ್ರಮಾಣದಲ್ಲಿದ್ದರೆ, ಸಾಧ್ಯವಿದ್ದಲ್ಲಿ ಉತ್ತಮ ಗುಣಮಟ್ಟದ ನೀರಿನೊಡನೆ ಮಿಶ್ರ ಮಾಡಿ ನೀರಾವರಿಗೆ ಉಪಯೋಗಿಸಬಹುದು.
ನೈಸರ್ಗಿಕ ಬಸಿಗಾಲುವೆಗಳಿಗೆ ಜೋಡಣೆ: ಬಸಿಗಾಲುವೆಗಳಿಂದ ಹೊರ ಹರಿದ ನೀರು, ನೀರಾವರಿಗೆ ಅವಶ್ಯವೆನಿಸದಿದ್ದಲ್ಲಿ ಅಥವಾ ನೀರಿನ ಗುಣಮಟ್ಟವು ನೀರಾವರಿಗೆ ಸೂಕ್ತವೆನಿಸದಿದ್ದಾಗ, ನೀರನ್ನು ಭೂ ಪ್ರದೇಶದಿಂದ ಹೊರಗೆ ಹರಿದು ಹೋಗುವಂತೆ ಮಾಡಬೇಕಾಗುತ್ತದೆ. ಸಾಮಾನ್ಯವಾಗಿ, ಈ ನೀರು ಗುರುತ್ವಾಕರ್ಷಣೆಯಿಂದ ಇಳಜಾರಿನವರೆಗೆ ಹರಿದು ಭೂ ಪ್ರದೇಶದ ಹೊರಗೆ ಹೋಗುತ್ತದೆ. ಆದರೆ, ಭೂಮಿಯು ಬಟ್ಟಲಿನ ಆಕಾರವಿರುವಾಗ, ನೀರು ಸ್ವಾಭಾವಿಕವಾಗಿ, ಹರಿದು ಹೊರಗೆ ಹೋಗಲಾರದು. ಅಂಥ ಪ್ರಸಂಗಗಳಲ್ಲಿ, ನೀರನ್ನು ಯಂತ್ರದ ಸಹಾಯದಿಂದ ಮೇಲೆತ್ತಿ ಹೊರಗಡೆ ಹರಿಯುವಂತೆ ಮಾಡಬೇಕಾಗುತ್ತದೆ.
ಆವಿಯ ತೊಟ್ಟಿಯ ಬಳಕೆ: ಕೆಲವು ಸಂದರ್ಭಗಳಲ್ಲಿ, ಬಸಿಗಾಲುವೆಯಿಂದ ಹೊರ ಹರಿದ ನೀರು ಬೇಸಾಯಕ್ಕೆ ಉಪಯೋಗವಾಗದಿದ್ದಾಗ ಇತರೆ ಕೆಲಸಗಳಿಗೆ ನಿರುಪಯೋಗವೆನಿಸದ ತಗ್ಗುಗಳಲ್ಲಿ ಸಂಗ್ರಹ ಮಾಡಿ, ನೀರನ್ನು ಆವಿಯಾಗಲು ಬಿಡಬೇಕು. ಇಂಥ ತಗ್ಗುಗಳ ಮತ್ತು ಅವು ಇರುವ ಪ್ರದೇಶಗಳ ಗುಣಧರ್ಮಗಳು ಮುಂದಿನಂತೆ ಇರಬೇಕಾಗುತ್ತದೆ.
i) ಸಂಬಂಧಿಸಿದ ಪ್ರದೇಶಗಳಲ್ಲಿ, ನೀರು ವೇಗದಿಂದ ಆವಿಯಾಗುವ ಹವಾಮಾನವಿರಬೇಕು.
ii) ಸ್ಥಳವು ಅತಿ ತಗ್ಗಿನಲ್ಲಿರಬೇಕು ಮತ್ತು ಆ ಭೂಮಿಯನ್ನು ಬೇಸಾಯಕ್ಕೆಂದು ಬಳಸಲು ಅಸಾಧ್ಯವಾದ ಪರಿಸ್ಥಿತಿಯಲ್ಲಿರಬೇಕು.
iii) ತಗ್ಗು, ವಿಶಾಲವೂ ಆಳವು ಕಡಮೆಯೂ ಇರಬೇಕು.
iv) ಬಸಿಗಾಲುವೆಯ ನೀರು, ಸುಲಭವಾಗಿ ಹರಿದು ಹೋಗಿ ಆ ಸ್ಥಳವನ್ನು ತಲುಪುವಷ್ಟು ಕೆಳಭಾಗದಲ್ಲಿರಬೇಕು.
v) ಆ ಸ್ಥಳದಲ್ಲಿ ಸಂಗ್ರಹಿಸಿದ ನೀರು, ಅಲ್ಲಿಯೇ ಆವಿಯಾಗಿ ವ್ಯಯವಾಗುವಂತಿರಬೇಕು. ಪಕ್ಕದ ಭೂಮಿಗೆ ಬಸಿದು ಅಥವಾ ಹರಿದು ಹೋಗುವಂತಿರಬಾರದು. ಶುಷ್ಕ ಪ್ರದೇಶಗಳಲ್ಲಿ, ಬಸಿಗಾಲುವೆಯ ನೀರನ್ನು ಈ ರೀತಿ ನಿರ್ವಹಿಸಲು ಸಾಧ್ಯವಿದೆ.
ಮೀನುಗಾರಿಕೆ: ಲವಣಯುತ ನೀರಿನಲ್ಲಿ ಸೂಕ್ತತಳಿಯ ಮೀನು ಮತ್ತು ಸೀಗಡಿ ಮೀನುಗಳನ್ನು ಸಾಕಬಹುದು. ಹೀಗೆ ಮಾಡುವಾಗ, ಈ ಪ್ರಾಣಿಗಳಗೆ ಅವಶ್ಯವಿರುಷ್ಟು ನೀರು, ಹೊಂಡದಲ್ಲಿ ಸದಾ ಇರುವಂತೆ ನೋಡಿಕೊಳ್ಳಬೇಕು. ಅಲ್ಲದೇ, ಲವಣದ ಪ್ರಮಾಣವು ಮಿತಿ ಮೀರದಂತೆ, ಆಗಾಗ ಶುದ್ಧ ನೀರನ್ನು ಮಿಶ್ರ ಮಾಡುತ್ತಿರಬೇಕು.
ಕೊಳವೆಯಾಕಾರದ ಕಾಲುವೆಯು ನಿರ್ಮಾಣಗೊಳ್ಳುತ್ತದೆ. ಆ ಪ್ರದೇಶದ ವಿವಿಧ ಭಾಗಗಳಿಂದ ಬಸಿದು ಬಂದ ನೀರು ಈ ಕಾಲುವೆಯಲ್ಲಿ ಸಂಗ್ರಹಗೊಂಡು ಹೊರಗೆ ಹರಿಯುತ್ತದೆ.
ಮೋಲ್ ಬಸಿಗಾಲುವೆಯು ಎರೆಮಣ್ಣು ಅಥವಾ ಎರೆಮಿಶ್ರಿತ ಗೋಡು ಮಣ್ಣುಗಳಲ್ಲಿ ಮಾತ್ರ ಪ್ರಯೋಜನಕಾರಿ ಎನಿಸಿದೆ. ಮರಳಿನ ಪ್ರಾಬಲ್ಯವಿರುವ ಮಣ್ಣಿನಲ್ಲಿ ಇಂತಹ ಕಾಲುವೆಗಳನ್ನು ನಿರ್ಮಿಸಿದರೆ, ಅವು ಸ್ಥಿರವಾಗಿರದೆ ಬಹು ಬೇಗನೆ ಕುಸಿಯುತ್ತವೆ. ಆದ್ದರಿಂದ ಮರಳು ಮಣ್ಣಿನಲ್ಲಿ, ಮೋಲ್ ಬಸಿಗಾಲುವೆಗಳು ನಿಷ್ಪ್ರಯೋಜಕವೆನಿಸಿವೆ. ಅದರಂತೆಯೇ ಮೋಲ್ ಬಸಿಗಾಲುವೆಗಳನ್ನು ಸುಮಾರು ೯೦ ಸೆಂ.ಮೀ. ಆಳದವರೆಗೆ ಮಾತ್ರ ನಿರ್ಮಿಸಲು ಸಾಧ್ಯ. ಇದಕ್ಕೂ ಹೆಚ್ಚು ಆಳದಲ್ಲಿ ಈ ಬಸಿಗಾಲುವೆಗಳನ್ನು ನಿರ್ಮಾಣ ಮಾಡುವುದು ಕಷ್ಟಕರ.
೫. ಲವಣ ಮತ್ತು ಸೋಡಿಯಂಯುಕ್ತ ಮಣ್ಣಿನ ಸುಧಾರಣೆ
ಮಣ್ಣಿನಲ್ಲಿ ಲವಣಗಳಿರುವುದು ಸ್ವಾಭಾವಿಕ. ಸಾಮಾನ್ಯವಾಗಿ ಕಂಡು ಬರುವ ಲವಣಗಳು, ಕೆಳಗೆ ತೋರಿಸಿದ ಧನ ಮತ್ತು ಋಣ ಆಯಾನ್‌ಗಳ ಸಂಯುಕ್ತ ವಸ್ತುಗಳಾಗಿರುತ್ತವೆ.

ಉತ್ತಮ ಮಣ್ಣಿನಲ್ಲಿರುವ ಲವಣಗಳಲ್ಲಿ, ಕ್ಯಾಲ್ಸಿಯಂ ಲವಣಗಳದೇ ಪ್ರಾಬಲ್ಯವೆನ್ನಬಹುದು. ನಂತರ ಸ್ಥಾನವು ಮೆಗ್ನೀಸಿಯಂ ಲವಣಗಳದ್ದು. ಸೋಡಿಯಂ ಮತ್ತು ಪೊಟ್ಯಾಸಿಯಂಗಳ ಲವಣಗಳು ಮಣ್ಣಿನಲ್ಲಿ ಅಲ್ಪ ಪ್ರಮಾಣದಲ್ಲಿರುತ್ತವೆ.
ಮಣ್ಣಿನಲ್ಲಿರುವ ಲವಣಗಳ ಪ್ರಮಾಣವನ್ನು ಕೆಳಗೆ ತೋರಿಸಿದಂತೆ ಎರಡು ರೀತಿಗಳಲ್ಲಿ ಹೇಳಬಹುದು:
i) ಮಣ್ಣಿನ ಶೇಕಡಾ ಲವಣದ ಪ್ರಮಾಣವನ್ನು ಹೇಳುವುದು.
ii) ಮಣ್ಣಿನ ರಾಡಿ ಮಾಡಿ, ಆ ರಾಡಿಯಿಂದ ದ್ರಾವಣವನ್ನು ಹೊರತೆಗೆದು, ಆ ದ್ರಾವಣದ ವಿದ್ಯುತ್ ವಹನ ಸಾಮರ್ಥ್ಯವೆಷ್ಟಿದೆ ಎಂದು ಅರಿಯುವುದು. ಈ ಸಾಮರ್ಥ್ಯವನ್ನು ೨೫೦ ಸೆಂ.ನಲ್ಲಿ ಪ್ರತಿ ಸೆಂ.ಮೀ.ಗೆ ಮಿಲಿ ಮೋಹ್‌ಗಳಲ್ಲಿ ಹೇಳುವುದು ರೂಢಿ. ಮೇಲೆ (ii)ರಲ್ಲಿ ಹೇಳಿದ ವಿದ್ಯುತ್ ವಹನ ಸಾಮರ್ಥ್ಯ ಪದ್ಧತಿಯನ್ನೇ ಈ ಅಧ್ಯಾಯದಲ್ಲಿ ಬಳಸಿದೆ.
ಮಣ್ಣಿನ ರಾಡಿಯಿಂದ ಹೊರತೆಗೆದ ದ್ರಾವಣದ ವಿದ್ಯುತ್ ವಹನವು ನಾಲ್ಕು ಮಿಲಿ ಮೋಹ್‌ಗಳಿಗಿಂತ ಕಡಮೆ ಇದ್ದಾಗ ಅಂಥಹ ಮಣ್ಣು ನಿರುಪದ್ರವಿ ಎನ್ನಬಹುದು. ಅಂತಹ ಮಣ್ಣಿನಲ್ಲಿ ಬೆಳೆಯುವ ಸಸ್ಯಗಳಿಗೆ ಲವಣದಿಂದ ಯಾವುದೇ ರೀತಿಯ ತೊಂದರೆಯುಂಟಾಗುವುದಿಲ್ಲ. ಆದರೆ ವಿದ್ಯುತ್ ವಹನವು ನಾಲ್ಕು ಮಿಲಿ ಮೋಹ್‌ಗಳನ್ನು ದಾಟಿತೆಂದರೆ ಅಂಥಹ ಮಣ್ಣಿನಿಂದ ನೀರು ಮತ್ತು ಪೋಷಕಗಳನ್ನು ತೆಗೆದುಕೊಳ್ಳಲು ಸಸ್ಯದ ಬೇರುಗಳಿಗೆ ತಡೆಯುಂಟಾಗುವುದರ ಪರಿಣಾಮವಾಗಿ ಸಸ್ಯಗಳ ಬೆಳವಣಿಗೆಯು ಕುಂಠಿತಗೊಂಡು ಇಳುವರಿಯೂ ಕಡಮೆಯಾಗುತ್ತದೆ.
ಮಣ್ಣಿನ ಸೂಕ್ಷ್ಮ ಕಣಗಳ ಸುತ್ತ, ಮುಖ್ಯವಾಗಿ ವಿನಿಮಯ ಕ್ಯಾಲ್ಸಿಯಂ ಮತ್ತು ಕೆಲಮಟ್ಟಿಗೆ ವಿನಿಮಯ ಮೆಗ್ನೀಸಿಯಂ ಆಯಾನ್‌ಗಳಿದ್ದರೆ, ಮಣ್ಣಿನ ಮತ್ತು ನೀರುಗಳ ಅನಿರ್ಬಂಧಿತ ಚಲನೆಗೆ ಅನುಕೂಲಕರವಾಗುತ್ತದೆ. ಇಂಥಹ ಮಣ್ಣಿನಲ್ಲಿ ಸಸ್ಯಗಳು ಸರಿಯಾಗಿ ಬೆಳೆಯುತ್ತವೆ. ಆದರೆ ವಿನಿಮಯ ಸೋಡಿಯಂ ಪ್ರಮಾಣವು ಅಧಿಕಗೊಂಡಿತೆಂದರೆ, ಮಣ್ಣಿನ ಕಣಗಳ ಸುತ್ತ ಇರುವ ಕ್ಯಾಲ್ಸಿಯಂ ಮತ್ತು ಮೆಗ್ನೀಸಿಯಂ ಅಯಾನ್‌ಗಳ ಸ್ಥಾನಗಳನ್ನು ಸೋಡಿಯಂ ಅಯಾನ್‌ಗಳು ಆಕ್ರಮಿಸಿಕೊಳ್ಳುತ್ತವೆ. ವಿನಿಮಯ ಸೋಡಿಯಂ ಪ್ರಮಾಣವು ಒಂದು ಮಿತಿಯನ್ನು ಮೀರಿತೆಂದರೆ, ಮಣ್ಣಿನ ಭೌತಿಕ ಗುಣಧರ್ಮಗಳ ಮೇಲೆ ದುಷ್ಪರಿಣಾಮಗಳುಂಟಾಗುತ್ತವೆ. ಮಣ್ಣಿನ ಕಣಗಳ ಅಪೇಕ್ಷಿತ ರಚನೆಯು ನಷ್ಟಗೊಂಡು ಹವೆ ಮತ್ತು ನೀರಿನ ಚಲನೆಗೆ, ಆತಂಕವೊಡ್ಡುವ ರಚನೆಯು ನಿರ್ಮಾಣಗೊಳ್ಳುತ್ತದೆ. ಹೀಗಾಗಿ ನೀರು ಮತ್ತು ಪೋಷಕಗಳನ್ನು ಮಣ್ಣಿನಿಂದ ಹೀರಿಕೊಳ್ಳಲು ಸಸ್ಯಗಳಿಗೆ ಅನಾನುಕೂಲವುಂಟಾಗುತ್ತದೆಯಲ್ಲದೇ ಸೋಡಿಯಂ ಅಧಿಕ ಪ್ರಮಾಣದಲ್ಲಿದ್ದಾಗ ಸಸ್ಯಗಳ ಬೇರುಗಳ ಮೇಲೂ ದುಷ್ಪರಿಣಾಮವನ್ನುಂಟು ಮಾಡುತ್ತವೆ.
ಮೇಲೆ ಸೂಚಿಸಿದ ಅಧಿಕ ಲವಣ ಮತ್ತು ಮಿತಿ ಮೀರಿದ ಮಿನಿಮಯ ಸೋಡಿಯಂಗಳಿಂದ ಸಮಸ್ಯಾತ್ಮಕ ಮಣ್ಣುಗಳು ನಿರ್ಮಾಣಗೊಳ್ಳದಂತೆ ಮತ್ತು ಕಾರಣಾಂತರಗಳಿಂದ ನಿರ್ಮಾಣಗೊಂಡ ಇಂಥಹ ಸಮಸ್ಯಾತ್ಮಕ ಮಣ್ಣುಗಳನ್ನು ಸುಧಾರಿಸಲು ಪ್ರಯೋಜನವಾಗಬಲ್ಲ ಪ್ರಮುಖ ಸಂಗತಿಗಳು ಈ ಅಧ್ಯಾಯದಲ್ಲಿವೆ.
ಲವಣಗಳು ಸಂಗ್ರಹಗೊಳ್ಳಲು ಕಾರಣಗಳು
ಶಿಲೆಗಳಿಂದ ಮತ್ತು ಖನಿಜಗಳಿಂದ ಸಿದ್ಧವಾದ ಮಣ್ಣಿನ ಮೂಲ ದ್ರವ್ಯದಿಂದ ಮಣ್ಣು ನಿರ್ಮಾಣವಾಗುತ್ತದೆ ಎಂಬ ಸಂಗತಿಯನ್ನು ಈಗಾಗಲೇ ತಿಳಿದುಕೊಂಡಿದೆ. ಈ ಶಿಲೆ ಮತ್ತು ಖನಿಜಗಳಲ್ಲಿರುವ ಲವಣಗಳು ಮತ್ತು ಇವುಗಳಲ್ಲಿರುವ ಧಾತುಗಳು, ಹಲವು ಬಗೆಯ ರಾಸಾಯನಿಕ ಕ್ರಿಯೆಗಳಿಗೆ ಒಳಪಡುವುದರಿಂದ ನಿರ್ಮಾಣಗೊಂಡ ಹೊಸ ಲವಣಗಳು ಮಣ್ಣಿನಲ್ಲಿರುವ ಲವಣಗಳ ಮೂಲ ಎನ್ನಬಹುದು. ಇದಲ್ಲದೇ ಕೆಳಗಿನ ಮೂಲಗಳಿಂದ ಲವಣಗಳು ಮಣ್ಣಿನಲ್ಲಿ ಸಂಗ್ರಹಗೊಳ್ಳುತ್ತವೆ.
ಬಸಿದು ಹೋಗದೇ ಉಳಿದುಕೊಂಡ ಲವಣಗಳು: ಅಧಿಕ ಮಳೆಯಾಗುವ ಪ್ರದೇಶಗಳ ಭೂಮಿಯ ಮೇಲೆ ಹರಿದು ಹೋಗುವ ನೀರಿನೊಡನೆ, ಕರಗಿದ ಲವಣಗಳು ಬೇರೆಡೆ ಸಾಗಿ ಹೋಗಬಹುದು, ಇಲ್ಲವೇ ಮಣ್ಣಿನೊಳಗೆ ಬಸಿದು ಹೋಗುವ ನೀರಿನೊಡನೆ ಹೋಗಿ ಭೂಮಿಯಾಳವನ್ನು ತಲುಪಬಹುದು. ಆದ್ದರಿಂದ ಇಂತಹ ಪ್ರದೇಶಗಳ ಮಣ್ಣಿನಲ್ಲಿ, ಲವಣಗಳು ಅಪಾಯದ ಮಟ್ಟವನ್ನು ಮೀರುವ ಸಂದರ್ಭಗಳು ಕಡಮೆ.
ಶುಷ್ಕ ಮತ್ತು ಅರೆ ಶುಷ್ಕ ಪ್ರದೇಶಗಳಲ್ಲಿ ವಾರ್ಷಿಕ ಮಳೆಯು ಕಡಮೆಯಾಗುತ್ತಿರುವುದರಿಂದ, ಲವಣಗಳು ಹೆಚ್ಚು ಆಳಕ್ಕೆ ಬಸಿದು ಹೋಗುವುದಿಲ್ಲ. ಅಲ್ಲದೇ, ಒಣ ಹವೆಯಿರುವುದರಿಂದ ನೀರು ಆವಿಯಾಗಿ ಹೋಗಿ ಲವಣಗಳು ಮಣ್ಣಿನ ಮೇಲ್ಭಾಗದಲ್ಲಿಯೇ ಸಂಗ್ರಹವಾಗುತ್ತವೆ. ಯಾವುದೇ ಕಾರಣದಿಂದ ಜಲ ಪಾತಳಿಯು ಮೇಲೇರಿದರೆ ನೀರಿನ ಸಂಗಡ ಲವಣಗಳೂ ಬಂದು ಮಣ್ಣಿನ ಮೇಲೆಯೇ ಉಳಿಯುತ್ತವೆ.
ಬಸಿ ನೀರಿನೊಡನೆ ಬಂದ ಲವಣಗಳು: ನಾಲೆ, ಕೆರೆ ಇತ್ಯಾದಿ ಜಲ ಸಂಗ್ರಹದಿಂದ ನೀರು ಸ್ರವಿಸಿ, ಭೂಮಿಯೊಳಗಿಂದ ಹರಿದು ಬಂದು ತಗ್ಗು ಪ್ರದೇಶದಲ್ಲಿ ಸಂಗ್ರಹಗೊಳ್ಳಬಹುದು. ಮಾರ್ಗದಲ್ಲಿರುವ ಮಣ್ಣಿನಲ್ಲಿ ಲವಣಗಳಿದ್ದರೆ, ಅವುಗಳನ್ನು ತನ್ನೊಡನೆ ತರುತ್ತದೆಯಾದ್ದರಿಂದ ತಗ್ಗು ಪ್ರದೇಶದ ಭೂಮಿಯಲ್ಲಿ ಲವಣದ ಪ್ರಮಾಣವು ಅಧಿಕಗೊಳ್ಳುತ್ತದೆ.
ಭೂಮಿಯಾಳದ ನೀರಿನೊಡನೆ ಬಂದ ಲವಣಗಳು: ಯಾವುದೇ ಕಾರಣದಿಂದ ಭೂಮಿಯ ಕೆಳ ಭಾಗದಲ್ಲಿರುವ ನೀರು ಮೇಲೇರುತ್ತ ಬಂದು ಪ್ರದೇಶವು ಜೌಗಾಯಿತೆಂದರೆ, ಮಣ್ಣಿನಲ್ಲಿರುವ ಲವಣಗಳು ಮೇಲ್ಭಾಗದಲ್ಲಿ ಸಂಗ್ರಹಗೊಳ್ಳುತ್ತವೆ.
ಸಮುದ್ರ ತೀರದಲ್ಲಿರುವ ಮಣ್ಣು: ಸಮುದ್ರದ ನೀರು ಉಕ್ಕಿ ಬಂದಿತೆಂದರೆ ತೀರದಲ್ಲಿರುವ ಮಣ್ಣಿನಲ್ಲಿ ಲವಣಗಳು ಉಳಿದುಕೊಳ್ಳುತ್ತವೆ. ಕೆಲವು ಬಾರಿ ವೇಗದಿಂದ ಬೀಸುವ ಗಾಳಿಯು ತನ್ನೊಡನೆ ಸಮುದ್ರದ ನೀರಿನ ತುಂತುರು ಹನಿಗಳನ್ನು ಹೊತ್ತು ತಂದು ಹಲವಾರು ಕಿ.ಮೀ. ದೂರದಲ್ಲಿರುವ ಮಣ್ಣಿಗೆ ಒಯ್ದು ಬಿಡುತ್ತದೆ. ಇದಲ್ಲದೇ ಭೂಸ್ತರಗಳಲ್ಲಾಗುವ ನೈಸರ್ಗಿಕ ವ್ಯತ್ಯಾಸಗಳಿಂದ, ಸಮುದ್ರದ ತಳ ಭಾಗವು ಮೇಲೆದ್ದು ಬರಬಹುದು. ಅಂತಹ ಪ್ರದೇಶಗಳಲ್ಲಿ ನಿರ್ಮಾಣಗೊಂಡ ಮಣ್ಣಿನಲ್ಲಿ ಲವಣದ ಪ್ರಮಾಣವು ಅಧಿಕವಾಗಿರುತ್ತದೆ.
ನೀರಾವರಿ ಜಲ: ಕೆಲವು ಪ್ರದೇಶಗಳಲ್ಲಿರುವ ಬಾವಿ, ಹಳ್ಳ ಇತ್ಯಾದಿಗಳ ನೀರಿನಲ್ಲಿ ಅಧಿಕ ಪ್ರಮಾಣದಲ್ಲಿ ಲವಣಗಳಿರುತ್ತವೆ. ಇಂತಹ ಮೂಲದ ನೀರನ್ನು ನೀರಾವರಿಗೆಂದು ಬಳಸಿದರೆ ಮಣ್ಣಿನಲ್ಲಿ ಲವಣಗಳು ಸಂಗ್ರಹವಾಗುತ್ತ ಸಾಗಿ ಕೆಲ ವರ್ಷಗಳಲ್ಲಿ ಲವಣದ ಪ್ರಮಾಣವು ಅಪಾಯದ ಮಟ್ಟವನ್ನು ಮುಟ್ಟುತ್ತದೆ.
ಲವಣ ಮತ್ತು ಸೋಡಿಯಂಯುಕ್ತ ಮಣ್ಣಿನ ವರ್ಗೀಕರಣ
· ಮಣ್ಣಿನಲ್ಲಿರುವ ಲವಣದ ಪ್ರಮಾಣವು ಅಧಿಕಗೊಂಡು, ಮಣ್ಣಿನಲ್ಲಿರುವ ಸಸ್ಯಗಳ ಬೆಳವಣಿಗೆಯು ಕುಂಠಿತಗೊಳ್ಳುವ ಸ್ಥಿತಿಯನ್ನು ಮುಟ್ಟಿದಂಥ ಮಣ್ಣಿಗೆ ಲವಣಯುತ (ಚೌಳು) ಮಣ್ಣು ಎನ್ನುತ್ತಾರೆ.
· ಅದರಂತೆಯೇ, ಮಣ್ಣಿನಲ್ಲಿರುವ ವಿನಿಮಯ ಸೋಡಿಯಂನ ಪ್ರಮಾಣ ಅಧಿಕಗೊಂಡು ಸಸ್ಯಗಳ ಬೆಳವಣಿಗೆ ಅಪಾಯಕಾರಿಯೆನಿಸುವ ಮಟ್ಟವನ್ನು ಮುಟ್ಟಿತೆಂದರೆ, ಅಂಥಹ ಮಣ್ಣಿಗೆ ಸೋಡಿಯಂ ಪ್ರಾಬಲ್ಯದ ಮಣ್ಣು ಎನ್ನಬಹುದು.
ಆದರೆ, ಲವಣಗಳು ಮತ್ತು ವಿನಿಮಯ ಸೋಡಿಯಂ, ಇವು ಯಾವ ಮಟ್ಟದಲ್ಲಿದ್ದಾಗ ಅವು ಸಸ್ಯಗಳಿಗೆ ಹಾನಿಕಾರಕವೆನಿಸುತ್ತವೆಂಬುದನ್ನು ಖಚಿತವಾಗಿ ಹೇಳುವುದು ಕಷ್ಟಕರ. ಇವುಗಳ ಅಪಾಯಕಾರಿ ಮಟ್ಟವು ಕೆಳಗೆ ಸೂಚಿಸಿದಂಥ ಹಲವು ಸಂಗತಿಗಳ ಮೇಲೆ ಅವಲಂಬಿಸಿರುವುದೇ ಈ ಅನಿಶ್ಚಿತತಗೆ ಕಾರಣವೆನ್ನಬಹುದು.
· ಮಣ್ಣಿನ ಕಣಗಳ ಗಾತ್ರ
· ಲವಣಗಳ ಪ್ರಕಾರಗಳು
· ಮಣ್ಣಿನ ಬೇರೆ ಬೇರೆ ಅವುಗಳಲ್ಲಿ ಲವಣಗಳು ಹಂಚಿ ಹೋಗಿರುವ ರೀತಿ
· ಬೆಳೆಯಬೇಕೆಂದಿರುವ ಬೆಳೆಗಳ ಸ್ವಭಾವ.
ಪರಿಸ್ಥಿತಿಯು ಮೇಲಿನಂತೆ ಇದ್ದರೂ ಈ ಸಮಸ್ಯಾತ್ಮಕ ಮಣ್ಣುಗಳನ್ನು ಲವಣ ಮತ್ತು ವಿನಿಮಯ ಸೋಡಿಯಂ ಇವುಗಳ ಪ್ರಮಾಣಗಳ ಮೇಲಿಂದ ಮೂರು ಗುಂಪುಗಳಾಗಿ ವರ್ಗೀಕರಿಸುವ ವಿಧಾನವು ಸರ್ವಸಮ್ಮತವೆನಿಸಿದೆ. ವಿವರಗಳನ್ನು ಕೋಷ್ಟಕ ೧೮ರಲ್ಲಿ ಕೊಡಲಾಗಿದೆ.
ಕೋಷ್ಟಕ ೧೮: ಲವಣದ ಮತ್ತು ವಿನಿಮಯ ಸೋಡಿಯಂನ ಪ್ರಮಾಣಗಳ ಮೇಲಿಂದ ಮಣ್ಣಿನ ವರ್ಗೀಕರಣ

ಕೋಷ್ಟಕ ೧೮ರಲ್ಲಿ ತಿಳಿಸಿರುವ ಮೂರು ಗುಂಪುಗಳಿಗೆ ಸೇರಿದ ಮಣ್ಣುಗಳ ಕೆಲವು ಗುಣದರ್ಮಗಳ ವಿವರಗಳು ಕೆಳಗಿನಂತಿವೆ.
ಲವಣಯುತ ಮಣ್ಣು
· ಲವಣಗಳು ಮಣ್ಣಿನ ಮೇಲ್ಭಾಗದಲ್ಲಿ ಸಂಗ್ರಹವಾಗಿರುತ್ತವೆ. ಇವು ಬಿಳಿ ಬಣ್ಣದ ಪುಡಿಯ ರೂಪದಲ್ಲಿ ಕಂಡುಬರುತ್ತವೆ.
· ಈ ಲವಣಗಳಲ್ಲಿ ಕೆಲವು ಬಾರಿ ಬೈಕಾರ್ಬೊನೇಟ್ ಸ್ವಲ್ಪ ಪ್ರಮಾಣದಲ್ಲಿ ಇರಬಹುದಾದರೂ ಕಾರ್ಬೊನೇಟ್ ಇರುವುದಿಲ್ಲ. ಇಲ್ಲಿ ಕ್ಲೋರೈಡ್ ಮತ್ತು ಸಲ್ಫೇಟ್ ಇವುಗಳಲ್ಲದೇ ಪ್ರಾಬಲ್ಯ. ಕೆಲವು ಸಾರಿ, ನೈಟ್ರೇಟ್ ಇರಬಹುದು.
· ಮಣ್ಣಿನ ಕಣಗಳ ರಚನೆಯು ಉತ್ತಮವಾಗಿಯೇ ಇರುತ್ತದೆ. ಹೀಗಾಗಿ ನೀರು ಮಣ್ಣನ್ನು ಸುಲಭವಾಗಿ ಪ್ರವೇಶಿಸಿ ತಡೆಯಿಲ್ಲದೇ ಆಳಕ್ಕೆ ಬಸಿದು ಹೋಗಬಲ್ಲದು.
ಲವಣ ಮತ್ತು ಸೋಡಿಯಂ ಇರುವ ಮಣ್ಣು
· ಗುಂಪಿನ ಮಣ್ಣಿನಲ್ಲಿ ಲವಣಗಳು ದೊಡ್ಡ ಪ್ರಮಾಣದಲ್ಲಿರುತ್ತವೆಯಲ್ಲದೇ ವಿನಿಮಯ ಸೋಡಿಯಂ ಸಹ ಅಧಿಕ.
· ಮಣ್ಣಿನಲ್ಲಿ ಲವಣದ ಪ್ರಾಬಲ್ಯವಿರುವವರೆಗೆ ಭೌತಿಕ ಗುಣಧರ್ಮಗಳಲ್ಲಿ ಈ ಮಣ್ಣು ಮೇಲೆ ಹೇಳಿದ ಲವಣಯುತ ಮಣ್ಣನ್ನು ಹೋಲುತ್ತದೆ.
· ಲವಣಗಳನ್ನು ಬಸಿದು ತೆಗೆದೊಡನೆ, ಈ ಮಣ್ಣು ಕೆಳಗೆ ತಿಳಿಸಿದ ಲವಣರಹಿತ ಆದರೆ ಸೋಡಿಯಂ ಇರುವ ಮಣ್ಣಿನ ಗುಣಸ್ವಭಾವವನ್ನು ಪಡೆಯುತ್ತದೆ.
ಲವಣ ರಹಿತ ಸೋಡಿಯಂ ಆಧಿಕ್ಯದ ಮಣ್ಣು
· ಮೇಲೆ ಸೂಚಿಸಿದಂತೆ, ಲವಣಯುತ ಸೋಡಿಯಂ ಅಧಿಕ್ಯದ ಮಣ್ಣಿನಿಂದ ಲವಣಗಳನ್ನು ಬಸಿದು ತೆಗೆದರೆ, ಅದು ಲವಣ ರಹಿತ ಸೋಡಿಯಂ ಅಧಿಕ್ಯದ ಮಣ್ಣಾಗಿ ಪರಿವರ್ತನೆಯನ್ನು ಹೊಂದುತ್ತದೆ.
· ವಿನಿಮಯ ಸೋಡಿಯಂ ನೀರಿನೊಡನೆ ಪ್ರತಿಕ್ರಿಯೆಗೊಂಡು ಸೋಡಿಯಂ ಹೈಡ್ರಾಕ್ಸೈಡ್ ನಿರ್ಮಾಣಗೊಳ್ಳುತ್ತದೆ. ಈ ಕ್ಷಾರದಲ್ಲಿ, ಮಣ್ಣಿನಲ್ಲಿರುವ ಸಾವಯವ ಪದಾರ್ಥವು ಕರಗಿ ಕಪ್ಪು ಬಣ್ಣದ ಪುಡಿಯು ರೂಪದಲ್ಲಿ ಮಣ್ಣಿನ ಮೇಲೆ ಕಂಡು ಬರುತ್ತದೆ. ಇಂತಹ ಮಣ್ಣನ್ನೇ ಹಿಲಗಾರ್ಡ್‌ಎಂಬುವರು ಕಪ್ಪು ಕ್ಷಾರ ಎಂದು ಕರೆದರು ರಷ್ಯಾದೇಶದ ವಿಜ್ಞಾನಿಗಳು ಸೋಲೋನಿಡ್ಜ್ (Solonetz) ಎಂಬ ಹೆಸರನ್ನಿಟ್ಟರು.
· ವಿನಿಮಯ ಸೋಡಿಯಂನ ಪ್ರಭಾವದಿಂದ ಮಣ್ಣಿನಲ್ಲಿರುವ ಜಿನಗು ಎರೆಕಣಗಳು ಒಂದರಿಂದ ಇನ್ನೊಂದು ದೂರ ಸರಿಯುತ್ತವೆ. ಪ್ರತ್ಯೇಕಗೊಂಡ ಈ ಕಣಗಳು ನೀರಿನೊಡನೆ ಚಲಿಸಿ, ಕೆಳಗಿನ ಸ್ತರವನ್ನು ತಲುಪುತ್ತವೆ. ಇದರ ಪರಿಣಾಮವಾಗಿ ಮೇಲಿನ ಸ್ತರದ ಮಣ್ಣು ತುಲನಾತ್ಮಕವಾಗಿ ದೊಡ್ಡ ಕಣಗಳಿಂದ ಕೂಡಿರುತ್ತದೆ. ಆದರೆ ಸ್ವಲ್ಪ ಆಳದಲ್ಲಿ, ಜಿನಗು ಎರೆ ಕಣಗಳು ಸಂಗ್ರಹಗೊಂಡು ಗಟ್ಟಿಯಾಗಿ ಲೋಲಕಾಕಾರದ ಮತ್ತು ಸ್ಥಂಭಾಕಾರದ ರಚನೆಗಳು ರೂಪುಗೊಳ್ಳುತ್ತವೆ.
· ಅಧಿಕ ಪ್ರಮಾಣದಲ್ಲಿರುವ ವಿನಿಮಯ ಸೋಡಿಯಂ, ಮಣ್ಣಿನ ಭೌತಿಕ ಮತ್ತು ರಾಸಾಯನಿಕ ಗುಣಧರ್ಮಗಳ ಮೇಲೆ ದುಷ್ಪರಿಣಾಮಗಳನ್ನು ಉಂಟು ಮಾಡುತ್ತದೆ. ವಿನಿಮಯ ಸೋಡಿಯಂನ ಪ್ರಮಾಣವು ಅಧಿಕಗೊಂಡಂತೆ, ಮಣ್ಣಿನ ರಚನೆಯು ನಷ್ಟಗೊಂಡು ಕಣಗಳು ಚದರುತ್ತವೆ.
· ಮಣ್ಣಿನಲ್ಲಿ ಲವಣದ ಪ್ರಮಾಣವು ಕಡಿಮೆ ಇರುತ್ತದೆ. ಆದರೆ, ಇರುವ ಲವಣದಲ್ಲಿ, ಕ್ಲೋರೈಡ್, ಸಲ್ಫೇಟ್ ಮತ್ತು ಬೈಕಾರ್ಬೊನೇಟ್ ಇವುಗಳ ಪ್ರಮಾಣವು ಅಧಿಕವಾಗಿರುತ್ತದೆ. ಕೆಲವು ಪ್ರಸಂಗಗಳಲ್ಲಿ, ಕಾರ್ಬೊನೇಟ್ ಸಹ ಕಂಡು ಬರಬಹುದು.
· ಆಮ್ಲ-ಕ್ಷಾರ ನಿರ್ದೇಶಕವು (pH) ಅಧಿಕಗೊಳ್ಳುತ್ತದೆ. ಕೆಲವು ಪ್ರಸಂಗಗಳಲ್ಲಿ ಇದು ೧೦ನ್ನು ಮೀರಬಹುದು.
· ಆಮ್ಲ-ಕ್ಷಾರ ನಿರ್ದೇಶಕವು ಅಧಿಕಗೊಂಡಿತೆಂದರೆ ಕಾರ್ಬೊನೇಟಿನ ಸಾನಿಧ್ಯದಲ್ಲಿ ಕ್ಯಾಲ್ಸಿಯಂ ಮತ್ತು ಮೆಗ್ನಿಸಿಯಂ ಅಯಾನ್‌ಗಳು ನೀರಿನಲ್ಲಿ ಕರಗದ ಸಂಯುಕ್ತಗಳಾಗಿ ಪರಿವರ್ತನೆ ಹೊಂದುತ್ತದೆ. ಹೀಗಾಗಿ ಇಂತಹ ಮಣ್ಣಿನ ಕಣಗಳ ಮೇಲೆ ವಿನಿಮಯ ಕ್ಯಾಲ್ಸಿಯಂ ಮತ್ತು ಮೆಗ್ನೀಸಿಯಂ ಅಯಾನ್‌ಗಳು ಇರದೇ ವಿನಿಮಯ ಸೋಡಿಯಂ ಅಯಾನ್‌ಗಳದೇ ಪ್ರಾಬಲ್ಯವಿರುತ್ತದೆ.
· ತುಂಬಾ ಅಪರೂಪದ ಪ್ರಸಂಗಗಳಲ್ಲಿ ಮಣ್ಣಿನ ದ್ರಾವಣದಲ್ಲಿ ಮತ್ತು ಕಣಗಳ ಮೇಲೆ ಪೊಟ್ಯಾಸಿಯಂ ಅಯಾನ್‌ಗಳು ಕಂಡುಬರುತ್ತವೆ.
ಲವಣ ಹಾಗೂ ಸೋಡಿಯಂ ಇರುವ ಮಣ್ಣಿನ ನಿರ್ವಹಣೆ
ಕೇವಲ ಲವಣಗಳ ಅಧಿಕ್ಯವಿರುವ ಮಣ್ಣಿನ ನಿರ್ವಹಣೆಗೂ ಮತ್ತು ವಿನಿಮಯ ಸೋಡಿಯಂ ಅಧಿಕವಿರುವ ಮಣ್ಣಿನ ನಿರ್ವಹಣೆಗೂ ಅಂತರವಿದೆ. ಲವಣಯುತ ಮಣ್ಣಿನಲ್ಲಿ ಕೇವಲ ಲವಣಗಳು ದೊಡ್ಡ ಪ್ರಮಾಣದಲ್ಲಿದ್ದರೆ ಕೆಳಗಿನ ಕ್ರಮಗಳನ್ನು ಕೈಗೊಳ್ಳಬಹುದು.
i. ಲವಣಗಳನ್ನು ಸಂಗ್ರಹಿಸಿ ಹೊರ ಹಾಕುವ ಕ್ರಮ: ಮಣ್ಣಿನ ಮೇಲ್ಭಾಗದಲ್ಲಿ ಬಿಳಿಯ ಪುಡಿ ರೂಪದಲ್ಲಿ ಸಂಗ್ರಹವಾಗಿರುವ ಲವಣಗಳನ್ನು ಶೇಖರಿಸಿ ಸಂಬಂಧಿಸಿದ ಪ್ರದೇಶದಿಂದ ಹೊರಗೆ ಸಾಗಿಸಬಹುದು. ಈ ಕ್ರಮದಿಂದ ಮಣ್ಣಿನಲ್ಲಿರುವ ಎಲ್ಲ ಲವಣಗಳನ್ನು ಹೊರಹಾಕಲು ಸಾಧ್ಯವಾಗದಿದ್ದರೂ ಲವಣಗಳು ಗಣನೀಯ ಪ್ರಮಾಣದಲ್ಲಿ ಮಣ್ಣಿನಿಂದ ಹೊರಗೆ ಹೋದಂತಾಗುತ್ತವೆಂಬುದರಲ್ಲಿ ಸಂಶಯವಿಲ್ಲ.
ii. ನೀರಿನ ಸಹಾಯದಿಂದ ಲವಣಗಳನ್ನು ಭೂಮಿಯಾಳಕ್ಕೆ ಬಸಿಯುವಂತೆ ಮಾಡುವ ಕ್ರಮ: ಈ ಮೊದಲೇ ಸೂಚಿಸಿದಂತೆ, ಲವಣಗಳ ಸಾನ್ನಿಧ್ಯದಿಂದ ಮಣ್ಣಿನ ರಚನೆಯು ಉತ್ತಮವಾಗಿಯೇ ಇರುತ್ತದೆ. ಆದ್ದರಿಂದ ಮಣ್ಣಿನೊಳಗೆ ನೀರು ಸರಾಗವಾಗಿ ಚಲಿಸಿ ಭೂಮಿಯಾಳಕ್ಕೆ ಹೋಗಬಲ್ಲದು. ಈ ಸ್ವಭಾವದ ಪ್ರಯೋಜನವನ್ನು ಪಡೆದುಕೊಂಡು ಲವಣಗಳು ಸಸ್ಯದ ಬೇರುಗಳ ವಲಯಕ್ಕಿಂತ ಸಾಕಷ್ಟು ಆಳಕ್ಕೆ ಬಸಿದು ಹೋಗುವಂತೆ ಮಾಡಬಹುದು.
ಭೂಮಿಯನ್ನು ಅನುಕೂಲ ಆಕಾರದ ಮಡಿಗಳನ್ನಾಗಿ ವಿಂಗಡಿಸಿ, ಪ್ರತಿ ಮಡಿಯ ಸುತ್ತಲೂ ಬದುಗಳನ್ನು ನಿರ್ಮಿಸಬೇಕು. ಈ ಮಡಿಗಳಲ್ಲಿ ಲವಣಗಳಿಲ್ಲದ ಉತ್ತಮ ಗುಣಮಟ್ಟದ ನೀರನ್ನು ನಿಲ್ಲಿಸಬೇಕು. ಲವಣಗಳು ನೀರಿನಲ್ಲಿ ಕರಗುತ್ತವೆ. ನೀರು ಭೂಮಿಯಾಳಕ್ಕೆ ಹೋದಂತೆಲ್ಲ ಅದರಲ್ಲಿ ಕರಗಿದ ಲವಣಗಳೂ ಕೆಳಗಿಳಿದು ಹೋಗಿ ಮೇಲಿನ ಮಣ್ಣು ಸಸ್ಯಗಳ ಬೆಳವಣಿಗೆಗೆ ಯೋಗ್ಯವೆನಿಸುತ್ತದೆ.
ಒಂದು ಮಹತ್ವದ ವಿಷಯವನ್ನು ಇಲ್ಲಿ ಗಮನಿಸಬೇಕು. ಲವಣಗಳನ್ನು ಹೊತ್ತು ಬಸಿದು, ಮಣ್ಣಿನ ಆಳಕ್ಕೆ ಚಲಿಸಿದ ನೀರನ್ನು ಬಸಿಗಾಲುವೆಗಳ ಮೂಲಕ ಆ ಪ್ರದೇಶದಿಂದ ಹೊರ ಹಾಕಬೇಕಾದ ಕಾರ್ಯವು ಅತ್ಯವಶ್ಯ. ಇಲ್ಲದಿದ್ದರೆ, ಆಸ್ಪದವು ದೊರೆತೊಡನೆ ಲವಣಗಳು ಮಣ್ಣಿನ ಮೇಲ್ಭಾಗಕ್ಕೆ ಬರುವ ಸಾಧ್ಯತೆಯಿದೆ (ಬಸಿಗಾಲುವೆಗಳ ನಿರ್ಮಾಣಕ್ಕೆ ಸಂಬಂಧಿಸಿದ ವಿವರಗಳನ್ನು ಅಧ್ಯಾಯ ೪ರಲ್ಲಿ ಕೊಡಲಾಗಿದೆ.)
iii. ನೀರಾವರಿಯನ್ನು ಮಾಡಲು ಭೂಮಿಯ ಸೂಕ್ತ ರಚನೆ
ಅ) ಬದು ಪಟ್ಟಿ ಇಲ್ಲವೇ ಮಡಿ ಪದ್ಧತಿಯ ನೀರಾವರಿಯನ್ನು ಬೆಳೆಗೆ ಪೂರೈಸಿದರೆ, ನೀರು ಭೂ ಪ್ರದೇಶದೆಲ್ಲೆಡೆ ಒಂದೇ ಸಮನಾಗಿ ನಿಲ್ಲುವುದರಿಂದ ಒಂದೇ ಬಗೆಯಿಂದ ಭೂಮಿಯೊಳಗೆ ಬಸಿದು ಹೋಗಿ ತನ್ನೊಡನೆ ಲವಣಗಳನ್ನು ಕೆಳಗೊಯ್ಯುತ್ತದೆ.
ಆ) ಭೂಮಿಯನ್ನು ಬದು ಕಾಲುವೆ ಪದ್ಧತಿಯಿಂದ ತಯಾರಿಸಿ ಕಾಲುವೆಯಲ್ಲಿ ಎಲೆಕೋಸು ಹೂಕೋಸು. ಮೂಲಂಗಿ ಮುಂತಾದ ತರಕಾರಿಗಳನ್ನು ಬೆಳೆದರೆ, ಬೆಳೆಗಳ ಮೇಲೆ ಲವಣದಿಂದಾಗುವ ದುಷ್ಪರಿಣಾಮವು ಅತಿ ಕಡಮೆ ಎಂದು ಕಂಡುಬಂದಿದೆ. ಮುಂಜಾನೆ ಪೂರೈಸಿದ ನೀರಿನ ಸ್ವಲ್ಪ ಭಾಗವು ಬೋದುಗಳತ್ತ ಚಲಿಸಿ ಅಲ್ಲಿಂದಲೇ ಆವಿಯಾಗುವುದರಿಂದ ಆ ನೀರಿನಲ್ಲಿರುವ ಲವಣಗಳು ಬೋದುಗಳ ಮೇಲೆ ಸಂಗ್ರಹಗೊಳ್ಳುತ್ತವೆ. ಹೀಗಾಗಿ ಕಾಲುವೆಗಳಲ್ಲಿರುವ ಬೆಳೆಗಳಿಗೆ ಲವಣಗಳಿಂದಾಗುವ ಅಪಾಯವು ತಪ್ಪುತ್ತದೆ.
ಇ) ಬದು-ಕಾಲುವೆ ಪದ್ಧತಿಯ ನೀರಾವರಿಯಲ್ಲಿ ಒಂದು ಕಾಲುವೆಯನ್ನು ಬಿಟ್ಟು ಇನ್ನೊಂದರಲ್ಲಿ ನೀರನ್ನು ಪೂರೈಸಿದರೆ, ಜೋಳ, ಮುಸುಕಿನ ಜೋಳ, ಅಲಸಂದೆ, ಟೊಮೆಟೋ ಮುಂತಾದ ಬೆಳೆಗಳಿಂದ ಉತ್ತಮ ಇಳುವರಿಯನ್ನು ಪಡೆಯಬಹುದೆಂದು ಕಂಡುಬಂದಿದೆ. ನೀರನ್ನು ಪೂರೈಸದ ಕಾಲುವೆಗಳನ್ನು ನೀರಿನ ಪೂರೈಕೆಯಾಗುವ ಕಾಲುವೆಗಳಿಗಿಂತ ಹೆಚ್ಚು ಆಳವಾಗಿರುವಂತೆ ನೋಡಿಕೊಳ್ಳಬೇಕು. ಆಳವಾಗಿರುವ ಈ ಕಾಲುವೆಗಳು ಬಸಿಗಾಲುವೆಯ ಕಾರ್ಯವನ್ನು ನಿರ್ವಹಿಸುತ್ತವೆ. ಲವಣಗಳು, ಬೆಳೆಯಿರುವ ಸಾಲುಗಳಿಂದ ದೂರ ಚಲಿಸಿ ಅಲ್ಲಿ ಸಂಗ್ರಹಗೊಳ್ಳುವುದರಿಂದ ಬೆಳೆಗಳು ಲವಣದ ದುಷ್ಪರಿಣಾಮವನ್ನು ತಪ್ಪಿಸಿಕೊಂಡಂತಾಗುತ್ತದೆ.
ಈ) ಕೆಲವು ಬೆಳೆಗಳ ಬೀಜಗಳು ಮೊಳಕೆಯೊಡೆಯುವಾಗ ಮತ್ತು ಸಣ್ಣ ಸಸಿಗಳಾಗಿದ್ದಾಗ ಲವಣಗಳಿಂದಾಗುವ ದುಷ್ಪರಿಣಾಮವನ್ನು ತಡೆದುಕೊಳ್ಳಲಾರವು. ಸಸಿಗಳು ಸರಿಯಾಗಿ ಬೇರು ಬಿಟ್ಟವೆಂದರೆ ಲವಣಗಳ ದುಷ್ಪರಿಣಾಮಗಳನ್ನು ಎದುರಿಸಿ, ಉತ್ತಮ ಇಳುವರಿಯನ್ನು ಕೊಡಬಲ್ಲವು ಬೆಳೆಯ ಪ್ರಾರಂಭಿಕ ಸಮಯದಲ್ಲಿ ಲವಣಗಳಿಂದಾಗುವ ಅಪಾಯವನ್ನು ತಪ್ಪಿಸಲು ಕೆಳಗಿನ ವಿಧಾನವನ್ನು ಅನುಸರಿಸಬಹುದು.
ಬೀಜಗಳನ್ನು ಬಿತ್ತಬೇಕೆಂದಿರುವ ಭೂ ಪ್ರದೇಶಕ್ಕೆ ನೀರನ್ನು ಪೂರೈಸಿ ಮೇಲ್ಮಣ್ಣಿನಲ್ಲಿರುವ ನೀರು ಆವಿಯಾಗಿ ಹೋಗುವವರೆಗೆ ಭೂಮಿಯನ್ನು ಹಾಗೆಯೇ ಇರಲು ಬಿಡಬೇಕು. ನೀರು ಆವಿಯಾಗುತ್ತ ಸಾಗಿದಂತೆ ಮಣ್ಣಿನಲ್ಲಿರುವ ಲವಣಗಳು ಮೇಲೆ ಬಂದು ಮಣ್ಣಿನ ಮೇಲ್ಭಾಗದಲ್ಲಿ ಸಂಗ್ರಹಗೊಳ್ಳುತ್ತದೆ. ನಂತರ ಭೂಮಿಯನ್ನು ಕಬ್ಬಿಣದ ರೆಕ್ಕೆಯ ನೇಗಿಲಿಂದ (Mould board plough) ಉಳುಮೆ ಮಾಡಬೇಕು. ಬೇಸಾಯದ ಈ ಕ್ರಮದಿಂದ ಲವಣ ಭರಿತ ಮೇಲ್ಮಣ್ಣು ಕೆಳಗೆ ಹೋಗಿ ಲವಣ ರಹಿತ ಅಥವಾ ಅಲ್ಪ ಲವಣವಿರುವ ಕೆಳಗಿನ ಮಣ್ಣು ಮೇಲೆ ಬರುತ್ತದೆ. ಆಗ ಬೀಜಗಳನ್ನು ಬಿತ್ತಬೇಕು. ಮಣ್ಣಿನಲ್ಲಿರುವ ಆರ್ದ್ರತೆಯಿಂದ ಬೀಜಗಳು ಮೊಳಕೆಯೊಡೆಯುತ್ತವೆ. ಸಸಿಗಳು ಬೇರು ಬಿಟ್ಟು ಬಲಿಷ್ಠವಾದುವೆಂದರೆ ಲವಣದ ದುಷ್ಪರಿಣಾಮವನ್ನು ಸಮರ್ಥವಾಗಿ ಎದುರಿಸುತ್ತವೆ.
iv. ಲವಣ ಸಹಿಷ್ಣು ಬೆಳೆಗಳ ಬಳಕೆ: ದೊಡ್ಡ ಪ್ರಮಾಣದಲ್ಲಿ ಲವಣಗಳಿರುವ ಮಣ್ಣಿನಲ್ಲಿಯೂ ಕೆಲವು ಬೆಳೆಗಳು ಸರಿಯಾಗಿ ಬೆಳೆದು ಉತ್ತಮ ಇಳುವರಿಯನ್ನು ಕೊಡುವ ಸಾಮರ್ಥ್ಯವನ್ನು ಹೊಂದಿದ್ದರೆ ಇನ್ನು ಕೆಲವು ಬೆಳೆಗಳು ಲವಣದ ದುಷ್ಪರಿಣಾಮವನ್ನು ಸಹಿಸಿಕೊಳ್ಳಲಾರದೆ ಕುಂಠಿತಗೊಳ್ಳುತ್ತವೆ. ಬೆಳೆಗಳ ಲವಣ ಸಹಿಷ್ಣತೆಯನ್ನು ಪರೀಕ್ಷಿಸಲು ಕೆಳಗಿನ ಸಂಗತಿಗಳನ್ನು ಪರಿಗಣಿಸಲಾಗುತ್ತದೆ:
· ಸಂಬಂಧಿಸಿದ ಬೆಳೆಯು ಲವಣಯುತ ಮಣ್ಣಿನಲ್ಲಿ ಬೆಳೆದು, ತನ್ನ ಜೀವನ ಚಕ್ರವನ್ನು ಪೂರ್ತಿಗೊಳಿಸುತ್ತದೆಯೇ ಎಂಬುದನ್ನು ವೀಕ್ಷಿಸಬೇಕು.
· ಲವಣಯುತ ಮಣ್ಣಿನಲ್ಲಿ ದೊರೆತ ಈ ಇಳುವರಿಯು, ಆ ಬೆಳೆಯನ್ನು ಲವಣರಹಿತ ಮಣ್ಣಿನಲ್ಲಿ ಬೆಳೆದಾಗ ದೊರೆಯುವ ಇಳುವರಿಯು ಶೇಕಡಾ ಎಷ್ಟೆಂಬುದನ್ನು ಲೆಕ್ಕ ಮಾಡಬೇಕು. ಶೇಕಡಾ ಈ ಇಳುವರಿಯು ಅಧಿಕವಿದ್ದಷ್ಟು ಆ ಬೆಳೆಯ ಲವಣ ಸಹಿಷ್ಣುತೆಯೂ ಅಧಿಕವೆಂದು ತಿಳಿಯಬೇಕು.
ಲವಣ ಸಹಿಷ್ಣುತೆಯ ಮೇಲಿಂದ ವಿವಿಧ ಬೆಳೆಗಳನ್ನು ಮೂರು ಗುಂಪುಗಳಲ್ಲಿ ವಿಂಗಡಿಸಲಾಗಿದೆ. ಇಂತಹ ವರ್ಗೀಕರಣವು ಕೋಷ್ಟಕ ೧೦ರಲ್ಲಿದೆ. ಅದೇ ರೀತಿ ಮಣ್ಣಿನಲ್ಲಿರುವ ಬೋರಾನ್‌ನ ಅಧಿಕ್ಯವನ್ನು ಸಹಿಸಿಕೊಳ್ಳುವ ಸಾಮರ್ಥ್ಯವಿರುವ ಮತ್ತು ಸಹಿಸಿಕೊಳ್ಳಲಾರದ ಬೆಳೆಗಳ ಪಟ್ಟಿಯು ಕೋಷ್ಟಕ ೮ರಲ್ಲಿದೆ.
ವಿನಿಮಯ ಸೋಡಿಯಂ ಅಧಿಕ್ಯವಿರುವ ಮಣ್ಣಿನ ನಿರ್ವಹಣೆ
ವಿನಿಮಯ ಸೋಡಿಯಂ, ಅಧಿಕ ಪ್ರಮಾಣದಲ್ಲಿರುವ ಮಣ್ಣಿನಲ್ಲಿಯೂ ನೀರಿನ ಸಹಾಯದಿಂದ ಸೋಡಿಯಂ ಅನ್ನು ಬಸಿದು ಹೊರ ಹಾಕುವುದು ಅವಶ್ಯವಿದೆ. ಆದರೆ ನೀರನ್ನು ಮಾತ್ರ ಪೂರೈಸಿದರೆ ಮಣ್ಣಿನ ಕಣಗಳ ಮೇಲಿರುವ ವಿನಿಮಯ ಸೋಡಿಯಂ ಹೊರ ಬರುವುದಿಲ್ಲ. ಆದ್ದರಿಂದ ಸೂಕ್ತವಾದ ರಾಸಾಯನಿಕ ದ್ರವ್ಯಗಳನ್ನು ಮಣ್ಣಿಗೆ ಸೇರಿಸಿ, ವಿನಿಮಯ ಸೋಡಿಯಂ ಮಣ್ಣಿನ ಕಣಗಳನ್ನು ತೊರೆದು ಹೊರ ಬಂದು ಅದು ಲವಣ ರೂಪಕ್ಕೆ ಪರಿವರ್ತನೆಯನ್ನು ಹೊಂದುವಂತೆ ಮಾಡಬೇಕು. ಆಗ ಸೋಡಿಯಂ ಲವಣವನ್ನು ನೀರಿನ ಸಹಾಯದಿಂದ ಬಸಿದು ತೆಗೆಯಬಹುದು. ಇಂತಹ ರಾಸಾಯನಿಕ ದ್ರವ್ಯಗಳನ್ನು ಮಣ್ಣು ಸುಧಾರಕಗಳೆಂದು ಕರೆಯುವರು.
ಅ) ಮಣ್ಣಿನ ಸುಧಾರಕಗಳ ಪ್ರಕಾರಗಳು: ಸುಧಾರಕಗಳೆಂದು ಬಳಸುವ ರಾಸಾಯನಿಕ ವಸ್ತುಗಳಲ್ಲಿ ಮೂರು ಪ್ರಕಾರಗಳಿವೆ:
· ನೀರಿನೊಡನೆ ಅಲ್ಪ ಪ್ರಮಾಣದಲ್ಲಿ ಕರಗ ಬಲ್ಲ ಕ್ಯಾಲ್ಸಿಯಂನ ಲವಣಗಳು: ಉದಾ: ಜಿಪ್ಸಂ.
· ಆಮ್ಲಗಳು ಇಲ್ಲವೇ ಆಮ್ಲತೆಯನ್ನು ನಿರ್ಮಿಸುವ ದ್ರವ್ಯಗಳು. ಉದಾ: ಗಂಧಕಾಮ್ಲ, ಗಂಧಕ, ಕಬ್ಬಿಣದ ಸಲ್ಫೇಟ್, ಅಲ್ಯುಮಿನಿಯಂ ಸಲ್ಫೇಟ್ ಮತ್ತು ಸುಣ್ಣ – ಗಂಧಕ ಮಿಶ್ರಣ.
· ನೀರಿನಲ್ಲಿ ಕರಗದ ದ್ರವ್ಯಗಳು. ಉದಾ: ಸುಣ್ಣದ ಕಲ್ಲು.
ಮೇಲಿನವುಗಳಲ್ಲಿ ಯಾವ ವಸ್ತುವನ್ನು ಸುಧಾರಕವೆಂದು ಬಳಸಬೇಕು ಎಂಬುದು ಕೆಳಗಿನ ಸಂಗತಿಗಳ ಮೇಲೆ ಅವಲಂಬಿಸಿದೆ.
· ಮಣ್ಣಿನ ಪರಿಸ್ಥಿತಿ.
· ಸ್ಥಾನಿಕವಾಗಿ ಲಭ್ಯತೆ.
· ಸುಧಾರಕಗಳ ಬೆಲೆ.
ಮಣ್ಣಿನ ಪರಿಸ್ಥಿತಿಯನ್ನು ಅವಲೋಕಿಸಿದಾಗ ಮಣ್ಣಿನಲ್ಲಿರುವ ಕ್ಯಾಲ್ಸಿಯಂನ ಪ್ರಮಾಣ, ಆಮ್ಲ-ಕ್ಷಾರ ನಿರ್ದೇಶಕ ಇತ್ಯಾದಿಗಳನ್ನು ಪರಿಗಣಿಸಬೇಕು. ಮಣ್ಣಿನಲ್ಲಿ ಕ್ಯಾಲ್ಸಿಯಂ ಕಾರ್ಬೊನೇಟ್‌ನ ಪ್ರಮಾಣವು ಕಡಮೆ ಇದ್ದರೆ ಜಿಪ್ಸಂ ಬಳಸಬೇಕು. ಕ್ಯಾಲ್ಸಿಯಂ ಕಾರ್ಬೊನೇಟ್ ಸಾಕಷ್ಟು ಇರುವಲ್ಲಿ ಗಂಧಕವನ್ನು ಉಪಯೋಗಿಸಬೇಕು.
ಆ) ಸುಧಾರಕಗಳನ್ನು ಮಣ್ಣಿಗೆ ಪೂರೈಸುವಾಗ ಅನುಸರಿಬೇಕಾದ ವಿಧಾನಗಳು: ಸುಧಾರಕಗಳನ್ನು ಮಣ್ಣಿಗೆ ಪೂರೈಸುವಾಗ ಕೆಳಗಿನ ವಿಧಾನಗಳನ್ನು ಅನುಸರಿಸಬೇಕು.
· ಸುಧಾರಿಸಬೇಕಾದ ಭೂಮಿಗೆ ೫-೭ ಸೆಂ.ಮೀ.ನಷ್ಟು ನೀರನ್ನು ಪೂರೈಸಬೇಕು.
· ನೀರು ಕೆಳಗೆ ಬಸಿದು ಹೋಗಿ ಮಣ್ಣಿನ ಮೇಲ್ಭಾಗದ ಆದ್ರತೆಯು ಕಡಮೆಯಾಗುವವರೆಗೆ ಹಾಗೆಯೇ ಇರಗೊಡಬೇಕು.
· ಬೇಸಾಯದ ಉಪಕರಣಗಳನ್ನು ಉಪಯೋಗಿಸಬಹುದಾದಷ್ಟು ಮಣ್ಣು ಒಣಗಿದೊಡನೆ, ಲೆಕ್ಕ ಮಾಡಿ ಅವಶ್ಯವಿರುವಷ್ಟು ರಾಸಾಯನಿಕ ದ್ರವ್ಯವನ್ನು (ಸುಧಾರಕವನ್ನು) ಎಲ್ಲೆಡೆ ಸರಿಯಾಗಿ ಬೀಳುವಂತೆ ಪಸರಿಸಬೇಕು.
· ಕುಂಟೆ ಅಥವಾ ಡಿಸ್ಕ್‌ಕುಂಟೆಯ ಸಹಾಯದಿಂದ, ರಾಸಾಯನಿಕ ದ್ರವ್ಯವನ್ನು ಮೇಲ್ಮಣ್ಣಿನಲ್ಲಿ ಮಿಶ್ರ ಮಾಡಬೇಕು.
· ನಂತರ ಭೂಮಿಯ ಮೇಲೆ ನಿಲ್ಲುವಷ್ಟು ನೀರನ್ನು ಮಣ್ಣಿಗೆ ಪೂರೈಸಬೇಕು. ಸುಮಾರು ೧೨೦-೧೫೦ ಸೆಂ.ಮೀ. ನೀರು ಮಣ್ಣಿನೊಳಗಿಂದ ಬಸಿದು ಹೋಗುವವರೆಗೆ ಈ ರೀತಿ ನೀರನ್ನು ಪೂರೈಸುತ್ತಲೇ ಇರಬೇಕು.
· ಗಂಧಕವನ್ನು ಭೂಮಿಗೆ ಹಾಕಿದರೆ ಅದು ಸೂಕ್ಷ್ಮ ಜೀವಿಗಳ ಕ್ರಿಯೆಯಿಂದ ಗಂಧಕಾಮ್ಲವಾಗಿ ಪರಿವರ್ತನೆ ಹೊಂದಲು ಕೆಲವು ದಿನಗಳ ಕಾಲಾವಕಾಶ ಬೇಕಾಗುತ್ತದೆ. ಆದ್ದರಿಂದ ಗಂಧಕವನ್ನು ಮಣ್ಣಿನೊಡನೆ ಮಿಶ್ರ ಮಾಡಿದ ನಂತರ ೧೦-೧೫ ದಿನಗಳವರೆಗೆ ತಡೆದು, ಆ ಮೇಲೆ ನೀರನ್ನು ಪೂರೈಸಬೇಕು.
ಇ) ಸುಧಾರಕಗಳನ್ನು ಭೂಮಿಗೆ ಪೂರೈಸಿದಾಗ ನಡೆಯುವ ರಾಸಾಯನಿಕ ಕ್ರಿಯೆಗಳು:
i. ಕ್ಯಾಲ್ಸಿಯಂ ಕಾರ್ಬೊನೇಟ್ ಇರುವ ಮಣ್ಣು

 ii. ಕ್ಯಾಲ್ಸಿಯಂ ಕಾರ್ಬೊನೇಟ್ ಇರದ ಮಣ್ಣು (ಆಮ್ಲಕ್ಷಾರ ನಿರ್ದೇಶಕವು ೭.೫ ಅಥವಾ ಅದಕ್ಕಿಂತ ಅಧಿಕ):
· ಜಿಪ್ಸಂ: ಮೇಲೆ ವಿವರಿಸಿದಂತೆ ಸೋಡಿಯಂ ಮಣ್ಣು ಮತ್ತು ಜಿಪ್ಸಂ ಇವು ಪ್ರತಿಕ್ರಿಯೆಗೊಂಡು ಕ್ಯಾಲ್ಸಿಯಂ ಮಣ್ಣು ಮತ್ತು ಸೋಡಿಯಂ ಸಲ್ಫೇಟ್ ಹೊರಬರುತ್ತವೆ.
· ಗಂಧಕ: ಮೇಲೆ ವಿವರಿಸಿದಂತೆ, ಗಂಧಕದಿಂದ ಗಂಧಕಾಮ್ಲವು ನಿರ್ಮಾಣಗೊಳ್ಳುತ್ತದೆ. ಆದರೆ, ಮಣ್ಣಿನಲ್ಲಿ ಕ್ಯಾಲ್ಸಿಯಂ ಕಾರ್ಬೊನೇಟ್ ಇಲ್ಲದಿರುವುದರಿಂದ ಕೆಳಗೆ ತೋರಿಸಿದ ರಾಸಾಯನಿಕ ಕ್ರಿಯೆಯು ನಡೆಯುತ್ತದೆ. 
[image: ]
iii. ಕ್ಯಾಲ್ಸಿಯಂ ಕಾರ್ಬೊನೇಟ್ ಇಲ್ಲದ ಮಣ್ಣು (ಆಮ್ಲ – ಕ್ಷಾರ ನಿರ್ದೇಶಕವು ೭.೫ ಕ್ಕಿಂತ ಕಡಮೆ):
· ಜಿಪ್ಸಂ – ಮೇಲೆ (i) ಮತ್ತು (ii)ರಲ್ಲಿ ವಿವರಿಸಿದಂತೆ.
· ಗಂಧಕ – ಮೇಲೆ (ii) ರಲ್ಲಿ ವಿವರಿಸಿದಂತೆ
· ಕಬ್ಬಿಣದ ಸಲ್ಫೇಟ್ – ಮೇಲೆ (ii)ರಲ್ಲಿದ್ದಂತೆ
ಮಣ್ಣಿಗೆ ಬೇಕಾಗುವ ಜಿಪ್ಸಂನ ಪ್ರಮಾಣ : ಮಣ್ಣಿನಲ್ಲಿರುವ ವಿನಿಮಯ ಸೋಡಿಯಂನ ಪ್ರಮಾಣವನ್ನು ಯಾವ ಮಟ್ಟಕ್ಕೆ ಇಳಿಸಬೇಕೆಂಬುದರ ಮೇಲಿಂದ, ಮಣ್ಣಿಗೆ ಪೂರೈಸಬೇಕಾದ ಜಿಪ್ಸಂನ ಪ್ರಮಾಣವನ್ನು ನಿರ್ಧರಿಸಬೇಕಾಗುತ್ತದೆ. ವಿನಿಮಯ ಸೋಡಿಯಂನ ಪ್ರಭಾವವನ್ನು ನಿವಾರಿಸಲು ಮಣ್ಣಿಗೆ ಪೂರೈಸಬೇಕಾದ ಜಿಪ್ಸಂನ ಪ್ರಮಾಣವನ್ನು, ಪ್ರಯೋಗಾಲಯದಲ್ಲಿ ಕೆಳಗಿನಂತೆ ಕಂಡುಕೊಳ್ಳಲಾಗುತ್ತದೆ.
· ಒಂದು ಲೀಟರು ಶುದ್ಧ ನೀರಿಗೆ ೫ ಗ್ರಾಂ. ಶುದ್ಧ ಜಿಪ್ಸಂ ಪುಡಿಯನ್ನು ಸೇರಿಸಿ ಚೆನ್ನಾಗಿ ಅಲುಗಾಡಿಸಬೇಕು. ಮೇಲಿರುವ ತಿಳಿ ದ್ರಾವಣವನ್ನು ಸೋಸುಕಾಗದದ ಮೂಲಕ ಸೋಸಿ ಸಂಗ್ರಹಿಸಿಟ್ಟುಕೊಂಡು ಈ ದ್ರಾವಣದಲ್ಲಿರುವ ಕ್ಯಾಲ್ಸಿಯಂನ ಪ್ರಮಾಣವನ್ನು ಕಂಡುಹಿಡಿಯಬೇಕು.
· ಒಂದು ಗಾಜಿನ ಪಾತ್ರೆಯಲ್ಲಿ ೫ ಗ್ರಾಂ ಮಣ್ಣನ್ನು ತೆಗೆದುಕೊಂಡು ಅದಕ್ಕೆ ಮೇಲೆ ಹೇಳಿದ ಜಿಪ್ಸಂ ದ್ರಾವಣವನ್ನು ಸೇರಿಸಿ ಸರಿಯಾಗಿ ಅಲುಗಾಡಿಸಿ, ಸೋಸು ಕಾಗದದ ಮೂಲಕ ಸೋಸಬೇಕು.
· ಮೇಲಿನಂತೆ ಸೋಸಿದ ದ್ರಾವಣದಲ್ಲಿರುವ ಕ್ಯಾಲ್ಸಿಯಂ ಮತ್ತು ಮೆಗ್ನೀಸಿಯಂ ಇವುಗಳ ಪ್ರಮಾಣವನ್ನು ಕಂಡುಹಿಡಿಯಬೇಕು. ಈ ಪ್ರಮಾಣವನ್ನು ಜಿಪ್ಸಂನ ಮೂಲ ದ್ರಾವಣದಲ್ಲಿದ್ದ ಕ್ಯಾಲ್ಸಿಯಂನ ಪ್ರಮಾಣದಿಂದ ಕಳೆದರೆ, ಬರುವ ಅಂಕೆಯು, ಮಣ್ಣು ಬಳಸಿಕೊಂಡ ಜಿಪ್ಸಂನ (ಕ್ಯಾಲ್ಸಿಯಂನ) ಪ್ರಮಾಣವನ್ನು ಸೂಚಿಸುತ್ತದೆ.
· ಮೇಲೆ ವಿವರಿಸಿದಂತೆ ದೊರೆತ ಕ್ಯಾಲ್ಸಿಯಂ ಅನ್ನು ಮಿಲಿ ಗ್ರಾಂ ಈಕ್ವಿವ್ಯಾಲಂಟ್ (ಪ್ರತಿ ೧೦೦ ಗ್ರಾಂ) ರೂಪಕ್ಕೆ ಪರಿವರ್ತಿಸಲಾಗುತ್ತದೆ. ಈ ಅಂಕೆಯು ಒಂದು ಮಿಲಿ ಗ್ರಾಂ ಈಕ್ವೀವ್ಯಾಲಂಟ್ (m.e) (ಪ್ರತಿ ೧೦೦ ಗ್ರಾಂ ಮಣ್ಣಿಗೆ) ಎಂದಾದರೆ ಒಂದು ಹೆಕ್ಟೇರು ಭೂಮಿಯು ೧೫ ಸೆಂ.ಮೀ. ಆಳದವರೆಗೆ ಇರುವ ಮಣ್ಣಿನ ವಿನಿಮಯ ಸೋಡಿಯಂ ಅನ್ನು ನಿವಾರಿಸಲು ೧.೭೨ ಟನ್ನು ಶುದ್ಧ ಜಿಪ್ಸಂ ಬೇಕಾಗುತ್ತದೆ. ಇದೇ ಆಧಾರದ ಮೇಲೆ ಸಂಬಂಧಿಸಿದ ಮಣ್ಣಿಗೆ ಹಾಕಬೇಕಾದ ಜಿಪ್ಸಂನ ಪ್ರಮಾಣವನ್ನು ಲೆಕ್ಕ ಮಾಡಬಹುದು.
ಉದಾ: ಒಂದು ಮಣ್ಣು ೪ ಮಿ.ಗ್ರಾಂ. ಈಕ್ವಿವ್ಯಾಲಂಟ್ ಕ್ಯಾಲ್ಸಿಯಂ ಅನ್ನು ಉಪಯೋಗಿಸಿಕೊಂಡಿತೆಂದರೆ, ಆ ಮಣ್ಣಿನ ಒಂದು ಹೆಕ್ಟೇರು ಪ್ರದೇಶದ ೧೫ ಸೆಂ.ಮೀ. ಆಳದಲ್ಲಿರುವ ವಿನಿಮಯ ಸೋಡಿಯಂ ಅನ್ನು ಹೊರ ಹಾಕಲು ೪ x ೧.೭೨ ಅಂದರೆ ೬.೮೮ ಟನ್ನು ಶುದ್ಧ ಜಿಪ್ಸಂ ಬೇಕಾಗುತ್ತದೆ.
ಪ್ರಯೋಗಾಲಯದ ಪರಿಸ್ಥಿತಿಗಿಂತ ಭೂಮಿಯ ಮಣ್ಣಿನ ಪರಿಸ್ಥಿತಿಯು ಭಿನ್ನವಾಗಿರುತ್ತದೆ. ಆದ್ದರಿಂದ, ವಾಸ್ತವವಾಗಿ ಮಣ್ಣಿಗೆ ಪೂರೈಸಬೇಕಾದ ಜಿಪ್ಸಂನ ಪ್ರಮಾಣವನ್ನು ತಿಳಿಯಲು ಪ್ರಯೋಗಾಲಯದಲ್ಲಿ ಕಂಡುಬಂದ ಅಂಕೆಯನ್ನು ೧.೨೫ ರಿಂದ ಗುಣಿಸುವ ಪದ್ಧತಿಯು ರೂಢಿಯಲ್ಲಿದೆ. ಮೇಲಿನ ಉದಾಹರಣೆಯಲ್ಲಿ ಕಂಡು ಬಂದ ೬.೮೮ ಟನ್ನು ಅಂಕೆಯನ್ನು ೧.೨೫ ರಿಂದ ಗುಣಿಸಿದರೆ,
೬.೮೮ x ೧.೨೫ = ೭೬ ಟನ್ನು
ಅಂದರೆ ಪ್ರತಿ ಹೆಕ್ಟೇರಿಗೆ ೮.೬ ಟನ್ನುಗಳಷ್ಟು ಜಿಪ್ಸಂ ಅನ್ನುಪೂರೈಸಬೇಕು ಎಂದಂತಾಯಿತು.
ಇತರ ಸುಧಾರಕಗಳು ಮತ್ತು ಅವುಗಳ ಪ್ರಮಾಣ
ವಿನಿಮಯ ಸೋಡಿಯಂನಿಂದಾಗುವ ದುಷ್ಪರಿಣಾಮವನ್ನು ನಿವಾರಿಸಲು ಪೂರೈಸಬೇಕಾದ ಜಿಪ್ಸಂ ಪ್ರಮಾಣವನ್ನು ಕಂಡು ಹಿಡಿಯುವ ವಿಧಾನವನ್ನು ಅರಿತುಕೊಂಡಾಯಿತು. ಆದರೆ ಜಿಪ್ಸಂನ ಬದಲು ಗಂಧಕ, ಗಂಧಕಾಮ್ಲ, ಕಬ್ಬಿಣದ ಸಲ್ಫೇಟ್ ಮುಂತಾದ ವಸ್ತುಗಳನ್ನು ಬಳಸುವ ಪ್ರಸಂಗವು ಎದುರಾದರೆ, ಅವುಗಳ ಪ್ರಮಾಣವನ್ನು ನಿರ್ಧರಿಸಬೇಕಾಗುತ್ತದೆ. ಇದಕ್ಕೆ ಸಂಬಂಧಿಸಿದ ವಿವರಗಳು ಕೋಷ್ಟಕ ೧೯ರಲ್ಲಿವೆ.
ಕೋಷ್ಟಕ ೧೯: ಮಣ್ಣಿನೊಳಗಿನ ವಿನಿಮಯ ಸೋಡಿಯಂನ ದುಷ್ಪರಿಣಾಮವನ್ನು ಹೋಗಲಾಡಿಸಲು ಪೂರೈಸಬೇಕಾದ ರಸಾಯನಿಕ ಸುಧಾರಕಗಳ ಪ್ರಮಾಣ

ಸಾವಯವ ಸುಧಾರಕಗಳು: ಮೇಲೆ ವಿವರಿಸಿದ, ರಾಸಾಯನಿಕ ವಸ್ತುಗಳನ್ನಲ್ಲದೇ ಕೆಲವು ಸಾವಯವ ವಸ್ತುಗಳನ್ನು ಬಳಸಿಯೂ ವಿನಿಮಯ ಸೋಡಿಯಂನಿಂದಾಗುವ ಅಪಾಯವನ್ನು ನಿವಾರಿಸಬಹುದು. ಇವುಗಳಲ್ಲಿ ಕೆಳಗಿನ ವಸ್ತುಗಳು ಪ್ರಮುಖವಾದುವೆನ್ನಬಹುದು.
i. ಸಕ್ಕರೆ ಕಾರ್ಖಾನೆಗಳಲ್ಲಿ ಉಪವಸ್ತುವಾಗಿರುವ ಕಾಕಂಬಿ: ಕಾಕಂಬಿಯಲ್ಲಿ, ಸರಾಸರಿ ಶೇಕಡಾ ೬೦ ರಿಂದ ೭೦ ಪಿಷ್ಟ ಪದಾರ್ಥಗಳು, ಶೇಕಡಾ ೦.೫ ಸಾರಜನಕ, ಶೇಕಡಾ ೦.೫ ರಂಜಕದ ಪೆಂಟಾಕ್ಸಾಯ್ಡ್, ಶೇಕಡಾ ೪ ರಿಂದ ೫ ಪೊಟ್ಯಾಶ್, ಶೇಕಡಾ ೨ ಕ್ಯಾಲ್ಸಿಯಂ ಮತ್ತು ಶೇಕಡಾ ೦.೫ ಗಂಧಕಾಮ್ಲ ಇರುತ್ತದೆಯೆಂದು ಕಂಡುಬಂದಿದೆ. ಕಾಕಂಬಿಯನ್ನು ಮಣ್ಣಿಗೆ ಸೇರಿಸಿದ ನಂತರ ಪಿಷ್ಟವು ಸೂಕ್ಷ್ಮ ಜೀವಿಗಳ ಕ್ರಿಯೆಯಿಂದ ಕಳಿಯತೊಡಗಿ ಅಸಿಟಿಕ್, ಪ್ರೊಪಿಯೋನಿಕ್, ಬ್ಯೂಟರಿಕ್, ಲ್ಯಾಕ್ಟಿಕ್ ಮುಂತಾದ ಸಾವಯವ ಆಮ್ಲಗಳು ನಿರ್ಮಾಣಗೊಳ್ಳುತ್ತವೆ. ಈ ಆಮ್ಲಗಳು ಈ ಕಾಕಂಬಿಯಲ್ಲಿ ಮೂಲತಃ ಇದ್ದ ಗಂಧಕಾಮ್ಲ ಇವು ಮಣ್ಣಿನ ಆಮ್ಲ-ಕ್ಷಾರ ನಿರ್ದೇಶಕವನ್ನು ತಗ್ಗಿಸುತ್ತವೆಯಲ್ಲದೇ ಕಾಕಂಬಿಯಲ್ಲಿದ್ದ ಕ್ಯಾಲ್ಸಿಯಂ, ಮಣ್ಣಿನ ಕಣಗಳ ಸುತ್ತ ಇರುವ ವಿನಿಮಯ ಸೋಡಿಯಂ ಆಯಾನ್‌ಗಳನ್ನು ಹೊರಹಾಕುತ್ತದೆ. ಹೀಗಾಗಿ ಮಣ್ಣಿನ ಭೌತಿಕ ಮತ್ತು ರಾಸಾಯನಿಕ ಗುಣಧರ್ಮಗಳು ಉತ್ತಮಗೊಳ್ಳುತ್ತವೆ.
ii. ಪ್ರೆಸ್ ಮಡ್‌(Press Mud): ಸಕ್ಕರೆ ಕಾರ್ಖಾನೆಯಲ್ಲಿ ಕಬ್ಬಿನ ರಸವನ್ನು ವಿವಿಧ ರೀತಿಯಿಂದ ಉಪಚರಿಸಿ ಅದನ್ನು ಶುದ್ಧಗೊಳಿಸಲು ಸೋಸಬೇಕಾಗುತ್ತದೆ. ಸೋಸು ಬಟ್ಟೆಯ ಮೇಲೆ ಉಳಿದಿರುವ ಕಲ್ಮಷಕ್ಕೆ ಪ್ರೆಸ್‌ಮಡ್ ಎಂಬ ಹೆಸರು. ಇದರಲ್ಲಿ ಸರಾಸರಿ ಶೇಕಡಾ ೭೦ ಕ್ಯಾಲ್ಸಿಯಂ ಕಾರ್ಬೊನೇಟ್, ಶೇಕಡಾ ೮ ಸಾವಯವ ಪದಾರ್ಥ, ಶೇಕಡಾ ೦.೪ ರಿಂದ ೦.೫ ಸಾರಜನಕ ಮತ್ತು ಶೇಕಡಾ ೧.೨೫ ರಂಜಕದ ಪೆಂಟಾಕೈಡ್ ಇರುತ್ತವೆ.
ವಿನಿಮಯ ಸೋಡಿಯಂನಿಂದಾಗುವ ದುಷ್ಪರಿಣಾಮವನ್ನು ಹೋಗಲಾಡಿಸಲು ಪ್ರೆಸ್‌ಮಡ್  ಮತ್ತು ೫ ಟನ್ನು ಕಾಕಂಬಿ ಇವೆರಡನ್ನೂ ಮಿಶ್ರ ಮಾಡಿ ಬಳಸಿದರೆ ವಿನಿಮಯ ಸೋಡಿಯಂ ಪೀಡಿತ ಮಣ್ಣನ್ನು ಸುಧಾರಿಸಬಹುದೆಂದು ಪ್ರಯೋಗಗಳಿಂದ ಕಂಡುಬಂದಿದೆ.
iii. ಇತರ ಸಾವಯವ ಪದಾರ್ಥಗಳು: ವಿನಿಮಯ ಸೋಡಿಯಂ ಪ್ರಮಾಣವು ಅಧಿಕವಾಗಿರುವ ಮಣ್ಣನ್ನು ಸುಧಾರಿಸಲು ಸಗಣಿ ಗೊಬ್ಬರ, ಕಾಂಪೋಸ್ಟ್, ಧೈಂಚಾ ಬೆಳೆಯ ಹಸಿರು ಗೊಬ್ಬರ ಇತ್ಯಾದಿಗಳನ್ನು ಪ್ರಯೋಜನಕಾರಿಯಾಗಿ ಬಳಸಬಹುದು.
ಶುಷ್ಕ ಮತ್ತು ಅರೆ ಶುಷ್ಕ ಪ್ರದೇಶಗಳಲ್ಲಿ ಲವಣ ಮತ್ತು ವಿನಿಮಯ ಸೋಡಿಯಂನ ದೊಡ್ಡ ಪ್ರಮಾಣದಲ್ಲಿರುವ ಮಣ್ಣಿನ ಸುಧಾರಣೆ: ಶುಷ್ಕ ಮತ್ತು ಅರೆ ಶುಷ್ಕ ಪ್ರದೇಶಗಳಲ್ಲಿ ವಾರ್ಷಿಕ ಮಳೆಯ ಪ್ರಮಾಣವು ಕಡಮೆ ಇರುವುದರಿಂದ ಲವಣಗಳು ಭೂಮಿಯಾಳಕ್ಕೆ ಬಸಿದು ಹೋಗದೆ, ಮಣ್ಣಿನ ಮೇಲು ಪದರದಲ್ಲಿಯೇ ಸಂಗ್ರಹಗೊಂಡಿರುತ್ತವೆ. ಈ ಬಗೆಯ ಮಣ್ಣಿನಲ್ಲಿ ವಿನಿಮಯ ಸೋಡಿಯಂನ ಪ್ರಮಾಣವು ಅಧಿಕವಾಗಿರುತ್ತದೆ ಈ ಪ್ರದೇಶದಲ್ಲಿ ಉತ್ತಮ ಗುಣಮಟ್ಟದ ನೀರಾವರಿ ಜಲವೂ ಸಾಮಾನ್ಯವಾಗಿ ಸಿಗುವುದಿಲ್ಲ. ಇಂಥ ಪರಿಸ್ಥಿತಿಯಲ್ಲಿ ಮಣ್ಣನ್ನು ಸುಧಾರಿಸುವ ಕಾರ್ಯವು ಬಹು ಕಷ್ಟಕರ. ಕರ್ಲ ಭೂಮಿ ಎಂದೇ ಹೆಸರಾದ ಈ ಬಗೆಯ ಮಣ್ಣು ಕರ್ನಾಟಕದಲ್ಲಿರುವ ನರಗುಂದ ಮತ್ತು ಅದರ ಸುತ್ತಲಿನ ಪ್ರದೇಶಗಳಲ್ಲಿ ಕಂಡುಬರುತ್ತದೆ. ನರಗುಂದ ಕರ್ಲ ಮಣ್ಣಿನ ಕೆಲವು ಗುಣ ಧರ್ಮಗಳು ಕೋಷ್ಟಕ ೨೦ರಲ್ಲಿವೆ.
ಕೋಷ್ಟಕ ೨೦: ನರಗುಂದ ಕರ್ಲ ಮಣ್ಣಿನ ಕೆಲವು ಗುಣ ಧರ್ಮಗಳು
	ಮಣ್ಣಿನ ಆಳ ಸೆಂ.ಮೀ.
	ಆಮ್ಲ-ಕ್ಷಾರ ನಿರ್ದೇಶಕ
	ಶೇಕಡಾ ಕ್ಯಾಲ್ಸಿಯಂ ಕಾರ್ಬೊನೇಟ್
	ಶೇಕಡಾ ಮಣ್ಣಿನಲ್ಲಿ ಎರೆಯ ಪ್ರಮಾಣ
	ಶೇಕಡಾ ಒಟ್ಟು ವಿನಿಯಮ ಲವಣಗಳು

ಕಣಗಳ ರಚನೆಯು ಅನಪೇಕ್ಷಿತವಾಗಿರುವುದರಿಂದ ಈ ಮಣ್ಣಿನಲ್ಲಿ ನೀರು ಸುಲಭವಾಗಿ ಪ್ರವೇಶಿಸುವುದೂ ಇಲ್ಲ ಹಾಗೂ ಬಸಿದು ಕೆಳಗಿನ ಸ್ತರಗಳಿಗೆ ಚಲಿಸುವುದೂ ಇಲ್ಲ. ಮಣ್ಣು ಒಣಗಿದೊಡನೆ ಹೆಪ್ಪುಗಟ್ಟಿದಂತಾಗಿ ಜಲ ಮತ್ತು ವಾಯು ಚಲನೆಗೆ ಆತಂಕವುಂಟಾಗುತ್ತದೆ. ಹೀಗಾಗಿ, ಬೀಜಗಳು ಸರಿಯಾಗಿ ಮೊಳಕೆಯೊಡೆದು ಹೊರ ಬರುವುದು ಕಷ್ಟ. ಮೊಳೆತು ಹೊರಬಂದ ಸಸಿಗಳು ಬಲಿಷ್ಠವಾಗಿ ಬೆಳೆಯಲಾರವು. ಇದಲ್ಲದೇ ರಭಸದ ಮಳೆ ಬಂತೆಂದರೆ ಮಣ್ಣು ದೊಡ್ಡ ಪ್ರಮಾಣದಲ್ಲಿ ಕೊಚ್ಚಿ ಹೋಗುತ್ತದೆ. ನೀರಾವರಿಯ ಅನುಕೂಲತೆ ಇಲ್ಲದೇ ಇಂಥ ಭೂಮಿಯನ್ನು ಸುಧಾರಿಸುವುದು ತುಂಬಾ ಕಷ್ಟ. ಅದಾಗ್ಯೂ, ಮುಂದಿನ ಕ್ರಮಗಳನ್ನು ಕೈಕೊಂಡರೆ ಭೂಮಿಯನ್ನು ಕೆಲಮಟ್ಟಿಗೆ ಸುಧಾರಿಸಬಹುದೆಂದು ಕಂಡುಬಂದಿದೆ.
ಸಮಪಾತಳಿಯ ಒಡ್ಡುಗಳ ನಿರ್ಮಾಣ: ಸಮಪಾತಳಿ ಒಡ್ಡುಗಳಿಂದ ಭೂಸವಕಳಿಯು ಕಡಮೆಯಾಗುತ್ತದೆಯಲ್ಲದೇ ಭೂಮಿಯೊಳಗೆ ಇಂಗಲು ಮಳೆಯ ನೀರಿಗೆ ಹೆಚ್ಚು ಸಮಯ ದೊರೆಯುತ್ತದೆ.
ಸಮಪಾತಳಿ ರೇಖೆಗುಂಟ ಬೇಸಾಯ: ಸಮಪಾತಳಿ ರೇಖೆಗುಂಟ ಉಳುಮೆ ಮಾಡಿ ಹೆಂಟೆಗಳನ್ನು ಹಾಗೆಯೇ ಬಿಡಬೇಕು. ಹರಿದು ಹೋಗುವ ಮಳೆಯ ನೀರಿಗೆ ಈ ಹೆಂಟೆಗಳು ಕೆಲ ಮಟ್ಟಿಗೆ ತಡೆಯನ್ನುಂಟುಮಾಡುವುದರಿಂದ, ಮಳೆಯ ನೀರು ಭೂಮಿಯನ್ನು ಪ್ರವೇಶಿಸಲು ಹೆಚ್ಚು ಅವಕಾಶವನ್ನು ಕಲ್ಪಿಸಿಕೊಟ್ಟಂತಾಗುತ್ತದೆ.
ಸುಧಾರಕ ವಸ್ತುಗಳ ಬಳಕೆ: ಮಳೆಯು ಆರಂಭವಾಗುವುದಕ್ಕಿಂತ ಮೊದಲು ಪ್ರತಿ ಹೆಕ್ಟೇರಿಗೆ ೧೨೫ ರಿಂದ ೨೫೦ ಕಿ.ಗ್ರಾಂ. ಗಂಧಕ ಮತ್ತು ಸುಮಾರು ಆರು ಟನ್ ಸಗಣಿ ಗೊಬ್ಬರ ಇವುಗಳನ್ನು ಮಣ್ಣಿಗೆ ಸೇರಿಸಬೇಕು. ಇದರಿಂದ ಮಣ್ಣಿನ ಕಣಗಳ ಸುತ್ತಲಿರುವ ವಿನಿಮಯ ಸೋಡಿಯಂ ಹೊರ ಬಂದು ಸೋಡಿಯಂ ಸಲ್ಫೇಟ್ ರೂಪಕ್ಕೆ ಪರಿವರ್ತನೆ ಹೊಂದುವುದಲ್ಲದೇ ಮಣ್ಣಿನ ಆಮ್ಲ-ಕ್ಷಾರ ನಿರ್ದೇಶಕವೂ (pH) ಕಡಮೆಯಾಗುತ್ತದೆ. ಮಣ್ಣಿನ ಕಣಗಳ ರಚನೆಯು ಸುಧಾರಿಸಿ, ಹೆಚ್ಚು ನೀರು ಭೂಮಿಯಾಳಕ್ಕೆ ಬಸಿದು ಹೋಗಲು ಸಾಧ್ಯವಾಗುತ್ತದೆ.
ಮಣ್ಣಿನ ಗುಣಧರ್ಮಗಳಿಗೆ ಹೊಂದುವ ಬೆಳೆಗಳ ಆಯ್ಕೆ: ಮಣ್ಣಿನ ಗುಣಧರ್ಮಗಳು ಸಸ್ಯಗಳ ಸರಿಯಾದ ಬೆಳವಣಿಗೆಗೆ ಅನುಕೂಲಕರವಾಗಿದ್ದರೂ ಇಂತಹ ಅನಪೇಕ್ಷಿತ ಪರಿಸ್ಥಿತಿಯನ್ನು ಎದುರಿಸಿ ಸಮಾಧಾನಕರ ಇಳುವರಿಯನ್ನು ಕೊಡುವ ಬೆಳೆಗಳನ್ನೇ ಬೆಳೆಯಬೇಕು. ಎಮ್‌೩೫-೧ ತಳಿಯ ಹಿಂಗಾರಿ ಜೋಳ, ಸುಯೋಧರ ತಳಿಯ ಹತ್ತಿ ಮತ್ತು ಗೋಧಿ ಇವು ಇಲ್ಲಿಯ ಭೂಮಿಗೆ ಸೂಕ್ತವೆಂದು ಕಂಡುಬಂದಿದೆ.
ಕೆಲವು ಧನ ಮತ್ತು ಋಣ ಆಯಾನ್‌ಗಳು ಸಸ್ಯಗಳ ಮೇಲೆ ಉಂಟು ಮಾಡುವ ವಿಶಿಷ್ಟ ಪರಿಣಾಮಗಳು: ಅಧಿಕ ಪ್ರಮಾಣದ ಲವಣಗಳು ಮತ್ತು ಮಿತಿ ಮೀರಿದ ವಿನಿಮಯ ಸೋಡಿಯಂ ಮಣ್ಣಿನ ಭೌತಿಕ ಮತ್ತು ರಾಸಾಯನಿಕ ಗುಣಧರ್ಮಗಳ ಹಾಗೂ ಸಸ್ಯಗಳ ಬೆಳವಣಿಗೆಯ ಮೇಲೆ ಮಾಡುವ ದುಷ್ಪರಿಣಾಮಗಳ ಬಗ್ಗೆ ವಿವರಗಳು ಹಿಂದಿನ ಕಾಲಂಗಳಲ್ಲಿವೆ. ಕೆಲವು ಧನ ಮತ್ತು ಋಣ ಆಯಾನ್‌ಗಳಿಂದ ಸಸ್ಯದ ಮೇಲೆ ಆಗುವ ವಿಶಿಷ್ಟ ಪರಿಣಾಮಗಳು ಕೆಳಗಿನಂತಿವೆ.
· ಮಣ್ಣಿನ ವಿನಿಮಯ ಸೋಡಿಯಂನ ಪ್ರಮಾಣವು ಅಧಿಕಗೊಂಡಿತೆಂದರೆ, ಸಸ್ಯಗಳು ಹೀರಿಕೊಳ್ಳುವ ಕ್ಯಾಲ್ಸಿಯಂ, ಮೆಗ್ನೀಸಿಯಂ ಮತ್ತು ಪೊಟ್ಯಾಸಿಯಂ ಪೋಷಕಗಳ ಪ್ರಮಾಣವು ಕಡಮೆಯಾಗುತ್ತದೆ.
· ಮಣ್ಣಿನಲ್ಲಿ ಪೊಟ್ಯಾಸಿಯಂ ಪ್ರಮಾಣವು ಅಧಿಕಗೊಂಡಿತೆಂದರೆ ಸಸ್ಯಗಳಲ್ಲಿ ಮೆಗ್ನೀಸಿಯಂ ಕೊರತೆಯು ಕಂಡುಬರುತ್ತದೆ.
· ಮಣ್ಣಿನಲ್ಲಿ ಕ್ಲೋರೈಡ್ ಪ್ರಮಾಣವು ಮಿತಿಮೀರಿದರೆ ಬಾದಾಮಿಯಂತಹ ಕಠಿಣ ಫಲಗಳನ್ನೀಯುವ ಬೆಳೆಗಳಿಗೆ ಈ ಪೋಷಕಗಳಿಂದ ಅಪಾಯವುಂಟಾಗುತ್ತದೆ.
· ಕಾರ್ಬೊನೇಟಿನ ಪ್ರಮಾಣವು ಅಧಿಕಗೊಂಡರೆ, ಎಲೆಗಳಲ್ಲಿಯ ಪತ್ರಹರಿತ್ (Chlorophyll) ನಷ್ಟಗೊಂಡು ಸಸ್ಯದ ಎಲೆಗಳು ಮೊದಲು ಹಳದಿ ಬಣ್ಣಕ್ಕೆ ತಿರುಗಿ ನಂತರ ಬಿಳಚಿಕೊಳ್ಳುತ್ತವೆ.
· ಬೋರಾನ್ ಪೋಷಕದ ಪ್ರಮಾಣವು ಅಧಿಕಗೊಂಡರೆ ಎಲೆಗಳ ತುದಿ ಭಾಗಗಳು ಒಣಗುತ್ತವೆ. ಎಲೆಗಳು ಹಳದಿ ಬಣ್ಣಕ್ಕೆ ತಿರುಗಬಹುದು ಇಲ್ಲವೇ ಒಣಗಬಹುದು.



೬. ಭೂ ಸವಕಳಿ ಮತ್ತು ಸವಕಳಿಗೊಂಡ ಭೂಮಿಯ ಸುಧಾರಣೆ : 
ನೀರಿನಿಂದುಂಟಾಗುವ ಮಣ್ಣಿನ ಸವಕಳಿ
ಭೂ ಸವಕಳಿಯು ವಿಶ್ವದೆಲ್ಲೆಡೆ ನಡೆದು ಬಂದ ಮತ್ತು ನಡೆಯುತ್ತಿರುವ ಒಂದು ನೈಸರ್ಗಿಕ ಕ್ರಿಯೆ. ಪರ್ವತ, ಗುಡ್ಡಗಾಡು ಮತ್ತು ಇತರ ಎತ್ತರವಾದ ಪ್ರದೇಶಗಳ ಮೇಲೆ ಬೀಳುವ ಮಳೆಯ ನೀರು, ತಗ್ಗಿನ ಪ್ರದೇಶದತ್ತ ಹರಿದು ಬಂದು, ತನ್ನ ಶಕ್ತಿಗನುಸಾರವಾಗಿ ವಿವಿಧ ಆಕಾರಗಳ ಮಣ್ಣಿನ ಕಣಗಳನ್ನು ಎಳೆದೊಯ್ಯುತ್ತದೆ. ಇದು ನೈಸಗಿಕ ಸವಕಳಿಯ ಒಂದು ರೂಪ. ನೀರಿನ ವೇಗವು ಕಡಿಮೆಯಾದಂತೆ, ಅದರಲ್ಲಿಯ ದೊಡ್ಡ ಆಕಾರದ ಕಣಗಳು ಭೂಮಿಯ ಮೇಲೆ ಉಳಿಯುತ್ತವೆ. ಜಿನುಗು ಕಣಗಳು ನೀರಿನೊಡನೆ ಸಾಗುತ್ತಾ ಕೆರೆ ಅಥವಾ ಸರೋವರಗಳನ್ನು ಸೇರಬಹುದು. ಇಲ್ಲವೇ ನದಿಗಳ ಮೂಲಕ ಮುಂದೆ ಸಾಗಿ ಸಮುದ್ರಕ್ಕೆ ಸೇರಿ ಅಲ್ಲಿ ಸಂಗ್ರಹವಾಗಬಹುದು. ಈ ನೈಸರ್ಗಿಕ ಸವಕಳಿಯಲ್ಲಿ ಮನುಷ್ಯನ ಕೈವಾಡವಿಲ್ಲವೆನ್ನಬಹುದು. ಅದಾಗ್ಯೂ ಸಂಗ್ರಹವಾಗಬಹುದು. ಈ ನೈಸರ್ಗಿಕ ಸವಕಳಿಯಲ್ಲಿ ಮನುಷ್ಯನ ಕೈವಾಡವಿಲ್ಲವೆನ್ನಬಹುದು. ಅದಾಗ್ಯೂ ಗಿಡಮರಗಳನ್ನು ನೆಟ್ಟು, ಮತ್ತಿತರೆ ಕೆಲವು ಕ್ರಮಗಳನ್ನು ಕೈಗೊಂಡು ಈ ಸವಕಳಿಯ ಪ್ರಮಾಣವನ್ನು ಕಡಿಮೆ ಮಾಡಲು ಮನುಷ್ಯನಿಗೆ ಸಾಧ್ಯವಿದೆ.
ಕಾಡನ್ನು ಕಡಿದು, ಗಿಡಗಂಟಿಗಳನ್ನು ತೆಗೆದು, ಸ್ವಚ್ಛ ಮಾಡಿ ಮಾನವನು ಬೇಸಾಯವನ್ನು ಆರಂಭಿಸಿದಾಗಿನಿಂದ ಭೂ ಸವಕಳಿಯು ಬೇಸಾಯದ ಭೂಮಿಯನ್ನು ಪ್ರವೇಶಿಸಿತಲ್ಲದೇ ಭೂ ಸವಕಳಿಯ ವೇಗವು ಅಧಿಕಗೊಳ್ಳತೊಡಗಿತು. ತೀವ್ರತರ ಭೂಸವಕಳಿಯಿಂದ ನೀರು ಹರಿದು ಹೋಗಿ ಬೆಳೆಗೆ ಸಿಗದಂತಾಗುತ್ತದೆಯಲ್ಲದೇ ಅದರೊಡನೆ ಕೊಚ್ಚಿ ಹೋದ ಫಲವತ್ತಾದ ಮಣ್ಣು ಮತ್ತು ಅದರಲ್ಲಿರುವ ಸಸ್ಯ ಪೋಷಕಗಳು ಇಲ್ಲದಂತಾಗುತ್ತವೆ. ಭೂ ಸವಕಳಿಯು ಇದೇ ರೀತಿ ಮುಂದುವರಿಯಿತೆಂದರೆ ಬೇಸಾಯಕ್ಕೆ ಮಣ್ಣೇ ಇಲ್ಲದಂತಾಗುಬಹುದು. ಆದ್ದರಿಂದ ಕೃಷಿಯು ಸ್ಥಿರಗೊಂಡು, ಮನುಷ್ಯನ ಹಲವು ಚಟುವಟಿಕೆಗಳು ಸೂಕ್ತ ರೀತಿಯಿಂದ ಮುಂದುವರೆಯಬೇಕಾದರೆ ಭೂಸವಕಳಿಯನ್ನು ನಿಯಂತ್ರಣದಲ್ಲಿಡಬೇಕಾದದು ಅನಿವಾರ್ಯ.
ನೀರಿನಂತೆ ಗಾಳಿಯೂ ಮಣ್ಣಿನ ಸವಕಳಿಯನ್ನುಂಟು ಮಾಡುತ್ತದೆ. ನೀರು ಮತ್ತು ಗಾಳಿಯಿಂದ ಉಂಟಾಗುವ ಭೂ ಸವಕಳಿ ಮತ್ತು ಸವಕಳಿಗೊಂಡ ಭೂಮಿಯ ಸುಧಾರಣೆಗೆ ಸಂಬಂಧಿಸಿದ ಪ್ರಮುಖ ವಿಷಯಗಳು ಈ ಅಧ್ಯಾಯದಲ್ಲಿವೆ.
ನೀರಿನಿಂದುಂಟಾಗುವ ಮಣ್ಣಿನ ಸವಕಳಿ
ಹರಿದು ಹೋಗುವ ನೀರು ಮತ್ತು ಅದರೊಡನೆ ಕೊಚ್ಚಿಕೊಂಡು ಹೋಗುವ ಮಣ್ಣುಗಳ ಪ್ರಮಾಣವನ್ನು ಕಡಿಮೆ ಮಾಡಲು ಕೈಗೊಳ್ಳಬೇಕಾದ ಹಲವು ಕ್ರಮಗಳ ವಿವರಗಳನ್ನು ಅಧ್ಯಾಯ ೨ರಲ್ಲಿ ವಿವರಿಸಲಾಗಿದೆ. ಈ ವಿಷಯಕ್ಕೆ ಸಂಬಂಧಿಸಿದ ಹೆಚ್ಚಿನ ವಿವರಗಳು ಮುಂದಿನಂತಿವೆ.
ನೀರಿನ ಸವಕಳಿಯಾಗುವ ಮಣ್ಣಿನ ಪ್ರಮಾಣ: ನೈಸರ್ಗಿಕವಾಗಿ ಸವಕಳಿಯಾಗುವ ಮಣ್ಣಿನ ಪ್ರಮಾಣವು ತುಲನಾತ್ಮಕವಾಗಿ ಕಡಮೆ. ದೀರ್ಘಾವಧಿಯ ಸರಾಸರಿಯನ್ನು ಪರಿಗಣಿಸಿದಾಗ, ಪ್ರತಿ ಹೆಕ್ಟೇರು ಪ್ರದೇಶದಿಂದ ಪ್ರತಿ ವರ್ಷ ಅರ್ಧ ಟನ್ನಿನಷ್ಟು ಮಣ್ಣು ಕೊಚ್ಚಿಹೋಗುತ್ತದೆಂಬ ಅಂದಾಜಿದೆ. ಪ್ರತಿವರ್ಷ ಹೊಸದಾಗಿ ನಿರ್ಮಾಣಗೊಳ್ಳುವ ಮಣ್ಣಿನ ಪ್ರಮಾಣವು ಈ ನಷ್ಟಕ್ಕೆ ಸರಿದೂಗುವುದರಿಂದ ನೈಸರ್ಗಿಕವಾಗಿ ನಡೆಯುವ ಮಣ್ಣಿನ ಸವಕಳಿಯಿಂದ ಹೇಳಿಕೊಳ್ಳುವಂತಹ ಅಪಾಯವಿಲ್ಲವೆನ್ನಬಹುದು.
ಆದರೆ ಮಾನವನು ಭೂಮಿಯನ್ನು ಬೇಸಾಯಕ್ಕೆಂದು ಉಪಯೋಗಿಸಲು ಆರಂಭಿಸಿದೊಡನೆ, ನೈಸರ್ಗಿಕ ಸವಕಳಿಗಿಂತ ಹಲವು ಪಟ್ಟು ತೀವ್ರಗತಿಯಿಂದ ಮಣ್ಣು ಕೊಚ್ಚಿ ಹೋಗಲು ಪ್ರಾರಂಭವಾಗುತ್ತದೆ. ಪ್ರತಿ ವರ್ಷ ಪ್ರತಿ ಹೆಕ್ಟೇರಿಗೆ ೧೨ ಟನ್ ಮೀರದಷ್ಟು ಮಣ್ಣು ಕೊಚ್ಚಿ ಹೋದರೂ ಅಂತಹ ಅಪಾಯವೇನಿಲ್ಲವೆಂಬುದು ಹಲವು ವರ್ಷಗಳ ಅನುಭವವಿರುವ ಕೆಲವರ ಅಭಿಮತ. ಈ ಮಿತಿಯನ್ನು ಲಕ್ಷ್ಯದಲ್ಲಿಟ್ಟುಕೊಂಡು ಬೇಸಾಯ ಮಾಡುವ ಭೂಮಿಯಿಂದ ಹೆಚ್ಚು ಮಣ್ಣು ಕೊಚ್ಚಿಹೋಗದಂತೆ ನೋಡಿಕೊಳ್ಳಬೇಕು.
ಕೊಚ್ಚಿಹೋಗುವ ಮಣ್ಣಿನ ಪ್ರಮಾಣವನ್ನು ಅಂದಾಜು ಮಾಡುವ ವಿಧಾನ:
ಹಲವು ದಶಕಗಳ ಸಂಶೋಧನೆ ಮತ್ತು ಕೆಲವು ಶತಮಾನಗಳ ರೈತರ ಅನುಭವಗಳನ್ನಾಧರಿಸಿ ಸವಕಳಿಗೊಳ್ಳುವ ಮಣ್ಣಿನ ಪ್ರಮಾಣವನ್ನು ಅಂದಾಜು ಮಾಡಬಲ್ಲ ಹಾಗೂ ಎಲ್ಲ ಪರಿಸ್ಥಿತಿಗಳಿಗೆ ಅನ್ವಯವಾಗುವಂತಹ ಸಮೀಕರಣವೊಂದನ್ನು (Universal Soil Loss Equation) ರಚಿಸಲಾಗಿದೆ. ಈ ಸಮೀಕರಣದಲ್ಲಿ ನೀರು ಸಂಗತಿಗಳನ್ನು ಪರಿಗಣಿಸಲಾಗಿದೆ. ಸಮೀಕರಣವು ಕೆಳಗಿನಂತಿವೆ.
	ಕೊಚ್ಚಿ ಹೋಗುವ ಮಣ್ಣಿನ ಪ್ರಮಾಣ (ಪ್ರತಿ ವರ್ಷ ಪ್ರತಿ ಹೆಕ್ಟೇರಿಗೆ ಟನ್ನುಗಳಲ್ಲಿ)
	=
	ಮಳೆ ಮತ್ತು ಹರಿಯುವ ನೀರು x ಮಣ್ಣಿನ ಸವಕಳಿಗೊಳ್ಳುವ ಗುಣಧರ್ಮ x ಇಳುಕಲಿನ ಉದ್ದ x ಇಳಿಜಾರಿನ ಪ್ರಮಾಣ x ಇರುವ ಬೆಳೆ ಮತ್ತು ಭೂ ಅಚ್ಛಾದನೆ x ಅನುಸರಿಸುತ್ತಿರುವ ಭೂ ಸಂರಕ್ಷಣೆಯ ಕ್ರಮಗಳು


ಮೇಲಿನ ಸಮೀಕರಣದ ಬಲಭಾಗದಲ್ಲಿರುವ ಆರು ಸಂಗತಿಗಳ ಸಂಕ್ಷಿಪ್ತ ವಿವರಣೆಗಳು ಕೆಳಗಿನಂತಿವೆ.
i) ಮಳೆ ಮತ್ತು ಹರಿದು ಹೋಗುವ ಮಳೆ ನೀರಿನ ಗುಣಕ ಪದ
· ವಾರ್ಷಿಕ ಮಳೆಯ ಪ್ರಮಾಣ ಮತ್ತು ಪ್ರತಿ ಮಳೆಯ ರಭಸ ಇವೆರಡು ಸಂಗತಿಗಳಿಗೂ ಹಾಗೂ ಮಣ್ಣಿನ ಸವಕಳಿಯ ಪ್ರಮಾಣಕ್ಕೂ ನೇರ ಸಂಬಂಧವಿದೆ. ಇಲ್ಲಿ ಮಳೆಯ ರಭಸದ ಪ್ರಭಾವವೇ ಅಧಿಕವೆನ್ನಬಹುದು.
· ವಾರ್ಷಿಕ ಮಳೆಯು ಕಡಮೆ ಇದ್ದಾಗಲೂ ಮಳೆಯು ಅತಿ ರಭಸದಿಂದ ಬಂದರೆ ಅಧಿಕ ಪ್ರಮಾಣದಲ್ಲಿ ಮಣ್ಣು ಕೊಚ್ಚಿ ಹೋಗುತ್ತದೆ. ಅಷ್ಟೇ ಪ್ರಮಾಣದ ಮಳೆ ಅಥವಾ ಅದಕ್ಕಿಂತಲೂ ಹೆಚ್ಚು ಮಳೆ ನಿಧಾನವಾಗಿ ಬಿದ್ದರೆ ಮಣ್ಣಿನ ಸವಕಳಿಯು ಕಡಮೆಯಿರುತ್ತದೆ.
· ಭೂಮಿಯಲ್ಲಿ ಬೆಳೆಯು ಬೆಳೆದು ನಿಂತಿರುವಾಗ ಬಿದ್ದ ಮಳೆಗಿಂತಲೂ ಭೂಮಿಯು ಬರಿದಾಗಿದ್ದಾಗ ಬಿದ್ದ ಮಳೆಯು ಅಧಿಕ ಪ್ರಮಾಣದಲ್ಲಿ ಮಣ್ಣನ್ನು ಕೊಚ್ಚಿಕೊಂಡು ಹೋಗುತ್ತದೆ.
ವಾರ್ಷಿಕ ಮಳೆಗಿರುವ ಸವಕಳಿಯ ಶಕ್ತಿಯನ್ನು ಅಂದಾಜು ಮಾಡಲು ಕೆಳಗಿನ ವಿಧಾನವನ್ನು ಅನುಸರಿಬೇಕು.
· ಪ್ರತಿ ಮಳೆಯ ಒಟ್ಟು ಸಾಮರ್ಥ್ಯ ಮತ್ತು ಅತಿ ರಭಸದಿಂದ ೩೦ ನಿಮಿಷಗಳವರೆಗೆ ಬಿದ್ದ ಒಟ್ಟು ಮಳೆ ಪರಿಗಣಿಸಿ ಒಂದು ಮೊತ್ತವನ್ನು ಕಂಡು ಹಿಡಿಯಬೇಕು.
· ಇದೇ ರೀತಿ ವರ್ಷದಲ್ಲಿ ಬರುವ ಪ್ರತಿ ಮಳೆಗೆ ಸಂಬಂಧಿಸಿದ ಇಂತಹ ಮೊತ್ತದ ಲೆಕ್ಕಚಾರವನ್ನು ಮಾಡಬೇಕು.
· ವರ್ಷದಲ್ಲಿ ಬಂದ ಎಲ್ಲ ಮಳೆಗಳ ಮೊತ್ತವನ್ನು ಸಂಕಲನ ಮಾಡಬೇಕು. ಕೆಲವು ವರ್ಷಗಳ ನಿರೀಕ್ಷಣೆಯಿಂದ ದೊರೆತ ಸರಾಸರಿ ಅಂಕೆಯನ್ನು ಸಮೀಕರಣದಲ್ಲಿ ಬಳಸಬೇಕು.
ಅಮೆರಿಕೆಯ ಸಂಯುಕ್ತ ಸಂಸ್ಥಾನಗಳಲ್ಲಿ ಮೇಲಿನಂತೆ ಲೆಕ್ಕಾಚಾರ ಮಾಡಿದ ಅಂಕೆಯು ಪ್ರದೇಶಕ್ಕನುಗುಣವಾಗಿ ೨೦-೫೫೦ರವರೆಗೆ ಇದೆಯೆಂದು ಕಂಡು ಬಂದಿದೆ.
ii) ಮಣ್ಣಿನ ಸವಕಳಿಗೊಳ್ಳುವ ಸ್ವಭಾವದ ಗುಣಕ ಪದ
· ಯಾವುದೇ ಬೆಳೆಯನ್ನು ಬೆಳೆಯದ, ಶೇಕಡಾ ೯ರಷ್ಟು ಇಳಿಜಾರಿರುವ, ೨೨ ಮೀಟರು ಉದ್ದಳತೆಯ ಭೂಮಿಯಿಂದ ಕೊಚ್ಚಿ ಹೋಗುವ ಮಣ್ಣಿನ ಪ್ರಮಾಣವನ್ನು ಈ ಗುಣಕ ಪದವು ಸೂಚಿಸುತ್ತದೆ.
· ಮಣ್ಣನ್ನು ಪ್ರವೇಶಿಸುವ ನೀರಿನ ವೇಗ ಮತ್ತು ಮಣ್ಣಿನ ಕಣಗಳ ಸ್ಥಿರತೆ ಇವೆರಡು ಗುಣಗಳು ಮಣ್ಣಿನ ಸವಕಳಿಯ ಮೇಲೆ ಪ್ರಭಾವವನ್ನು ಬೀರುತ್ತದೆ.
· ಮಣ್ಣನ್ನು ಪ್ರವೇಶಿಸುವ ನೀರಿನ ವೇಗವು ಮಣ್ಣಿನ ಕಣಗಳ ಸ್ಥಿರತೆಯ ಮೇಲೆ ಅವಲಂಬಿಸಿರುವುದಲ್ಲದೇ, ಮಣ್ಣಿನ ಕಣಗಳ ಗಾತ್ರ, ಮಣ್ಣಿನಲ್ಲಿರುವ ಸಾವಯವ ಪದಾರ್ಥಗಳ ಪ್ರಮಾಣ, ಸೂಕ್ಷ್ಮ ಎರೆಕಣಗಳ ಪ್ರಕಾರ ಮತ್ತು ಎರೆಯ ಪ್ರಮಾಣ, ಮಣ್ಣಿನ ಆಳ, ಮೇಲಿನ ಸ್ತರವು ಹೆಪ್ಪುಗಟ್ಟುವ ಮಣ್ಣಿನ ಸ್ವಭಾವ ಮತ್ತು ಮಣ್ಣಿನ ಆಳದಲ್ಲಿರುವ ಗಟ್ಟಿ ಸ್ತರಗಳ ಮೇಲೂ ಅವಲಂಬಿಸಿದೆ.
ಸವಕಳಿಯ ಈ ಗುಣಕ ಪದವು ೦ (ಸೊನ್ನೆ)ಯಿಂದ ಆರಂಭವಾಗಿ ೦.೬ರವರೆಗೆ ಇರಬಹುದು. ನೀರು ಸುಲಭವಾಗಿ ಪ್ರವೇಶಿಸಬಲ್ಲ ಮರಳು ಮಣ್ಣಿನಲ್ಲಿ ಮತ್ತು ಕಬ್ಬಿಣ ಹಾಗೂ ಅಲ್ಯೂಮಿನಿಯಂ ಆಕ್ಸೈಡ್‌ಗಳ ಪ್ರಾಬಲ್ಯವಿರುವ ಕೆಂಪು ಮಣ್ಣಿನಲ್ಲಿ ಈ ಗುಣಕ ಪದವು ೦.೧ ಕ್ಕಿಂತ ಕಡಿಮೆ ಇರುತ್ತದೆ. ಆದರೆ ಸುಲಭವಾಗಿ ಸವಕಳಿಯನ್ನು ಹೊಂದುವ ಜಿಗುಟು ಎರೆ ಮಣ್ಣಿನಲ್ಲಿ ಈ ಅಂಕೆಯು ೦.೩ ಅಥವಾ ಅದಕ್ಕಿಂತ ಅಧಿಕವಾಗಿರಬಹುದು.
iii) ಇಳುಕಲಿನ ಉದ್ದ ಮತ್ತು ಇಳಿಜಾರಿನ ಪ್ರಮಾಣದ ಗುಣಕ ಪದ: ಭೂಮಿಯ ಇಳುಕಲಿನ ಶೇಕಡಾ ಪ್ರಮಾಣವು ಅಧಿಕಗೊಂಡರೆ ಕೊಚ್ಚಿಹೋಗುವ ಮಣ್ಣಿನ ಪ್ರಮಾಣವು ಹೆಚ್ಚುತ್ತದೆ. ಅದರಂತೆಯೇ ಇಳಿಜಾರಿನ ಉದ್ದಳತೆಯು ಹೆಚ್ಚುತ್ತಾ ಹೋದಂತೆ ಸವಕಳಿಯ ಪ್ರಮಾಣವೂ ಅಧಿಕಗೊಳ್ಳುತ್ತದೆ. ಇದರ ಗುಣಕ ಪದವನ್ನು ಕೆಳಗಿನ ಸಮೀಕರಣದಿಂದ ಕಂಡು ಹಿಡಿಯಬಹುದು.
	ಇಳುಕಲಿನ ಉದ್ದ ಮತ್ತು ಇಳಿಜಾರಿನ ಪ್ರಮಾಣದ ಗುಣಕ ಪದ
	=
	ಸಂಬಂಧಿಸಿದ ಕ್ಷೇತ್ರದಿಂದ ಕೊಚ್ಚಿ ಹೋಗುವ ಮಣ್ಣಿನ ಪ್ರಮಾಣ

	
	
	ಬೆಳೆಯು ಇರದ ಶೇಕಡಾ ೯ರಷ್ಟು ಇಳುಕಲಿರುವ ೨೨ ಮೀ. ಉದ್ದದ ಕ್ಷೇತ್ರದಿಂದ ಸವಕಳಿಯಾಗುವ ಮಣ್ಣಿನ ಪ್ರಮಾಣ


ಸಮೀಪಕರಣದ ಬಲ ಭಾಗದಲ್ಲಿರುವ ಸಂಗತಿಗಳನ್ನುಸಂಬಂಧಿಸಿದ ಪ್ರದೇಶದಲ್ಲಿ ಪ್ರಯೋಗವನ್ನು ನಡೆಸಿ ಕಂಡುಕೊಳ್ಳಬೇಕು.
iv) ಬೆಳೆ ಆಚ್ಛಾದನೆ ಮತ್ತು ಬೇಸಾಯ ಪದ್ಧತಿಗಳ ಗುಣಕ ಪದ:
ಬೆಳೆಯ ಸ್ವಭಾವ, ಬೆಳೆ ಪರಿವರ್ತನೆ, ಭೂಮಿಯ ಮೇಲಿರುವ ಅಚ್ಛಾದನೆ ಮತ್ತು ಅನುಸರಿಸುತ್ತಿರುವ ಬೇಸಾಯ ಪದ್ಧತಿಗಳು ಮಣ್ಣಿನ ಸವಕಳಿಯ ಮೇಲೆ ಪ್ರಭಾವವನ್ನು ಬೀರುತ್ತವೆ. ಉದಾಹರಣೆಗೆ, ದಟ್ಟವಾದ ಅಡವಿಯಲ್ಲಿ ಮಣ್ಣಿನ ಸವಕಳಿಯು ಕಡಮೆ. ಆದರೆ ಬೆಳೆಗಳನ್ನು ಬೆಳೆಯಲು ಆರಂಭಿಸಿದೊಡನೆ ಸವಕಳಿಯು ಹೆಚ್ಚುತ್ತದೆ. ಬೆಳೆಗಳ ಗುಣಧರ್ಮ ಮತ್ತು ಬೇಸಾಯ ಪದ್ಧತಿಯ ಮೇಲಿಂದಲೂ ಸವಕಳಿಯ ಪ್ರಮಾಣದಲ್ಲಿ ಹೆಚ್ಚು ಕಡಿಮೆಯಾಗುತ್ತದೆ. ಭೂಮಿಯ ಅಧಿಕ ಭಾಗವನ್ನು ಆವರಿಸಬಲ್ಲ ಅಥವಾ ಕಡಿಮೆ ಅಂತರದ ಸಾಲುಗಳಲ್ಲಿ ಬಿತ್ತಿದ ಬೆಳೆಗಳಲ್ಲಿ ಮಣ್ಣಿನ ಸವಕಳಿಯು ಕಡಮೆ. ಸಾಲುಗಳ ಅಂತರವು ಅಧಿಕವಿರುವ ಮತ್ತು ಮೇಲಿಂದ ಮೇಲೆ ಅಂತರ ಬೇಸಾಯವನ್ನು ಮಾಡಬೇಕಾಗುವ ಬೆಳೆಯಲ್ಲಿ ಹೆಚ್ಚು ಮಣ್ಣು ಕೊಚ್ಚಿ ಹೋಗುತ್ತದೆ. ಭೂ ಸವಕಳಿಗೆ ಆಸ್ಪದವನ್ನು ಮಾಡಿಕೊಡುವ ಗುಣಧರ್ಮದ ಮೇಲಿಂದ ಕೆಲವು ಬೆಳೆಗಳನ್ನು ಕೆಳಗೆ ತೋರಿಸಿದಂತೆ ಹೊಂದಿಸಬಹುದು.
ಭೂ ಸವಕಳಿಯು ಹೆಚ್ಚುತ್ತಾ ಸಾಗುತ್ತದೆ —–>
ಹುಲ್ಲುಗಳು, ಮೇವಿನ ಬೆಳೆಗಳು < ಸೇಂಗಾ < ಗೋಧಿ,            ಓಟ್ಸ್‌ < ಜೋಳ, ಮುಸುಕಿನ ಜೋಳ < ಬೆಳೆಯಿರುವ ಭೂಮಿ
ಸಸ್ಯದ ಬೆಳವಣಿಗೆಯ ಹಂತಕ್ಕೂ ಮಣ್ಣಿನ ಸವಕಳಿಗೂ ಸಂಬಂಧವಿದೆ. ಸಸಿಗಳು ಸಣ್ಣ ಅಥವಾ ಎಳೆಯವಿರುವಾಗ ಸವಕಳಿಯು ಅಧಿಕ. ಸಸಿಗಳು ಬೆಳೆದು ಭೂಮಿಯನ್ನು ಆವರಿಸಿಕೊಂಡರೆ ಭೂ ಸವಕಳಿಯು ತಗ್ಗುತ್ತದೆ. ಇದರಂತೆಯೇ, ಸವಕಳಿಯನ್ನು ತಡೆಯುವ ಸಾಮರ್ಥ್ಯವಿದ್ದ ಬೆಳೆಗಳನ್ನು ಅಂತರ ಬೆಳೆಗಳನ್ನಾಗಿ ಬೆಳೆದರೆ ಅಥವಾ ಅವನ್ನು ಬೆಳೆ ಪರಿವರ್ತನೆಯಲ್ಲಿ ಅಳವಡಿಸಿಕೊಂಡರೆ ಮಣ್ಣಿನ ಸವಕಳಿಯು ಕಡಮೆಯಗುತ್ತದೆ.
ಬೆಳೆಗಳ ಕೊಯ್ಲಾದ ನಂತರ ಎಲೆ ಹಾಗೂ ಮತ್ತಿತರ ಕಸ ಕಡ್ಡಿಗಳನ್ನು ಭೂಮಿಯ ಮೇಲೆ ಇರಲು ಬಿಟ್ಟರೆ ಮಣ್ಣಿನ ಸವಕಳಿಯು ಕಡಿಮೆಯಾಗುತ್ತದೆ. ಮೇಲಿಂದ ಮೇಲೆ ಉಳುಮೆ ಮಾಡಿದರೆ ಇಲ್ಲವೇ ಬೇಸಾಯದ ಇತರ ಉಪಕರಣಗಳನ್ನು ಉಪಯೋಗಿಸಿದರೆ ಭೂ ಸವಕಳಿಯು ಹೆಚ್ಚುತ್ತದೆಂಬುದನ್ನು ಗಮನದಲ್ಲಿಡಬೇಕು.
ಬೆಳೆ ಆಚ್ಛಾದನೆ ಮತ್ತು ಬೇಸಾಯ ಪದ್ಧತಿಗಳಿಗೆ ಸಂಬಂಧಿಸಿದ ಗುಣಕ ಪದವನ್ನು ಕೆಳಗಿನ ಸಮೀಕರಣದಿಂದ ಕಂಡುಕೊಳ್ಳಬಹುದು.
	ಬೆಳೆ ಅಚ್ಛಾದನೆ ಮತ್ತು ಬೇಸಾಯ ಪದ್ಧತಿಗಳ ಗುಣಕ ಪದ
	=
	ಸಂಬಂಧಿಸಿದ ಬೆಳೆ ಅಥವಾ ಬೆಳೆಗಳು ಮತ್ತು ಅನುಸರಿಸಿದ ಬೇಸಾಯ ಪದ್ಧತಿಯಿಂದ ಆಗುವ ಭೂ ಸವಕಳಿಯ ಪ್ರಮಾಣ

	
	
	ಕಳೆ ಕಸಗಳಿಲ್ಲದಂತೆ ಭೂಮಿಯನ್ನು ಸ್ವಚ್ಛವಾಗಿಟ್ಟು ಯಾವುದೇ ಬೆಳೆಯನ್ನು ಬೆಳೆಯದೇ ಇರುವಾಗ ಆಗುವ ಭೂ ಸವಕಳಿಯ ಪ್ರಮಾಣ


ಅನುಭವಿ ವಿಜ್ಞಾನಿಗಳು ಮೇಲಿನ ಗಣಕ ಪದವನ್ನು ಸುಲಭವಾಗಿ ನಿರ್ಧರಿಸಬಲ್ಲರು.
v) ಅನುಸರಿಸುತ್ತಿರುವ ಭೂ ಸಂರಕ್ಷಣಾ ಕ್ರಮಗಳು: ಹರಿದು ಹೋಗುತ್ತಿರುವ ನೀರಿನ ವೇಗವನ್ನು ತಗ್ಗಿಸಿ ನೀರಿನೊಡನೆ ಕೊಚ್ಚಿ ಹೋಗುವ ಮಣ್ಣಿನ ಪ್ರಮಾಣವನ್ನು ಕಡಮೆ ಮಾಡುವ ವಿವಿಧ ವಿಧಾನಗಳ ವಿವರಗಳನ್ನು ಅಧ್ಯಾಯ ೨ರಲ್ಲಿ ವಿವರಿಸಿದೆ. ಈ ಕ್ರಮಗಳನ್ನು ಎಷ್ಟರ ಮಟ್ಟಿಗೆ ಅನುಸರಿಸಲಾಗಿದೆ ಎಂಬುದರ ಮೇಲೆ ಈ ಗುಣಕಪದವು ಅವಲಂಭಿಸಿದೆ. ಭೂ ಸಂರಕ್ಷಣೆಯ ಯಾವುದೇ ಕ್ರಮಗಳನ್ನು ಕೈಗೊಳ್ಳದಿದ್ದರೆ ಗುಣಕ ಪದವು ೧ರ ಸಮೀಪದಲ್ಲಿರುತ್ತದೆ. ಸೂಕ್ತ ಕ್ರಮಗಳನ್ನು ಅನುಸರಿಸಿದರೆ ಗುಣಕ ಪದವು ಗಣನೀಯವಾಗಿ ತಗ್ಗುತ್ತದೆ. ಯಾವುದೇ ಪರಿಸ್ಥಿತಿ ಅಥವಾ ಸಂದರ್ಭದಲ್ಲಿ ಈ ಗುಣಕ ಪದವು ಎಷ್ಟೆಂಬುದನ್ನು ವಿಜ್ಞಾನಿಗಳು ಅನುಭವದಿಂದ ಸುಲಭವಾಗಿ ಅಂದಾಜು ಮಾಡಲ್ಲರು.
ಗುಣಕ ಪದಗಳನ್ನು ನಿರ್ಧರಿಸುವ ಸಂಗತಿಗಳ ಮೇಲೆ ಮಾನವನ ಹತೋಟಿ
ಮಳೆಯ ಮೇಲೆ ಮಾನವನ ಹತೋಟಿಯು ಇಲ್ಲವೆಂದರೂ ತಪ್ಪಲ್ಲ. ಭೂಮಿಯ ಇಳಿಜಾರಿನ ಪ್ರಮಾಣ ಮತ್ತು ಉದ್ದ ಇವುಗಳನ್ನು ಕೆಲಮಟ್ಟಿಗೆ ಬದಲಿಸಿ ಮಣ್ಣಿನ ಸವಕಳಿಯನ್ನು ಅಲ್ಪ ಸ್ವಲ್ಪ ಬದಲಾವಣೆಯನ್ನು ಮಾಡಿ ಭೂ ಸವಕಳಿಯನ್ನು ಸ್ವಲ್ಪ ಮಟ್ಟಿಗೆ ತಗ್ಗಿಸಬಹುದು. ಆದರೆ ಮೇಲೆ (iv) ಮತ್ತು (v)ರಲ್ಲಿ ವಿವರಿಸಿದ ಬೆಳೆ ಅಚ್ಛಾದನೆ ಮತ್ತು ಬೇಸಾಯ ಪದ್ಧತಿಗಳು ಹಾಗೂ ಭೂ ಸಂರಕ್ಷಣೆಯ ಕ್ರಮಗಳ ಸಹಾಯದಿಂದ, ಮಣ್ಣಿನ ಸವಕಳಿಯನ್ನು ಗಣನೀಯವಾಗಿ ಕಡಿಮೆ ಮಾಡಿ ಪ್ರತಿ ಹೆಕ್ಟೇರು ಪ್ರದೇಶದಿಂದ, ಪ್ರತಿ ವರ್ಷ ಕೊಚ್ಚಿ ಹೋಗುವ ಮಣ್ಣಿನ ಪ್ರಮಾಣವನ್ನು ನಿರ್ಧರಿತ ಮಿತಿಯೊಳಗೆ ಇರುವಂತೆ ನೋಡಿಕೊಳ್ಳಲು ಸಾಧ್ಯವಿದೆ.
ಪ್ರತಿ ವರ್ಷ ನಷ್ಟವಾಗುವ ಮಣ್ಣಿನ ಪ್ರಮಾಣವನ್ನು ಅಂದಾಜು ಮಾಡುವ ವಿಧಾನಗಳು
ಪ್ರತಿ ವರ್ಷ ಪ್ರತಿ ಹೆಕ್ಟೇರು ಪ್ರದೇಶದಿಂದ ಸವಕಳಿಗೊಳ್ಳುವ ಮಣ್ಣಿನ ಪ್ರಮಾಣವನ್ನು ಕೆಳಗಿನ ಉದಾಹರಣೆಯಲ್ಲಿ ತೋರಿಸಿದಂತೆ ಅಂದಾಜು ಮಾಡಬಹುದು.
	ಸಂಗತಿಗಳು
	ಗುಣಕ ಪದ

	i) ಮಳೆ ಮತ್ತು ಹರಿಯುವ ನೀರು
	೩೦೦

	ii) ಸವಕಳಿಗೊಳ್ಳುವ ಮಣ್ಣಿನ ಗುಣ
	೦.೩

	iii) ಇಳುಕಲು ಉದ್ದ ಮತ್ತು ಪ್ರಮಾಣ
	೦.೫

	iv) ಬೆಳೆ ಆಚ್ಛಾದನೆ ಮತ್ತು ಬೇಸಾಯ ಪದ್ಧತಿ
	೧.೦ ಬೆಳೆಯಿಲ್ಲ

	v) ಭೂ ಸಂರಕ್ಷಣಾ ಕ್ರಮಗಳು
	೧.೦ ಕ್ರಮಗಳನ್ನು ಕೈಗೊಂಡಿಲ್ಲ


ಈ ವಿವರಗಳ ಆಧಾರದಿಂದ ಸವಕಳಿ ಹೊಂದುವ ಮಣ್ಣಿನ ಅಂದಾಜನ್ನು ಕೆಳಗಿನಂತೆ ಮಾಡಬೇಕು.
ಪ್ರತಿ ಹೆಕ್ಟೇರಿನಿಂದ ಪ್ರತಿ ವರ್ಷ ಸವಕಳಿಗೊಳ್ಳುವ ಮಣ್ಣಿನ ಪ್ರಮಾಣ (ಟನ್ನುಗಳಲ್ಲಿ) = ೩೦೦ x ೦.೩ x ೦.೫ x ೧ x ೧
= ೪೫
ಈಗಾಗಲೇ ಸೂಚಿಸಿದಂತೆ ಪ್ರತಿ ಹೆಕ್ಟೇರು ಪ್ರದೇಶದಿಂದ ಪ್ರತಿ ವರ್ಷ ೧೨ ಟನ್ನುಗಳಿಗಿಂತ ಹೆಚ್ಚು ಮಣ್ಣು ನಷ್ಟವಾಗದಂತೆ ನೋಡಿಕೊಳ್ಳಬೇಕು. ಆದರೆ, ಮೇಲಿನ ಉದಾಹರಣೆಯಲ್ಲಿ ಮಿತಿಗಿಂತ ೩.೭೫ ಪಟ್ಟು ಹೆಚ್ಚು ಮಣ್ಣು ಕೊಚ್ಚಿ ಹೋಗುತ್ತಿದೆ. ಈ ಸಮಸ್ಯೆಯನ್ನು ಪರಿಹರಿಸಲು ರೈತನು ಕೆಳಗಿನ ವಿಧಾನವನ್ನು ಅನುಸರಿಸಬಹುದು.
· ಸೂಕ್ತ ಬೆಳೆ ಮತ್ತು ಸರಿಯಾದ ಬೆಳೆ ಪದ್ಧತಿಯನ್ನು ಅನುಸರಿಸಬೇಕು. ಈ ರೀತಿ ಮಾಡಿ ಇದಕ್ಕೆ ಸಂಬಂಧಿಸಿದ ಗುಣಕ ಪದವನ್ನು ೧ ರಿಂದ ೦.೩ಕ್ಕೆ ಇಳಿಸಲಾಯಿತೆಂದು ಈ ಉದಾಹರಣೆಗೆ ಪರಿಗ್ರಹಿಸೋಣ.
· ಸೂಕ್ತವಾದ ಭೂ ಸಂರಕ್ಷಣೆಯ ಕ್ರಮಗಳನ್ನು ಕೈಗೊಂಡು, ಇದರಿಂದ ಗುಣಕ ಪದವು ೧ರಿಂದ ೦.೩ಕ್ಕೆ ಇಳಿಯಿತೆಂದು ತಿಳಿಯೋಣ.
ಇವೆರಡು ರೀತಿಯ ಕ್ರಮಗಳನ್ನು ಅನುಸರಿಸಿದ್ದರಿಂದ, ಕೊಚ್ಚಿ ಹೋಗುವ ಮಣ್ಣಿನ ಪ್ರಮಾಣವನ್ನು ಅಂದಾಜು ಮಾಡಿ ನೋಡೋಣ:
ಪ್ರತಿ ಹೆಕ್ಟೇರಿನಿಂದ ಪ್ರತಿ ವರ್ಷ ಸವಕಳಿಗೊಳ್ಳುವ ಮಣ್ಣಿನ ಪ್ರಮಾಣ (ಟನ್ನುಗಳಲ್ಲಿ) = ೩೦೦ x ೦.೩ x ೦.೫ x ೦.೩ x ೦.೩ = ೪.೦೫
ಮೇಲಿನ ವಿಧಾನಗಳಿಂದ ಮಣ್ಣಿನ ನಷ್ಟವನ್ನು ೪೫ ಟನ್ನುಗಳಿಂದ ಕೇವಲ ೪.೦೫ ಟನ್ನುಗಳಿಗೆ ತಗ್ಗಿಸಲು ಸಾಧ್ಯವಾಯಿತು.
ನೀರಿನಿಂದ ಸವಕಳಿಗೊಂಡ ಭೂಮಿಯ ಸುಧಾರಣೆಗಳು
ನೀರು, ಗಾಳಿ ಮತ್ತು ಗುರುತ್ವಾಕರ್ಷಣೆಗಳಿಂದ ಭೂಮಿಯು ಸವಕಳಿಯಾಗುತ್ತದೆ. ನೀರು ಮತ್ತು ಗಾಳಿಗಳಿಂದ ಅದರಲ್ಲಿಯ ನೀರಿನಿಂದಾಗುವ ಸವಕಳಿಯು ಬೃಹತ್ ಪ್ರಮಾಣದಲ್ಲಾಗುತ್ತಿರುವುದು ಎಲ್ಲೆಡೆ ಕಂಡುಬರುತ್ತದೆ. ನೈಸರ್ಗಿಕವಾಗಿ ಆಗುತ್ತಿರುವ ಭೂ ಸವಕಳಿಯು ನಿರಂತರವಾಗಿದ್ದರೂ ನಿಧಾನವಾಗಿರುತ್ತದೆ. ಆದರೆ ಮಾನವನ ಚಟುವಟಿಕೆಗಳಿಂದ ಪ್ರಚೋದನೆಗೊಂಡ ಸವಕಳಿಯು ತೀವ್ರಗತಿಯಿಂದ ಮತ್ತು ಬೃಹತ್ ಪ್ರಮಾಣದಲ್ಲಿ ಸಾಗುತ್ತದೆ. ಈ ಸವಕಳಿಯು ಕೃಷಿಕರಿಗಷ್ಟೇ ಅಲ್ಲ ಸಾರ್ವಜನಿಕರಿಗೂ ಅಪಾಯಕಾರಿಯಾಗಬಲ್ಲದು.
ತೀವ್ರಗತಿಯಿಂದ ನಡೆಯುವ ಸವಕಳಿಯಲ್ಲಿ ಎರಡು ಪ್ರಮುಖ ಹಂತಗಳಿವೆ.
ಅ) ಕಣಗಳ ಬೇರ್ಪಡೆ (Detachment): ಮಣ್ಣಿನಲ್ಲಿರುವ ನೀರು ಹೆಪ್ಪುಗಟ್ಟಿ ನಂತರ ಕರಗುವುದರಿಂದ, ಮಳೆ ಹನಿಗಳ ಹೊಡೆತದಿಂದ ಮತ್ತು ಹರಿಯುವ ನೀರಿನಿಂದ ಮಣ್ಣಿನ ಕಣಗಳು ಬೇರ್ಪಡುತ್ತವೆ. ಎತ್ತರದಿಂದ ಬೀಳುವ ಮಳೆಹನಿಗಳು ಕೆಳಗೆ ಹೇಳಿದ ಪರಿಣಾಮಗಳನ್ನುಂಟು ಮಾಡುತ್ತವೆ:
i) ಮಣ್ಣಿನ ಕಣಗಳು ಒಂದರಿಂದ ಇನ್ನೊಂದು ಬೇರ್ಪಡುತ್ತವೆ.
ii) ಕಣಗಳ ರಚನೆಯು ನಷ್ಟಗೊಂಡು, ರಚನೆಯಲ್ಲಿರುವ ಕಣಗಳು ಎಲ್ಲೆಡೆ ಚದುರಿ ಹೋಗುತ್ತವೆ. ಪ್ರತ್ಯೇಕಗೊಂಡ ಕಣಗಳು ಮಣ್ಣಿನ ಮೇಲ್ಭಾಗದಲ್ಲಿ ಪಸರಿಸುತ್ತವೆ. ಮಣ್ಣು ಒಣಗಿತೆಂದರೆ ನೀರಿನ ಪ್ರವೇಶವನ್ನು ತಡೆಯಬಲ್ಲ ಒಂದು ಪದರು ನಿರ್ಮಾಣವಾಗುತ್ತದೆ. ಇದಾದ ನಂತರ ಬಂದ ಮಳೆಯ ನೀರು, ಮಣ್ಣಿನೊಳಗೆ ಸುಲಭವಾಗಿ ಪ್ರವೇಶಿಸಲು ಆಗದಿರುವುದರಿಂದ ಮಣ್ಣಿನ ಮೇಲ್ಭಾಗದಲ್ಲಿಯೇ ಹರಿದು ಮಣ್ಣನ್ನು ಕೊಚ್ಚಿಕೊಂಡು ಹೋಗುತ್ತದೆ.
iii) ಮಳೆಯ ಹನಿಗಳ ಹೊಡೆತಕ್ಕೆ ಸಿಕ್ಕ ಮಣ್ಣಿನ ಕಣಗಳು ಮೇಲೆ ಜಿಗಿದು ತಾವಿದ್ದ ಸ್ಥಳದಿಂದ ಸ್ವಲ್ಪ ದೂರದವರೆಗೆ ಹಾರಿ ಬೀಳುತ್ತವೆ.
ಆ) ವಹನ ಕ್ರಿಯೆ (Transportation): ಅ(iii)ರಲ್ಲಿ ಹೇಳಿದಂತೆ ಬೇರ್ಪಟ್ಟ ಕಣಗಳು ಸ್ವಲ್ಪ ದೂರ ಮಾತ್ರ ಕ್ರಮಿಸುತ್ತವೆ. ಕೆಲವು ಪ್ರಸಂಗಗಳಲ್ಲಿ ಈ ದೂರವು ೧-೨ ಮೀ. ನಷ್ಟವಾಗಬಹುದಾದರೂ ಹರಿಯುವ ನೀರು ಮಣ್ಣಿನ ಕಣಗಳನ್ನು ಬಹುದೂರದವರೆಗೆ ಕೊಂಡೊಯ್ಯುತ್ತದೆ. ಆದ್ದರಿಂದ ಭೂ ಸವಕಳಿಯಲ್ಲಿ ಹರಿಯುವ ನೀರಿನ ಪಾತ್ರವೇ ಬಹು ಮುಖ್ಯವಾದುದೆನ್ನಬಹುದು. ನೀರಿನಿಂದ ಮೂರು ಬಗೆಯ ಸವಕಳಿಗಳು ಆಗುತ್ತವೆ.
· ತೆಳು ಪದರು ಸವಕಳಿ (Sheet Erosion): ಇಳುಕಲಿನ ದಿಕ್ಕಿನಲ್ಲಿ ಭೂ ಪ್ರದೇಶದ ಪ್ರತಿ ಭಾಗದಿಂದಲೂ ಒಂದೆ ಪ್ರಮಾಣದಲ್ಲಿ ಮಣ್ಣು ಕೊಚ್ಚಿ ಹೋಗುತ್ತದೆ. ಈ ರೀತಿಯ ಸವಕಳಿಯು ಕೃಷಿಕನ ಗಮನಕ್ಕೆ ಸಾಮಾನ್ಯವಾಗಿ ಬರುವುದಿಲ್ಲ. ಆದ್ದರಿಂದ ಈ ಬಗೆಯ ಭೂ ಸವಕಳಿಯನ್ನು ಪ್ರತಿಬಂಧಿಸುವ ಪ್ರಯತ್ನವನ್ನೇ ಮಾಡದಿರುವುದು ಸಹಜ. ನಿರಂತರವಾಗಿ ಸಾಗುತ್ತಿರುವ, ಆದರೆ ಗಮನವನ್ನು ಸೆಳೆಯದ ತೆಳು ಪದರು ಸವಕಳಿಯು ಬಹು ಅಪಾಯಕಾರಿಯಾದ ಸವಕಳಿ ಎಂದರೆ ತಪ್ಪಗಲಾರದು.
· ಸೂಕ್ಷ್ಮ ಕೊರಕಲಿನ ಸವಕಳಿ (Rill Erosion): ಭೂ ಪ್ರದೇಶದ ವಿವಿಧ ಭಾಗಗಳಿಂದ ಹರಿದುಬರುವ ನೀರು ತನ್ನೊಡನೆ ಮಣ್ಣನ್ನು ಎಳೆದು ತರುತ್ತದೆ. ನೀರು ಹರಿದುಬರುವ ಪ್ರಮಾಣವು ಕಡಮೆ ಇದ್ದಾಗ ಅದರೊಡನೆ ಸಾಗಿಬರುವ ಮಣ್ಣಿನ ಪ್ರಮಾಣವೂ ಕಡಮೆ ಇರುವುದು ಸ್ವಾಭಾವಿಕ. ಮಳೆಯ ನಂತರ ಅಲ್ಲಲ್ಲಿ ಸಣ್ಣ ಕೊರಕಲುಗಳು ಕಾಣಿಸಿಕೊಳ್ಳುತ್ತವೆ. ಇಂಥ ಕೊರಕಲುಗಳು ರೈತನ ದೃಷ್ಟಿಗೆ ಬರುತ್ತವೆಯಾದರೂ ಬೇಸಾಯದ ಉಪಕರಣಗಳ ಸಹಾಯದಿಂದ ಕೊರಕಲುಗಳನ್ನು ಸುಲಭವಾಗಿ ಮುಚ್ಚಲು ಸಾಧ್ಯವಿರುವುದರಿಂದ ಈ ಬಗೆಯ ಭೂ ಸವಕಳಿಗೆ ಅವನು ಅಷ್ಟು ಮಹತ್ವವನ್ನು ಕೊಡದಿರುವುದೇ ಸಾಮಾನ್ಯ.
[image: https://kanaja.karnataka.gov.in/wp-content/uploads/2011/11/43_Water-300x189.jpg]
iii) ಬೃಹತ್ ಕೊರಕಲಿನ ಸವಕಳಿ(Gully Erosion): ಭೂ ಪ್ರದೇಶದ ಮೇಲಿಂದ, ನೀರು ದೊಡ್ಡ ಪ್ರಮಾಣದಲ್ಲಿ ವೇಗವಾಗಿ ಹರಿಯತೊಡಗಿ, ಆ ನೀರಿನೊಡನೆ ಮಣ್ಣೂ ಬೃಹತ್ ಪ್ರಮಾಣದಲ್ಲಿ ಕೊಚ್ಚಿ ಹೋಗುತ್ತದೆ. ಇದರ ಪರಿಣಾಮವಾಗಿ ಭೂಮಿಯಲ್ಲಿ ಆಳವಾದ ಕೊರಕಲು ನಿರ್ಮಾಣವಾಗುವುದರಿಂದ ಇಂತಹ ಭೂಮಿಯಲ್ಲಿ ಬೇಸಾಯದ ಉಪಕರಣಗಳನ್ನು ಬಳಸುವುದೇ ಅಸಾಧ್ಯವಾಗಬಹುದು.



೬. ಭೂ ಸವಕಳಿ ಮತ್ತು ಸವಕಳಿಗೊಂಡ ಭೂಮಿಯ ಸುಧಾರಣೆ : 
ಬೃಹತ್ ಕೊರಕಲಿನ ನಿರ್ಮಾಣ
ಬೃಹತ್ ಕೊರಕಲಿನ ನಿರ್ಮಾಣ
· ಸವಕಳಿಗೀಡಾಗಿರುವ ನೈಸರ್ಗಿಕ ಬಸಿಗಾಲುವೆಯಾದ ಹಳ್ಳದ ದಂಡೆಯಿಂದಲೇ ದೊಡ್ಡ ಕೊರಕಲು ಆರಂಭವಾಗುತ್ತದೆಯೆಂದು ಸಾಮಾನ್ಯವಾಗಿ ಹೇಳಬಹುದು.
· ಹರಿಯುತ್ತಿರುವ ನೀರನ್ನು ನಿಯಂತ್ರಿಸದಿದ್ದರೆ, ಮಣ್ಣಿನ ಸವಕಳಿಯು ಮುಂದುವರಿದು ಕೊರಕಲಿನ ಪ್ರಾರಂಭಿಕ ಆಳದ ಭಾಗವು ಹೆಚ್ಚುತ್ತಾ ಹೋಗುತ್ತದೆ.
· ದಿನಗಳು ಉರುಳಿದಂತೆ ಆ ಪ್ರದೇಶದಲ್ಲಿ ಕೊರಕಲಿನ ಶಾಖೆ, ಉಪಶಾಖೆಗಳು ನಿರ್ಮಾಣಗೊಂಡು ಅವುಗಳಿಂದ ಮಣ್ಣು ಸಾಗಿ ಬಂದು ಮುಖ್ಯ ಕೊರಲಿನ ಮುಖಾಂತರ ಹೊರಗೆ ಹೋಗುತ್ತದೆ.
· ಇಷ್ಟಾದರೂ ಸವಕಳಿಯನ್ನು ನಿಯಂತ್ರಿಸಲು ಸೂಕ್ತ ಕ್ರಮಗಳನ್ನು ಕೈಗೊಳ್ಳದಿದ್ದರೆ, ಇಡೀ ಪ್ರದೇಶವೇ ಬೇಸಾಯಕ್ಕೆ ನಿರುಪಯೋಗವೆನಿಸುವ ಪರಿಸ್ಥಿತಿಯುಂಟಾಗುತ್ತದೆ (ಚಿತ್ರ-೨೯), ಕೊರಕಲುಗಳ ನಿರ್ಮಾಣದಿಂದ ಹಾನಿಗೀಡಾದ ಭೂಮಿಯ ಸುಧಾರಣೆಯನ್ನು ಕೈಗೊಳ್ಳುವಾಗ ಗಮನಿಸಬೇಕಾದ ಪ್ರಮುಖ ಸಂಗತಿಗಳು ಕೆಳಗಿನಂತಿವೆ.
ಬೃಹತ್ ಕೊರಕಲು ನಿರ್ಮಾಣಗೊಂಡ ಭೂಮಿಯ ಸುಧಾರಣೆಗಳು: ಕೊರಕಲುಗಳ ನಿರ್ಮಾಣದಿಂದ ಹಾನಿಗೀಡಾದ ಭೂಮಿಯ ಸುಧಾರಣೆಯನ್ನು ಕೈಗೊಳ್ಳುವಾಗ ಪರಿಗಣಿಸಬೇಕಾದ ಪ್ರಮುಖ ಸಂಗತಿಗಳು ಕೆಳಗಿನಂತಿವೆ:
ಕೊರಕಲಿನಿಂದಾಗುವ ಹಾನಿಗಳು
· ಕೊರಕಲು ಆರಂಭವಾಯಿತೆಂದರೆ, ಹರಿಯುವ ನೀರು ಸಂಬಂಧಿಸಿದ ಭೂ ಭಾಗದ ಫಲವತ್ತಾದ ಮೇಲ್ಮಣ್ಣನ್ನು ಒಯ್ದು ಕೆಳಭಾಗದಲ್ಲಿರುವ ಪ್ರದೇಶದಲ್ಲಿ ಬಿಡುತ್ತದೆ. ದಿನಕಳೆದಂತೆ ಕೆಳಗಿನ ಸ್ತರದಲ್ಲಿರುವ ಸತ್ವ ಹೀನವಾದ ಮಣ್ಣನ್ನು ಸಾಗಿಸಿ ಮೊದಲು ಸಾಗಿಸಿದ ಫಲವತ್ತಾದ ಮಣ್ಣಿನ ಮೇಲೆ ಬಿಡುತ್ತದೆ. ಇದರಿಂದ ಕೊರಕಲಿಗೊಳಗಾದ ಪ್ರದೇಶ ಮತ್ತು ಸವಕಳಿಯ ಮಣ್ಣನ್ನು ಪಡೆಯುವ ಪ್ರದೇಶಗಳೆರಡೂ ಬೇಸಾಯದ ದೃಷ್ಟಿಯಿಂದ ನಿಷ್ಪ್ರಯೋಜಕವೆನಿಸುತ್ತವೆ.
· ಒಂದೊಮ್ಮೆ ಸವಕಳಿಗೊಂಡ ಮಣ್ಣು ಹಳ್ಳದಂತಹ ನೈಸರ್ಗಿಕ ಬಸಿಗಾಲುವೆಗೆ ಹೋಗಿ ಬಿದ್ದರೆ, ಹಳ್ಳದ ಮೇಲ್ಭಾಗದಲ್ಲಿರುವ ಪ್ರದೇಶದಿಂದ ಹೆಚ್ಚಿನ ನೀರು ಸರಿಯಾಗಿ ಬಸಿದು ಹೋಗದೆ ಜೌಗುಂಟಾಗಬಹುದು.
ಕೊರಕಲು ಬಿದ್ದ ಭೂಮಿಯನ್ನು ಸುಧಾರಿಸುವಾಗ ಗಮನಿಸಬೇಕಾದ ಪ್ರಮುಖ ಅಂಶಗಳು
· ಕೊರಕಲುಗಳಿರುವ ಪ್ರದೇಶಕ್ಕೆ ಸಂಬಂಧಿಸಿದ ಇಡೀ ಜಲಾನಯನ ಪ್ರದೇಶವನ್ನು ಗಣನೆಗೆ ತೆಗೆದುಕೊಳ್ಳುವುದು ಉತ್ತಮ. ಕಾರಣಾಂತರಗಳಿಂದ ಇದು ಸಾಧ್ಯವಾಗದಿದ್ದರೆ ಸುಧಾರಣೆಯನ್ನು ಮಾಡಬೇಕೆಂದಿರುವ ಪ್ರದೇಶಕ್ಕೆ ಯಾವ ಪ್ರದೇಶದಿಂದ ನೀರು ಹರಿದು ಬರುತ್ತದೆಯೋ ಆ ಪ್ರದೇಶವನ್ನಾದರೂ ಪರಿಗಣಿಸಬೇಕು.
· ಕೊರಕಲುಗಳಿರುವ ಪ್ರದೇಶವನ್ನು ಬೇಸಾಯಕ್ಕೆ ಸೂಕ್ತವನ್ನಾಗಿ ಮಾಡಲು ಬೇಕಾಗುವ ಖರ್ಚು ಮತ್ತು ಸುಧಾರಣೆಯಾದ ನಂತರ ಆ ಪ್ರದೇಶದಿಂದ ದೊರೆಯುವ ಆದಾಯ ಇವೆರಡನ್ನೂ ತುಲನೆ ಮಾಡಿ ನೋಡಬೇಕು.
ಈ ಸಂದರ್ಭದಲ್ಲಿ ಒಂದು ವಿಷಯವನ್ನು ಗಮನಿಸಬೇಕು ಇಂತಹ ಸಮಸ್ಯಾತ್ಮಕ ಭೂಮಿಯನ್ನು ಸುಧಾರಿಸಿ ಕೃಷಿಗೆ ಸೂಕ್ತವನ್ನಾಗಿ ಮಾಡಲು ಬೇಕಾಗುವ ವೆಚ್ಚವು ಸುಧಾರಣೆಯಾದ ನಂತರ ದೊರೆಯುವ ಆದಾಯಕ್ಕಿಂತ ಅಧಿಕವೆಂದು ಕಂಡು ಬಂದರೂ ಕೊರಕಲುಗಳು ಇರುವ ಭೂಮಿಯನ್ನು ಸುಧಾರಿಸಬೇಕಾದುದು ಅನಿವಾರ್ಯ. ಈ ಬಗೆಯ ನಿರ್ಧಾರಕ್ಕೆ ಕೆಳಗಿನ ಕಾರಣಗಳನ್ನು ಕೊಡಬಹುದು.
· ಕೊರಕಲುಗಳ ಮೂಲಕ ನಡೆಯುತ್ತಿರುವ ಮಣ್ಣಿನ ಸವಕಳಿಯನ್ನು ತಡೆಯದಿದ್ದರೆ ಕೊರಕಲು ದೊಡ್ಡದಾಗುತ್ತಾ ಸಾಗಿ ವಿಶಾಲವಾದ ಪ್ರದೇಶವನ್ನಾವರಿಸಬಹುದು.
· ಅಕ್ಕಪಕ್ಕದಲ್ಲಿರುವ ಪ್ರದೇಶಗಳಿಗೂ ಈ ಸಮಸ್ಯೆಯು ವಿಸ್ತರಿಸಬಹುದು.
· ದೊಡ್ಡ ಪ್ರಮಾಣದಲ್ಲಿ ಕೊಚ್ಚಿಕೊಂಡು ಹೋದ ಸತ್ವಹೀನ ಮಣ್ಣು, ಕೆಳಭಾಗದಲ್ಲಿರುವ ಫಲವತ್ತಾದ ಭೂಮಿಯ ಮೇಲೆ ನೆಲೆಸಿ ಈ ಪ್ರದೇಶವನ್ನೂ ಬೇಸಾಯಕ್ಕೆ ನಿರುಪಯೋಗವಾಗುವಂತೆ ಮಾಡಬಹುದು.
ಕೊರಕಲು ಬಿದ್ದ ಭೂಮಿಯ ಸುಧಾರಣೆಯನ್ನು ಮಾಡುವ ವಿಧಾನಗಳು
ಸುಧಾರಣೆಯನ್ನು ಮಾಡುವ ಯೋಜನೆಯನ್ನು ಯೋಜಿಸುವಾಗ ಮುಂದಿನ ಸಂಗತಿಗಳನ್ನು ಪರಿಗಣಿಸಬೇಕು.
· ಸಂಬಂಧಿಸಿದ ಒಟ್ಟು ಕ್ಷೇತ್ರ
· ಭೂಮಿಯ ಇಳುಕಲಿನ ಪ್ರಮಾಣ, ಉದ್ದ ಮತ್ತು ಇತರ ಗುಣಧರ್ಮಗಳು.
· ಪ್ರದೇಶದ ಹವಾಮಾನ.
· ಮಣ್ಣಿನ ಸವಕಳಿಯ ತೀವ್ರತೆ.
· ಭೂ ಸುಧಾರಣೆಗೆ ಲಭ್ಯವಿರುವ ಹಣದ ಮೊತ್ತ.
ಸುಧಾರಣೆಯನ್ನು ಆರಂಭಿಸುವ ಮೊದಲು, ಕೊರಲಿಗೆ ಹರಿದು ಬರುವ ನೀರನ್ನು ತಡೆಯುವ ಮತ್ತು ಆ ನೀರನ್ನು ಬೇರೆಡೆಗೆ ಸಾಗಿಸುವ ವ್ಯವಸ್ಥೆಯನ್ನು ಮಾಡುವುದು ಅವಶ್ಯವೆನ್ನಬಹುದು. ಕೆಲವು ಪ್ರಸಂಗಗಳಲ್ಲಿ ಈ ರೀತಿಯ ಕ್ರಮಗಳನ್ನು ಕೈಗೊಳ್ಳಬೇಕಾದ ಅನಿವಾರ್ಯತೆಯೂ ಕಂಡು ಬರಬಹುದು. ಆದರೆ, ಹರಿಯುವ ನೀರನ್ನು ಬೇರೆಡೆ ಹರಿಯುವಂತೆ ಮಾಡಿದಾಗ ಆ ಭೂ ಪ್ರದೇಶಕ್ಕೆ ಯಾವುದೇ ರೀತಿಯ ನಷ್ಟವುಂಟಾಗದೆ ನೀರು ಸುರಕ್ಷಿತವಾಗಿ ಹೊರ ಹರಿಯುವಂತೆ ಎಚ್ಚರವಹಿಸಬೇಕು.
ಕೊರಕಲುಗಳಿದ್ದ ಭೂಮಿಯನ್ನು ಸರಿಪಡಿಸಲು ಹಲವಾರು ವಿಧಾನಗಳನ್ನು ಬಳಸಬಹುದು. ಕೊರಕಲುಗಳು ಸಣ್ಣವಾಗಿದ್ದರೆ ಭೂಮಿಯನ್ನು ಉಳುಮೆ ಮಾಡಿ ಇಲ್ಲವೇ ಅಗೆದು ಮಟ್ಟ ಮಾಡಿ ಕೊರಕಲುಗಳನ್ನು ಸರಿಪಡಿಸಬಹುದು. ಆದರೆ ಬೃಹದಾಕಾರದ ಕೊರಕಲಿರುವ ಭೂಮಿಯನ್ನು ಸುಧಾರಿಸಲು ಬೇರೆ ವಿಧಾನಗಳನ್ನೇ ಅನುಸರಿಸಬೇಕಾಗುತ್ತದೆ. ಈ ಕಾರ್ಯಕ್ಕೆ ಸಸ್ಯಗಳನ್ನು ನೆಡಬಹುದು ಅಥವಾ ನಿರ್ಜೀವ ವಸ್ತುಗಳನ್ನು ಉಪಯೋಗಿಸಬಹುದು ಇಲ್ಲವೇ ಇವೆರಡೂ ವಿಧಾನಗಳ ಸಂಯೋಜನೆಯಿಂದಲೂ ಭೂ ಸವಕಳಿಯನ್ನು ತಡೆದು ಕೊರಕಲುಗಳನ್ನು ನಿವಾರಿಸಬಹುದು. ಪ್ರಮುಖ ವಿಧಾನಗಳ ಸಂಕ್ಷಿಪ್ತ ವರ್ಣನೆಯು ಕೆಳಗಿನಂತಿವೆ.
ಅ) ಕುಡಜೂ (Pueraria Species) ಬಳಕೆ: ಕುಡಜೂ ಇದು ಬೇಳೆಕಾಳು ವರ್ಗಕ್ಕೆ ಸೇರಿದ ಒಂದು ಬಳ್ಳಿ. ಕೊರಕಲಿನ ದಂಡೆಯ ಮೇಲೆ ಈ ಬಳ್ಳಿಯ ಬೀಜಗಳನ್ನು ಬಿತ್ತಿದರೆ ಅಥವಾ ಕಾಂಡದ ತುಂಡುಗಳನ್ನು ನೆಟ್ಟರೆ, ಕೆಲವು ದಿನಗಳಲ್ಲಿ ಸಸ್ಯವು ಬೆಳೆದು ಕೊರಕಲಿನ ಭಾಗವನ್ನೆಲ್ಲಾ ಆಕ್ರಮಿಸುತ್ತದೆ. ಬಳ್ಳಿಯ ಬೇರುಗಳು ಎಲ್ಲೆಡೆ ಪಸರಿಸಿ, ಮಣ್ಣಿನ ಕಣಗಳು ಚದುರಿ ಹೋಗದಂತೆ ಹಿಡಿದಿಡುತ್ತದೆ. ಕೊರಕಲಿನ ಅಂಚನ್ನು ಸಾಧ್ಯವಾದಲ್ಲೆಲ್ಲಾ ಕೆಳಗೆ ದೂಡಿದರೆ ಅಥವಾ ಅಗೆದು ಇಳಿಜಾರಾಗುವಂತೆ ಮಾಡಿದರೆ ಸರಿಯಾಗಿ ಮತ್ತು ಶೀಘ್ರಗತಿಯಿಂದ ಪಸರಿಸಲು ಸಸ್ಯಕ್ಕೆ ಅನುಕೂಲವುಂಟಾಗುತ್ತದೆ.
ಕುಡಜೂ ಬಳ್ಳಿ ದನಕರುಗಳಿಗೆ ಪೌಷ್ಟಿಕ ಹಸಿರು ಮೇವು, ಹವಾಮಾನವು ಅನುಕೂಲಕರವಿದ್ದಾಗ, ಬಳ್ಳಿಗಳನ್ನು ಬಿಸಿಲಿನಲ್ಲಿ ಒಣಗಿಸಿ ಸಂಗ್ರಹಿಸಿಟ್ಟುಕೊಂಡರೆ ಹಸಿರು ಮೇವು ಸಿಗದಾಗ, ಈ ಒಣ ಮೇವನ್ನು ಪಶುಗಳಿಗೆ ಪೂರೈಸಬಹುದು.
ಆ) ಮರದ ರೆಂಬೆಗಳ ಉಪಯೋಗ: ಕೊರಕಲು ಸಣ್ಣ ಅಥವಾ ಮಧ್ಯಮಕಾರವಿದ್ದಾಗ ಮರದ ಶಾಖೆಗಳಿಂದ ಉಂಟು ಮಾಡಿದ ತಡೆಯಿಂದ ಸುಧಾರಣೆಯನ್ನು ಪರಿಣಾಮಕಾರಿಯಾಗಿ ಮಾಡಬಹುದು. ಮರದ ರೆಂಬೆಗಳನ್ನು ಕಡಿದು ತಂದು ೧೦-೧೨ ಸೆಂ.ಮೀ. ಅಂತರದಲ್ಲಿ ಕೊರಕಲಿನಲ್ಲಿಡಬೇಕು. ರೆಂಬೆಗಳಿಂದ ಸುಮಾರು ೩೦ ಸೆಂ.ಮೀ. ದೂರದಲ್ಲಿ ಕೊರಕಲಿನ ಕೆಳಭಾಗದಲ್ಲಿ ಸುಮಾರು ೧೦ ಸೆಂ.ಮೀ. ವ್ಯಾಸದ ಗೂಟಗಳನ್ನು ಕೊರಕಲಿಗೆ ಅಡ್ಡವಾಗಿ ನಿಲ್ಲಿಸಬೇಕು. ಹೀಗೆ ಮಾಡುವುದರಿಂದ ಮರದ ಶಾಖೆಗಳಿಗೆ ಸಂರಕ್ಷಣೆಯು ದೊರೆಯುತ್ತದೆ.
ಮೇಲೆ ವಿವರಿಸಿದಂತೆ ಮರದ ರೆಂಬೆಗಳನ್ನು ಬಳಸುವುದರಿಂದ ಕೊರಕಲಿನಲ್ಲಿ ಹರಿಯುವ ನೀರಿನ ವೇಗವು ತಗ್ಗಿ, ಮಣ್ಣಿನಲ್ಲಿರುವ ರೇವೆಯ ಸ್ವಲ್ಪ ಭಾಗವು ರೆಂಬೆಗಳ ಸಮೀಪದಲ್ಲಿ ತಡೆದು ನಿಲ್ಲುತ್ತದೆ. ಈ ಮಣ್ಣಿನಲ್ಲಿ ಕೆಲವು ಸಸ್ಯಗಳು ಬೆಳೆಯಲಾರಂಭಿಸಿ ಸವಕಳಿಯನ್ನು ತಡೆಯಲು ಸಹಾಯಕವೆನಿಸುತ್ತವೆ.
ಇ) ಹುಲ್ಲಿನ ಗಡ್ಡೆಗಳನ್ನು ನೆಡುವುದು (Planting Sods): ಕೆಲವು ಸಂದರ್ಭಗಳಲ್ಲಿ ಹುಲ್ಲು ಇಲ್ಲವೇ ಇತರ ಸೂಕ್ತ ಬೆಳೆಗಳನ್ನು ಕೊರಕಲಿರುವ ಸ್ಥಳಗಳಲ್ಲಿ ಅತಿ ಶೀಘ್ರವಾಗಿ ಬೆಳೆಸಿ, ಭೂ ಸವಕಳಿಯನ್ನು ಕೂಡಲೇ ಕಡಿಮೆ ಮಾಡಬಹುದು. ಸನಿಹದಲ್ಲಿ ಹುಲ್ಲಿನ ಗಡ್ಡೆಗಳು ಸಿಗುವಂತಿದ್ದರೆ ಇವುಗಳ ಸಹಾಯದಿಂದ ಸಣ್ಣ ಮತ್ತು ಮಾಧ್ಯಮಕಾರದ ಕೊರಕಲುಗಳನ್ನು ಪರಿಣಾಮಕಾರಿಯಾಗಿ ಸುಧಾರಿಸಲು ಸಾಧ್ಯ.
ಹುಲ್ಲಿನ ಗಡ್ಡೆಗಳನ್ನು ಹಚ್ಚಲು ಬೇಕಾಗುವ ಖರ್ಚು, ಕುಡಜೂ ಅಥವಾ ಇತರ ಸಸ್ಯಗಳನ್ನು ಬೆಳೆಸಲು ತಗಲುವ ಖರ್ಚಿಗಿಂತ ಅಧಿಕ. ಆದ್ದರಿಂದ ಅನಿವಾರ್ಯ ಸಂದರ್ಭಗಳಲ್ಲಿ ಮಾತ್ರ ಇದನ್ನು ಬೆಳೆಸುವುದು ಪ್ರಶಸ್ತ. ಸಿಮೆಂಟು ಅಥವಾ ಕಾಂಕ್ರೀಟಿನ ತಡೆಗಳ ನಿರ್ಮಾಣಕ್ಕೆ ಖರ್ಚಾಗುವ ಹಣಕ್ಕಿಂತ ಹುಲ್ಲಿನ ಗಡ್ಡೆಗಳನ್ನು ಹಚ್ಚಲು ಬೇಕಾಗುವ ಹಣದ ಮೊತ್ತವು ಕಡಮೆ ಎಂಬುದನ್ನು ಇಲ್ಲಿ ಗಮನಿಸಬಹುದು.
ಈ) ಕೊರಕಲಿನ ಸುಧಾರಣೆಗೆ ಸಸ್ಯಗಳು
i) ಸಸ್ಯಗಳ ಆಯ್ಕೆ ಕೊರಲಿನ ಸುಧಾರಣೆಯನ್ನು ಮಾಡುವ ಉದ್ದೇಶಕ್ಕೆ ಬೆಳೆಸುವ ಸಸ್ಯಗಳನ್ನು ಆರಿಸುವಾಗ ಕೆಲವು ಸಂಗತಿಗಳನ್ನು ಲಕ್ಷ್ಯದಲ್ಲಿಡಬೇಕು.
· ಭೂ ಸವಕಳಿಯನ್ನು ತಡೆದು, ಕೊರಕಲನ್ನು ತುಂಬಿ, ಭೂ ಸುಧಾರಣೆ ಆಗುವಲ್ಲಿ ಸಹಾಯವನ್ನೀಯುವ ಸಾಮರ್ಥ್ಯವುಳ್ಳ ಸಸ್ಯಗಳಾಗಿರಬೇಕು.
· ಭೂ ಸುಧಾರಣೆಯ ನಂತರ ಆ ಸಸ್ಯಗಳಿಂದ ಮುಂದೆ ಯಾವ ಉದ್ದೇಶಕ್ಕಾಗಿ ಬಳಸಬೇಕೆಂದಿದೆಯೋ ಅದನ್ನು ಗಮನದಲ್ಲಿಟ್ಟು, ಸಸ್ಯವನ್ನು ಆರಿಸಿಕೊಳ್ಳಬೇಕು.
· ಸ್ಥಾನಿಕ ಹವಾಮಾನ ಮತ್ತು ಭೂಮಿಯ ಪರಿಸ್ಥಿತಿಗೆ ಹೊಂದಿಕೊಳ್ಳಬಲ್ಲ ಸಸ್ಯ ಪ್ರಕಾರಗಳನ್ನೇ ಆರಿಸಿಕೊಳ್ಳುವುದು ಶ್ರೇಯಸ್ಕರ.
· ಸ್ಥಾನಿಕ ಪರಿಸ್ಥಿತಿಗೆ ಹೊಂದಿಕೊಳ್ಳಬಲ್ಲ ಸಸ್ಯ ಪ್ರಕಾರಕ್ಕೆ ಭೂ ಸವಕಳಿಯನ್ನು ತಡೆಗಟ್ಟಿ, ಕೊರಕಲುಗಳ ಸುಧಾರಣೆಯನ್ನು ಮಾಡುವ ಸಾಮರ್ಥ್ಯವು ಇಲ್ಲದ ಪರಿಸ್ಥಿತಿಯು ಉದ್ಭವಿಸಿದರೆ ಬೇರೆ ಪ್ರದೇಶಗಳಿಂದ ಸಸ್ಯಗಳನ್ನು ತರುವ ಅನಿವಾರ್ಯತೆಯುಂಟಾಗುತ್ತದೆ. ಆಗಲೂ ಆ ಸಸ್ಯಗಳು ಸ್ಥಾನಿಕ ವಾತಾವರಣಕ್ಕೆ ಹೊಂದಿಕೊಳ್ಳುವ ಸಾಧ್ಯತೆಯನ್ನು ಗಮನದಲ್ಲಿಟ್ಟುಕೊಳ್ಳಬೇಕು.
ii) ಸಸ್ಯಗಳ ಸಂರಕ್ಷಣೆ
· ಕೊರಕಲಿನ ಸುಧಾರಣೆಯನ್ನು ಮಾಡುವ ಸಲುವಾಗಿ ಗಿಡಮರಗಳನ್ನು ಬೆಳೆಸಲು ನಿರ್ಧಾರ ಮಾಡಿದ ಪ್ರದೇಶದ ಸುತ್ತಲೂ ಭದ್ರವಾದ ಬೇಲಿಯನ್ನು ನಿರ್ಮಿಸಬೇಕು. ಇಲ್ಲವಾದರೆ ಹಸಿರು ಸಸ್ಯಗಳನ್ನು ಕೊಂಡೊಡನೆಯೇ ದನಕರುಗಳು ಸಸ್ಯಗಳನ್ನು ಮೇಯುತ್ತವೆಯಲ್ಲದೇ ಸಸಿಗಳನ್ನು ತುಳಿದು ಅವು ಸರಿಯಾಗಿ ಬೆಳೆಯದಂತಾಗುತ್ತವೆ.
· ಕೊರಕಲಿನ ಅಗಲಕ್ಕಿಂತ ಎರಡು-ಮೂರು ಪಟ್ಟು ಅಗಲದ ಪ್ರದೇಶಕ್ಕೆ ಬೇಲಿಯನ್ನು ನಿರ್ಮಿಸಬೇಕು. ಕೊರಕಲು ಆರಂಭವಾದ ಪ್ರದೇಶದಲ್ಲಿ ಇನ್ನಷ್ಟು ಅಗಲವಾದ ಪ್ರದೇಶವನ್ನು ಬೇಲಿಯ ಮೂಲಕ ಸಂರಕ್ಷಿಸಬೇಕು.
ಉ) ಗಿಡಗಂಟಿಗಳ ಒಡ್ಡು : ಸಣ್ಣ ಪ್ರದೇಶಗಳಲ್ಲಿ ಕಂಡುಬರುವ ಕೊರಕಲುಗಳನ್ನು ಸುಧಾರಿಸಲು ಗಿಡಗಂಟಿಗಳ ಒಡ್ಡು ಪರಿಣಾಮಕಾರಿಯೆನ್ನಬಹುದು. ಈ ವ್ಯವಸ್ಥೆಗೆ ಬೇಕಾಗುವ ಖರ್ಚು ಕಡಮೆ. ಸ್ಥಾನಿಕವಾಗಿ ದೊರೆಯುವ ಗಿಡಗಂಟಿಗಳ ಪ್ರಕಾರ ಮತ್ತು ಪ್ರಮಾಣಗಳಿಗೆ ಅನುಗುಣವಾಗಿ ಒಡ್ಡಿನ ನಿರ್ಮಾಣದಲ್ಲಿ ಸೂಕ್ತ ಬದಲಾವಣೆಗಳನ್ನು ಮಾಡಿಕೊಳ್ಳಬೇಕು.
ಒಡ್ಡನ್ನು ನಿರ್ಮಿಸಬೇಕೆಂದಿರುವ ಸ್ಥಳದಲ್ಲಿ ಗಿಡಗಂಟಿಗಳನ್ನು ವ್ಯವಸ್ಥಿತ ರೀತಿಯಲ್ಲಿ ಇಡಬೇಕು. ಕಂಟಿಗಳ ಬುಡಗಳು, ಪ್ರವಾಹದ ಮೇಲ್ದಿಕ್ಕಿನಲ್ಲಿ ಇರುವಂತೆ ನೋಡಿಕೊಳ್ಳಬೇಕು. ಗಿಡಗಂಟಿಗಳ ಕೆಳಭಾಗದಲ್ಲಿ ಗೂಟಗಳನ್ನು ನಿಲ್ಲಿಸಿ ತಂತಿಯಿಂದ ಕಟ್ಟಬೇಕು. ಹೀಗೆ ಮಾಡುವುದರಿಂದ ಗಿಡಗಂಟಿಗಳನ್ನು ಒತ್ತಿದಂತಾಗಿ ಅವು ಸರಿಯಾಗಿ ನೆಲೆ ನಿಲ್ಲುತ್ತವೆ. ಒಡ್ಡಿನ ಮೇಲೆ ಹುಲ್ಲನ್ನು ಹರಡಬೇಕು. ಇದರಿಂದ ನೀರಿನೊಡನೆ ಕೊಚ್ಚಿ ಬಂದ ಮಣ್ಣಿನ ಕೆಲವು ಭಾಗಗಳನ್ನು ಹಿಡಿದಿಟ್ಟುಕೊಳ್ಳಲು ಸಾಧ್ಯವಾಗುತ್ತದೆ.
ಒಡ್ಡಿನ ಎರಡು ಅಂಚುಗಳಿಗಿಂತ ಮಧ್ಯದ ಭಾಗು ಕೆಲಮಟ್ಟಿಗೆ ತಗ್ಗಾಗಿರುವಂತೆ ನೋಡಿಕೊಳ್ಳಬೇಕು. ಈ ವ್ಯವಸ್ಥೆಯಿಂದ ಹರಿದು ಬರುವ ನೀರು ಒಡ್ಡಿನ ಮೇಲಿಂದಲೇ ಹರಿಯತೊಡಗುತ್ತದೆ. ಇಲ್ಲವಾದರೆ ನೀರು ಒಡ್ಡಿನ ಹೊರಭಾಗಕ್ಕೆ ಹರಿದು, ಒಡ್ಡಿನ ಉದ್ದೇಶವು ಸಫಲವಾಗುವುದಿಲ್ಲ.
ಮೇಲಿನ ವ್ಯವಸ್ಥೆಯ ಬದಲು ಕೊರಕಲಿಗೆ ಅಡ್ಡಲಾಗಿ ಗೂಟಗಳನ್ನು ಭದ್ರವಾಗಿ ನಿಲ್ಲಿಸಿ ತಂತಿಯ ಜಾಳಿಗೆಯನ್ನು ಕೂಡಿಸಿದರೂ ಮೇಲಿನ ವ್ಯವಸ್ಥೆಯ ಪ್ರಯೋಜನವನ್ನು ಪಡೆಯಬಹುದು.
ಊ) ತಾತ್ಕಾಲಿಕ ಒಡ್ಡುಗಳು: ಕೆಲವು ಪ್ರಸಂಗಗಳಲ್ಲಿ ಸಾಕಷ್ಟು ಮಣ್ಣು ಮತ್ತು ಆರ್ದ್ರತೆಗಳ ಕೊರತೆಯಾಗಿ ಕೊರಕಲಿನಲ್ಲಿ ಸಸ್ಯಗಳನ್ನು ಬೆಳೆಸಲು ಸಾಧ್ಯವಾಗುವುದಿಲ್ಲ. ಅಂತಹ ಪ್ರದೇಶದಲ್ಲಿ ಕೊರಕಲಿಗೆ ಅಡ್ಡವಾಗಿ ಸಣ್ಣ ಆಕಾರದ ತಾತ್ಕಾಲಿಕ ಒಡ್ಡುಗಳನ್ನು ನಿರ್ಮಿಸಿದರೆ, ಮಣ್ಣು ಸಂಗ್ರಹವಾಗಿ ಅದರಲ್ಲಿ ಆರ್ದ್ರತೆಯು ಉಳಿದು ಸಸ್ಯಗಳಿಗೆ ಬೆಳೆಯಲು ಉತ್ತಮ ವಾತಾವರಣವುಂಟಾಗುತ್ತದೆ.
ಒಂದೇ ದೊಡ್ಡ ಒಡ್ಡಿನ ಬದಲು ಸಣ್ಣ ಆಕಾರದ ಹಲವು ಒಡ್ಡುಗಳನ್ನು ನಿರ್ಮಿಸುವುದು ಹೆಚ್ಚು ಪ್ರಯೋಜನಕಾರಿ. ಅದರಂತೆಯೇ ಈ ಒಡ್ಡುಗಳನ್ನು ನಿರ್ದಿಷ್ಟಗೊಳಿಸಿದ ಅಂತರದಲ್ಲಿ ಕಟ್ಟುವುದಕ್ಕಿಂತ ಆರಿಸಿದ ಸೂಕ್ತ ಸ್ಥಳಗಳಲ್ಲಿ ನಿರ್ಮಿಸುವುದೇ ಮೇಲು. ಇದರಿಂದ ಒಡ್ಡುಗಳ ಸಂಖ್ಯೆಯನ್ನು ಮಿತಗೊಳಿಸಿ ಖರ್ಚುನ್ನು ಕಡಿಮೆ ಮಾಡಲು ಸಾಧ್ಯವಾಗುತ್ತದೆ.
ಒಡ್ಡಿನ ಎತ್ತರವು ೩೫-೪೦ ಸೆಂ.ಮೀ.ನಷ್ಟಿದ್ದರೆ ಸಾಕಾಗುತ್ತದೆ. ಒಡ್ಡಿನ ಮೇಲಿಂದ ನೀರು ಹರಿದು ಹೋಗುವ ಭಾಗವು ಕೊರಕಲಿನ ತಳಭಾಗದಿಂದ ೨೫-೩೦ ಸೆಂ.ಮೀ. ಎತ್ತರವಿರುವುದು ಅನುಕೂಲ.
ಎ) ಕಲ್ಲು ಮತ್ತು ಇತರ ವಸ್ತುಗಳಿಂದ ನಿರ್ಮಿಸಿದ ಒಡ್ಡುಗಳು: ಸ್ಥಾನಿಕವಾಗಿ, ಸೂಕ್ತ ಬೆಲೆಯಲ್ಲಿ, ಕಲ್ಲು ದೊರೆಯುವ ಪ್ರದೇಶಗಳಲ್ಲಿ, ಕಲ್ಲಿನ ಒಡ್ಡುಗಳನ್ನು ನಿರ್ಮಿಸಬಹುದು. ಇಂತಹ ಒಡ್ಡುಗಳನ್ನು ಚಪ್ಪಟೆಯಾಗಿರುವ ಕಲ್ಲುಗಳಿಂದ ಕಟ್ಟಿದರೆ ಹೆಚ್ಚು ಭದ್ರವಾಗಿರುತ್ತದೆ. ಗೋಲಾಕಾರದ ಅಥವಾ ಆಕಾರಹೀನ ಕಲ್ಲುಗಳನ್ನು ಬಳಸಿದರೆ ಹೊರಭಾಗದಲ್ಲಿರುವ ಕಲ್ಲುಗಳು ನೀರಿನ ಒತ್ತಡಕ್ಕೆ ಬೇರ್ಪಟ್ಟು ಒಡ್ಡು ಕೆಲ ಸಮಯದಲ್ಲೇ ನಿರುಪಯೋಗಿಯಾಗುತ್ತವೆ. ಆದರೆ, ಇಂತಹ ಕಲ್ಲುಗಳ ಬಳಕೆಯು ಅನಿವಾರ್ಯವಾದಾಗ ತಂತಿಯ ಜಾಳಿಗೆಯ ಸಹಾಯದಿಂದ ಕಲ್ಲುಗಳು ಹೊರಹೋಗದಂತೆ ವ್ಯವಸ್ಥೆಯನ್ನು ಮಾಡಬೇಕು.
ಗೋಲಾಕಾರದ ಅಥವಾ ಆಕಾರ ಹೀನ ಕಲ್ಲುಗಳಿಂದ ಒಡ್ಡನ್ನು ನಿರ್ಮಿಸುವ ಕಾರ್ಯವು ಕೆಲವು ಪ್ರಸಂಗಗಳಲ್ಲಿ ಬಹಳ ಶ್ರಮದಾಯಕವೆನಿಸುತ್ತದೆ. ಇಂತಹ ಸಮಸ್ಯೆಯು ಎದುರಾದಾಗ ಗೋಡೆ ಮತ್ತು ಸಿಮೆಂಟ್ ಇವುಗಳನ್ನು ಬಳಸಿ ಪರಿಣಾಮಕಾರಿಯಾದ ಒಡ್ಡುಗಳನ್ನು ನಿರ್ಮಿಸಬಹುದು. ಇದರ ಬದಲು ಸಿಮೆಂಟ್ ಕಾಂಕ್ರೀಟಿನಿಂದ ಒಡ್ಡನ್ನು ನಿರ್ಮಿಸುವುದು ಉತ್ತಮವೆನ್ನಬಹುದು.
ಗಾಳಿಯಿಂದ ಮಣ್ಣಿನ ಸವಕಳಿ
ನೀರಿನಂತೆ ಗಾಳಿಯೂ ಮಣ್ಣನ್ನು ಒಂದು ಸ್ಥಳದಿಂದ ಇನ್ನೊಂದು ಸ್ಥಳಕ್ಕೆ ಸಾಗಿಸಿ, ಭೂ ಸವಕಳಿಯನ್ನುಂಟು ಮಾಡುತ್ತದೆ. ಈ ಕ್ರಿಯೆಯು ವಿಶ್ವದೆಲ್ಲೆಡೆ ಕಂಡುಬರುತ್ತದೆ. ಗಾಳಿಯಿಂದಾಗುವ ಸವಕಳಿಯು ಶುಷ್ಕ ಮತ್ತು ಅರೆಶುಷ್ಕ ಪ್ರದೇಶಗಳಲ್ಲಿ ಸಾಮಾನ್ಯವಾಗಿ ಕಂಡುಬರುತ್ತದೆ. ಭಾರತದ ರಾಜಾಸ್ತಾನ, ಹರಿಯಾಣಾ, ಪಂಜಾಬ್, ಉತ್ತರ ಪ್ರದೇಶ, ಪಶ್ಚಿಮಬಂಗಾಳ, ಒರಿಸ್ಸಾ, ಗುಜರಾತ್, ಕರ್ನಾಟಕ, ತಮಿಳುನಾಡು, ಆಂಧ್ರಪ್ರದೇಶ ಮೊದಲಾದ ರಾಜ್ಯಗಳಲ್ಲಿರುವ ಶುಷ್ಕ ಮತ್ತು ಅರೆಶುಷ್ಕ ಪ್ರದೇಶಗಳಲ್ಲಿ, ಗಾಳಿಯು ಮಣ್ಣನ್ನು ಸ್ಥಳಾಂತರಗೊಳಿಸುತ್ತದೆ.
ಗಾಳಿಯಿಂದಾಗುವ ಸವಕಳಿಯ ದುಷ್ಪರಿಣಾಮಗಳು: ಗಾಳಿಯಿಂದ ನಡೆಯುವ ಮಣ್ಣಿನ ಸವಕಳಿಯು ಪ್ರಮುಖವಾಗಿ ಒಣ ಹವೆಯಲ್ಲಿ ಕಂಡುಬರುವ ಘಟನೆ. ಆದರೆ, ಕೆಲವು ವಿಶಿಷ್ಟ ಪ್ರಸಂಗಗಳಲ್ಲಿ ಆರ್ದ್ರ ಪ್ರದೇಶಗಳಲ್ಲಿಯೂ ಗಾಳಿಯಿಂದ ಮಣ್ಣು ಸವಕಳಿ ಹೊಂದಬಹುದು.
ಗಾಳಿಯಿಂದಾಗುವ ಮಣ್ಣಿನ ಸವಕಳಿಯಿಂದ ಹಲವು ಬಗೆಯ ನಷ್ಟಗಳುಂಟಾಗುತ್ತವೆ. ಪ್ರಮುಖವಾದ ಹಾನಿಗಳು ಕೆಳಗಿನಂತಿವೆ.
· ಮಣ್ಣಿನಲ್ಲಿರುವ ಎಲ್ಲ ಆಕಾರದ ಕಣಗಳನ್ನು ಸಾಗಿಸುವ ಸಾಮರ್ಥ್ಯವನ್ನು ಗಾಳಿಯು ಹೊಂದಿದೆಯಾದರೂ ಅತಿ ಜಿನುಗು ಕಣಗಳನ್ನು ಅತಿ ಎತ್ತರಕ್ಕೆ ಮತ್ತು ಬಹುದೂರದವರೆಗೆ ಕೊಂಡೊಯ್ಯುತ್ತದೆ. ಹೀಗಾಗಿ ಫಲವತ್ತಾದ ಮಣ್ಣೇ ಸವಕಳಿಗೊಂಡು ಮಣ್ಣಿನ ಫಲವತ್ತತೆ ಮತ್ತು ಉತ್ಪಾದಕತೆಗಳು ಕಡಮೆಯಾಗುತ್ತವೆ.
· ಕೆಲವೆಡೆ ಕೇವಲ ಮಣ್ಣನ್ನಲ್ಲದೆ, ಅಲ್ಲಿ ಬೆಳೆಯುವ ಬೆಳೆಗಳನ್ನೇ ಬೇರು ಸಹಿತ ಕಿತ್ತು ಬೇರೆಡೆ ಒಯ್ದು ಸಾಯಲು ಬಿಡಬಹುದು. ಇಲ್ಲವೇ ಬೇರುಗಳು ಹೊರಬಂದಿರುವುದರಿಂದ ಸಸ್ಯಗಳು ಸಾಯಬಹುದು.
· ಗಾಳಿಯು ತಂದ ಮಣ್ಣಿನ ಕಣಗಳು ಬೆಳೆಯಲು ಮೇಲೆ ನೆಲೆಸುವುದರಿಂದ ಇಡೀ ಬೆಳೆಯೇ ಮುಚ್ಚಿಹೋಗಿ ನಾಶಗೊಳ್ಳಬಹುದು.
ಗಾಳಿಯಿಂದ ಆಗುವ ಭೂ ಸವಕಳಿಯ ಮೇಲೆ ಪ್ರಭಾವ ಬೀರುವ ಸಂಗತಿಗಳು:
i) ಮಣ್ಣಿನಲ್ಲಿರುವ ಆರ್ದ್ರತೆ: ಆರ್ದ್ರವಾಗಿರುವ ಮಣ್ಣಿನಿಂದ ಗಾಳಿಯು ಕಣಗಳನ್ನು ಬೇರ್ಪಡಿಸಲಾರದಲ್ಲದೆ ಅವನ್ನು ದೂರದವರೆಗೂ ಒಯ್ಯಲಾರದು. ಮಣ್ಣು ಒಣಗಿದಂತೆ, ಗಾಳಿಯ ಪ್ರಭಾವವು ಹೆಚ್ಚಿ ಸವಕಳಿಯು ಅಧಿಕಗೊಳ್ಳುತ್ತದೆ.
ii) ಗಾಳಿಯ ವೇಗ: ಗಾಳಿಯ ವೇಗವು ಅಧಿಕಗೊಂಡಂತೆ ತನ್ನೊಡನೆ ಮಣ್ಣನ್ನು ಕೊಂಡೊಯ್ಯುವ ಸಾಮರ್ಥ್ಯವು ಹೆಚ್ಚುತ್ತದೆ. ಮಣ್ಣಿನ ಸವಕಳಿಯು ಆರಂಭವಾಗಬೇಕಾದರೆ ಗಾಳಿಯ ವೇಗವು ಪ್ರತಿ ಗಂಟೆಗೆ ಸುಮಾರು ೨೦ ಕಿ.ಮೀ.ನಷ್ಟಾದರೂ ಇರಬೇಕಾಗುತ್ತದೆಂದು ಅಧ್ಯಯನಗಳಿಂದ ಕಂಡುಬಂದಿದೆ. ಒಮ್ಮೆ ಭೂ ಸವಕಳಿಯು ಆರಂಭವಾಯಿತೆಂದರೆ, ಗಾಳಿಯ ವೇಗವು ಹೆಚ್ಚಾದಂತೆಲ್ಲ ಸವಕಳಿಯ ಪ್ರಮಾಣವೂ ಅಧಿಕಗೊಳ್ಳುತ್ತದೆ.
iii) ಮೇಲ್ಭಾಗದ ಮಣ್ಣಿನ ಸ್ಥಿತಿ: ಮೇಲ್ಭಾಗದ ಮಣ್ಣಿನ ಸ್ಥಿತಿಗೂ ಗಾಳಿಯಿಂದ ನಷ್ಟವಾಗುವ ಮಣ್ಣಿನ ಪ್ರಮಾಣಕ್ಕೂ ನೇರ ಸಂಬಂಧವಿದೆ. ಭೂಮಿಯನ್ನು ಉಳುಮೆ ಮಾಡಿ ಹೆಂಟೆಗಳನ್ನು ಹಾಗೆಯೇ ಉಳಿಸಿದರೆ, ಗಾಳಿಯು ಮಣ್ಣನ್ನು ದೊಡ್ಡ ಪ್ರಮಾಣದಲ್ಲಿ ತನ್ನೊಡನೆ ಕೊಂಡೊಯ್ಯಲಾರದು. ಇದರ ಬದಲು, ಹೆಂಟೆಗಳನ್ನು ಒಡೆದು ಪುಡಿ ಮಾಡಿದರೆ ಅಧಿಕ ಪ್ರಮಾಣದಲ್ಲಿ ಮಣ್ಣು, ಗಾಳಿಯೊಡನೆ ಹಾರಿ ಹೋಗುತ್ತದೆ. ಮಣ್ಣಿನ ಮೇಲ್ಭಾಗದಲ್ಲಿ ರವದಿ ಅಥವಾ ಇತರ ಪದಾರ್ಥಗಳ ಆಚ್ಛಾದನೆಯಿದ್ದರೆ, ಗಾಳಿಯಿಂದಾಗುವ ಸವಕಳಿಯ ಪ್ರಮಾಣವು ಗಣನೀಯವಾಗಿ ಕಡಿಮೆಯಾಗುತ್ತದೆ.
iv) ಮಣ್ಣಿನ ಗುಣಧರ್ಮಗಳು: ಗಾಳಿಯಿಂದಾಗುವ ಸವಕಳಿಯ ಮೇಲೆ ಮಣ್ಣಿನ ಹಲವು ಗುಣಧರ್ಮಗಳು ಪರಿಣಾಮಕವನ್ನು ಬೀರುತ್ತವೆ. ಉದಾಹರಣೆಗೆ, ಗಾಳಿಯಲ್ಲಿರುವ ಮಣ್ಣಿನ ಕಣಗಳ ಹೊಡೆತದಿಂದ ಸಡಿಲವಾಗದೇ ಭದ್ರವಾಗಿ ಉಳಿಯಬಲ್ಲ ಹೆಂಟೆಗಳಿರುವ ಮಣ್ಣಿನಲ್ಲಿ, ಸವಕಳಿಯ ಪ್ರಮಾಣವು ಕಡಮೆಯೆನ್ನಬಹುದು. ಮಳೆಯ ನಂತರ ಮಣ್ಣಿನ ಮೇಲ್ಮೈಯಲ್ಲಿ ನಿರ್ಮಾಣಗೊಂಡ ಪದರು ಸ್ಥಿರವಾಗಿದ್ದರೆ, ಮಣ್ಣಿನಿಂದ ಗಾಳಿಯು ಕಣಗಳನ್ನು ಸುಲಭವಾಗಿ ಸೆಳೆದೊಯ್ಯಲಾರದು. ಅದರಂತೆಯೇ ಸಾವಯವ ಪದಾರ್ಥವು ಸಾಕಷ್ಟು ಪ್ರಮಾಣದಲ್ಲಿರುವ ಮಣ್ಣಿನಲ್ಲಿ, ಎರೆಕಣಗಳು ಸಾವಯವ ಪದಾರ್ಥಗಳೊಡನೆ ಅಂಟಿಕೊಂಡು ಗಾಳಿಯ ಸೆಳೆತದಿಂದ ತಪ್ಪಿಸಿಕೊಳ್ಳುತ್ತವೆ.
ಸರಾಸರಿ ವ್ಯಾಸವು ೦.೧ ಮಿ.ಮೀ. ಇರುವ ಕಣಗಳು ಗಾಳಿಯಿಂದ ಆಗುವ ಸವಕಳಿಗೆ ಬಲಿಯಾಗುತ್ತವೆಯಾದರೂ, ಅದಕ್ಕಿಂತ ಸಣ್ಣ ಮತ್ತು ದೊಡ್ಡ ಆಕಾರದ ಕಣಗಳು ಅಷ್ಟು ಸುಲಭವಾಗಿ ಗಾಳಿಯ ಸವಕಳಿಗೆ ತುತ್ತಾಗುವುದಿಲ್ಲವೆಂದೂ ಕಂಡು ಬಂದಿದೆ. ಆದ್ದರಿಂದಲೇ ಜಿನುಗು ಮರಳು, ಗಾಳಿಯಿಂದಾಗುವ ಸವಕಳಿಗೆ ಬಹು ಸುಲಭವಾಗಿ ಒಳಪಡುತ್ತದೆ.
ಈ ಸಂದರ್ಭದಲ್ಲಿ ಒಂದು ವಿಷಯವನ್ನು ಗಮನಿಸಬೇಕು. ಗಾಳಿಯ ಸೆಳೆತಕ್ಕೆ ಸುಲಭವಾಗಿ ಸಿಕ್ಕ ೦.೧ ಮಿ.ಮೀ. ವ್ಯಾಸವಿರುವ ಮಣ್ಣಿನ ಕಣಗಳು ತನಗಿಂತ ಆಕಾರದಲ್ಲಿ ದೊಡ್ಡವಾಗಿರುವ ಕಣಗಳಿಗೆ ರಭಸದಿಂದ ಅಪ್ಪಳಿಸಿದವೆಂದರೆ, ಒತ್ತಡಕ್ಕೀಡಾದ ದೊಡ್ಡ ಕಣಗಳು ನೆಲಕ್ಕೆ ಸಮಾನಾಂತರವಾಗಿ ಮುಂದೆ ಚಲಿಸುತ್ತವೆ. ಅದರಂತೆಯೇ ತನಗಿಂತ ಸಣ್ಣ ಆಕಾರದ ಕಣಗಳಿಗೆ ಅಪ್ಪಳಿಸಿದಾಗ, ಆ ಸಣ್ಣ ಕಣಗಳು ಮೇಲೆ ಜಗಿದು ಗಾಳಿಯ ಸೆಳೆತಕ್ಕೆ ಸಿಕ್ಕಿ ಮೂಲ ಸ್ಥಾನದಿಂದ ದೂರದ ಸ್ಥಳಕ್ಕೆ ಹೋಗಿ ಬೀಳುತ್ತವೆ.
v) ಸಸ್ಯಗಳು ಮತ್ತು ಭೂ ಆಚ್ಛಾದನೆ
· ಬೆಳೆಯ ಸಾಲುಗಳು ಗಾಳಿಯ ಚಲನೆಯ ದಿಕ್ಕಿಗೆ ಲಂಬವಾಗಿರುವಂತೆ ನೋಡಿಕೊಂಡರೆ ಗಾಳಿಯಿಂದಾಗುವ ಸವಕಳಿಯನ್ನು ಸಮರ್ಥವಾಗಿ ತಡೆಯಲು ಸಾಧ್ಯವಾಗುತ್ತದೆ.
· ಸಸ್ಯದ ಬೇರುಗಳು, ಮಣ್ಣನ್ನು ಬಂಧಿಸುವುದರಿಂದ ಬೆಳೆಯಿರುವ ಮಣ್ಣಿನಲ್ಲಿ ಗಾಳಿಯಿಂದಾಗುವ ಸವಕಳಿಯ ಪ್ರಮಾಣವು ಕಡಮೆ.
· ಮಣ್ಣಿನ ಮೇಲ್ಭಾಗದಲ್ಲಿ ಸರಿಯಾದ ಆಚ್ಛಾದನೆಯಿದ್ದರೆ, ಗಾಳಿಯು ಭೂ ಸವಕಳಿಯನ್ನು ಉಂಟು ಮಾಡಲಾರದು. ಭೂಮಿಯನ್ನು ಪೂರ್ತಿಯಾಗಿ ಆವರಿಸುವ ಬೆಳೆಯೂ ಭೂ ಆಚ್ಛಾದನೆಯ ಪ್ರಯೋಜನವನ್ನು ದೊರಕಿಸಿಕೊಡಬಲ್ಲದು.
ನೀರಿನಿಂದಾಗುವ ಸವಕಳಿಯಲ್ಲಿದ್ದಂತೆ, ಗಾಳಿಯಿಂದ ಸಂಭವಿಸುವ ಭೂ ಸವಕಳಿಯಲ್ಲಿಯೂ ಎರಡು ಹಂತಗಳಿವೆ.
ಅ) ಕಣಗಳ ಬೇರ್ಪಡಿಕೆ: ಘರ್ಷಣೆಯ ಸಾಮರ್ಥ್ಯವಿರುವ ಗಾಳಿಯು, ಮಣ್ಣಿನ ಹೆಂಟೆಗಳಲ್ಲಿ ಮತ್ತು ಮಣ್ಣಿನ ಕಣಗಳ ರಚನೆಗಳಲ್ಲಿರುವ ಕಣಗಳನ್ನು ಮೂಲದಿಂದ ಬೇರ್ಪಡಿಸುತ್ತದೆ. ಮಣ್ಣಿನ ಕಣಗಳು ಸೇರಿಕೊಂಡ ಮೇಲಂತೂ ಗಾಳಿಯ ಘರ್ಷಣಾ ಸಾಮರ್ಥ್ಯವು ಅಧಿಕಗೊಂಡು ಕಣಗಳನ್ನು ಬೇರ್ಪಡಿಸುವ ಕಾರ್ಯವು ಹೆಚ್ಚು ತೀಕ್ಷ್ಣಗೊಳ್ಳುತ್ತದೆ. ಬೇರ್ಪಟ್ಟ ಕಣಗಳು ಮುಂದಿನ ಹಂತವಾದ ವಹನಕ್ಕೆ ಸಿದ್ಧವಾದಂತೆ.
ಆ) ಕಣಗಳ ವಹನಕ್ರಿಯೆ: ಬೇರ್ಪಟ್ಟ ಮಣ್ಣಿನ ಕಣಗಳನ್ನು ಗಾಳಿಯು ಹಲವು ರೀತಿಯಿಂದ ದೂರ ಕೊಂಡೊಯ್ಯುತ್ತದೆ. ಕೆಳಗಿನ ವಿಧಾನಗಳು ಮಹತ್ವವಾದುದೆನ್ನಬಹುದು.
· ಮೊದಲ ಮತ್ತು ಅತಿ ಮಹತ್ವದ ವಿಧಾನವೆಂದರೆ ಕಣಗಳ ಜಿಗಿತ (Saltation) ಈ ವಿಧಾನದಲ್ಲಿ, ಮಣ್ಣಿನ ಕಣಗಳು ಹಲವಾರು ಬಾರಿ ಜಿಗಿಯುತ್ತ, ಕುಪ್ಪಳಿಸುತ್ತ ಮುಂದೆ ಸಾಗುತ್ತವೆ. ಈ ರೀತಿ ಕುಪ್ಪಳಿಸುವಾಗ ಕಣಗಳು ಭೂಮಿಯ ಸಮೀಪದಲ್ಲಿಯೇ ಇರುತ್ತವೆ. ಹೆಚ್ಚೆಂದರೆ ನೆಲದಿಂದ ಸುಮಾರು ೩೦ ಸೆಂ.ಮೀ.ನಷ್ಟು ಎತ್ತರಕ್ಕೇರಬಹುದು. ಚಲಿಸುವ ಒಟ್ಟು ಕಣಗಳ ಶೇಕಡಾ ೫೦ ರಿಂದ ೭೦ ರಷ್ಟು ವಹನವು ಈ ವಿಧಾನದಿಂದಲೇ ಸಾಗುತ್ತದೆಂದು ಕಂಡು ಬಂದಿದೆ.
· ಇನ್ನೊಂದು ಬಗೆಯ ಚಲನೆಯಲ್ಲಿ, ಕಣಗಳು ಭೂಮಿಯ ಮೇಲೆ ತೆವಳುತ್ತಾ (Creeping) ಮುಂದೆ ಸಾಗುತ್ತವೆ. ಮೇಲೆ ವಿವರಿಸಿದಂತೆ ಮಣ್ಣಿನ ಕಣಗಳು ಕುಪ್ಪಳಿಸುತ್ತಾ ಮುಂದೆ ಸಾಗುತ್ತಿರುವಾಗ ಅವುಗಳ ದಾರಿಯಲ್ಲಿರುವ ದೊಡ್ಡ ಆಕಾರದ ಕಣಗಳನ್ನು ಅಪ್ಪಳಿಸುತ್ತವೆ. ಈ ಹೊಡೆತದಿಂದ ದೊಡ್ಡ ಕಣಗಳು ತೆವಳುತ್ತಾ ಸಾಗುತ್ತವೆ. ಸುಮಾರು ೦.೮೫ ಮಿ.ಮೀ. ವ್ಯಾಸದವರೆಗಿನ ಕಣಗಳು ಈ ವಿಧಾನದಿಂದ ಮುಂದೆ ಚಲಿಸುತ್ತವೆಂದು ಕಂಡು ಬಂದಿದೆ. ಚಲಿಸುವ ಒಟ್ಟು ಕಣಗಳ ಶೇ ೫-೨೫ರಷ್ಟು ಇಂತಹ ಚಲನೆಗೆ ಗುರಿಯಾಗುತ್ತವೆ.
· ಕಣಗಳು ಗಾಳಿಯಲ್ಲಿ ತೇಲುತ್ತ ಚಲಿಸುವ ವಿಧಾನವೇ (Suspension) ಎಲ್ಲಕ್ಕಿಂತ ಎದ್ದು ಕಾಣುವ ಬಗೆಯೆನ್ನಬಹುದು. ಇಲ್ಲಿ ಜಿನುಗು ಮರಳಿನ ಮತ್ತು ಅದಕ್ಕಿಂತ ಸಣ್ಣ ಆಕಾರದ ಕಣಗಳು, ಗಾಳಿಯ ಹೊಡೆತಕ್ಕೆ ಸಿಕ್ಕಿ ನೆಲಕ್ಕೆ ಸಮಾನಾಂತರದಲ್ಲಿ ಮತ್ತು ನೆಲದಿಂದ ಮೇಲ್ಗಡೆಗೆ ಚಲಿಸುತ್ತವೆ. ಕಣಗಳು ನೆಲದಿಂದ ಕೆಲವು ಮೀ.ಗಳ ಎತ್ತರದಲ್ಲಿ ಗಾಳಿಯೊಡನೆ ಚಲಿಸುವ ಕ್ರಿಯೆಯು ಸಾಮಾನ್ಯ. ಆದರೆ ಜೋರಾಗಿ ಬೀಸುವ ಗಾಳಿಯು ಮಣ್ಣಿನ ಕಣಗಳನ್ನು ಹಲವು ಕಿ.ಮೀ.ಗಳ ಎತ್ತರಕ್ಕೆ ಕೊಂಡೊಯ್ದು ನೂರಾರು ಕಿ.ಮೀ. ದೂರದವರೆಗೆ ಸಾಗಿಸಲೂ ಬಹುದು. ಈ ರೀತಿ ಬಹುದೂರ ಚಲಿಸಿದ ಕಣಗಳು, ಗಾಳಿಯು ಸ್ತಬ್ಧವಾದೊಡನೆ ನೆಲಕ್ಕೆ ಬೀಳುತ್ತದೆ. ಇಷ್ಟರಲ್ಲಿ ಆಕಸ್ಮಿಕವಾಗಿ ಮಳೆಯು ಬಂದಲ್ಲಿ ಕೆಳ ಬೀಳುವ ನೀರಿನ ಹನಿಗಳೊಡನೆ ಮಣ್ಣಿನ ಕಣಗಳೂ ಭೂಮಿಯನ್ನು ತಲುಪುತ್ತವೆ.
ಚಲನೆಯ ಈ ವಿಧಾನವು ಅತಿ ಆಕರ್ಷಕವೆನಿಸಿದರೂ ಚಲಿಸುವ ಒಟ್ಟು ಕಣಗಳ ಶೇಕಡಾ ೧೫ಕ್ಕಿಂತ ಕಡಿಮೆ ಕಣಗಳು ಈ ವಿಧಾನದಿಂದ ಸ್ಥಳಾಂತರಗೊಳ್ಳುತ್ತವೆ. ಕ್ವಚಿತ್ತಾಗಿ ಈ ಪ್ರಮಾಣವು ಶೇಕಡಾ ೪೦ರವರೆಗೆ ಏರಬಹುದು.
ಗಾಳಿಯಿಂದಾಗುವ ಭೂ ಸವಕಳಿಯ ತಡೆಗಳು: ಬೇಸಾಯ ಕ್ರಮದಲ್ಲಿ ಸೂಕ್ತ ಬದಲಾವಣೆಗಳನ್ನು ಮಾಡಿಕೊಂಡು ಮತ್ತು ಬೀಸುವ ಗಾಳಿಗೆ ತಡೆಯನ್ನೊಡ್ಡಬಲ್ಲ ಗಿಡಮರಗಳನ್ನು ಬೆಳೆಸಿ, ಗಾಳಿಯಿಂದಾಗುವ ಭೂ ಸವಕಳಿಯನ್ನು ಕಡಮೆ ಮಾಡಬಹುದು. ಪ್ರಮುಖವಾದ ಕ್ರಮಗಳು ಕೆಳಗಿನಂತಿವೆ.
i) ಸಾವಯವ ಪದಾರ್ಥದ ಆಚ್ಛಾದನೆ: ಬೆಳೆಯ ಕೊಯ್ಲಾದ ನಂತರ ಅದರ ಕೊಳೆ, ದಂಟು, ರವದಿ ಮುಂತಾದ ಸಾವಯವ ಪದಾರ್ಥಗಳನ್ನು ಭೂಮಿಯ ಮೇಲೆ ಇರಲು ಬಿಟ್ಟರೆ ಹರಿಯುವ ನೀರಿನ ವೇಗವನ್ನು ತಗ್ಗಿಸಿ ಅದರೊಡನೆ ಕೊಚ್ಚಿ ಹೋಗುವ ಮಣ್ಣನ್ನು ತಡೆಯಬಹುದುದೆಂಬುದನ್ನು ಈಗಾಗಲೇ ತಿಳಿಸಿದೆ. ಸಾವಯವ ಪದಾರ್ಥದ ಆಚ್ಛಾದನೆಯಿಂದ ಗಾಳಿಯಿಂದಾಗುವ ಭೂ ಸವಕಳಿಯನ್ನು ಕಡಿಮೆ ಮಾಡುವ ಸಂಗತಿ ಮಹತ್ವದೆನ್ನಬಹುದು.
ಭಾರತದ ಬಹಳಷ್ಟು ಪ್ರದೇಶಗಳಲ್ಲಿ ಬೆಳೆಗಳ ದಂಟು, ರವದಿ, ಹುಲ್ಲು ಮೊದಲಾದವು ದನಕರುಗಳಿಗೆ ಮೇವಾಗಿ ಬಳಕೆಯಾಗುತ್ತಿವೆ. ಆದ್ದರಿಂದ ಇವುಗಳನ್ನು ಭೂ ಆಚ್ಛಾದನೆಗೆಂದು ಬಳಸುವುದು ಸಾಧ್ಯವಾಗದ ಮಾತು. ಆದರೆ ಯಂತ್ರೋಪಕರಣಗಳ ಸಹಾಯದಿಂದಲೇ ಬೇಸಾಯವನ್ನು ಮಾಡುವ ಪ್ರದೇಶಗಳಲ್ಲಿ, ಮೇಲೆ ಸೂಚಿಸಿದ ಸಾವಯವ ವಸ್ತುಗಳನ್ನು ಭೂ ಆಚ್ಛಾದನೆಗೆಂದು ಉಪಯೋಗಿಸಬಹುದು.
ii) ಗಾಳಿಗೆ ಅಡ್ಡವಾಗಿ ಬೇಸಾಯ ಕ್ರಿಯೆಗಳು: ಬೆಳೆಯ ಕೊಯ್ಲಾದ ನಂತರ ಭೂಮಿಯನ್ನು ಗಾಳಿ ಬೀಸುವ ದಿಕ್ಕಿಗೆ ಅಡ್ಡಲಾಗಿ (ಲಂಬವಾಗಿ) ಉಳುಮೆ ಮಾಡಿ ಹೆಂಟೆಗಳನ್ನು ಹಾಗೆಯೇ ಉಳಿಸಿದರೆ, ಹೆಂಟೆಗಳಲ್ಲಿ ಮಣ್ಣಿನ ಕಣಗಳನ್ನು ಸುಲಭವಾಗಿ ಬೇರ್ಪಡಿಸಲು ಗಾಳಿಗೆ ಸಾಧ್ಯವಾಗದಿರುವುದರಿಂದ ಭೂ ಸವಕಳಿಯ ಪ್ರಮಾಣವು ಕಡಮೆಯಾಗುತ್ತದೆ.
iii) ಗಾಳಿಯನ್ನು ತಡೆಯುವ ಪಟ್ಟಿ ಬೆಳೆ ಪದ್ಧತಿಗಳು: ಗಾಳಿಯು ಬೀಸುವ ದಿಕ್ಕಿಗೆ ಅಡ್ಡವಾಗಿ ಬೆಳೆಯ ಹಲವು ಸಾಲುಗಳನ್ನು ಬಿತ್ತಿ ಮುಂದಿನ ಕೆಲವು ಸಾಲುಗಳನ್ನು ಗಾಳಿಯಿಂದಾಗುವ ಸವಕಳಿಯನ್ನು ತಡೆಯುವ ಸಾಮರ್ಥ್ಯವುಳ್ಳ ಬೆಳೆಗಳನ್ನು ಬಿತ್ತಬೇಕು. (ಈ ಬೆಳೆಗಳ ಬದಲು ಸಾವಯವ ವಸ್ತುಗಳ ಆಚ್ಛಾದನೆಯನ್ನು ಕೈಗೊಳ್ಳಬಹುದು). ಉದಾಹರಣೆಗೆ, ಹೆಸರುಕಾಳಿನ ಬೆಳೆಯ ಹಲವು ಸಾಲುಗಳನ್ನು ಬಿತ್ತಿ, ನಂತರ ಹುಲ್ಲು ಮತ್ತು ಔಡಲದ (ಹರಳು) ಕೆಲವು ಸಾಲುಗಳನ್ನು ಬೆಳೆದರೆ ಗಾಳಿಯಿಂದುಂಟಾಗುವ ಭೂಸವಕಳಿಯನ್ನು ತಡೆಯಬಹುದೆಂದು ಜೋಧಪುರದಲ್ಲಿ ನಡೆಸಿದ ಸಂಶೋಧನೆಗಳಿಂದ ತಿಳಿದುಬಂದಿದೆ.
iv) ಗಾಳಿಯನ್ನು ತಡೆಯುವ ಮರಗಳು: ಗಾಳಿಯು ಬೀಸುವ ದಿಕ್ಕಿಗೆ ಅಡ್ಡವಾಗಿ ಬೇಸಾಯವನ್ನು ಮಾಡುವ ಭೂ ಪ್ರದೇಶದ ಅಂಚಿನಲ್ಲಿ ಒಂದು ಅಥವಾ ಹೆಚ್ಚು ಸಾಲುಗಳಲ್ಲಿ ಗಿಡಮರಗಳನ್ನು ಬೆಳೆಸುವುದರಿಂದ ಗಾಳಿಯ ವೇಗವನ್ನು ಕಡಿಮೆ ಮಾಡಬಹುದು. ಅದಕ್ಕಾಗಿ ಆಯಾ ಪ್ರದೇಶಕ್ಕೆ ಸೂಕ್ತವೆನಿಸಿದ ಮರಗಳನ್ನೇ ಬಳಸಬಹುದು.

೭. ಅಂತರ್ಜಲ ಮತ್ತು ಅದರ ಸದ್ಬಳಕೆ
ಭೂಮಿಯ ಮೇಲ್ಭಾಗದಲ್ಲಿರುವ ಹೊಂಡ, ಕೆರೆ, ಸರೋವರ, ಹಳ್ಳ, ನದಿ, ಸಮುದ್ರ ಮುಂತಾದ ಜಲಾಶಯಗಳಿಗೆ ಮಳೆಯ ನೀರು ಹರಿದು ಸೇರುತ್ತದೆಯಲ್ಲದೇ ಭೂಮಿಯ ಆಳದಲ್ಲಿ ಅಂತರ್ಜಲದ ರೂಪದಲ್ಲಿಯೂ ಸಂಗ್ರಹಗೊಳ್ಳುತ್ತದೆ. ಈ ಅಂತರ್ಜಲವನ್ನು ತೆರೆದ ಬಾವಿ ಇಲ್ಲವೆ ಕೊಳವೆ ಬಾವಿಗಳ ಮೂಲಕ ಹೊರ ತೆಗೆದು ಮಾನವನು ಕೃಷಿಗೆ ಮತ್ತು ತನ್ನ ಹಲವು ಅವಶ್ಯಕತೆಗಳನ್ನು ಪೂರೈಸಿಕೊಳ್ಳಲು ಬಳಸಿಕೊಳ್ಳುತ್ತಿದ್ದಾನೆ. ಅಂತರ್ಜಲಕ್ಕೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಈ ಅಧ್ಯಾಯದಲ್ಲಿ ವಿವರಿಸಲಾಗಿದೆ.
ಭಾರತದಲ್ಲಿ ಅಂತರ್ಜಲ ಸಂಗ್ರಹ
ಅಂತರ್ಜಲದ ಬಹು ದೊಡ್ಡ ಸಂಗ್ರಹ ಭಾರತದಲ್ಲಿದೆ ಎಂಬುದು ಸಂತಸದ ಸಂಗತಿಯೆನ್ನಬಹುದು. ಆದರೆ, ಅಂತರ್ಜಲದ ಪ್ರಮಾಣವು ದೇಶದ ಎಲ್ಲ ಪ್ರದೇಶಗಳಲ್ಲಿ ಒಂದೇ ರೀತಿಯಲ್ಲಿ ಹಂಚಿ ಹೋಗಿಲ್ಲ ಎಂಬುದು ಗಮನಾರ್ಹ. ಇದಲ್ಲದೇ ಈ ಜಲ ಮೂಲದ ಅಸಮರ್ಪಕ ಬಳಕೆಯಿಂದ ನೀರಿನ ಸಂಗ್ರಹವು ಕ್ಷೀಣಿಸುತ್ತಿರುವುದು ಕಳವಳಕಾರಿಯಾದ ಸಂಗತಿಯೆನ್ನಬಹುದು.
ಭೂಗರ್ಭ ಶಾಸ್ತ್ರದ ಆಧಾರದ ಮೇಲಿಂದ ನಮ್ಮ ದೇಶದಲ್ಲಿರುವ ಅಂತರ್ಜಲದ ಪ್ರದೇಶಗಳನ್ನು ಮೂರು ಗುಂಪುಗಳಲ್ಲಿ ವರ್ಗೀಕರಿಸಬಹುದು.
೧. ಗಟ್ಟಿ ಶಿಲೆಗಳಿರುವ ಪ್ರದೇಶಗಳು: ಈ ಬಗೆಯ ಪ್ರದೇಶದ ಮೇರೆಯನ್ನು ಅಷ್ಟು ನಿಖರವಾಗಿ ಗುರುತಿಸಲ್ಲವಾದರೂ ಉತ್ತರದಲ್ಲಿ ನರ್ಮದಾ ಮತ್ತು ತಾಪಿ ನದಿಗಳಿಂದ ಆರಂಭವಾಗಿ ದಕ್ಷಿಣದ ಕನ್ಯಾಕುಮಾರಿಯವರೆಗೆ ಕೊನೆಗೊಳ್ಳುವ ದಖ್ಖನ್‌ಪ್ರಸ್ಥ ಭೂಮಿಯು ಈ ಭಾಗದಲ್ಲಿ ಅಡಕವಾಗಿದೆ. ದೇಶದ ಸುಮಾರು ೨/೩ ನೇ ಭಾಗ ಪ್ರದೇಶವನ್ನಾವರಿಸಿರುವ ಈ ಪ್ರದೇಶವು ರಾಜಸ್ಥಾನ, ಮಧ್ಯಪ್ರದೇಶ, ಬಿಹಾರ, ಗುಜರಾತ್, ಮಹಾರಾಷ್ಟ್ರ, ಕರ್ನಾಟಕ, ಓರಿಸ್ಸಾ, ಆಂಧ್ರಪ್ರದೇಶ, ಕೇರಳ ಮತ್ತು ತಮಿಳುನಾಡು ರಾಜ್ಯಗಳಿಗೆ ಸೇರಿದೆ. ತೆರೆದ ಬಾವಿಗಳನ್ನು ನಿರ್ಮಿಸಿ, ಅಂತರ್ಜಲವನ್ನು ಹೊರ ತೆಗೆದು, ಬಳಸುವ ಪದ್ಧತಿಯು ಈ ರಾಜ್ಯಗಳಲ್ಲಿಯ ಸಾಮಾನ್ಯ ದೃಶ್ಯವೆನ್ನಬಹುದು. ಕೊಳವೆ ಬಾವಿಗಳು ಇತ್ತೀಚಿನ ವರ್ಷಗಳಲ್ಲಿ ಪ್ರಚಲಿತಗೊಳ್ಳುತ್ತಿವೆ.
ಗ್ರಾನೈಟ್‌, ಬೆಸ್ಟೆಲ್‌, ನಿಶ್‌, ಶಿಸ್ಟ್‌ಮತ್ತು ಕ್ವಾರ್ಝಾಯ್ಟ್‌ಶಿಲೆಗಳ ಪ್ರಾಬಲ್ಯವು ಇಲ್ಲಿ ಕಂಡುಬರುತ್ತದೆ. ಇವು ಕಠಿಣ ಶಿಲೆಗಳಾಗಿರುವುದರಿಂದ ಜಲ ಸಂಗ್ರಹಕ್ಕೆ ಹೆಚ್ಚು ಆಸ್ಪದವನ್ನು ನೀಡುವುದಿಲ್ಲ. ಶಿಲೆಗಳ ಮೇಲ್ಭಾಗದಲ್ಲಿ ಮಾತ್ರ ನೀರು ನಿಲ್ಲಲು ಸಾಧ್ಯವಾಗುವುದರಿಂದ ಅಂತರ್ಜಲ ಸಂಗ್ರಹವನ್ನು ಮಿತಿಗೊಳಿಸಿದಂತಾಗುತ್ತದೆ. ಆದರೆ, ಶಿಲೆಗಳು ಶಿಥಿಲಗೊಳ್ಳತೊಡಗಿದವೆಂದರೆ ತುಲನಾತ್ಮಕವಾಗಿ ಹೆಚ್ಚು ನೀರು ಸಂಗ್ರಹವಾಗುತ್ತದಲ್ಲದೇ ಬೆಸ್ಟಾಲ್‌ಶಿಲೆಯಲ್ಲಿ ಮೂಲತಃ ಇರುವ ಕೆಲವು ರಂಧ್ರಗಳ ಮೂಲಕ ಮತ್ತು ಇತರ ಶಿಲೆಗಳಲ್ಲಿಯ ಬಿರುಕು, ಸಂಧಿ ಇತ್ಯಾಧಿಗಳ ಮೂಲಕ ನೀರು ಅತ್ತಿತ್ತ ಚಲಿಸುತ್ತದೆ. ದೊಡ್ಡ ಪ್ರಮಾಣದ ನೀರಿನ ಸಂಗ್ರಹಕ್ಕೆ ಈ ಪ್ರದೇಶದಲ್ಲಿ ನೈಸರ್ಗಿಕ ಅನುಕೂಲತೆಗಳು ಇಲ್ಲದಿರುವುದರಿಂದ ಇಲ್ಲಿ ಅಂತರ್ಜಲ ಅಭಿವೃದ್ಧಿಗೆ ವಿಸ್ತ್ರುತ ಅವಕಾಶವು ಇಲ್ಲವೆನ್ನಬಹುದು.
ಈ ಪ್ರದೇಶದಲ್ಲಿ ಸಾಮಾನ್ಯ ಪರಿಸ್ಥಿತಿಯು ಮೇಲಿನಂತಿದ್ದರೂ ಸಹ ನೈಸರ್ಗಿಕವಾಗಿ ಕಠಿಣವಾದ ಕಲ್ಲುಗಳು ಇರದಿರುವ ಸ್ಥಳಗಳಲ್ಲಿ ಮತ್ತು ತಗ್ಗಿನ ಪ್ರದೇಶಗಳಲ್ಲಿ ಬಸಿದು ಬಂದ ನೀರು ನಿಲ್ಲುವಲ್ಲಿ ಮತ್ತು ಇಂತಹ ಪರಿಸ್ಥಿತಿಗಳಿರುವಲ್ಲಿ ನೀರು ದೊಡ್ಡ ಪ್ರಮಾಣದಲ್ಲಿ ಸಂಗ್ರಹವಾಗಬಲ್ಲದು. ಈ ಸ್ಥಳಗಳಲ್ಲಿ ಅಂತರ್ಜಲದ ಅಭಿವೃದ್ಧಿಯೂ ಸಾಧ್ಯವಿದೆ.
೨. ರೇವೆ ಮಣ್ಣಿನ ಪ್ರದೇಶ: ಗಟ್ಟಿ ಶಿಲೆಗಳ ಬದಲು, ನದಿಗಳು ತಂದು ಸಂಗ್ರಹಿಸಿದ ರೇವೆಯಿಂದ ನಿರ್ಮಿತವಾದ ಈ ಪ್ರದೇಶವು ಹಿಮಾಲಯ ಪರ್ವತದ ಅಡಿಯಿಂದ ಪ್ರಾರಂಭವಾಗಿ, ದಕ್ಷಿಣದ ದಖ್ಖನ್‌ಪ್ರಸ್ಥಭೂಮಿಯ ಆರಂಭದವರೆಗೆ ಹಾಗೂ ದೇಶದ ಪಶ್ಚಿಮ ಗಡಿಯಿಂದ ಪೂರ್ವಗಡಿಯವರೆಗೂ ಹಬ್ಬಿದೆ. ಸಿಂಧೂ, ಗಂಗಾ ಹಾಗು  ಬ್ರಹ್ಮಪುತ್ರಾ ನದಿಗಳು ತಂದು ಸಂಗ್ರಹಿಸಿದ ರೇವೆ ಮಣ್ಣಿನ ಈ ಪ್ರದೇಶವು ಅಂತರ್ಜಲ ದೃಷ್ಟಿಯಿಂದ ಅತಿ ಮಹತ್ವದ್ದನಿಸಿದೆ. ಈ ಪ್ರದೇಶಗಳನ್ನು ವಿಭಾಗಗಳನ್ನಾಗಿ ಮಾಡಬಹುದು.
೧. ಹಿಮಾಲಯದ ಪರ್ವತದ ಪ್ರಷ್ಠ ವಿಭಾಗ: ನದಿಗಳು ತಂದು ಇಲ್ಲಿ ಸಂಗ್ರಹಿಸಿದ ನಿರವಯದ ವಸ್ತುಗಳು ಸರಿಯಾಗಿ ವಿಂಗಡನೆಗೊಂಡಿಲ್ಲ. ಹೀಗಾಗಿ ಕಲ್ಲು ಗುಂಡುಗಳಿಂದ ಆರಂಭವಾಗಿ, ಜಿನುಗು ಮರಳು ಮತ್ತು ರೇವೆಗಳ ವರೆಗಿನ ವಿಭಿನ್ನ ಆಕಾರದ ಕಣಗಳನ್ನು ಇಲ್ಲಿ ಕಾಣಬಹುದು. ಈ ವಿಭಾಗವು ಒಂದು ಕಿರಿದಾದ ಪಟ್ಟಿಯಂತಿದ್ದು, ನೈನಿತಾಲದ ಹತ್ತಿರ ಸುಮಾರು ೨೫ ಕಿ.ಮೀ. ಅಗಲವಾಗಿದೆ. ಇಲ್ಲಿ ಅಧಿಕ ಮಳೆ ಬರುತ್ತದೆ. ಮಳೆಯ ನೀರು ಸುಲಭವಾಗಿ ಭೂಮಿಯಾಳಕ್ಕೆ ಸಂಗ್ರಹಳಗೊಳ್ಳುತ್ತದೆ. ಈ ಭೂ ಭಾಗವು ಎತ್ತರದಲ್ಲಿರುವುದರಿಂದ ಇದಕ್ಕಿಂತ ಕೆಳ ಮಟ್ಟದಲ್ಲಿರುವ ಪ್ರದೇಶಕ್ಕೆ ಇಲ್ಲಿಯ ಜಲ ಸಂಗ್ರಹದಿಂದ ನೀರು ಚಲಿಸುತ್ತದೆ. ಇಲ್ಲಿ ಸಾಕಷ್ಟು ಜಲ ಸಂಗ್ರಹವಾಗುತ್ತದೆಯಾದರೂ ಕೊಳವೆ ಬಾವಿಗಳನ್ನು ನಿರ್ಮಿಸುವ ಕಾರ್ಯ ಅಪಾಯಕಾರಿ ಎನಿಸಿದೆ.
೨. ತೆರಾಯಿ ವಿಭಾಗ: ಮೇಲೆ ಸೂಚಿಸಿದಂತೆ ಈ ವಿಭಾಗಕ್ಕೆ ಎತ್ತರದ ಸ್ಥಳದಿಂದ ಅಂತರ್ಜಲದ ಪೂರೈಕೆಯಾಗುವುದರಿಂದ ಇಲ್ಲಿ ಕೊಳವೆ ಬಾವಿಗಳನ್ನು ನಿರ್ಮಿಸಿದರೆ ನೀರು ಮೇಲೇರಿ ಬಂದು ಭೂಮಿಯ ಮೇಲೆ ಹೊರ ಚಿಮ್ಮುವಷ್ಟು ಒತ್ತಡವಿರುತ್ತದೆ.
೩. ಕೇಂದ್ರ ವಿಭಾಗ: ವಿಶಾಲವಾದ ಭೂ ಪ್ರದೇಶವನ್ನು ಆವರಿಸಿದ ಈ ಕೇಂದ್ರ ವಿಭಾಗದಲ್ಲಿ ೨೦೦-೩೦೦ಮೀ. ಆಳದಲ್ಲಿ ಅಂತರ್ಜಲದ ಅಪಾರ ಸಂಗ್ರಹವಿದೆ. ಕೆಲವೆಡೆ ಪ್ರತಿ ಸೆಕೆಂಡಿಗೆ ೧೦೦-೨೦೦ ಲೀ. ನೀರನ್ನು ಪೂರೈಸಬಲ್ಲ ಕೊಳವೆ ಬಾವಿಗಳನ್ನು ನಿರ್ಮಿಸಲು ಸಾಧ್ಯವಿದೆ. ಕೆಲವು ಅಪವಾದಗಳನ್ನು ಬಿಟ್ಟರೆ, ಈ ವಿಭಾಗದಲ್ಲಿ ದೊರೆಯುವ ನೀರಿನ ಗುಣಮಟ್ಟವು ನೀರಾವರಿಗೆ ಸೂಕ್ತವೆನಿಸಿದೆ.
೪. ದಕ್ಷಿಣದ ವಿಭಾಗ: ದಖ್ಖನ್‌ಪ್ರಸ್ಥ ಭೂಮಿಯ ಉತ್ತರದ ಅಂಚಿನಲ್ಲಿರುವ ಈ ವಿಭಾಗದಲ್ಲಿ, ಕೇಂದ್ರ ವಿಭಾಗದಷ್ಟು ಜಲ ಸಂಗ್ರಹವಿರುವುದಿಲ್ಲ. ಶುಷ್ಕ ಮತ್ತು ಅರೆ ಶುಷ್ಕ ಪ್ರದೇಶಗಳು ಈ ವಿಭಾಗದಲ್ಲಿರುವುದರಿಂದ ನೀರು ಕೆಲವೆಡೆ ಲವಣಯುತವಾಗಿರುತ್ತದೆ. ಲವಣರಹಿತ ಜಲವಿರುವ ಸ್ಥಳಗಳನ್ನು ಆರಿಸಿಕೊಂಡರೆ, ಈ ವಿಭಾಗದಲ್ಲಿ ಕೊಳವೆ ಬಾವಿಗಳನ್ನು ನಿರ್ಮಿಸಿ ಪ್ರಯೋಜನಕಾರಿಯಾದ ನೀರನ್ನು ಪಡೆಯಬಹುದು. ಅಂತರ್ಜಲ ಅಭಿವೃದ್ಧಿಗೆ ಈ ವಿಭಾಗದಲ್ಲಿ ಮಧ್ಯಮ ಪ್ರಮಾಣದ ಅವಕಾಶವಿದೆ.
೫. ನದಿಗಳ ಮುಖಜ ಮತ್ತು ಸಮುದ್ರದ ದಂಡೆಯ ವಿಭಾಗ: ನದಿಗಳ ಮುಖಜ ಪ್ರದೇಶದಲ್ಲಿ ಮತ್ತು ಸಮುದ್ರದ ದಂಡೆಗುಂಡ, ಅದರಲ್ಲಿಯೂ ದೇಶದ, ಪೂರ್ವಭಾಗದ ಸಮುದ್ರದ ದಂಡೆಗುಂಟ ಜಿಗಟು ಎರೆಯ ಪ್ರಾಬಲ್ಯವಿರುವ ಮಣ್ಣಿದೆ. ಇಲ್ಲಿ ಕೊಳವೆ ಬಾವಿಗಳನ್ನು ನಿರ್ಮಿಸುವ ಕೆಲಸವು ಕಷ್ಟದಾಯಕ. ಆದರೆ ಗಂಗಾನದಿಯ ಮುಖಜ ಪ್ರದೇಶದಲ್ಲಿ ವಿಶಿಷ್ಠ ರೀತಿಯ ಪರಿಸ್ಥಿತಿ ಇದೆ. ಭೂಮಿಯ ಮೇಲ್ಭಾಗದಿಂದ ಸುಮಾರು ೧೫೦ ಮೀ. ಆಳದ ಕೊಳವೆ ಬಾವಿ ತೋಡಿದರೆ ಅಲ್ಲಿ ಲವಣಯುತ ನೀರು ದೊರೆಯುತ್ತದೆ. ಆದರೆ, ಅಲ್ಲಿಂದ ಕೆಳಗೆ ಮತ್ತೆ ೧೫೦ ಮೀ. ಆಳಕ್ಕೆ ಇಳಿದರೆ ಅಲ್ಲಿ ನೀರಾವರಿಗೆ ಸೂಕ್ತವೆನಿಸುವ ಉತ್ತಮ ಗುಣಮಟ್ಟದ ನೀರಿನ ಸಂಗ್ರಹವಿದೆಯೆಂದ ವೀಕ್ಷಣೆಯಿಂದ ತಿಳಿದುಬಂದಿದೆ. ಇಂತಹ ಸ್ಥಳಗಳಲ್ಲಿ ಆಳವಾದ ಕೊಳವೆ ಬಾವಿಗಳನ್ನು ನಿರ್ಮಿಸಿ ಅಂತರ್ಜಲ ಅಭಿವೃದ್ಧಿಪಡಿಸಲು ಅವಕಾಶಗಳಿವೆ.
೩. ಮಧ್ಯಮ ದಾರ್ಢ್ಯದ ಕಲ್ಲುಗಳಿರುವ ಪ್ರದೇಶ: ಮರಳು ಕಲ್ಲಿನ ಪ್ರಾಬಲ್ಯವಿರುವ ರಾಜಸ್ಥಾನದ ಹಲವೆಡೆ, ಉತ್ತಮ ಗುಣಮಟ್ಟದ ನೀರಿನ ಸಂಗ್ರಹವಿದೆ. ಇಲ್ಲಿ ಕೊಳವೆ ಬಾವಿಗಳನ್ನು ನಿರ್ಮಿಸಿ ಅಂತರ್ಜಲದ ಪ್ರಯೋಜನವನ್ನು ಪಡೆಯಲು ಸಾಧ್ಯವಿದೆ.
ಆಂಧ್ರಪ್ರದೇಶ, ಮಧ್ಯಪ್ರದೇಶ, ಬಿಹಾರ, ಪಶ್ಚಿಮಬಂಗಾಳ, ಒರಿಸ್ಸಾ ಮತ್ತು ತಮಿಳುನಾಡು ರಾಜ್ಯಗಳಲ್ಲಿ ನೀರನ್ನು ಸುಲಭವಾಗಿ ಬಸಿಯಲು ಬಿಡುವ ಮರಳು ಕಲ್ಲುಗಳಿವೆ. ಆದರೆ ಈ ಕಲ್ಲುಗಳ ಸಂಗಡ ಫೆಲ್‌ಸ್ಟಾರ್ ಖನಿಜವೂ ಇರುವುದರಿಂದ ಬಸಿದು ಕಳೆಗೆ ಸಾಗುವ ನೀರಿಗೆ ಆತಂಕವುಂಟಾಗುತ್ತದೆ. ಆದಾಗ್ಯೂ ಕೊಳವೆ ಬಾವಿಗಳನ್ನು ನಿರ್ಮಿಸಿಕೊಂಡರೆ ಅಂತರ್ಜಲದ ಅಭಿವೃದ್ಧಿಗೆ ಈ ಪ್ರದೇಶದಲ್ಲಿ ಮಧ್ಯಮ ಬಗೆಯ ಅವಕಾಶವಿದೆ.
ಅಂತರ್ಜಲ ಸಂಗ್ರಹ
ಅಂತರ್ಜಲದ ಲಭ್ಯತೆ ಮತ್ತು ಅದರ ಅಭಿವೃದ್ಧಿಗಳನ್ನರಿಯಲು ಮಣ್ಣಿನ ಆಳದಲ್ಲಿರುವ ಭೂರಚನೆಯ ಪರಿಜ್ಞಾನವಿರಬೇಕಾಗುತ್ತದೆ. ಈ ವಿಷಯಕ್ಕೆ ಸಂಬಂಧಿಸಿದ ಪ್ರಮುಖ ಸಂಗತಿಗಳು ಕೆಳಗಿನಂತಿವೆ.
ಹವೆಯಿರುವ ವಲಯ (zone of aeration) : ಶಿಲೆಗಳು ಮತ್ತು ಖನಿಜಗಳು ಒಡೆದು ಹೋಳುಗಳಾಗಿ, ಪುಡಿ ಪುಡಿಯಾಗಿ ಹಲವು ಬಗೆಯ ಕ್ರಿಯೆಗಳ ಪರಿಣಾಮಗಳಿಂದ ಮಣ್ಣು ರೂಪಗೊಳ್ಳುತ್ತದೆ. ಮಣ್ಣಿನ ಸ್ತರಗಳು ಸಚ್ಛಿದ್ರವಾಗಿರುತ್ತವೆ. ಮಣ್ಣಿನ ಈ ರಂಧ್ರಗಳು ಪೂರ್ತಿಯಾಗಿ ಹವೆ ಇಲ್ಲವೇ ನೀರಿನಿಂದ ತುಂಬಿರಬಹುದು ಅಥವಾ ಭಾಗಶಃ ನೀರು ಮತ್ತು ಭಾಗಶಃ ಹವೆಯಿಂದ ತುಂಬಿರಬಹುದು. ರಂಧ್ರಗಳ ಮಧ್ಯದಲ್ಲಿ ಕೇವಲ ಹವೆ ಅಥವಾ ಭಾಗಶಃ ಹವೆ ಇದ್ದರೆ ಅದನ್ನು ಹವೆಯಿರುವ ವಲಯವೆಂದು ಕರೆಯುತ್ತಾರೆ. ಈ ವಲಯದಲ್ಲಿ ಮೂರು ಉಪವಲಯಗಳನ್ನು ಗುರುತಿಸಬಹುದು.
೧. ಆರ್ದ್ರ ಮಣ್ಣಿನ ಉಪವಲಯ
೨. ಮಧ್ಯಂತರ ಉಪವಲಯ
೩. ಸೂಕ್ಷ್ಮ ವಾಹಿನಿಗಳಮೂಲಕ ಮೇಲೆಬರುವ ನೀರಿನ ಅಂಚಿನವರೆಗೆ ಪಸರಿಸಿದ ಉಪವಲಯ
ಮೇಲೆ ಹೇಳಿದ ಉಪವಲಯಗಳ ಗಡಿಗಳನ್ನು ಅಷ್ಟು ಸ್ಪಷ್ಟವಾಗಿ ಗುರುತಿಸುವುದು ಕಷ್ಟ.
ಜಲಪೂರಿತ ವಲಯ: (zone of saturation) : ಎಲ್ಲ ರಂಧ್ರಗಳು ನೀರಿನಿಂದ ತುಂಬಿದ ಪ್ರದೇಶಕ್ಕೆ ಜಲಪೂರಿತ ವಲಯ ಎನ್ನುತ್ತಾರೆ. ಭೂಮಿಯ ಆಳದಲ್ಲಿರುವ ಈ ವಲಯದಲ್ಲಿ, ಉಪಯೋಗಕ್ಕೆ ನೀರು ಒದಗಿಸಬಲ್ಲ ಭಾಗಕ್ಕೆ ಆಂತರಿಕ ಜಲ ಸಂಗ್ರಹ ಪ್ರದೇಶ (aquifer) ಎನ್ನುತ್ತಾರೆ. ಈ ಭಾಗದಲ್ಲಿಯ ಭೂ ರಚನೆಯು ಅಂತರ್ಜಲದ ಚಲನೆಗೆ ಅನುಕೂಲವಾಗಿರುತ್ತದೆ. ಹಲವೆಡೆ ಜಲಸಂಗ್ರಹಗಳ ಪ್ರದೇಶಗಳು ವಿಶಾಲವಾದ ಪ್ರದೇಶವನ್ನಾವರಿಸಿರುತ್ತದೆ.ಇವು ಕೆಲವು ಸ್ಥಳಗಳಲ್ಲಿ ಕೆಲವೇ ಮೀ. ಆಳದಲ್ಲಿದ್ದರೆ ಇನ್ನಿತರ ಪ್ರದೇಶದಲ್ಲಿ ನೂರಾರು ಮೀ.ಗಳಷ್ಟು ಆಳವಾಗಿರುತ್ತವೆ.
ಮಣ್ಣಿನಲ್ಲಿರುವ ರಂಧ್ರಗಳ ಒಟ್ಟು ಪ್ರಮಾಣ ಮತ್ತು ರಂಧ್ರಗಳ ಆಕಾರ ಇವು ಜಲಪೂರಿತ ವಲಯದಲ್ಲೆಡೆ ಒಂದೇ ಸಮನಾಗಿರುವುದಿಲ್ಲ. ಜಿನುಗು ಕಣಗಳ ಪ್ರಾಬಲ್ಯವಿರುವ ಪ್ರದೇಶಗಳ ರಂಧ್ರಗಳ ಒಟ್ಟು ಪ್ರಮಾಣವು ಅಧಿಕವಾಗಿದ್ದರೂ ರಂಧ್ರಗಳು ಆಕಾರದಲ್ಲಿ ಸಣ್ಣವು. ಕಣಗಳ ಜಲಧಾರಣಾ ಶಕ್ತಿಯೂ ಅಧಿಕ. ಹೀಗಾಗಿ ಜಲಪೂರಿತ ವಲಯದಲ್ಲಿರುವ ಎಲ್ಲ ರಂಧ್ರಗಳು ನೀರಿನಿಂದ ಪೂರ್ತಿಯಾಗಿ ತುಂಬಿದ್ದರೂ ಚಲಿಸಲು ನೀರಿಗೆ ಆಸ್ಪದವಿರುವುದಿಲ್ಲ. ಆದ್ದರಿಂದ ನೀರಿಗೆ ಇದು ಆಂತರಿಕ ಜಲ ಪ್ರದೇಶವೆನಿಸುವುದಿಲ್ಲ. ಇದಕ್ಕೆ ವಿರುದ್ಧವಾಗಿ ಮರಳು ಕಣಗಳ ಪ್ರಾಬಲ್ಯವಿರುವಲ್ಲಿ ದೊಡ್ಡ ಆಕಾರದ ರಂಧ್ರಗಳು ಅಧಿಕ ಪ್ರಮಾಣದಲ್ಲಿರುತ್ತವೆ. ಇಲ್ಲಿ ಅಂತರ್ಜಲವು ಎಲ್ಲೆಡೆ ಸುಲಭವಾಗಿ ಹರಿಯುವುದರಿಂದ ಮರಳಿರುವ ಜಲಪೂರಿತ ಭಾಗವು ಅಂತರ್ಜಲ ಸಂಗ್ರಹದ ಪ್ರದೇಶವೆನಿಸುತ್ತದೆ.
ಅಂತರ್ಜಲ ಸಂಗ್ರಹ ಪ್ರದೇಶದ ಪ್ರಕಾರಗಳು:
೧. ಬಂಧನ ರಹಿತ ಜಲ ಸಂಗ್ರಹ ಪ್ರದೇಶ (Unconfined aquifer): ಮಣ್ಣಿನ ಆಳದಲ್ಲಿ ನೀರನ್ನು ಬಸಿಯಲು ಬಿಡದ ಗಟ್ಟಿಯಾದ ಸ್ತರವಿದ್ದು, ಈ ಸ್ತರದ ಮೇಲೆನೀರು ನಿಂತಿರುತ್ತದೆ. ನೀರಿನ ಮೇಲ್ಭಾಗಕ್ಕೆ ಜಲಪಾತಳಿ ಎಂಬ ಹೆಸರಿದೆ. ಜಲಪಾತಳಿಯ ಮೇಲೆ ಇರುವ ಮಣ್ಣಿನ ಸ್ತರವು ಮೇಲಿಂದ ಬರುವ ನೀರನ್ನು ಸುಲಭವಾಗಿ ಬಸಿಯಲು ಆಸ್ಪದವನ್ನೀಯುತ್ತದೆ ಮತ್ತು ಕಣಗಳ ಮಧ್ಯದದಲ್ಲಿರುವ ರಂಧ್ರಗಳು ಭಾಗಶಃ ಮಾತ್ರ ನೀರಿನಿಂದ ತುಂಬಿರುತ್ತವೆ. ಮೇಲಿನ ಪರಿಸ್ಥಿತಿ ಇರುವಲ್ಲಿ ಸಂಗ್ರಹವಾದ ನೀರಿನ ಪ್ರದೇಶಕ್ಕೆ ಬಂಧನರಹಿತ ಅಥವಾ ಅನಿರ್ಬಂಧ ಜಲಸಂಗ್ರಹ ಪ್ರದೇಶವೆನ್ನುತ್ತಾರೆ.
ಜಲ ಪಾತಳಿಯ ಮೇಲೆ ಒಂದು ವಾಯುಭಾರದಷ್ಟು ಮಾತ್ರ ಒತ್ತಡವಿರುವುದರಿಂದ ಈ ಪ್ರದೇಶದಲ್ಲಿ ಬಾವಿಯನ್ನು ತೋಡಿದರೆ ಬಾವಿಯಲ್ಲಿಯ ನೀರು ಜಲಪಾತಳಿಗಿಂತ ಮೇಲೆ ಏರುವುದಿಲ್ಲ. ಜಲ ಸಂಗ್ರಹಕ್ಕೆ ಬಂದು ಸೇರುವ ನೀರಿನ ಪ್ರಮಾಣದ ಮೇಲಿಂದ ಪಾತಳಿಯ ಮೇಲೆ ಇಲ್ಲವೇ ಕೆಳಗೆ ಸರಿಯುತ್ತದೆ. ಆದ್ದರಿಂದಲೇ ಮಳೆಗಾಲದಲ್ಲಿ ಬಾವಿಯ ನೀರು ಮೇಲೆ ಬಂದರೆ ಮಳೆ ಇಲ್ಲದ ಸಮಯದಲ್ಲಿ ಅಥವಾ ಬರಗಾಲದಲ್ಲಿ ನೀರಿನ ಪಾತಳಿಯು ಕೆಳಗೆ ಕುಸಿಯುತ್ತದೆ.
೨.ಬಂಧಿತ ಜಲ ಸಂಗ್ರಹ ಪ್ರದೇಶ (Confined aquifer): ಭೂಮಿಯಾಳದಲ್ಲಿ ಜಲ ಸಂಗ್ರಹವಿರುವ ಪ್ರದೇಶದ ಮೇಲೆ ಮತ್ತು ಕೆಳಗೆ, ನೀರನ್ನು ಬಸಿಯಗೊಡದ ಗಟ್ಟಿ, ಸ್ತರಗಳಿದ್ದರೆ ಅದು ಬಂಧಿತ ಅಥವಾ ಬಂಧನಯುತ ಜಲಸಂಗ್ರಹ ಪ್ರದೇಶವೆನಿಸುತ್ತದೆ. ಜಲಪಾತಳಿಗಳಿಗೆ ವಾತಾವರಣದ ನೇರ ಸಂಪರ್ಕವಿರುವುದಿಲ್ಲವಾದ್ದರಿಂದ ಅದರ ಮೇಲಿನ ಒತ್ತಡವು ಒಂದು ವಾಯು ಭಾರಕ್ಕಿಂತ ಅಧಿಕವಾಗಿರುತ್ತದೆ. ಈ ಪ್ರದೇಶದಲ್ಲಿ ಬಾವಿಯನ್ನು ಕೊರೆದರೆ ನೀರು ಉಕ್ಕಿ ಹೊರ ಬರುತ್ತದೆ. ಜಲಪಾತಳಿಯ ಮೇಲಿರುವ ಒತ್ತಡದ ಪ್ರಮಾಣದ ಮೇಲೆ ನೀರು ಉಕ್ಕಿ ಬರುವ ಎತ್ತರವು ಅವಲಂಬಿಸಿದೆ. ಒತ್ತಡವು ಅಧಿಕವಾಗಿದ್ದರೆ, ನೀರು ಚಿಮ್ಮಿ ಭೂಮಿಯ ಮೇಲ್ಭಾಗಕ್ಕೆ ಬರಬಹುದು. ಇಂತಹ ಬಾವಿಗೆ ಚಿಲುಮೆ ಬಾವಿ (Artisan well) ಎಂದು ಹೆಸರು.
೩.ಭಾಗಶಃ ಬಂಧಿತ ಜಲ ಸಂಗ್ರಹ ಪ್ರದೇಶ (Partially confined aquifer): ಈ ಪ್ರದೇಶವು ಸಂಪೂರ್ಣವಾಗಿ ಜಲಪೂರಿತವಾಗಿರುತ್ತದೆ. ನೀರಿನ ಪಾತಳಿಯ ಮೇಲಿರುವ ಸ್ಥರವು ಗಟ್ಟಿಯಾಗಿದ್ದರೂ ನೀರು ಬಸಿದು ಕೆಳಗೆ ಹೋಗಬಹುದಾದ   ರಂಧ್ರಗಳು ಅಥವಾ ದ್ವಾರಗಳು ಅಲ್ಲಲ್ಲಿ ಇರುತ್ತವೆ. ಇದರಂತೆಯೇ, ಜಲ ಸಂಗ್ರಹದ ಕೆಳಭಾಗದ ಸ್ತರವೂ ನೀರನ್ನು ಬಸಿಯಲು ಆಸ್ಪದವನ್ನೀಯಬಹುದು. ಈ ಸ್ತರವು ನೀರನ್ನು ಬಸಿಯಲು ಬಿಡದ ಗಟ್ಟಿಯಾದ ಸ್ತರವೂ ಆಗಿರಬಹುದು.
೪. ಊರ್ದ್ವಸ್ಥಿತ ಜಲಪಾತಳಿ (Perched water table): ಕೆಲವು ಸಂದರ್ಭಗಳಲ್ಲಿ ಕಾರಣಾಂತರಗಳಿಂದ ಹವೆಯಿರುವ ವಲಯದಲ್ಲಿ ನೀರನ್ನು ಬಸಿಯಲು ಬಿಡಿದ ಗಟ್ಟಿಯಾದ ಸ್ತರವು ನಿರ್ಮಾಣವಾಗಬಹುದು. ಮೇಲಿಂದ ಬಸಿದು ಬಂದ ನೀರು ಈ ಸ್ತರದ ಮೇಲ್ಭಾಗದಲ್ಲಿ ಸಂಗ್ರಹಗೊಳ್ಳುತ್ತದೆ. ಈ ರೀತಿ ಸಂಗ್ರಹಗೊಂಡ ನೀರಿನ ಮೇಲ್ಭಾಗಕ್ಕೆ ಊರ್ಧ್ವಸ್ಥಿತ ಜಲಪಾತಳಿ ಎಂಬ ಹೆಸರಿದೆ.
ಅಂತರ್ಜಲದ ಮರು ಪೂರಣ (Recarging underground water): ಮಳೆಯೇ ಅಂತರ್ಜಲದ ಪ್ರಾಥಮಿಕ ಮೂಲ. ಅಂತರ್ಜಲದ ಮರುಪೂರಣವು ಹಲವು ಸಂಗತಿಗಳ ಮೇಲೆ ಅವಲಂಬಿಸಿದೆ. ಅವುಗಳಲ್ಲಿ ಪ್ರಮುಖವಾದವುಗಳು ಕೆಳಗಿನಂತಿವೆ.
· ಮಳೆಯ ಒಟ್ಟು ಪ್ರಮಾಣ, ತೀವ್ರತೆ, ಹಂಚಿಕೆ ಮೊದಲಾದ ಗುಣಧರ್ಮಗಳು
· ಹರಿದು ಹೋಗುವ ನೀರಿನ ವೇಗ ಮತ್ತು ಪ್ರಮಾಣ
· ನೀರನ್ನು ಬಸಿಯಲು ಬಿಡುವ ಮಣ್ಣಿನ ಸಾಮರ್ಥ್ಯ
ಮಳೆಯ ನೀರು ಭೂಮಿಯ ಆಳಕ್ಕೆ ನೇರವಾಗಿ ಬಸಿದು ಹೋಗಿ, ಅಂತರ್ಜಲ ಪೂರಣವಾಗಬಹುದು ಇಲ್ಲವೇ ಹಳ್ಳ, ನದಿ, ನಾಲೆ, ಕೆರೆ, ಸರೋವರ ಮುಂತಾದವುಗಳಿಂದ ಬಸಿದು ಬಂದ ನೀರಿನಿಂದ ಅಂತರ್ಜಲವು ವೃದ್ದಿಗೊಳ್ಳಬಹುದು. ಜಲ ಪೂರಣ ನೈಸರ್ಗಿಕ ಕ್ರಿಯೆಯಿಂದ ನಡೆಯಬಹುದು ಅಥವಾ ಮಾನವರು ತನ್ನ ಪ್ರಯತ್ನದಿಂದ ಅಂತರ್ಜಲ ಪೂರಣೆಯಾಗುವಂತೆ ನೋಡಿಕೊಳ್ಳಬಹುದು. ಈ ವಿಷಯಕ್ಕೆ ಸಂಬಂಧಿಸಿದಂತೆ ಪ್ರಮುಖ ವಿವರಗಳು ಈ ಕೆಳಗಿನಂತಿವೆ.
ನೈಸರ್ಗಿಕವಾಗಿ ನಡೆಯುವ ಜಲದ ಮರುಪೂರಣ
೧. ಮಳೆಯ ನೀರು: ಶಿಲೆ- ಖನಿಜಗಳ ಸ್ವಭಾವ ಮತ್ತು ಅವುಗಳಿಂದ ನಿರ್ಮಾಣಗೊಂಡ ಮಣ್ಣಿನ ಗುಣಧರ್ಮಗಳಿಗೂ ಮಳೆನೀರು ಭೂಮಿಯೊಳಗೆ ಪ್ರವೇಶಿಸುವ ಪ್ರಮಾಣಕ್ಕೂ ಸಂಬಂಧವಿದೆ. ಉದಾಹರಣೆಗೆ, ಬಸ್ಟಾಲ್‌, ಗ್ರಾನೈಟ್‌ಗಳಂತಹ ಗಟ್ಟಿ ಶಿಲೆಗಳಿರುವ ಪ್ರದೇಶಗಳಲ್ಲಿ, ಒಟ್ಟು ಮಳೆಯ ನೀರು ಶೇಕಡಾ ೫-೧೦ ರಷ್ಟು ಮಾತ್ರ ಪ್ರವೇಶಿಸಬಲ್ಲದು. ಆದರೆ ನದಿಗಳ ರೇವೆಯಿರುವಲ್ಲಿ ಮತ್ತು ಪರ್ವತಗಳ ಮಧ್ಯದ ಪ್ರದೇಶಗಳಲ್ಲಿ ಶೇಕಡಾ ೧೫-೨೦ ರಷ್ಟು ಮಳೆಯ ನೀರು ಅಂತರ್ಜಲವನ್ನು ಸೇರಬಹುದು.
೨. ಇತರ ಮೂಲಗಳಿಂದ: ನಾಲೆಗಳು, ಕರೆಗಳು, ಸರೋವರಗಳು,ನೀರನ್ನು ಹರಿಸಲು ಭೂಮಿಯಲ್ಲಿ ನಿರ್ಮಿಸಿದ ಕಾಲುವೆ ಮುಂತಾದವುಗಳಿಂದ ಬಸಿದ ಬಂದ ನೀರು ಭೂಮಿಯನ್ನು ಪ್ರವೇಶಿಸಿ ಅಂತರ್ಜಲ ಸಂಗ್ರಹದ ಪ್ರದೇಶವನ್ನು ತಲುಪಬಹುದು (ಅಧ್ಯಾಯ ೨ರಲ್ಲಿ ವಿವರಿಸಿದಂತೆ). ಕಾಲುವೆಗಳಿಂದ ನೀರು ಒಸರಿ ಹೋಗದಂತೆ ಸೂಕ್ತ ಕ್ರಮಗಳನ್ನು ಕೈಗೊಳ್ಳದಿದ್ದರೆ ಬಸಿದ ನೀರು ಮಣ್ಣಿನ ಆಳಕ್ಕೆ ಹೋಗಿ ಅಂತರ್ಜಲ ಪ್ರದೇಶವನ್ನು ಪ್ರವೇಶಿಸಬಹುದು.
ಮಾನವನು ಕೈಗೊಂಡ ಕ್ರಮಗಳಿಂದ ಅಂತರ್ಜಲದ ಮರುಪೂರಣೆ
ನಿರ್ದಿಷ್ಟವಾದ ಕಾರ್ಯಕ್ರಮಗಳನ್ನು ಅನುಷ್ಠಾನಗೊಳಿಸಿ, ಮಾನವನು ಉದ್ದೇಶಪೂರ್ವಕವಾಗಿ ಅಂತರ್ಜಲದ ಮರುಪೂರಣವನ್ನು ಅಧಿಕಗೊಳಿಸಬಹುದು. ಈ ದಿಶೆಯಲ್ಲಿ ಕೆಳಗಿನ ಕ್ರಮಗಳು ಪ್ರಯೋಜನಕಾರಿ ಎನಿಸಬಲ್ಲವು.
ಭೂ ಸಂರಕ್ಷಣೆಯ ಕ್ರಮಗಳು: ಅಧ್ಯಾಯ ೧ ರಲ್ಲಿ ವಿವರಿಸಿದ ನೆಲ-ಜಲ ಸಂರಕ್ಷಣೆಯ ಕ್ರಮಗಳೇ ಅಂತರ್ಜಲ ಮರುಪೂರಣೆಗೂ ಪ್ರಯೋಜನಕಾರಿ ಎನಿಸುತ್ತದೆ. ಭೂಮಿಯ ಮೇಲೆ ಬೀಳುವ ಮಳೆ ನೀರನ್ನು ವೇಗವಾಗಿ ಹರಿದು ಹೋಗುವಂತೆ ಮಾಡಿ, ಭೂಮಿಯೊಳಗೆ ನೀರು ಇಂಗಲು ಹೆಚ್ಚು ಸಮಯವು ಸಿಗುವಂತೆ ಮಾಡುವುದೇ ವಿವಿಧ ಕ್ರಮಗಳ ಪ್ರಮುಖ ಉದ್ದೇಶವೆನ್ನಬಹುದು. ಈ ಉದ್ದೇಶವನ್ನು ಸಾಧಿಸಲು, ಬದುಗಳ ನಿರ್ಮಾಣ ಮತ್ತು ಬದುಗಳ ಮಧ್ಯದಲ್ಲಿರುವ ಭೂ ಪ್ರದೇಶದಲ್ಲಿ ಮಡಿಗಳನ್ನು ಇಲ್ಲವೇ ಬಟ್ಟಲಾಕಾರದ ಸಣ್ಣ ಸಣ್ಣ ಗುಂಡಿಗಳನ್ನು ನಿರ್ಮಿಸುವುದು, ಲಂಬ ಆಚ್ಛಾದನೆಯನ್ನು ತಯಾರಿಸುವುದು ಇತ್ಯಾದಿ ಕ್ರಮಗಳನ್ನು ಅನುಸರಿಸಬೇಕು. ಭೂಮಿಯ ಇಳಿಜಾರಿನ ಪ್ರಮಾಣ ಮತ್ತು ಮಳೆ ಬೀಳುವ ಸಮಯದಲ್ಲಿರುವ ಭೂಮಿಯ ಸ್ಥಿತಿಗಳು, ಭೂಮಿಯ ಒಳಗೆ ಪ್ರವೇಶಿಸುವ ನೀರಿನ ಪ್ರಮಾಣದ ಮೇಲೆ ಪರಿಣಾಮವನ್ನುಂಟು ಮಾಡುತ್ತವೆ. ಆದ್ದರಿಂದ ಮುಂದೆ ಸೂಚಿಸಿದ ವಿಧಾನಗಳಿಂದ ಭೂಮಿಯೊಳಗೆ ಇಂಗುವ ನೀರಿನ ಪ್ರಮಾಣವನ್ನು ಅಧಿಕಗೊಳಿಸಬಹುದು.
೧. ಮಡಿ ಪದ್ಧತಿ: ಭೂಮಿಯ ಎತ್ತರ ಭಾಗದಿಂದ ಆರಂಭಿಸಿ, ತಗ್ಗಿನ ದಿಕ್ಕಿನಲ್ಲಿ ಹಲವಾರು ಮಡಿಗಳನ್ನು ನಿರ್ಮಿಸಬೇಕು.ಮಡಿಗಳನ್ನು ಬೇರ್ಪಡಿಸಲು ಕಲ್ಲು ಗುಂಡುಗಳ ಸಹಾಯದಿಂದ ಸಣ್ಣ ಸಣ್ಣ ಒಡ್ಡುಗಳನ್ನು ನಿರ್ಮಿಸಬೇಕು. ಮೇಲಿನ ಮಡಿಯಲ್ಲಿ ಇಂಗದೇ ಉಳಿದ ನೀರು ಕೆಳಗಿನ ಮಡಿಗೆ ಹರಿಯುವಾಗ ಉಂಟಾಗುವ ಒತ್ತಡವನ್ನು ತಡೆದುಕೊಳ್ಳುವ ಶಕ್ತಿಯು ಈ ಒಡ್ಡುಗಳಿಗೆ ಇರುವಂತೆ ನೋಡಿಕೊಳ್ಳಬೇಕು. ಈ ವ್ಯವಸ್ಥೆಯಿಂದ ಪ್ರತಿ ಮಡಿಯಲ್ಲಿ ನೀರು ಹೆಚ್ಚು ಸಮಯದವರೆಗೆ ನಿಂತಿರಲು ಆಸ್ಪದವು ದೊರೆಯುವುದರಿಂದ ನೀರು ಕೆಳಗೆ ಇಂಗಲು ಸಾಧ್ಯವಾಗುತ್ತದೆ.
೨. ಕಾಲುವೆ ಬೋದುಗಳು: ಹಲವು ಕಾಲುವೆ ಬೋದುಗಳನ್ನು ಒಂದಕ್ಕೊಂದು ಸಮಾನಾಂತರದಲ್ಲಿರುವಂತೆ ಭೂಮಿಯಲ್ಲಿ ನಿರ್ಮಿಸಬೇಕು. ಮೂಲ ಸಂಗ್ರಹದಿಂದ, ಈ ಕಾಲುವೆಗಳಿಗೆ ನೀರನ್ನು ಬಿಡಬೇಕು. ನೀರು ಭೂಮಿಯಾಳಕ್ಕೆ ಚಲಿಸಿ, ಅಂತರ್ಜಲ ಸಂಗ್ರಹದ ಪ್ರದೇಶವನ್ನು ಮುಟ್ಟಲು ಸಾಧ್ಯವಾಗುತ್ತದೆ. ಅಂತರ್ಜಲದ ಮರುಪೂರಣೆಗೆಂದು ನಿರ್ಮಿಸುವ ಕಾಲುವೆಗಳು ನೀರಾವರಿ ಕಾಲುವೆಗಳನ್ನು ಹೋಲುತ್ತವೆಯಾದರೂ ಇವು ತಳದಲ್ಲಿ ಹೆಚ್ಚು ಅಗಲವಾಗಿರಬೇಕು; ಹೆಚ್ಚು ಆಳವಾಗಿರಬೇಕಿಲ್ಲ. ಈ ರೀತಿಯ ಬದಲಾವಣೆಗಳಿಂದ ಭೂಮಿಯ ಹೆಚ್ಚು ಪ್ರದೇಶಕ್ಕೆ ನೀರಿನ ಸಂಪರ್ಕವು ಬಂದು ಅಧಿಕ ಪ್ರಮಾಣದಲ್ಲಿ ಕೆಳಗೆ ಬಸಿಯಲು ನೀರಿಗೆ ಆಸ್ಪದವುಂಟಾಗುತ್ತದೆ.
ಅಂತರ್ಜಲ ಮರು ಪೂರಣವು ಸಮರ್ಥವಾಗಿ ಸಾಗಬೇಕಾದರೆ, ಇರುವ ಪರಿಸ್ಥಿತಿಯನ್ನು ಸರಿಯಾಗಿ ಅಧ್ಯಯನ ಮಾಡಿ, ಸೂಕ್ತವಾದ ವಿಧಾನಗಳನ್ನೇ ಅನುಸರಿಸಬೇಕು. ಭೂ ರಚನೆ, ಇಳಿಜಾರಿನ ಉದ್ದ ಮತ್ತು ಪ್ರಮಾಣ, ಮಣ್ಣಿನ ಗುಣಧರ್ಮ, ಆಳುಗಳ ಲಭ್ಯತೆ, ತಗಲುವ ಖರ್ಚು ಇತ್ಯಾದಿ ಹಲವು ಸಂಗತಿಗಳನ್ನು ಈ ಸಂದರ್ಭದಲ್ಲಿ ಪರಿಗಣಿಸಬೇಕಾಗುತ್ತದೆ.
ಅಂತರ್ಜಲ ಮರು ಪೂರಣಕ್ಕೆ ಬಾವಿ ಮತ್ತು ಹೊಂಡಗಳ ಬಳಕೆ: ಅಂತರ್ಜಲ ಸಂಗ್ರಹವಿರುವ ಪ್ರದೇಶಕ್ಕಿಂತ ಮೇಲ್ಗಡೆ ನೀರನ್ನು ಬಸಿಯಗೊಡದ ಗಟ್ಟಿಸ್ತರವಿದ್ದರೆ ಮಣ್ಣನ್ನು ಪ್ರವೇಶಿಸಿದ ನೀರು ಅಂತರ್ಜಲದ ಸಂಗ್ರಹದ ಪ್ರದೇಶವನ್ನು ತಲುಪಲಾಗದೇ, ದಿಕ್ಕನ್ನು ಬದಲಿಸಿ ಪಕ್ಕಕ್ಕೆ ಹರಿದು ಹೋಗುವಂತಾಗುತ್ತದೆ. ಇಂತಹ ಸಂದರ್ಭಗಳಿರುವಲ್ಲಿ ಸೂಕ್ತ ಸ್ಥಳಗಳನ್ನು ಆರಿಸಿಕೊಂಡು ಆಳವಾದ ತಗ್ಗು ಇಲ್ಲವೇ ಬಾವಿಗಳನ್ನು ತೋಡಬೇಕು. ಇದರಿಂದ ಈ ಸ್ಥಳಗಳಲ್ಲಿ ಗಟ್ಟಿ ಸ್ತರವನ್ನು ಛೇದಿಸದಂತಾಗುವುದರಿಂದ ಈ ಬಗೆಯ ತಗ್ಗು ಅಥವಾ ಬಾವಿಗಳ ಮೂಲಕ ನೀರು ಕೆಳಗಿಳಿದು ಅಂತರ್ಜಲ ಸಂಗ್ರಹವನ್ನು ಸೇರಿಕೊಳ್ಳುತ್ತದೆ.
ಅಂತರ್ಜಲದ ಮರು ಪೂರಣಕ್ಕೆ ಇತರ ಮಾರ್ಗಗಳು: ಮಳೆಗಾಲವು ಆರಂಭವಾಯಿತೆಂದರೆ ಮಲೆನಾಡಿನಲ್ಲಿ ಅವಶ್ಯಕ್ಕಿಂತ ಹೆಚ್ಚು ಮಳೆಯು ಸಾಮಾನ್ಯವಾಗಿ ಬರುತ್ತದೆ. ಆದರೆ, ಚಳಿಗಾಲ ಮತ್ತು ಬೇಸಿಗೆಯಲ್ಲಿ ಬೆಳೆಗಳು ನೀರಿನ ಕೊರತೆ ಎದುರಿಸಬೇಕಾಗುತ್ತದೆ. ಈ ಸಮಸ್ಯೆಯನ್ನು ಬಗೆ ಹರಿಸಲು ದೀಕ್ಷಿತ ಮತ್ತು ಹೆಗಡೆ ಇವರು ಕೆಳಗಿನ ಎರಡು ಸಾಧ್ಯತೆಗಳನ್ನು ಸೂಚಿಸಿದ್ದಾರೆ:
ಹಳ್ಳದ ನೀರಿಗೆ ತಡೆ: ಅಡಿಕೆ ತೋಟದ ಪಕ್ಕದಲ್ಲಿರುವ ಹಳ್ಳದಲ್ಲಿ, ಮಳೆಗಾಲವು ಕೊನೆಗೊಂಡ ನಂತರವೂ ನೀರು ಕೆಲ ತಿಂಗಳುಗಳವರೆಗೆ ಹರಿಯುತ್ತಿರುವುದು ಸಾಮಾನ್ಯ. ಈ ಹಳ್ಳದಲ್ಲಿ ಹರಿಯುತ್ತಿರುವ ನೀರಿಗೆ ಸುಲಭವಾದ ವಿಧಾನವನ್ನನುಸರಿಸಿ ತಡೆಯನ್ನುಂಟು ಮಾಡಬಹುದು. ಬಳಸಿ ಬಿಟ್ಟ ಪಾಲಿಥೀನ್‌ಅಥವಾ ನೈಲಾನ್‌ಚೀಲಗಳಲ್ಲಿ, ಸಮೀಪದಲ್ಲಿ ಸಿಗುವ ಮಣ್ಣನ್ನು ತುಂಬಿ ಚೀಲದ ಬಾಯಿಯನ್ನು ಬಿಗಿಯಾಗಿ ಕಟ್ಟಬೇಕು. ಜನವರಿ ತಿಂಗಳಲ್ಲಿ ಮಣ್ಣು ತುಂಬಿದ ಚೀಲಗಳನ್ನು ಹಳ್ಳಕ್ಕೆ ಅಡ್ಡಲಾಗಿ ೧/೨-೧ ಮೀ. ಎತ್ತರದವರೆಗೆ ಒಂದರ ಮೇಲೊಂದರಂತೆ ಸರಿಯಾಗಿ ಹೊಂದಿಸಿ ಇಡಬೇಕು. ಸೂಕ್ತ ಅಂತರಗಳಲ್ಲಿ ಹಳ್ಳಕ್ಕೆ ಅಲ್ಲಲ್ಲಿ ತಡೆಗಳನ್ನು ನಿರ್ಮಿಸಬೇಕು. ಈ ವಿಧಾನದಿಂದ ತಡೆದು ನಿಂತ ನೀರು ಕೆಳಗೆ ಬಸಿದು ಹೋಗಿ ಅಂತರ್ಜಲ ಸಂಗ್ರಹದ ಪ್ರದೇಶವನ್ನು ಮುಟ್ಟಲು ಸಾಧ್ಯವಾಗುತ್ತದೆ.
ಸಮಪಾತಳಿ ಕಾಲುವೆಗಳ ನಿರ್ಮಾಣ (Contour trenching): ಜಲಾನಯನ ಪ್ರದೇಶದಲ್ಲಿ, ಭೂಮಿಗೆ ಅಡ್ಡವಾಗಿ ಸಮಪಾತಳಿಯೊಂದಿಗೆ ಕಾಲುವೆಗಳನ್ನು (Trenches) ಅಗೆಯಬೇಕು. ಅವುಗಳ ದಂಡೆಯ ಮೇಲೆ ಸಸ್ಯಗಳನ್ನು ಬೆಳೆಸಬಹುದು. ಈ ಸಸ್ಯಗಳು, ಬೇಳೆಕಾಳು ವರ್ಗಕ್ಕೆ ಸೇರಿದ ಗಿಡಗಳಾದರೆ ಹೆಚ್ಚು ಪ್ರಯೋಜನಕಾರಿಯೆನಿಸುತ್ತದೆ. ಈ ಕಾಲುವೆಗಳಲ್ಲಿ ಕೆಲ ಸಮಯದವರೆಗೆ ನೀರು ನಿಂತಿರುವುದರಿಂದ ಅದು ಭೂಮಿಯಾಳಕ್ಕೆ ಬಸಿದು ಹೋಗಿ ಆಂತರಿಕ ಜಲ ಸಂಗ್ರಹವನ್ನು ಸೇರಿಕೊಳ್ಳುವ ಸಾಧ್ಯತೆಯು ಅಧಿಕಗೊಳ್ಳುತ್ತದೆ. ಇಳಿಜಾರಿನೊಡನೆ ವೇಗದಿಂದ ಹರಿಯುವ ನೀರಿಗೆ ತಡೆಗಳನ್ನು ಒಡ್ಡಿದಂತಾಗಿ ಭೂ ಸವಕಳಿಯೂ ಕಡಿಮೆಯಾಗುತ್ತದೆ.
ಅಂತರ್ಜಲದ ಸದುಪಯೋಗ: ಅಂತರ್ಜಲದ ಮರು ಪೂರಣೆಯೇ ಮಾನವನ ಏಕಮೇವ ಉದ್ದೇಶ ಅಥವಾ ಗುರಿಯಾಗಲಾರದು. ಅಂತರ್ಜಲದ ಸರಿಯಾದ ಬಳಕೆಯನ್ನು ಮಾಡಿಕೊಳ್ಳುವುದು ಜಾಣತನವೆನಿಸೀತು. ಆದರೆ ಅಂತರ ಜಲದ ಮರು ಪೂರಣ ಮತ್ತು ಅದರ ಬಳಕೆ ಇವೆರಡರಲ್ಲಿ ಸಮತೋಲನವಿರುವಂತೆ ನೋಡಿಕೊಳ್ಳಬೇಕು. ಅಂತರ್ಜಲದ ಅತಿಯಾದ ಬಳಕೆಯಿಂದ, ಅಪಾಯವು ತಪ್ಪಿದ್ದಲ್ಲವೆಂಬುದನ್ನು ಸದಾ ನೆನಪಿನಲ್ಲಿಡಬೇಕು.
ಅಂತರ್ಜಲದ ಬಗ್ಗೆ ಒಂದು ಸಂಗತಿಯನ್ನು ಲಕ್ಷದಲ್ಲಿಡಬೇಕು. ಒಬ್ಬ ವ್ಯಕ್ತಿಗೆ, ಸಂಸ್ಥೆಗೆ ಅಥವಾ ಸರಕಾರಕ್ಕೆ ಸೇರಿದ ಭೂಮಿಯ ನಿರ್ಧಿಷ್ಟ ಮೇರೆಯನ್ನು ಗುರುತಿಸುವುದು ಸುಲಭ. ಆ ಭೂಮಿಯ ಬಳಕೆಯನ್ನು ಯಾವ ರೀತಿಯಾಗಿ ಮಾಡಬೇಕೆಂಬುದನ್ನು ಒಡೆಯನ ನಿರ್ಧಾರಕ್ಕೆ ಬಿಟ್ಟ ವಿಷಯ. ಆದ್ದರಿಂದ ಆ ಭೂಮಿಯ ಸದ್ಬಳಕೆಯನ್ನು ಮಾಡಿಕೊಂಡು ಅದರಿಂದ ದೊರೆಯುವ ಲಾಭಕ್ಕಾಗಲೀ ದುರ್ಬಳಕೆಯಿಂದ ಉಂಟಾಗುವ ನಷ್ಟಕ್ಕಾಗಲಿ ಭೂ ಒಡೆಯನೇ ಹೊಣೆಗಾರನಾಗುತ್ತಾನೆ. ಆದರೆ, ಅಂತರ್ಜಲ ಸಂಗ್ರಹದ ವಿಷಯವೇ ಭಿನ್ನವಾಗಿದೆ. ಒಬ್ಬನು ತನಗೆ ಸೇರಿದ ಭೂಮಿಯಲ್ಲಿ ತೆರೆದ ಅಥವಾ ಕೊಳವೆ ಬಾವಿಯನ್ನು ನಿರ್ಮಿಸಿಕೊಂಡು, ನೀರನ್ನು ಬಳಸಿಕೊಂಡರೆ ಬಾವಿಯು ಮಾತ್ರ ಅವನ ವೈಯಕ್ತಿಕ ಸ್ವತ್ತಾದೀತೇ ಹೊರತು ಅದರಿಂದ ಹೊರ ತೆಗೆದು ನೀರು ಆ ಭಾಗದ ಸಾಮೂಹಿಕ ಅಂತರ್ಜಲ ಸಂಗ್ರಹದಿಂದ ಬಂದಿರುತ್ತದೆ ಎಂಬುದನ್ನು ಮರೆಯಬಾರದು. ಅಂತರ್ಜಲದ ಸಂಗ್ರಹವನ್ನು ವಿಭಾಗ ಮಾಡಿ, ಪ್ರತಿ ವ್ಯಕ್ತಿಗೆ ಸೇರಿದ ನೀರಿನ ಮೇರೆಗಳನ್ನು ಗುರುತಿಸಲು ಸಾಧ್ಯವೇ ಇಲ್ಲ. ಒಬ್ಬ ವ್ಯಕ್ತಿಯು ತನ್ನ ಕ್ಷೇತ್ರದಲ್ಲಿರುವ ಕೊಳವೆ ಬಾವಿಯಿಂದ ಮಿತಿ ಮೀರಿ ನೀರನ್ನು ಹೊರ ತೆಗೆದರೆ, ಅಕ್ಕಪಕ್ಕದಲ್ಲಿರುವ ಇತರರ ಬಾವಿಗಳಲ್ಲಿರುವ ನೀರಿನ ಮಟ್ಟದ ಮೇಲೆ ದುಷ್ಪರಿಣಾಮವಾಗುವ ಸಾಧ್ಯತೆ ಇದೆ. ಆದ್ದರಿಂದ ಪ್ರತಿ ಪ್ರದೇಶದಲ್ಲಿರುವ ಜನರು ಒಂದೆಡೆ ಸೇರಿ, ಆ ಭಾಗದಲ್ಲಿರುವ ಅಂತರ್ಜಲ ಸಂಗ್ರಹದ ಬಗ್ಗೆ ತಜ್ಞರಿಂದ ಅರಿತು, ಅಂತರ್ಜಲ ಮರು ಪೂರಣ ಮತ್ತು ಅದರ ಸದ್ಬಳಕೆಯ ಬಗ್ಗೆ ಸರಿಯಾದ ಒಂದು ಯೋಜನೆಯನ್ನು ಸಿದ್ಧಪಡಿಸಿ ಅದನ್ನು ಕಾರ್ಯಗತ ಮಾಡಿದರೆ ನೀರಿನ ಕ್ಷಾಮವನ್ನು ಎದುರಿಸುವ ಪ್ರಸಂಗವು ಬರಲಾರದು.
ಕೊಳವೆ ಬಾವಿಗಳು: ನಮ್ಮ ರಾಜ್ಯದ ಹಲವು ಜಿಲ್ಲೆಗಳಲ್ಲಿ ಕೊಳವೆ ಬಾವಿಗಳು ಕಂಡು ಬರುತ್ತವೆ. ಈ ಬಾವಿಗಳಿಂದ ದೊರೆಯುವ ನೀರಿನ ಪ್ರಮಾಣವು ಒಂದೇ ರೀತಿಯಾಗಿಲ್ಲ. ಉದಾಹರಣೆಗೆ ಬೆಳಗಾವಿ, ರಾಯಚೂರು, ಗುಲ್ಬರ್ಗಾ ಜಿಲ್ಲೆಗಳ ಹಲವೆಡೆ ಪ್ರತಿ ಸೆಕೆಂಡಿಗೆ ೫ ರಿಂದ ೧೦ ಲೀಟರು ನೀರು ದೊರೆತರೆ, ಬಳ್ಳಾರಿ ಜಿಲ್ಲೆಯ ಕೆಲ ಪ್ರದೇಶಗಳಲ್ಲಿ ಪ್ರತಿ ಸೆಕೆಂಡಿಗೆ ೧೦ ಲೀಟುರುಗಳಿಗಿಂತ ಅಧಿಕ ನೀರು ಹೊರ ಬರುತ್ತದೆ. ರಾಜ್ಯದ ಸರಾಸರಿಯನ್ನು ಪರಿಗಣಿಸಿದರೆ, ಪ್ರತಿ ಸೆಕೆಂಡಿಗೆ ೧ ರಿಂದ ೫ ಲೀಟರು ನೀರು ಕೊಳವೆ ಬಾವಿಗಳಿಂದ ದೊರೆಯುತ್ತದೆ ಎನ್ನಬಹುದು.
ಪ್ರತಿ ಕೊಳವೆ ಬಾವಿಯಿಂದ ಎಷ್ಟು ಪ್ರದೇಶಕ್ಕೆ ನೀರನ್ನು ಒದಗಿಸಬಹುದೆಂಬುದನ್ನು ನಿಖರವಾಗಿ ಹೇಳಲಾಗದು.ಬೆಳೆಯ ಅವಶ್ಯಕತೆ, ಮಣ್ಣಿನ ಗುಣಧರ್ಮ, ಹವಾಮಾನ ಮುಂತಾದ ಹಲವು ವಿಷಯವನ್ನು ಪರಿಗಣಿಸಬೇಕಾಗುತ್ತದೆ. ಸಾಮಾನ್ಯವಾಗಿ ೧ ರಿಂದ ೩ ಲೀಟರು ನೀರು ಪ್ರತಿ ಸೆಕೆಂಡಿಗೆ ಪೂರೈಸಬಲ್ಲ ಕೊಳವೆ ಬಾವಿಯಿಂದ, ಒಂದರಿಂದ ಎರಡು ಹೆಕ್ಟೇರು ಪ್ರದೇಶಕ್ಕೆ ನೀರನ್ನೊದಿಗಸಬಹುದು. ಅದರಂತೆಯೇ, ಪ್ರತಿ ಸೆಕೆಂಡಿಗೆ ೩ ರಿಂದ ೫ ಲೀಟರು ನೀರು ಸಿಗುವ ಬಾವಿಯಿಂದ ೨- ೪ ಹೆಕ್ಟೇರು ಪ್ರದೇಶವನ್ನು ಮತ್ತು ಪ್ರತಿ ಸೆಕೆಂಡಿಗೆ ೫-೧೦ ಲೀಟರು ನೀರು ಪೂರೈಸಬಲ್ಲ ಬಾವಿಯಿಂದ ೪-೯ ಹೆಕ್ಟೇರು ಪ್ರದೇಶಕ್ಕೆ ನೀರನ್ನೊದಗಿಸಬಹುದೆಂದು ಅಂದಾಜು ಮಾಡಲಾಗಿದೆ.
ಕೊಳವೆ ಬಾವಿಗಳ ಉಪಯೋಗ
· ಮೇಲೆ ಸೂಚಿಸಿದಂತೆ ಕೊಳವೆ ಬಾವಿಗಳು ನಮ್ಮ ರಾಜ್ಯದ ಹಲವು ಜಿಲ್ಲೆಗಳಲ್ಲಿ ಕಂಡು ಬರುತ್ತವೆಯಾದರೂ ಬೆಂಗಳೂರು, ಬೆಳಗಾವಿ, ಚಿತ್ರದುರ್ಗ, ಧಾರವಾಡ ಮತ್ತು ಕೋಲಾರ ಜಿಲ್ಲೆಗಳಲ್ಲಿ ಅಧಿಕ ಸಂಖ್ಯೆಯಲ್ಲಿವೆ. ಕೊಳವೆ ಬಾವಿಗಳು ಈ ಜಿಲ್ಲೆಗಳ ಗ್ರಾಮೀಣ ಪ್ರದೇಶಗಳಲ್ಲಿ ಕುಡಿಯುವ ನೀರನ್ನು ಒದಗಿಸುವ ಏಕಮೇವ ಮೂಲವಾಗಿವೆಯಲ್ಲದೇ ರಾಜ್ಯದ ಸುಮಾರು ೭ ಲಕ್ಷಕ್ಕಿಂತ ಅಧಿಕ ಹೆಕ್ಟೇರು ಪ್ರದೇಶಕ್ಕೆ ನೀರಾವರಿಯನ್ನು ಒದಗಿಸುತ್ತವೆ.
· ಈ ಭಾಗದಲ್ಲಿ ನಾಲೆ ನೀರಾವರಿಯೊಡನೆ ಕೊಳವೆ ಬಾವಿಗಳಿಂದ ದೊರೆಯುವ ನೀರನ್ನೂ ಸಂಯೋಜಿತ ರೀತಿಯಲ್ಲಿ ಬಳಸಿದರೆ ನೀರಾವರಿ ಪ್ರದೇಶವನ್ನು ಗಣನೀಯವಾಗಿ ಅಧಿಕಗೊಳಿಸಬಹುದು.
· ಕೊಳವೆ ಬಾವಿಗಳ ಸಂಖ್ಯೆಯು ಅಧಿಕಗೊಂಡು, ಅಂತರ್ಜಲದ ಮರು ಪೂರಣದ ಬಗ್ಗೆ ಅವಶ್ಯ ಕ್ರಮಗಳನ್ನು ಕೈಗೊಳ್ಳದಿದ್ದರೆ, ಪೂರೈಕೆಗಿಂತ ಬಳಕೆ ಪ್ರಮಾಣವೇ ಅಧಿಕಗೊಂಡು, ಕೊಳವೆ ಬಾವಿಯಿಂದ ಹೊರ ಬರುವ ನೀರಿನ ಪ್ರಮಾಣವು ಕಡಿಮೆಯಾಗಬಹುದು ಇಲ್ಲವೇ ನಿಂತು ಹೋಗಲೂಬಹುದು. ಕೊಳವೆ ಬಾವಿಗಳ ಸಂಖ್ಯೆಯು ಮಿತಿಯನ್ನು ಮೀರಿದ ಪ್ರದೇಶಗಳಲ್ಲಿ ತೆರೆದ ಬಾವಿಗಳಲ್ಲಿಯ ನೀರು ಬತ್ತಿ ಹೋಗಿರುವ ಉದಾಹರಣೆಗಳಿವೆ ಎಂಬುದನ್ನು ನೆನಪಿನಲ್ಲಿಡಬೇಕು.

